БАЙРАМУКЪЛАНЫ

ФАТИМА

НАЗМУЛА, БАЛЛАДАЛА,

ХАПАРЛА, ПОВЕСТЪ

Китабны чыгъарыргъа болушхан тенгиме,

Лайпанланы Ахматны къызы Мариямгъа,

джюрек разылыгъымы билдиреме.

С

юймеклигими сёзле бла

Ачыкъларгъа джетсе фахмум,

Мен джыр къала салыр эдим

Тауларынгда, Ата джуртум.

Джыр къаламы ишлеялсам,

Этер эдим халкъгъа саугъа.

Ол заманда: «Насыблыма!» - 

Деб айтырем тюзге-таугъа.

Атам бла анама,

Байрамукъланы Унухну джашы Ибрагим

бла


Байкъулланы Османны къызы Софьягъа

атайма
АЛ СЁЗ ОРНУНА

Дуния джарыгъын мен Къыргъызстанда кёргенме. Туугъан джеримден эсиме, кёзюме джукъ джазылырча кёзюуюме джетмегенлей, 1957 джыл атам бла, анам бла Къарачайгъа кёчгенме. Малкъар джазыучу Чыпчыкъланы Борис «Аллах ышарады» деген китабында: «Аталарыбыз алгъын биз туугъан джуртда джашай эдиле, энди уа биз аталарыбыз туугъан джерде джашайбыз», – деб джазгъанча, тёрт джылымда атамы джуртун кёргенме.

Къыргъызстандан эсимде къалгъан: андан келе, поэздден къараб, къыб-къызыл къачкъач тюзлени кёргеним. Кёк бла джер бир-бирине тюбеген чекге дери созулгъан къачкъач тюзню къызыл бояуу кёкню этеклерин да къызарта эди. Джерден кёкге узала тургъан къызыл дуния! Поэздден тюшюб, ол ариу тюзде чабарым келгени эсимдеди… Къалай ары чабарыкъ эдим? Кавказ таба?! Ол кёзюуню эсиме тюшюре, отуз джылдан сора джазгъанма бу тизгинлени:

Келе эдик... Джолоучула

Джылай элле, къууаныб.

Ала билиб джылайла деб,

Мен да аладан юлгю алыб.

Ата  джуртубузгъа тюшгеникде уа: 

…Артда къошчукъ...Чалман юйчюк… 

Бусхул гинджи… Акъджал тай… 

Сыгын отну джарыгъында, 

Чегетчикде баргъан той…

Ол джаз эди. Къачха юй этиб кирир ючюн, «гитче бармакъ да асыуду», дегенлей, сабийлени да болушдура, абаданла бары саман эте эдиле. Таралыб табхан джуртларында юй ишлеген,  сейирлик сезим болур эди, саз топуракъны салам бла, суу бла къатышдырыб, аякълары бла илей, учунуб, накъырдалары-чамлары тохтамай, балчыкъгъа бояла, саман эте эдиле. Саман тизиуле кырдыкда кебселе,  бир-бири юслерине ючкюл къалаб, дагъыда талай кюннге алай къоюучан эдиле. Биз, сабийле, аланы орталарында бугъунчакъ ойнаргъа бек сюе эдик. 

Джангы джерде ишленнген биринчи юйюбюзде уллу печ башы бар эди. Къыш сабийле юсюнде сууукъдан инджилмей кечинирле, деб этген болур эди атам. Керти да, алайын бек сюе эдик. Ана къоюнча, от джагъа, печ башы бизни кесине тартханлай туруучан эди. Ол бюгюн да джюрегимде асыл сезимле къозгъайды. 

Артда - орам! Ызы бла эл!

Аты - Джангы Джёгетей!

Сабийлигими эли – Джангы Джёгетей. Чегет орнунда къурала башлагъан эллерине джангыджёгетейчиле кеслери, «Чалманла» деб, чам ат атагъан эдиле. Биринчи юйлери чалман юйчюкле эдиле.

Ауадыла нарт терекле,

Тамырларын джерде къоюб, 

Джангыдан ёрге турургъа

Эшик болуб, бешик болуб!

Орта школну джангы элибизде джангы ишленнген, ол заманнга кёре, тамам аламат школда бошасам да, биринчи классда биринчи устазым Боташланы Какуну джашы Шогъайыбны юйюнде окъугъанма. Джангы къурала тургъан элде 1960 джыл школ мекям алкъын джокъ эди.  Бизни, отуздан аслам сабийни, юйюне, арбазына джыйыб, окъуу-билим бериб кюрешген устазым, Аллах джандетли этсин, дерслеринде джазаргъа, окъургъа, санаргъа юретгени бла бирге, джюрегибизде иги умутла туудура, кесини джарыкъ муратларын «коммунизм» деген, биз аныча багъалата билмеген сёзге, сыйындырыб, хапарлай эди. Урушну, кёчгюнчюлюкню да сынагъан устазыбыз кеси кёрген джашаугъа тюл, бизни коммунизмге хазырлай эди.

Школ джылларымда да, кесим окъугъан школда устаз болуб ишлеген беш джылда да, меннге адамлыкъны юлгюсю болуб тургъан устазым Борлакъланы Зухра, Халисни къызы да, джашау джолумда ашхылыкъгъа чакъыргъан джарыкъ джулдузча, джюрегимде джашайды. Ана тилден устазымы, Кумукълуланы Муссаны джашы Шамшюдюнню да разы бола тюшюреме эсиме. Тынч, огъурлу адам, окъутхан дерсин джашау дерс эте, миллетни тин байлыгъыны ариу «хауасын» кёргюзе, сюйдюре билген устаз, тау адеб-намыс джорукъланы да сохталарына эсгертгенлей туруучан эди. Хар школда ана тилден Шамшюдюнча бирер устаз окъутса эди, ана литературабызны билгенле – кёб, ана тилде окъуй-джаза билмейбиз, деб башларына «махтау чакъырыучула» аз боллукъ эдиле.

Студент кёзюуюмде джазыучу, алим Хубийланы Магомет (аны юсюнден китабны аягъында энчи джазгъанма) бла тюбешгеними джашаугъа, литературагъа къарамыма да уллу магъанасы болгъаннга санайма. Ол адамгъа бек къайгъыра, аз да фахмусу болгъанны кёлтюрюрге,  болушургъа хазырлыгъы болгъан устаз эди. Меннге уа эт джууукълугъу да бар эди. Аны энчи библиотекасындан алыб окъугъан китабларым, аны бла джашауну, литератураны, халкъны тин байлыгъыны, джарсыуларыны юсюнден ушакъларыбыз – ала уллу джашау дерсле эдиле…

Къарачай шахар, студент джылларым, къайтара да джырлай турургъа сюйген джырынгча, эсимде джашайдыла. Магомет курсубузну башчысы эди. Аны туугъан кюнюнде, апрелъни 15-де, студентле джыйылыб, устазыбыз бла бирге, шахарны къучакъларына алыб тургъан мийик тауланы бирине чыгъыучан эдик. Ол, бютеудуния поэзияны сейирлик чыгъармаларын азбар билген устазыбыз, бизге - студентлерине - туугъан кюнюн саугъа эте,  тау теппеде назмула окъуй эди, джырла джырлай эди… 

Джазыучуланы асламысыча, мен да чыгъармачылыкъ джолуму назмула бла башлагъанма. Биринчи назмуму джетинчи классда джазгъанма. Школну бошагъынчыма дери аланы кишиге кёргюзмегенме. Джашауумда биринчи кёрген джазыучум Байрамукъланы Халимат эди. Назмуларымы да, алыб, джазыучуланы областъ бёлюмюне  келгенимде, анда тюбеген эдим – ол алайыны тамадасы эди.

Джазыучуланы башчылары Халимат болгъанын билгенимде, къууаннган, къоркъгъан да этген эдим. Къууаннганым – тартынмай кабинетине кириб барыргъа боллугъу ючюн. Къоркъгъаным – аллай уллу джазыучугъа, уялмай, назмуларымы къалай кёргюзейим, деб.

Ким болгъанымы айтханымда:

– Байрамукъладан эсенг, учхара джазаргъа эркинлигинг болмагъанын билесе, - деген эди, кёзюме къараб. Керексиз кукалыкъны сюймеген, хар сёзню багъасын билген Халимат биринчи тюбешиуюбюзде огъуна, джазыучулукъ къыйын да, джууаблы да иш болгъанын айтхан эди. Артда, бир бёлек  джылдан биринчи къол джазмамы, окъургъа бериб, ызына алыргъа келгенимде, белгили ногъай джазыучу Суюн Капаевге да таныта, мен сакъламагъан ашхы сёзлени айтхан эди. «Къол джазманга Ал сёз джазарма», – деб да къууандыргъан эди. Джазгъан да этген эди. Энчи китаб болмай, тёрт джаш авторну бирге, бир китаб этиб чыгъарыргъа тюшгенинде, Халиматны Ал сёзю да басмаланмай къалгъан  эди (Аны да, эндиге дери басмаларгъа онг тюшмеген башха рецензияланы да, джазгъанланы къыйынларын эсгере, бу китабны аягъында берирге таукел болгъанма). Андан бери кёб джыл ётгенди, кеси да керти дуниягъа кетгенди Халимат, Аллах джандетли этсин ариу джанын, ол кюн фахмулу джазыучубузну меннге айтхан сёзлери илхамны оту джюрегимде джукъланмайын джашарча, аллай бир учунмакълыкъ берен эдиле.

Адамны джюрегинде поэзияны туудургъан ариулукъну, ашхылыкъны тансыкълауду, огъурлулукъгъа, халаллыкъгъа сукъланыуду, адам улуну насыблы болуб кёрюрге таралмакълыкъды. Ашхылыкъны бизге асыл муратла джууукълашдырадыла. Хар адам аланы джюрегинде элтеди, поэт а саулай дуниягъа айтады – дуния саулай да аны тынгысыз джюрегине сыйыннганча сезеди ол.  

Къарачай поэзияны ариу сыртда ёсген чегет бла тенглешдиририм келеди. Ол чегетде мийик, алаша, нарт, джаш терекле да бардыла. Гитчеси, уллусу да кёкге узалыбдыла. Олду аланы бирикдирген. Къарачай поэзияны эм баш юлгюсю Семенланы Исмаилны чыгъармаларыдыла. Алада таулуну тини да, тили да, кюзгюдеча кёрюнедиле. Аланы окъусанг, толу  сезесе тилибизни бал татыуун.  Сезимли, акъыллы, терен, бай тилибизни ёлюмсюз да болгъанына ызындан келген тёлюлени  тюшюндюрюрге излегенча, алай джазгъанды Исмаил.

Семен улуну китабын къолума алгъаным сайын, аны поэзиясы бла кеч тюбеширге тюшгенине, сабийлей, джашлай, сёзню поэзия дараджагъа чыгъарыргъа джангы тырмаша айланнган джылларымда, аны назмуларын окъур, аладан юренир амалым болмагъанына хар къуру да къыйналыучанма.

Къайсы поэт да джолун ёз юйюнден башлайды. Терезесинден акъ къанатларын къакъгъан тангнга сейирсине, арбазындан къараб, мийик кёкде учуб айланнган къанатлыгъа сукълана, ол ёсген тыбыр ана кёзлени джылыуларындан  джылыннганын сезе башласа, алады къолуна къаламны. Аны джолу адамланы джюреклеринеди. Алай а поэт алагъа джетгинчи, кесини джюрегин юлеше-юлеше келеди. Юлешсе да, къуюдан сууну не къадар кёб алсанг, ол къадар кёб суу чыкъгъанча, керти поэт  сезимледен байына барады. Адамны джашау чакълары, эртдени, ингири да, бирери бирер тюрлю сынам, бирер тюрлю сёз «джазады» джюрегине. Этген огъур ишлери джашаугъа асыу болуб къошулгъанча, джашау сынамы да, джюрегин байындырады. Ол «байлыкъды» джазыучуну къаламыны учун «сёлешдирген» да.

Ётген джолума, ызыма айланыб къарасам, кёб затха бюгюн башха багъа береме. Школда ишлеген джылларым меннге «устаз» деген сыйлы сёзню мийиклигине, огъурлулугъуна, джууаблылыгъына тюшюндюрген сынам бла бирге сабий дунияны ингиллигин, бизге кёрюннгенича булутсуз болмагъанын ангылатхан эдиле. Устазны, джазыучуну керти сёзю, керек заманда, керекли сабийге айтылгъаныны магъанасы дуниялыкъ болгъанына ийнандыргъан эдиле.

Библиотекада ишлеген юч джылым акъыллы, иги китабны хайырын, огъурун ангылатхан эдиле. «Аман китабха тюбесенг, аман адамгъа тюбегенча боласа», –  дегенди поэт Кулийланы Къайсын. Мен да закий поэтни китабыча, ашхы китаблагъа джоралаб, ол джыллада: «Иги китаб… Сенден иги тенгни адам баласы кесине къураялгъанмыды?» – деб соргъан эдим.

Газетде ишлеген джылларым халкъыбызны терен ангыларгъа бек болушхан эдиле. Кеслерини джашауларыны тюненесин, сабийлерини тамблаларын, джюреклерине сыйындыралыб, бюгюнлеринде тёгереклерине огъур тёге джашагъан къартларыбыз («Бушуу китабны» юсю бла кёб адамгъа тюбеген эдим), ол джыллада мени джашау устазларым эдиле. Джети-сегиз джылымы бергенме ол китабха. Аны бусагъатда джазсам, башха ат атарыкъ эдим. Ол джыллыда уа  (1983-1990) чыныкъмагъан джюрегими, халкъыбызгъа джетген зорлукъ, бушуугъа алдырыб къойгъан эди. Тюзю, аны бусагъатда джазаллыкъ да болмаз эдим – асыры ауур эди джюрекге. Бу назму тизгинле да ол джыллада туугъан эдиле:

Таджал халкъым, джюрегимден ётдюрюб,

Джарсыуунгу «джыйдым» «Бушуу китабха».

Джюрегинги ургъанына тынгылай,

Сюймеклигим ёсдю сеннге джюз къатха.

 «Бушуу китабны» кёчгюнчюлюкню къыйынлыгъын, ауурлугъун  боюнларына алгъан, халкъны ёлтюрмей сакълагъан тиширыуларыбызны – аналаны – тёзюмлюлюклерине, чыдамларына, джашаугъа сюймекликлерине мени, къызларыны,  Сёз эсгертмесине санайма, аланы алларында бала борчумдан къачаргъа излемегеними кёргюзген Сёз эсгертмеге.

Мен джазыб эртде башласам да, окъуучум бла аз тюбешгенме, кеч тюбешгенме. Кёб айтырымы айтмагъаннга, кёб этерими этмегеннге, санайма. Бюгюн сени бла тюбешиуюм  меннге аны ючюн багъалыды, сыйлы окъуучум. 

Бу кюнню кесиме

Саугъагъа санайым:

Мен келгенме сизге,

Сиз келгенсиз меннге. 

Джюрекден джюрекге 

Джангкъылычды кёпюр

Хар минут – бир ёмюр,

Хар минут – бир ёмюр.

Бу кюнню кесиме

Саугъагъа санайым:

Тюбешиу – джюрекге!

Ышаныу – тилекге!

Мен сизге келечи

Этерикме джырны,

Къууанчха чакъыра,

Къууанчха чакъыра…

«КЕЧ  ТЮБЕШИУ»  асламысына арт джыллада джазылгъан чыгъармаладан (поэзиясы, прозасы да)  къуралгъанды. Назмуланы, балладаланы, сонетлени юслеринден мен айтыр зат джокъду, алагъа джангыз сорууларым барды:

Къайсы тизгин учундурур башханы, 

Ышарыуча, ачхыч табыб джюрекге? 

Туусала да, кёлню бирча сёнгдюре, 

Къайсы ушар кёгет берген терекге?

Окъуучума джангы китабны проза бёлюмюнде «Шамдарий» ат бирикдирген чам хапарла бла   «Мен энтда къайтырма» деген повестни юслеринден бир къауум оюмуму айтыргъа излейме. 

Шамдарий – бир бёлек чам хапарны, тюзюча айтсакъ, монологну лирика героюну атыды. Шамдарийча тиширыула, къайсы бир элде да тюбейдиле. Ол ушагъыусуз, терс, учхара, не да болсун, джашаугъа мусхамлыкъ келтирген ышанны кёрюб, анга сансыз къалалмагъан, джити сёзлю, айтырын артха салмагъан, джашауну ангылагъан тиширыуду. Аны сёзюн терсге санагъан азды, алай а аны ауузуна тюшерге киши сюймейди… 

Шамдарий мени «джюн джастыкъчыгъымды». «Джюн джастыкъчыкъны» хапары уа алайды: «Бурун бир къыз, келин болуб, узакъ элде бир къыйын къайынлагъа тюшгенди. Джылны да туруб, ата юйюне къонакъгъа келгенди да, джашауундан къарт анасына тарыкъгъанды. Туудугъу, кете туруб, амма анга: «Къызым, джанынг къыйналгъан кюн, тарыгъыуларынгы да айтыб, муну юсюне тюкюре тур, келсенг а, унутмай, биргенге ала келирсе», - деб, бир гитче джюн джастыкъчыкъны бериб ашыргъанды. Туудугъу къайын юйюнде, биягъынлай, джыл да туруб, къонакъгъа келгенинде, аммасы джюн джастыкъчыгъын джокълаб, ичин ачыб, туудугъуна: «Кёремисе, джюрек ачынг, къыйналгъанынг, тюкюрюгюнг бла чыгъыб, джюнню кюйдюрюб, титиу этгенди. Ол ичингде къалыб турса, джюрекчигингден не къаллыкъ эди?!» - деб кёргюзгенди.

«Мен энтда къайтырма» – кёчгюнчюлюкню юсюнден повестди. «Бушуу китабны» джазгъан кёзюуюмде джюрегим бла ётген джарсыу, биргеме джашаб туруб, талай джылдан Мухамматны (повестни баш героюн) «туудургъанды». Мухаммат – не къыйынлы кюнде да Аллахын, инсанлыгъын, адам атын унутмагъан халкъымы тюрюдю
. Аны иги шартларын, асылын, тин байлыгъын, муратын не болумда да джюрегинден атмагъан адамды. Мухамматларыбыздыла дунияда ашхылыкъны керелеген, сакълагъан, джашауну огъуру, чырагъы да…

Терек тамырлагъа ашауну джер баууру бергенча, джазыучуну илхамын халкъыны тарихи, бюгюннгю джашауу, этген муратлары «багъадыла». Арт он джылны Къарачайдан тышында джашасам да, къолума къаламны алдыргъан сюймеклигимди – халкъыма, атам-анам туугъан джерге, аны адамларына,  тауларыбызгъа, джашаугъа… Сюймекликни «джети джолун»  мен энтда элтеме джюрегимде…

Кюнню джерге сюймеклиги

Атдырады сейир тангны.

Джерни адамгъа сюймеклиги

Келтиреди ариу джазны.

Ата джуртха сюймеклигинг 

Ётгюр этед джюрегинги,

Адамлагъа сюймеклигинг

Таза этед иннетинги…

Автор
А 

Ш А М    К Ъ А Р А Ч А Й

ДЖАНГЫ  ЁМЮР

М

ен бир ёмюрню кёрдюм аягъын.

Джангы ёмюрге: "Хош келдинг!"- 

          дедим.

Джангы ёмюрню иелерине –

Джаш тёлюлеге - насыб теджедим.

Мени джашлыгъым - озгъан ёмюрде,

Тоюм, кёб джырым, ала да - анда.

Ызыма къараб сукъланмасам да,

Ол ёмюр берген сезимле - къанда.

Къыйын ёмюрню башына чыкъдыкъ,

Абына, къоба, оноула къура.

Джангы ёмюрню къайры элтири

Джазыу джулдузда джазылыб тура

болур. Мени уа этерим келмейд

Джангы джюзджылгъа кесими къонакъ,

Меничалагъа кёб шартлары бла

Ол кёрюнсе да тахсалы, джомакъ.

"Седреген джылла – джангылтхан  

джолла",-

Деб айтдырмайын атлармы заман.

Элтирми, къайдам, джыкъмай, 

джылатмай,

Биз тилегенча тилекде хаман.

Биз тёлюлеге къонакъбай кёз бла

Къарай эсе да, бу джангы ёмюр,

Бюгюннгю джашла джашай билселе

Кеси кеслерин этмей кюл-кёмюр.

Кюл-кёмюр этмей Джерни - тыбырны,

Къоя чагъаргъа гюлге, терекге.

Джазны, джырныча, ашыра билиб,

Тюшюрмей Кюннге ачыу кёлекке.

Ташха, темирге кёз, тил битдирген

Аллай инсанла джашайла бюгюн.

Азраил мёлек джан ала болмаз – 

Адамгъа къойгъанд ол ауур джюгюн.

О, джангы Ёмюр! Сен не мурат бла?

Къаллай ант эте, кирдинг джашаугъа?

Къышны сууукълай, джайны джылылай,

Сакъла Адамгъа, сакъла Аламгъа.

2000 

3 А М А Н

С

юелеме шош ингирни къучагъында,

Заман бла кесим джангыз къалгъанча.

Узакъ кёк бла джулдузладан башхасы

Кёрюнелле бу дунияда джалгъанча.

Къанатлыны сызгъыргъаны, ит чабхан

Кёк шошлукъну тынчлыгъына къатыла,

Заман меннге тахсаларын ачханча,

Нек барама сагъышлагъа батыла?

Заман неди? Къайры барад ашыгъыш?

Ким эсе да аны ызындан сюргенча.

Тохта! Элтме! Ашыкъдырма…

къартлыкъгъа!

Тынгылайды ол ичинден кюлгенча.

Кёк ингир да -  кёлеккеси заманны.

Мен а сезмей, кёб эртденле ётгенле.

Джайгъа, къышха юлешсек да заманны,

Ала бары бир джумушну этгенле.

Кёк тюбюнде не да - ызы заманны,

Ётген джаз да, чачларымда кюмюш да,

Ёмюрледе тас болмагъан эски джыр,

Аллах бизге берген джашау юлюш да.

2000 

ТАУ ДЖУРТУНДА

Т

ау джуртунда тарды джер,

Джашау этген анда – эр.

Къарыусузгъа, къоркъакъгъа,

Юреннгеннге сокъмакъгъа,

Сюймегеннге мийикни,

Тутмазлыкъгъа кийикни

Джокъду джашау таулада…

Насыб бугъуб тарлада,

Бугъунчакъла ойнайды,

Хомухла бла, кёлсюз бла,

Кесин сюйген эссиз бла.

Тауда джашау башхады –

Юйню тёрю къартхады.

Сёзню, антны, къарнашны,

Ауузунга элтген ашны,

Джырны, сырны, атынгы, 

Элге къойгъан хатынгы

Ол береди багъасын.

Сындыргъаннга атасын,

Джылатханнга анасын

Сёзю ташдан ётеди –

Анга оноу этеди.

Керти таулу улан а,

Къууандырлыкъ алан а,

Бешигини бауларын –

Джаратмагъан ауларын –

Тобугъу бла тешеди,

Тешиб, джерге тюшеди,

Тюшеди да кетеди,

Тау этекге джетеди,

Алайда ант этеди:

Тау башына чыгъаргъа,

Кийик джурну джыгъаргъа…

Тау джуртунда тарды джер,

Джашау этген анда – эр.

Тау мийикге тартады,

Сокъмакъ сал, деб, айтады.

Хомухланы, серлени,

Сюймегенни ёргени

Джардан сансыз атады…

Ётгюрню бек сюйгенча,

Аны сыйын билгенча,

Кёлсюзлени джаууду, -

Джугъутурну таууду. 

2002

ТАШЛА, ТАШЛА… ТАУЛУГЪА

АНТ КЪАРНАШЛА

(Сонет джоппу)

Т

ашла, ташла... Таулугъа ант къарнашла...

Чакъырдыла ала мени ушакъгъа.

Джараларын, къууанчларын сеземе, 

Мен эгечме - кетмегенме узакъгъа.

Таш, джашыча, болушханды таулугъа,

От чакъдырыб, юйюн, джанын джылытыб.

Тенги кибик, дагъан болуб, джетген кюн,

Ана кибик, къабдыргъанды чайнатыб. 

Къаллай атла бергенди нарт ташлагъа!

Джырны кибик, къайтарырынг келеди.

Къадау, Къарча, Тыбыр, Тирмен ташлары!

Сын ташы да... ётген кюннге тёреди.

Бу ташлагъа бюгюн менме асаба...

Э-эх, барады заман аланы къаба. 

КЪАДАУ ТАШ

К

елдим сеннге хакиматлы Къадау таш,

Шукур эте, барса, сауса, джанса, дей.

Сен Къарчаны кёкден тюшген саугъасы,

Арымайса таулугъа умут  теджей.

Джаягъымы джаягъынга салама…

Къаллай къаргъыш узайтхан эд бу кюнню!?

Эм джууугъунг эм узакъда термилсе...

Талай джылны къалай элтдинг ол джюкню?!

Кесинг къалыб кетгенингде шам Джуртда

(Ким кёрлюк эд ол къач сени къачынгы!?),

Сыннган эдинг, Джангыз терек сыннганча... 

Къозгъамайым  энтда джюрек ачынгы.

Джаным ауруй, къайтарама   атынгы...

Сакълар таулу ёмюрледе  къатынгы...

ТЫБЫР ТАШ

Т

ыбыр ташны кёрмегенме ёмюрде,

Къарт атамча, ол да меннге джомакъды.

Таулу киши аны атыб иймегенд,

Тыбыр ташы джазыууна джасакъды.

Тыбыр ташы болгъан эски  арбазда

Ёсмегенме. Джаз башында кёргеним:

"Къыш келгинчин, сабийлеге бир мекям", -

Деб атамы чалман юйчюк эшгени. 

Энтда таулу алгъыш эте башласа,

Ал тылпыуун тыбыр ташха береди.

"Сени джауунг тыбыр ташын ташласын..." -

Бу къаргъыш  а эм ачыды, биледи.   

Тыбыр ташым джашайды джюрегимде,

Джашарыкъды назмумда, тилегимде.

ТИРМЕН ТАШ

Э

й, тирмен таш, ишлемесе арыгъан!

Сен тюлмю эдинг таулуну эмчек анасы?

Къаллай сыйлы, уллу ишни буюрду 

Бу дунияда сеннге адам баласы.

Арый-тала, солуй-къана билмейин,

Джер бурулуб тургъан кибик тёгерек,

(Артыкъ да бек азыгъынг эркин болса),

Буруласа, кёлюнг, сабийча, бёгек.

Элде - джашау, сенде - джумуш бошалыб…

Ол кюнюнгю, термен таш, унутмайса.

Бара эдинг, балта узуну баралмай...

Огъай, огъай, кишиге дерт тутмайма.

Дертим олду - сабий ачдан джыламасын,

Тирмен ташны бурулгъаны тохтамасын

КЪОЛ   ТАШ

К

ъууанч неди, ол сау элни джыялмаса!?

Ол къууанчха халкъ кёб алгъыш джоялмаса!?

Къууанч неди, боза тилни бошлатмаса?!

Акъсакъал къарт абезекни башлатмаса!? 

Къууанч неди,  джюрегинге бой салмасанг?!

Ат бла кириб, баш байракъны бир алмасанг!?

Къууанч неди, къоз бёрк багъанада къалса!?

Джау джиб бла ёрлеб баргъан дженгил талса?!

Къол таш атыб, эм онглу джаш, хорламаса!

Къыз кёзлени башхаладан урламаса!

Къууанч неди,  ёчню  джашха  къыз бермесе!?

Бек сюйгенин, сормагъанлай, кёз кёрмесе?!

Нарт джерими оюну - къууанчха кёпюр!

Ма аны ючюн, бал аякъны, хайда, кёлтюр!

1998

О, ШАМ КАВКАЗ

Ё

хтем Кавказ, о, шам Кавказ, джан Кавказ,

Тарихинги, дейле, энтда къан бла джаз...

Джангыз атынг -  эркинликни уясы...

Сен таулуну  - терен джюрек джарасы.

Ташларынгы джыламукъла джууалла,

Джашларынгы душман этиб къууалла.

Кимге душман? Кимге къурман этелле?

Алай эте, не муратха джетелле?

Эркинликге биз эркинбиз, деймилле?

Оноу, отоу онглунукъуд, деймилле?

О, джан Кавказ! Ариулугъунг джауунгду,

Таулугъа уа тыбыр ташы тауунгду!

Тыбыр ташын ол кёреди, джаныча,

Багъалыса сен таулугъа, джашыча.

Сени ючюн, ол кёб къанын тёкгенди,

Сюйгени ючюн, кёб къыйынлыкъ чекгенди.

Тау Джуртунда туугъаны ючюн, таулу - терс,

Аны кемсиз сюйгени ючюн – окъ-тоб «дерс»…

Ёмюрледен алай бола келеди:

"Халкъ къурусун, "- деген кеси ёледи.

Халкъ джашайды. Джашауунда къууанч – аз,

Кавказ джуртда чагъалмайды керти джаз...

Тарына да, джарына да сукъланыб,

Къоймайдыла, байлыгъына джутланыб.

Ала излеген хуах дунияда - бир айлыкъ,

Эркинлик бла таулу кеси - баш байлыкъ!

Сен таулугъа, ёхтем Кавказ, шам Кавказ

Ахрат  азаб, джандет бешик, джан Кавказ… 

2000 

КЪОБУЗ

(Баллада)

1

Т

ас этгенча, адам улу тынгыны,

Джарсыу бла  салады эн заманнга.

Тура туруб, аллай кёзюу келеди

Джол ачылгъан хар не тюрлю аманнга.

Аллай кёзюу туудургъан бир хапарны,

Алыб келиб, ингир меннге джетдирди.

«Насыбны ойгъан алай тынч нек болады?» -

Деген соруу ауур сагъыш этдирди.

Огъай, тохта… Ортасына чабмайым,

Эшитгенимча, эм аллындан башлайым.

Сизге айта, мыдах, ачы хапарны,

Джюрегимде тюйюмчекни бошлайым.

Таурух тюлдю, ах, таурух а болгъаед,

Быллай таурух башланмайын бошалсын!

Кюу дерге уа, мени кёлюм бармайды –

Келгенича, тизгинимде джашасын.

2

Элге таудан ингир тюшген кёзюуде,

Джулдузланы къобуз бла уята,

Джашай эди къыз, насыбы - аллында,

Бет чырайы кюнню кёзюн къамата.

Джюрегине къара булут къонмайын

Ёсген эди. Къарнашлары, джууукъ-тенг.

Адамлыкъ бла, рысхы бла да – джетишим,

Махтаулары  джайылгъан эд узакъ, кенг.

Къарнашланы ышыгъында ёсген къыз

Насыблы эд, джан тенги уа – къобузу.

Ол аны бла бир ушакъла эте эд,

Хар тартыуун джасай джангы оюму.

Хар эштгеннге, балча, татлы джагъыла,

Тууа элле къыз джюрекде тартыула,

Къобузу бла  ушакъ эте олтурса,

Къурай эди бир сейирлик «айтыула».

Къыз тойлада къарнашларын тебсете,

Бир тартыуну согъа эди хар къуру.

Кесине да «Дёле тартыу» дей эди,

Башхалагъа сокъмай эди ол муну.

Къарнашлары джолдан къайтыр кёзюуге

«Сёз бере эд» эгеч Дёле тартыугъа.

Билмей эди…Аны къайдан биллик эд,

Къадау эшик ачылгъанын джарсыугъа?

3

Адам тюрсюн адамлыкъны шарты тюлд -

Кимде - мёлек, кимде шайтан джашайды.

Шайтаны бар шайтанлыгъын этеди,

Аллай кесин, башханы да бошайды.

Шайтанлыны къуту джокъду, къутурса,

Къобхан сууча, къылыгъы джокъ, кири кёб.

Онгу барны огъу бла марайды,

Экибизге кенг дуния тарды, деб.

Джюреклери джаланланы къатында

Сыйынг, сырынг – бары сени джауунгду.

Джашауундан къууанч таба билмеген,

Зорлукъ иш бла кёл кенгдирген къауумду.

Башханы къой, къобузунгу тауушу

Тартыу тюлдю, анга аман къууумду.

Джюрегине, халына келишмеген,

Ол эштирге излемеген къуугъунду.

4

Насыбха деб, туугъан ариу эртденде

Шайтанлыла терк кирдиле арбаздан.

Тёгерекни смарлалла, тинтдиле,

Джабышдыла къарнашлагъа къоймаздан.

Экисин да, тутуб, алыб тебрелле

Юслерине, гыбылача, къадалыб.

Эгечлери, къара кёре кёзлери,

Къалды джылай, ызларындан таралыб.

Не этерин, не айтырын табалмай,

Къобузуна башын салыб джылады.

Джашау чархы кетген кибик къаядан,

Насыб кюню, кюзгю кибик, ууалды.

Къарнашланы ызларындан джабылгъан

Тыбыр эшик, джара кибик, ачылды.

Бир саныча, кёрюнюучю къобузу,

Ауур бола, къыз джюрекча, ачыды.

5

Къарнашлагъа, оноу этиб, ашыгъыш,

Ёлтюрюрге тау тюбюне элтдиле.

Азраилге болушайыкъ, деб кюле,

Къанлы ишге терк оноула эшдиле.

«Тохта! Тохта! Эгечлери керекди!

Къобуз согъа ашырмаса, унамаз!

Была кетиб, мен къалмайма, десе уа,

Окъ табылыр, айымсына, джашамаз!»

Харх этдиле, айтханларын таб кёрюб.

Келтирдиле эгечлерин алайгъа.

Къарнашлагъа айландырыб сюнгюню

Къызгъа айтдыла нек келгенин алайгъа.

«Сокъ, джылама. Сокъ биз сюйген тартыуну.

Дёле тартыу – бизден сеннге осият, -

Деб тилелле къарнашлары эгечге, -

Шайтанлада инсанлыкъны бир уят…»

Джюрек джылай, къолла согъа башлалла…

Дёле тартыу тёгерекге тёгюлдю.

«Джыламай сокъ! Джылау джокъду былайда!»- 

Дей, джашланы мурдар къолу ёлтюрдю.

Эки къарнаш, къыбла таба бурула,

Тереклеча, кырдыклагъа аудула.

Ызы бла эгечни, къобузну да

Бир окъ бла, темирчилей, урдула…

Мизча, кирди къыз къычырыкъ кёклеге…

Чууакъ кёкле, агъарыб, чал болдула.

Къызгъа джагъын болгъан къобуз джараны,

Бирге агъыб, къан бла джангур джууудула.

Кюн бугъунду… Къобуз джара ахсынды…

Ахсыннганы кебин болду тартыугъа.

Къобуз да ёлдю, суууб баргъан къыз къолда…

Кёмюлдюле мийик таула джарсыугъа.

Джыладыла кёк да, джер да - табигъат.

Кёкден тюшген джыламукъду, суу тюлдю.

Джыладыла джашлыкъ, тюзлюк, ариулукъ…

Бу джылатхан адам тюлдю…Да кимди!?

Дёле тартыу… Ол ачы кюн, ишексиз,

Уюгъан энг къан бла бирге тиекде.

Орналгъан эд, сени орнунгу сыйырыб,

Хатерсиз окъ назик эгеч джюрекде.

Кёк бла джерге кёпюр болгъан джангкъылыч,

Алыб кетген болур сени Чолпаннга.

Окъ тийсе да, сени сокъгъан къобузгъа,

Сен ёлгенсе, дерик тюлме бир джаннга.

Дерик тюлме. Тартыу, джюрек талпыуча,

Джан тылпыуча, кёкде джашау этеди.

Джюреклени тёрлеринде турмаса,

Джулдуз болуб, мийик кёкге ётеди.

Дёле тартыу… Тартыуланы тартыуу,

Тау къобузну сёнгюлмеген джарсыуу.

Окъ бла сени джурун-джурун этгенле,

Бир ишексиз, джаханимге кетгенле.

Джаллатлыкъгъа эжиу бол, деб тохтагъан,

Мурдарлыкъгъа джабыу этиб ойнагъан,

Ол кетгенди кюнден джылыу сезмейин,

Джашау аны, ол джашауну кёрмейин.

Дёле тартыу… Сени излей, соруулай,

Тау элледе хапарынгы айтайым.

Сени согъа ёлген къызны атына,

Бер эркинлик, сени атынгы атайым…

6

Къобуз… Къобуз. Таулу къызны тылмачы,

Сени юсюнгден джыр этерим келеди.

Билемисе, джюрек тамам къыйналса,

Джыл-джол, демей, не узакъны да кёреди.

Мен да кёрдюм…Алай а сёз табмайма,

Ол джарагъа байлау этиб байларча.

Къобуз джара…Къаллай ачы джарады…

Къайда ол сёз, дарман этиб джагъарча?

Къобуз… Къобуз… Къууанч кюнню нёгери,

Сени джаранг – къыз джюрекни джарасы.

Сени орнунг бу дунияда, билеме,

Ёмюрлюк бла сюймекликни арасы.

Ненча кере уллу арбаз тойлада

Джаш санланы ойнатханса согъулуб!

Майна, къара, кёзлеринден таныйма:

Амма тебсейд, турса да тынч олтуруб.

Къобуз! Къобуз! Минги тауча, Къобанча,

Къадау ташча, багъалыса таулугъа.

Ма бюгюн да джюрегими улутад

Аш болгъанынг узакъ кюнде джаллыгъа…

2003

АКЪ ЧЕПКЕН

(Баллада)

Д

жашлыкъ бизни эркелетген кюнледе,

Насыб берген сезимлеге къууана,

Муратланы джулдузлагъа джашырыб,

Айланаек, джаз да бизге сукълана.

Сен сюйюучю акъ чепкенни да, кийиб,

Мен, ышара, чыкъсам сени аллынга,

Дуния сеннге артыкъ сейир кёрюнюб,

Къууанч джырла джырлай эдинг сен манга.

Ол сагъатда аз да инджиу болмайын,

Хар къайда да джылы аяз ургъанча, 

Кёрюне эд экибизге къыйынлыкъ,

Джер юсюнде унутулуб тургъанча.

Къазауатха - къанлы джолгъа - тебрей сен:

«Акъ чепкен бла ашыр», - дединг, ышара,

«Уллу саугъа келтирликме!» - деб кетдинг,

Хорлам бла келлигинге ышана.

Муратларым, нёгер болуб, кечеме,

Иш юсюнде кюнлерими ашыра,

Сакълай эдим, насыбыма ышана,

Акъ чепкеннге къоркъуууму джашыра.

«Джурту ючюн джан бергенди», - деб келди

Аман хапар, джюрегими къуу эте.

«Насыб кюнле аллындалла, келликме,

Сакъла мени», - деген эдинг, сен кете.

Ийнанмайма… Окъ да келиб тиелмез,

Кёзю къыймаз насыбымы кесерге!

Джулдузлада асыралгъан муратла

Боллукъ тюлле анда къалыб кетерге!..

Акъды бюгюн, чепкенимча, чачым да…

Сени атынг джюрегимде - джашайма. 

Сен сюйюучю акъ чепкенни да кийиб,

Джулдуз учса, аны аллын сакълайма…

1984

ЭСКИ  БЕШИК

(Баллада)

Д

жангыз джашы, юй болса деб, ашыгъа,

Къарт устагъа ана бешик этдиргенед…

Ол устаны бешиклери ариу   элле,

Улан, туудукъ сакълагъаннга саугъа элле!

Тилек бла башлай эди хар бешигин,

Оюула бла джасай эди хар тешигин.

Бешиклерин эл санай эд огъургъа,

Бермей элле анга заман солургъа.

Алгъышлары боза кибик, кеф бере,

Къарт биле эд хар сабийни сыйын кёре.

Ах, ананы муратларын бирден оя,

Кетди джашы къазауатха, джанын джоя...

Бир окъ джашын, туудукъларын да

            ёлтюрдю,- 

Бешикге да къаратонлукъ келтирди…

Эски бешик... Анда сабий джатмады.

Эски бешик.. Ана джюрек чакъмады.

Эскид бешик - амма белляу айтмады...

Кимге айтсын?!  Джашы юйюне 

къайтмады... 

Туумай ёлген туудукълары - 

    джюрегинде,

Джашлай къалгъан джангыз джашы -

              тилегинде.

Амма джашайд бешиги бла ушакъ эте...

Осиятын анга этерик болур, кете...

2001

ЧИЛЛЕ ДЖАУЛУКЪ

(Баллада)

1

Х

ар къызныча, джаулукъну да,

Барды энчи джазыуу.

Кёк джазныча, акъ тангныча,

Къууанчлары, джарсыуу.

Къызны эки имбашында, 

Къуш къанатча, бюгюле,

Акъ джаулукъну чачакълары,

Толкъун-толкъун тёгюле,

Абезекге хурмет къоша, 

Джылтырай-джана тойда! 

Кёз къамата, нюрюн чача. 

О, анга джетген къайда!

Чилле джаулукъ бир джазгъы кюн,

Къыз кёзлени букъдура, 

Кирди отоугъа... Тойну, харсны 

Джашха-къартха джукъдура. 

Келинчикни ау джаулугъу -

Тойлу ингирни джомагъы. 

Акъсакъал къартны ауузунда - 

Алгъыш сёзню омагъы. 

2

Кюн бла кече - заман ёлче - 

Алмашдыра бир-бирин 

Ётедиле. Къайдан билгин, 

Къайсы неге элтирин?.. 

Къайдан билгин... Ма къазауат

Кирди сормай эшикден. 

Джуртну джакълай, сабийле да 

Къобмазламы бешикден?

Джангыз къалды джангы келин, 

Ау джаулугъу - бойнунда. 

Бюгюн-тамбла, дей билмеген 

Сабийчиги  - къойнунда… 

Таукеллиги ашыкъдыра, 

Ушаб, тамам тау къушха, 

Чилле джаулукъ, сени ючюн да 

Кирди джигит урушха.

...Аман хапар иесин табар... 

Этсе да, иги джора, 

Джаш келиннге писъмо келди - 

Юч мюйюшю -  юч джара! 

Аны бла къоймазлыгъын 

Сезмей антсыз къадарны, 

Тангны аллына къарады, 

Андан сакълаб мадарны.

Танг атса уа... Танг атмады.. 

Ол да болду джаралы - 

Ол эртденни уятдыла

Ит улуу бла таралыу.

Уруш отну джилтинлери –

Окъ джангур бла къан тамчы. 

Бу тангны атмай къалгъаны - 

Джюрекге тийген къамчи.

"Сау къал..." -  дерге заман бермей 

Туууб ёсген джерине, 

Чыгъардыла арбазындан - 

Джаулукъ тюшдю  белине. 

Ариу кёзле - тузлу кёлле - 

Толдула терк.  Джыламукъ 

Шоркъа болуб къуюлду да,

Джибиди Чилле джаулукъ.

"Нек келди элсиз къыйынлыкъ?"

Ана эштди джууабха:

"Кебинлигинг да белингде,

Мин дженгил темир атха!" 

Темир  джол а... Темир харсы, 

Темир  хархы тохтамай,

Алыб кетди къум тюзюне,

Ким деб, нек деб, къарамай.

Алыб кетди... Артда къалгъан 

Хар къычырым къычыра.

Алыб кетди, учуз этди,

Адам атны сыйыра. 

Джурту барны - табыры бар,

Къабыры бар, аты бар.

"Туугъан джер!"- деб таралгъанны

Басханы - джар, кёрю - тар.

"Иги джора болду джара...

 Ау джаулугъум, не кёрдюк? 

Айтханлары керти эсе, 

Сен - кебинлик, мен – ёлюк. 

Этгенлери терсди... Терсди!

Джюрегимде – тюйюмчек! 

Ёмюрде да болмаз джюрек 

Учузлукъгъа юренчек.

Джаллы кибик, ачлыкъ джетди 

(Ах, къанлынга ол джетсин): 

Бир къабыннга берди ана  

Ау джаулукъну... Не этсин?! 

О, не этсин? Джаулугъу да 

Биреу къолда "къаралды":

Кёзлери къарангы этиб, 

Ана анга аралды...
3
Бир эртденде терезеден

Юйге узалды кюн таякъ:
"Тейри эшик ачылгъанды! 

Кёлтюр, ана, бал аякъ! 

Джуртунг бла сени ортангда 

Кёпюр болду джангкъылыч! 

Санларынгы тире, ийнан

Тюлдю хапар джангылыч!"

Джолгъа тебрей, Ау джаулугъун, 

Излеб, табыб, ызына 

Сатыб алды. Къалай кетсин 

Аны къысмай башына? 

Къара эшмеси - кюмюш чалыу... 

Кюзгю къалай алджасын?

Терсге "терс" деб айтылгъан кюн, 

Не деб, къалай алдасын?

"Чилле джаулукъ - къууанч белги?"- 

Деб тешди да, къызына 

Берди ана. Чыкъды джолгъа, 

Къарамады ызына. 

Чыкъды къыз да, узакъ джолгъа,

Акъ джаулукъгъа бёлениб, 

Танымагъан ёз джуртуна, 

Анасыча, кёллениб...

1985 

АЙТМАСА ДА АЙЫРТЫБ

(Баллада)

А

йланады, излеб, къызчыкъ анасын,

Элден элге элтедиле умутла.

Ингир болуб, бир тыш элде, орамда

Къалды къызчыкъ, нёгерлери - булутла.

Къыйын заман…Къазауатны джыллары:

Бегибдиле терезеле, эшикле.

Джокъду таууш… Анала да, алгъынча,

Белляу айта, тебретмейле бешикле.

Бир эшикни къакъды сабий. «Кимсе?» - деб,

Бир тунакы таууш келди  къулакъгъа.

«Эшиклени бир ач, ання…» - деб къызчыкъ,

Кёз джашларын тёкдю джаулукъ къанатха.

Чыкъды ана, башха тилде сёлеше,

Ызындан да – мыдах сабий кёзчюкле.

«Кир ичгери, олтур, аша, балам», - деб,

Аны аллына салды будай бюртюкле.

Къызчыкъ, джылай, бюртюклени чёблейди,

Къазауатха сабийлигин сыйыртыб.

Башха тилде «джылама» деб, тилейди

Гитче джашчыкъ, айтмаса да айыртыб.

1985
АНА ДЖЮРЕК

(Баллада)

Б

утакъларын

Шыбла къыркъгъан терекге,

Сыйлы ана,

Сени ушатдым, кеч мени.

Джюрегинги 

Къуу этген ачыуланы

Мен сеземе

Эки  кёзюнгде сени.

Джарсыулу ызы

Ёлюм себген урушну

Кетмегенди

Тиймей сеннге, къатынг бла.

Джашларынгы, 

Къазауатха ашырыб,

Ётдюргенсе 

Уруш джолну къанынг бла…

Ана джюрек

Сау дунияны аулайды,

Ол излейди

Къайтмай къалгъан джашларын.

Бюгече уа

Къайсы джолда барады?

Ташха, суугъа айта болур хапарын…

Къазауатны

Аджаллы джолларында

Къаладыла

Джашла, ана джюрекле.

Къурумасын тыбырым,

Келликле, деб,

Орнаталла ана къолла

Терекле.

Эй, къанлы джол,

Аналыкъны сыйырдынг,

Ол насыбны 

Толу сезген анадан…

Ана джарсыу

Ана бла ёллюк тюлд –

Джер ачыйды 

Толгъанды да джарадан…

1981

   ЁМЮРЛЮК ОТ

Ё

мюрлюк от... Аскерчини къабыры

«Белгисиз» деб айтадыла атына.

Белгисизди туугъан эли, тыбыры - 

Белгилиди кертилиги антына.

Ёмюрлюк от - джюрек оту джигитни, 

Сюймеклиги джаш джюрекни джашаугъа, 

Джукъланмазлыкъ ариу, назик сезими 

Чууакъ кёкге, сюйгенине, саулагъа.

Ёмюрлюк от - джаныб тургъан эсгертме,

Хорлам ючюн атын, джанын бергеннге,

«Адам улу, энтда этме къатылыкъ...» -

Дейди къабыр, дейди оту эштгеннге.

Ёмюрлюк от... Аскерчини къабыры... 

Сюелеме, тилсиз болуб, сын болуб, 

Сюелеме, аскерчиге ат сайлай, 

Джюрек эрий, асыл сезимден толуб.

1985

МУЗЕЙДЕ

К

есин таныб, музейдеги суратда,

Кёрлюкме деб, болмаса да муратда,

Бир тиширыу бек къыйынлы сыфатда

Шыбырдады: «Ма ол менме, менме…» - деб.

Джыламугъу «сокъур» эте кёзлерин,

Джылагъаны ангылатмай сёзлерин,

Адамла да анга буруб эслерин,

Къайтарады: «Менме, менме, менме!» - деб.

Эки сабий, ызларындан да ана,

Къазауатдан къарайдыла бери ала.

Бомба тийген юйлери да, оюлуб,

Сорадыла: «Нечик болду былай?» -  деб.

Къазауатны къол ызы – эски сурат…

Тиширыуну къалмай бетинде къууат,

Бюгюн джангы башланнганча къазауат,

Тохтаялмай джылайды: «Ол менме!» - дей…

ДЖЫРЛА, АТАМ

А

там, меннге джашлыгъынгдан –

Къазауатдан хапар айт.

Тюнененге, мени алыб,

Бир кесекге бюгюн къайт.

Мен таныгъанлы джюрюйсе

Кърау ургъан чач бла.

Ауушдуруб, кёк джазынгы

Эртде келген къач бла.

Аскер тенгинг дженгил-дженгил

Тюшед сени эсинге.

«Аныча эки джашадым», - 

Дейсе хаман кесинге.

Мен да болдум тамада эгеч

Сени ёлген тенгинге.

Атын айтсанг, джыламукъла

Келедиле кёзюнге.

Джырла, атам, джырларынгы…

Сюйсенг, эжиу этейим.

Тюнененгден келлик кюннге

Джырларынгы элтейим.

1981 

КЪУРМАНЛЫКЪГЪА

КЕСИГИЗ ДА...*

"Д

жазыу арбагъа джегилиб, 

Джуртну атдыкъ... Къайтыб табдыкъ. 

Джерибиз бар! Юй да болур,

Топурагъындан кюсеб къабдыкъ,-

Чегет ичин зынгырдата,

Ауаз береди къарт алан, - 

Юй, рысхы да бола барыр - 

Джуртундагъы тюлдю джалан!

Кийик чегет уллу эл болур, 

Мен ёлсем да,  сиз кёрюрсюз! 

Тыбырлада от джандыра, 

Чырахтаннга от юрюрсюз. 

Къадау ташха сау къайтханла, 

Бизге къурманлыкъ керекди! 

Миллетни уллу къууанчын 

Бу чегет керелерикди. 

Бу чегетни къурманлыкъгъа... 

Кесигиз да... юйле ишлегиз? 

От джагъала салгъынчы уа 

Къууанч джырланы "тишлегиз"!

Орнатмагъан терегинге

Балта салма,  дейбиз, къартла. 

Бюгюн аны бузугъуз сиз,

Кечсинле Аллах бла нартла..."

Ауадыла нарт терекле,

Тамырларын джерде къоюб, 

Джангыдан ёрге турургъа

Эшик болуб, бешик болуб!

1986


* Джангы Джёгетей элни биринчи къазыгъы 1957  джыл урулгъанды - кёчюб келген джёгетейчиле, кирир джерлери болмай, чегетге тюшюб, алайда эл къурагъандыла.

ТУУГЪАН КЮНЮМДЕ

Н

арт джуртуму белгиси - Минги тауну - 

Этегинде туумагъанма, ай медет. 

Ол насыбны бермегенди къадарым, 

Ата уя уа - кимге да энчи джандет. 

Мен туугъанма джайны исси кюнюнде.

Къарт Манасны туудугъуну юйюнде.

Къыргъыз амма, сеннге нечик разыма: 

Мен туугъан кюн, болуб, анама билек, 

Тунчукъмазча джюрегинде джангы сезим, 

Тилегенсе экибизге да тилек. 

Анама: «Джуртунга джол табхын», - деб, 

Меннге да: «Ал сёзюнгю ёз джуртунгда 

                                             айтхын», - деб.

Джаратылыб, джюрегини тюбюнде 

Тауларына тансыкъ болгъан ананы, 

Нартла джери, туугъунчу да сезгенме, 

Болгъанынгы меннге сен эм багъалы. 

Ата джуртум - Къарчаны Кюн бешиги, 

Дуниягъа кёз ачдыргъан эшиги.

Джуртундагъы шоркъа сууну татыуун, 

Тартыуун да, салыб, бешик джырына, 

Ана тилде Ата джуртну юсюнден 

Анам джырлай къыргъыз элде къызына...

Сюймеклигим сеннге тюлдю бир сезим  - 

Къууанчынг бла джарсыуунг - меннге дерсинг.

Тахсасы кёб Къадау таш бла, джюклениб,

Этилгенди джашауумда баш антым. 

"Туугъан джерим!"- дейме сеннге, тау ёзен, 

Нарт элинде аталмаса да атым. 

"Туугъан элле экидиле сеннге, балам, 

Артыкъ халал бол сен..."- дейди меннге анам.

Джыламукъда тунчугъалла ана сёзле - 

Унутулуб къалмагъанла озгъан джелле. 

Къазауат да, къыркъ ючюнчю джыл да эсде: 

Тюблери бла кюйген шахарла, элле... 

Кюн чыкъгъаннга баргъан агъач гюрбеле... 

Ичлеринде - тиширыула, сабийле...

Туугъан кюнюм анда... узакъ джуртлада…  

1987

 ТАМБЛА КЮНЮНГ БИР ОНГСА

                       [image: image24.png]



Т

аджал халкъым, джюрегимден ётдюрюб, 

Джарсыуунгу джыйдым "Бушуу китабха". 

Джюрегинги ургъанына тынгылай, 

Сюймеклигим ёсдю сеннге джюз къатха.

Джуртсузлукъну, джырсызлыкъны ачыуун, 

Учузлукъну саула бла сынадынг... 

Ёлгенлени хар бири бла, бир ёлюб, 

Бу дунияда ахрат азаб санадынг.

Не чексенг да, адамлыкъны джюгенин 

Иймегенсе, олду дууанг джолунга. 

Къамадан да, герохдан да, дертден да

Бек джарашад ма ол джюген къолунга.

"Бушуу китаб"... Аны отха атарем, 

Ол кюйген бла джюрек джаранг сау болса.

Алай  а ол - джыламукъ кёл - джанармы?..

Джанар эди, тамбла кюнюнг бир онгса.

1997

ХАЛКЪЫМА

С

ени юсюнгден ёрге туруб айтайым – 

Халкъым, сеннге сюймеклигим уллуду. 

Къыйырсызды джюрегимде къууанчым - 

Нартла джери бюгюн насыб къоллуду.

Джырларынгда, таулу халкъым, эштеме 

Тауушларын ийнакъ тилли сууланы. 

Халилерин толу алгъанса кесинге

Кёкню сюйген батыр кёллю къушланы.
Ышаныбма, Минги Таугъа мийиклик

Келгенине, халкъым, сеннге къууана.

Шам Къарачай - деу къралны уланы –

Тамбланга да мен къарайма, сукълана. 

Тилинг, джырынг, сагъышларынг - меники! 

Джюрегимде ургъан къаным - сеники!

1987

ДЖЫР  КЪАЛАМЫ  ИШЛЕЕЛСЕМ…

С

юймеклигими сёзле бла

Ачыкъларгъа джетсе фахмум,

Мен джыр къала салыр эдим

Тауларынгда, Ата джуртум.

Булбул кибик, тёгер эдим

Мен кёлюмю джырларымда.

Сюймекликни эсгертмесин

Ишлер эдим тауларынгда.

Сеннге уллу сюймеклигим

Къанат бере джырларыма,

Сакълар эди ол къаланы

Ёмюрлени узагъына.

Джыр къаламы ишлеялсам,

Этер эдим халкъгъа саугъа.

Ол заманда: «Насыблыма!» - 

Деб айтырем тюзге-таугъа.

Сюймекликни сёзле бла

Ачыкъларгъа джетсе фахмум.

Мен джыр къала салыр эдим 

Кюнлю уям – Ата джуртум.

1974

СЮЙМЕКЛИГИМ  ДЖЮРЕГИМДЕ  

ЁСГЕН  ТЕРЕК…

К

юнню джерге сюймеклиги

Атдырады сейир тангны.

Джерни адамгъа сюймеклиги

Келтиргенди ариу джазны.

Ата джуртха сюймеклигинг 

Ётгюр этед джюрегинги,

Адамлагъа сюймеклигинг

Таза этед иннетинги.

Ата-ана сюймекликден

Башланады хар бир насыб.

Джашау тамал сюймекликди,

Бошалгъанды ол сыналыб.

1970

* * *

Т

аулагъа сюймеклик

Минг сезим сынатады.

Узакъдан джарыгъы

Джолуму танытады.

Мийикге талпыныу

Къанатла битдиреди.

Меннге ол сезимни

Нарт тауум келтиреди.

Акъ башлы ариу тау.

Джашауну къууатыса,

Мийикни сюйгенни – 

Таулуну уясыса.

Эм алгъа анам бла

Тауланы таныгъанма.

Алагъа баш ура,

Джыр джаза башлагъанма.

1974

КЁК ИНГИР

К

юнню джилтин кирпиклери,

Тау артындан къараса,

Терезеден шош ингир 

Къутас чачын узатса;

Терек бутакъ, бешик болуб, 

Белляу айтса чыпчыкъгъа;

Чууакъ кёгюм ал джулдузун 

Саугъа этсе къызчыкъгъа;

Сабий кюлген къууанч таууш 

Сагъышымы хорласа;

Къарт атам да, эжиу эте, 

Ингир джырын джырласа;

Кёк тауларым акъ башларын, 

Салам бере ачсала;

Кёкге ёрлеб, джылы джелле 

Булутланы чачсала;

Шоркъа сууум, махтанмайын, 

Кирсизди деб, суууна, 

Кесин саулай саугъа этсе, 

Меннге - тауну къызына… 

Къууанама ингирине 

Таулу джуртум, элим деб. 

Таш джолунгу, бай къолунгу 

Сыйлайма мен, джерим деб.
1976

ДЖЫРЫМДА...

Х

ар тангы иги умут 

Туудургъан бу Джуртну, 

Ашхамы таурухха 

Ушагъан бу Джуртну, 

Бу Джуртну джулдузу, 

Кёзлеча, джылытхан 

Тансыгъым сёнгюлмей,

Сюеди джюрегим.

Сизни ючюн артыкъ бек 

Сыйлайма бу Джуртну, 

Термиле ёлгенле, 

Суууна бу Джуртну. 

Тансыкълыкъ кюуледен 

Къургъагъан эринле,  

Киресиз тюшюме,

Тюшесиз джырыма. 

Джырымда…хауасы,

Ауазы бу Джуртну.

Ал сёзю джюрекге

Кюч берген умутну.

Джырымда... алгъышым

Акъ чакъгъан балийге,

Тюнене дегенни

Билмеген сабийге.

1984

* * *

А

та джуртум...

Ана тилим...

Тюз оюмну тутуб учун,

Билгенле хар сёзню кючюн:

"Тилни ананы кёзюнден,

Джуртну атаны кёзюнден

Кёрюрле келген тёлюле", -

деген болурла…

Тюздюле!

Ана тилим – мени  диним,

Ата джуртум - джюрек отум.

1981

«ФАТИМА» АТНЫ…

Д

жёгетейден мен тургъан джурт узакъды… 

Джёгетейде кёк теренди, чууакъды.

Джулдузлары ана кёз бла къарайла, 

Джюрегиме, сюймекликча, джарайла.

Джёгетейим – Джетегейли джулдузум,

Мен да сени джырлай билген бир къызынг.

Ал джырымы сеннге атаб этгенме,

Умут таудан сен болушуб ётгенме.

Джюрек къылла мында джырла эшелле, 

Мында тангла джарсыуунгу эштелле.

Кюн джарыгъын атам мында кёргенди,

«Фатима» атны меннге мында бергенди.

Джетген кюнде ант къарнашым - Джёгетей,

Джазыууму джазгъы чагъы - Джёгетей.

Мында джангур башымы кёб джуугъанды,

Джылы аязчыкъ ызымдан кёб къуугъанды.

Джёгетейим – Джетегейли джулдузум,

Сенде къалыр джашау сырым, джыр ызым.

Энтда кёбдю мени сеннге айтырым,

Хар къайдан да келед сеннге къайтырым…

Мен тургъан джурт Джёгетейден узакъда,

Къайтырыкъма, кёб къалалмам къонакъда.

Сюймекликге бёлегенме атынгы,

Сени бла байлагъанма антымы.

2003

Москва 

* * *

С

юймеклигим - джюрегимде

                                  ёсген терек.

Джыл озгъанча, ол да ёсе барады.

Халкъым - джаным,

Атынг джюрек къанымда!

Аманат бол  сен  Аллахха къуру да.

Джазыу сени не тюрлю да

                                       сынады,

Чыныкъдырды - сатды, атды, унутду. 

Ачыу отха нарт башынгы салмадынг,

Бюгюлмединг, джыгъылмадынг,

                                        сынмадынг. 

Къарча юзюгю! Уллу Аллахха -

                                        минг шукур,

Тёзюмлюсе, тюлсе ачыулу, сабырса. 

Таш бла ургъанны, аш бла ура келесе.

Нарт энинги сыйын сакълай билесе!

1999

* * *

Т

ууамылла шам джуртумда Сулахатла…

Халкълары ючюн, джан аямаз таукел къызла? 

Ёсемилле тау   элледе   Орайдала?

Халкъны эсинде къояр ючюн, асыл ызла?

Сатанайла, Халиматла болаллыкъла 

Бюгюн садрач бешикледе джукълаймылла? 

Эс табдыра, джол кёргюзе джашар къызла 

Ашыкъмайын кёзюулерин сакълаймылла?!

Акътамакъла, Айджаякъла, джукъ сезмей, 

Ойнаймылла джылыуунда кюн бешикни?

Къарачайда Исмаилла, Джатдайла 

Ёсдюрюрге ача джазыу эшикни?

2001

ДЖАТДАЙ

С

ени юсюнгден аллай хапар айталла: 

Атха минсенг, ат териси болгъанча.  

Азат джанынг чырт ушатмай зорлукъну, 

Зорчулагъа уллу къоркъуу салгъанча.

Аджал кибик, терк джетгенсе, дейдиле, 

Зорлукъ этиб, къутулургъа сюйгеннге. 

Къарангыны, тубанны, джангурну да

Нёгер этиб, аманлыкъгъа сингнгеннге.

Къарачайны джер чеклерин, хазнасын, 

Эркинлигин, юйюнг кибик, джакълагъан.    

Артыкълыкъгъа, джаллатлыкъгъа джол бермей, 

Халкъ намысын, джанынг кибик сакълагъан.

Сюйгенле да, сюймеген да, къоркъгъан да, 

Дууаныча, къайтаргъанла атынгы.

Ётгюрлюгюнг Къарачайда айтылыб,

Сормагъанлай, таныгъанла хатынгы.

Заманнга да джол кёргюзген азатлыкъ, 

Сырынг эди, джол нёгеринг, ант къарнаш. 

Тау башлача, акъбаш къартла айталла: 

«Бир ёмюрде бир тууады аллай джаш!»

Джигитликге джолну ачхан акъылды, 

Ётгюрлюкге элтген - джюрек къанатла. 

Адамлыкъны асыл сезим багъады, 

Нёгер элле сеннге, Джатдай, ол шартла...

Саулай халкъынг кёчюрюлген харам кюн 

Хариб къартла, Аллахдан да, тюнгюлюб:

«Ай, былайда Джатдай керек эди...» - деб,

Тыхсыгъанла, сени эсге тюшюрюб.

Къуру кёкде туумайдыла джулдузла,

Бир-бирледе джер да болад джулдузлу. 

Миллетини насыбы ючюн туугъан 

Джулдуз эди Джатдай Байрамукъ улу.

Джигит Джатдай! Атынг, хатынг ётдюле 

Халкъынг бла бир ёмюрден бирине. 

Харам-халал деб сёлешген да сени 

Сюйюб къарнаш этеригед кесине.

Сени джанынг къайтырыкъды таулагъа 

Башха ат бла, не сыфат бла болса да. 

Тау къуш кибик, таусуз джанынг унамаз, 

Джигитлигинг башха ёмюрде къалса да.

Айтыулада аты къалгъан Татархан 

Джигит Джатдай, ол сени ант къарнашынг.

Къарачайда тууарыкъды, билеме, 

Сеннге ушагъан джигит, батыр  - 

тин джашынг. 

2002

"АКЪТАМАКЪ"

Семенлени Исмаилгъа

О

лтурама мен терезе джанында, 

Марал джангур тереземи къагъады. 

Къулагъыма джауум таууш келмейди –

"Акътамакъ" джыр джюрегиме "агъады".

Бу макъамны Исмаилгъа, ишексиз, 

Шыбырдагъан болур эди тау шоркъа.  

Ол да анга, сёзле эше, къууана, 

Ёмюрлюк джыр джюрек тёрюне саркъа.

Акъджал булут, джая къобуз болгъанча, 

Суу тамчыла - аны сейир къыллары, 

Согъадыла  "Акътамакъны" таралтыб -

Ёмюрлюкдю сюймекликни ызлары.

Олтурама мен терезе джанында, 

Джюрек халым кесиме болуб джомакъ. 

Унутханма джылларымы, атымы, 

Болгъан кибик, кесим ариу Акътамакъ…

2002 

КЕСИМЕ АЙТАМА…

Байрамукъланы Халиматны 

эсге тюшюре

С

юйген адамынг Сёз къоюб кетсе, 

Кетсе, къайтмаздан, керти дуниягъа. 

Джюрек къозгъалыб, тансыкъ болгъан кюн,

Джылаб олтурма, кир Сёз уягъа.

Джюрегин сени къол аязынга,

Салгъанча кёр да,  китабын окъу.

Аны ауазы бла сёлеширикле 

Джансыз тизгинле, джан кириб, толу.

Эт сора ушакъ, айт кёлюнгдегин,  

Сорууларынга ала да джууаб 

Этерикдиле. Сен да боллукъса, 

Тансыкълыгъынгдан ичгенча сусаб.

Ичгенча сусаб... Этгенча ушакъ! 

Эки кёзюн да кёрлюксе! Узакъ 

Сюелиб, сеннге къараб тургъанча, 

Кергенча сеннге тансыкълыкъ къучакъ...

Ол айтхан Сёзде джашайла, ийнан, 

Аны ауазы, инсан хауасы. 

Шам дуниягъа сюймеклиги бла

Сен кёрмей къалгъан джюрек джарасы...

2002 
КЕРИМ БЛА УШАКЪ ЭТЕ ТУРАМА
Отарланы Керимге

Д

жазыуну эшген джашауну чархы 

Кимге, неге да этеди оноу. 

Ёлюмсюзлюкде ызын къоялгъан 

Заманны этед кесине улоу.

Къанатлы сёз да Айча, Джулдузча, 

Джашаб турады билмей ёлюмню. 

Алтын сёзлери джашарыкъдыла 

Таулу халкъы бла Отар Керимни.

Джашарыкъдыла, аны кесича,  

Бир билек бола, бир тёре бола. 

Сюймеклиги уа, Кюнча джылыта,

Джангы тёлюге тин ата бола.

Поэт джюреги... Ташада тюлдю, 

Къол аяздача - китабларында. 

Керим бла ушакъ эте турама - 

Джашау бир кёбдю айтханларында!

Джюрек талпыуу, сёзледе уюб, 

Ол заман чарсда чачылмай джашар. 

Аны назмуда сезерик улан 

Таулу Керимге бир кесек ушар... 

Керим бла олтуруб, ушакъ этеме, 

Назмуларында эште ауазын. 

Атамы кибик, сеземе аны 

Джарсыу джюгюне джегилген джанын.

Ушакъ этмейме, сакъ тынгылайма - 

Ол айтырыкъны айталмаз башха! 

О закий Керим, сюйген джуртунгда 

Тил битдирелген терекге, ташха!

2001 

КЪУЛИЙЛАНЫ  КЪАЙСЫННГА

К

ерти поэт ёмюрде да ёлмейди,

Айча, Кюнча, ол къалады дунияда.

Ёз сёзю бла, ана къолча, джылыта, 

Джашаб турад ёмюрлюкде – саулада.

Кюн узатхан нюр таякъча, сылайды,

Сейир сёзю башынгы тюл, джюрекни.

Джюрегингде, джазгъы кюнча, чакъдыра,

Игиликге бутакъ керген терекни.

Керти поэт ёмюрде да ёлмейди, 

Бир сансыз кюн сансыз-сансыз тууса да.

Таула кибик, ол джашайды, бюгюлмей,

Гырхы джеллей, ачы джарсыу къууса да.

Сейир джанын, сёзлерине юлешиб,

Тюб-тереке этед аны саулагъа.

Сёзю ёлмесе, ол кеси да джашайды –

Джокъду ёлюм таудан саркъгъан суулагъа.

Поэт джюрек, ол заманны базманы,

Ариулукъну, ауурлукъну ёлчелей,

Бир ёмюрден экинчиге ётеди,

Джарсыуланы кесине ала, энчилей…

2002

САУ БОЛ…

Хубийланы Магометге 

(Аланнга)

Д

жюрегими толусу бла 

Ачмагъанма сеннге ичин. 

Мени иги билмесенг да,  

Сау бол, джашагъанынг ючюн.

Гитчеликден билген игид 

Адамлыкъны уллу кючюн. 

Анга сен юретмесенг да, 

Сау бол, джашагъанынг ючюн.

Адамны джашауу толу 

Болад, сюйсе, тутхан ишин. 

Билмей эсенг да халымы,

Сау бол, джашагъанынг ючюн.

Джарыкъ, мыдах кюнлеримде 

Сени бла ушагъым ючюн, 

Къатымда болмай эсенг да, 

Сау бол, джашагъанынг ючюн.

Керек кюнде сен джолунгдан

Къайтмасанг да, мени ючюн, 

Башхалагъа насыбса сен, 

Сау бол, джашагъанынг ючюн.

Сени юсюнгден сагъыш этсем,

Джюрек бай болгъаны ючюн, 

Мен минг кере къайтарама: 

Сау бол, джашагъанынг ючюн.  

1980 

* * *

Д

жазыучуну джазыуу

Ушамайды джазлагъа.

Джан, джюрек тынчлыкъны да,

Къойгъанды башхалагъа.

Тилим, эним, джырым деб,

Узакъ къараб ахсына,

Ол халкъыны аллында

Барад ачый, ташсына.

Джюрек кёкге узалса,

Бирле джарсыу эшелле,

Ауур, сууукъ сагъышла

Аны  джерге бюгелле.

Бюгюн бла тамбланы

Ортасына ол - кёпюр.

Джюрегине айтады:

Неди амал? Элт, кёлтюр.

Артдан келе тургъанла,

Ол тюз болур, демейле.

Бюгюнден къараб ала,

Тамбла кюнню кёрмейле. 

Джазыучуну джазыуу

Ушамайды джазлагъа…

Тамбла кюнюн халкъыны

Ышанады азлагъа.

2003

СЁЗ БЛА КЪАМА

С

ёз бла къама.

Сёзюм болсун кюйсюзлюкге

Къамалы,

Терсни тюзге бурурлай,

Болсун аны амалы.

Сёз бла къама...

Терс зат кёрсем,

Сёзюмю къаны тама:

«Огъай! Огъай! » - деб айтама,
Сёзюм - къама. Сёзюм - къама!

Башха къама джюрюмесин

Аламда.

Ма ол иннет  хорласын

Хар адамда.

Сёз бла къама…

* * *

М

ени ёсдюрген тыбырны, 

Джуртумда хар бир къабырны, 

Атамы - джашау тамырны  -  

Сыйлайма, сыйлайма джюрекден,

Атымы сюйюб айтханны,

Мени ючюн джолдан къайтханны, 

Къолумдан туздам къабханны, 

Сюеме,  джюрегим  джылына.

Къолумда эски къаламны,

Тенгимден келген саламны, 

Атала сюйген макъамны 

Кёреме неден да багъалы. 

Джашаугъа - эм баш саугъагъа,

Халкъымда ёлмез шартлагъа, 

Таулагъа - ёхтем нартлагъа, 

Атайма, атайма джырланы.

1989

АТА  ЮЙЮМЮ ОРАМЫ

С

абийлигим ётген сыйлы орамым,

Хар неме да, ана кибик, чыдагъан.

Узакъ кетген, энди сейир кёрюннген

Кюнлеримде кёб халымы сынагъан.

Джаланаякъ, бурмабаш сабийлигим,

Энтда, майна! Сабийле бла ойнайды.

Къолунда да уллу бусхул гинджиси,

Ауузунда да… нызы чайыр чайнайды.

Джангур джауа, мен да чыгъыб орамда,

Аякъларым къолан болуб балчыкъдан,

Ненча кере ары-бери чабханма…

Тюшедиле бары эсге тансыкъдан.

Бу орамда, тенгчикледен джашырыб,

Ал назмуму окъугъанма ингирге.

Мен джаратхан джашчыкъ билиб къояр, деб,

Бугъундуруб, сезимими тереннге.

Биринчи той - бу орамда кёргенме,

Тебсегенме ма ол тойда, уяла,

Тау тебсеуню оюуларын чыгъара,

Джюрегимде къыз сезимим уяна.

Бу орамда къарт анамы ызындан

Джылагъанма, къайтмаз джолгъа ашыра.

Таурух бла джашау башха болгъанын,

Ма былайда башлагъанма  айыра.

Сабий кюнюм – ата юйюмю орамы…

Бери  келсем, сабийликни сеземе. 

Ол кёзюуюн унутса да  къарамым,

Кенг дунияда эм багъалы орамым…

2003

* * *

Б

у отоуда меннге не да багъалыды:

Эски тапчан, зугул тепси, гулоч таякъ.

Бу тыбырда не да бирча сейирликди:

Агъач къашыкъ, джау джыккырчыкъ,

                    гоппан аякъ.

Терезеде – эски лампа, Къуран китаб,

Къабыргъада – намазлыкъчыкъ, мынчакъла.

Суратладан къарайдыла ата-баба,

Кёзлеринде ыз къойгъанла джашау чакъла.

Мен анамы джаулугъуна чырмалыб,

Олтурама: «ата юйюм», «тыбырым», дей.

Атам бла анам бир-биринден «тарыгъалла»,

«Бизни къой да, сен хапар айт, къонакъ», - дей.

«Бу къарт къатын», «Тишсиз киши», - дей ала,

Бир-бирлерин эркелете сансыз-сансыз,

Алтмыш джылны джашайдыла бирге-бирге,

Ма бюгюн да сюедиле тамам джансыз.

Мен анамы джаулугъуна чырмалыб,

Олтурама: «ата юйюм», «тыбырым», дей.

Экисине туураларындан къарайма:

«Аллах сизни  къызгъанмасын бизге», дей.
2003

СЕНИ  ЭСИМЕ ТЮШЮРЕМЕ

К

ёбню кёрген, кёбню билген, деселе,

Акъыллы адам, асыулу адам, деселе,

Джюрегимде джылы сезим къозгъала,

Сени эсиме тюшюреме, атам, мен.

Адамладан кенг турмагъан, деселе,

Не тюрлю да, дерт тутмагъан, деселе,

Джашау джолунг кёз аллыма сиреле,

Сени эсиме тюшюреме, атам, мен.

Кенг джюрекли, таза иннетли, деселе,

Ишни сюйген, эбин билген, деселе,

Кёзлеринги, къолларынгы тансыкълай,

Сени эсиме тюшюреме, атам, мен.

Джаш джюрекли, чамчы адам, деселе,

Джырны сюйген, джырлай билген, деселе,

Джырлагъанынг къулагъыма эштиле,

Сени эсиме тюшюеме, атам, мен.

Насыблы адам, Аллах сюйген, деселе,

Кёк джулдузу джарыкъ джаннган деселе,

Сени юсюнгден айтылгъанын эсгере,

Сени эсиме тюшюреме, атам, мен.

1980
МЕН ТЕБСЕЙМЕ АТАМ БЛА

Мен тебсейме атам бла 

Уллу тойда!

Кёк ингирде, кенг арбазда

Джылы джайда!

Сексан джылны кёлтюрсе да 

Имбашына,

Сукъланырчад аны аякъ  

Алышына.

Ол барады, къанат керген

Тау къуш кибик,

/Къууаннгандан мени 

эки кёзюм джибиб.../ 

Иймегенди атам  къолдан 

Джашау сабын, 

Заман анга кийдирсе да 

Къартлыкъ къабын... 

Тюшюндюре джаннга къартлыкъ 

Келмезине,

Шагъат бола, джыр бла тебсеу  

Ёлмезине, 

Къарт санларын ойнатады 

Атам тойда! 

Быллай кюнде тууадыла

Джыр, 0райда!

Кёрюнеди саулай дуния

Къууаннганча,

Тебмез таула, бери къараб,

Сукъланнганча.

Гоппан аякъ, ышартханча,

Эринлерин,

Созулгъанча, адамланы

Ёмюрлери... 

Тебсейд атам уллу тойда 

Мени бла!

Унутханды къарт болгъанын 

Кёлю бла...

2000

АНАМ, ДЖАНЫМ 

[image: image49.png]



А

нам, сеннге къысылырым  келеди  - 

Бугъунурум сени джылы къойнунгда.

Бугъунурум бу аяусуз дуниядан, 

Кёрмей, эштмей, бир кесекни солургъа.

Хуах дунияны сагъышлары чайкъагъан 

Чал башымы, анам, энтда бир сыла. 

Бюгюн сенден мен къарыулу эсем да, 

Энтда меннге, сабийгеча, бир къара.

Бара тургъан, ётюб кетген кюнле да, 

Джарсыуларын къалагъанча джаныма,

Бир-бирледе бир къарыусуз болама. 

Дарман сенсе - ашыгъама къатынга.

Бизге оноучу джазыу кесид, билесе, 

Алыб кетди мени сенден узакъгъа. 

Хуах дунияда джолоучубуз, кёресе, 

Мени салды ол тансыкълыкъ тузакъгъа.

Джаз башында, джан салгъанча, джерге Кюн, 

«Анам» десем, джашау кючден толама.  

Кёзлеринге,  ауазынга  къолунга, 

Анам, джаным, энчи тансыкъ болама.

Ауазынг бла джюрегими сылайса, 

Кёзлеринг бла - кёзлерими, джанымы...

Сыйлы Аллах, онг бер меннге анамдан 

Кёб джылланы тансыгъымы алыргъа. 

2000

АНАМ, СЕНСЕ ДЖЫРЫМ

А

на тилде болгъан ариу  сёзлени, 

Нюрлю анам, барын сеннге айтама. 

Асыл сезим, джюрегими эрите,

Сени атынга хар кюнюмде къайтама.

Сеземисе, къууанч эте джырларгъа,

Кюч табама джюрегингде, атынгда.

Ышарама, кёзлеринги тансыкълай, 

Рахат болуб олтурсам да къатынгда.

1976

* * *

А

намы анасы ёлдю…

Ол джылайды, сарын салыб,

Ол джылайды, ёксюз къалыб.

Анамы анасы ёлдю.

«Эштге эди сени амма…

Анам, эс джый…» - дейме анга. -

«Ёлсем, джыламагъыз манга», -

деген эди кеси амма…

«Тохта, ашыкъма, - дейди анам, -

Ананг ёлсе, тёгюлмесенг,

Джыламукъгъа кёмюлмесенг,

Бир кёрюрсе», - дейди анам…

 19.02.1990 

* * *

М

ен анамы джаулугъуна чырмалсам,

Башха болмай, ана джылыу сынайма.

Джылларымы, джолларымы къысхартыб,

Мен кесими сабийчикге санайма.

Ана джаулукъ… Аны атсам юсюме,

Анам этген тилеклени сеземе.

Анам барда аджашырыкъ тюлме деб,

Такъырлыкъны тамырларын кесеме.

Сау дуния, сыйыныб, ол джаулукъгъа,

Джан аурута, бирден джылыу бергенча,

Ана джаулукъ джюрегими джылытад,

Бар игилик меннге къучакъ кергенча.

Ана джаулукъ… Сен анамы сагъышын,

Сагъышларын, бирин къалмай билесе.

Мен а… Мен а айланама узакъда,

Менден эсе сен кёб джылыу бересе.

2002

ТОЙДА

Зухрагъа

К

ъанатларын кенгнге джайыб, 

Келди ингир;

Ай да чыкъды башыбыздан

Болуб къынгыр.

Той барады уллу арбазда,

Кенг арбазда -

Быллай тойла боладыла
Къач бла джазда.

Ма абезек  -  тау абезек 

Согъулады,

Кёк толкъунча, сакъ оюмча 

Къуюлады.

Чакъыралла, майна, джашла 

Тенг къызларын, 

Хазыр этиб, не сёзлени 

Айтырларын.

Къыз энишге, джаш да къызгъа 

Къарайдыла;

Джаш сёлеше, къыз тынгылай 

Барадыла.

Сюйгенлени тебсеуюдю 

Джаш абезек, 

Джюреклени тылмачыды

Къарт абезек.

Къобузчугъа кёзле айталла:

«Тохтама»,  - деб, 

Къобузчугъа къарайдыла: 

«Арыма!»  -  деб. 

Согъулады сюймекликге 

Эжиу эте,

Сюйгенлени кёллерине 

Тамам джете.

Къобузчу къыз басды

Башха тиеклени, 

Тартыу бла къабындыра 

Джюреклени.

Харс башланды... 

Чыкъды, 

Хойнухча бурула, 

Джаш ортагъа, ызындан да  - 

Къыз, къубула.

Согъулады ариу тартыу,

Къанны бура,

Сиреледиле харсчыла,

Харсны ура

Той барады... Къобузчугъа —

Кюч бла махтау!

Къулакъ ийген болур, дейме

Бу тойгъа тау.
1990
ДЖЮЗЮНЧЮ ДЖАЗЫНГ

    Байдымат аммагъа

А

мма, джюзюнчю джазынга

Джылы хошкелди айтаса. 

Чыпчыкъ тилли кёк тангына 

Бир ариу атла атайса.

Джюз къанатлы, джюз булутлу, 

Джюз джырлы сейир ёмюрюнг! 

Игилигинг? Чомартлыгъынг?

Не эди сени ёкюлюнг?

Бир терс ишге «хо» демейсе, 

Хар сёзюнгде - тюзге джакълыкъ.

Джюз джылны къалай сакъланды 

Джюрекде уллу халаллыкъ?

Бетингде терен джыйрыкъла -

Огъурлу къартлыкъны эни.

Джашау аллы бу дунъяда,

Сенсе, дерим келди мени.

Къолларынг - къыйын джолларынг -

Болгъанла ёмюрге базман.

Ариуду къартлыгъынг сени,

Мухурун салса да заман.

Арбазда шаптал терегинг, 

Ау джаулукъ къысханча, омакъ.

Къууана  къарайса анга,

Кесинг да, аныча,  чыммакъ…

1992

СЮЙМЕКЛИГИМ ЁЛМЕГЕНИН АЙТЫРГЪА...

А

таланы-бабаланы джуртлары, 

Ёмюрледен къалгъан эски китабча! 

Окъуй-сезе билмегеннге турады, 

Тюз тынгылаб, болуб, тилсиз джууабча.

Окъугъаннга! Аны окъургъа сюйгеннге

Сууу, ташы, топрагъы да – тарих джыр.  

Топрагъында ата-баба джюрекле 

Джашайдыла. Шам джурт бизге - ата сыр.

Ол топракъда будай башла шыбырдай, 

Айтадыла ёмюрлюкден хапарла. 

Аллах бла Кюннге махтау чакъыра, 

Шууулдайла - джырлайдыла джохарла.

Нарт джюрекле чакъдыралла, ишексиз, 

Кёкге узалгъан быллай нарат терекле. 

Гокка хансны, кюйюз этиб, джюз этиб, 

Туудуралла назик ана джюрекле.

Ата-баба топрагъында чагъалла, 

Къурмач кибик, джаз башында балийле.  

Ол топракъдан биргелерине алыб 

Кетгендиле мухаджирле - тау бийле...

Туугъан джуртум, джан териси таулуну 

Сугъаргъанды хар элисин джеринги. 

Сен да аны сайлагъанса айырыб -

Анга теджеб, эл сукъланнган тёрюнгю. 

Мен да сеннге берликме джюрегими, 

Заман джетсе, хуах дуниядан къайтыргъа. 

Къабырымда чагъар къайын терекчик 

Сюймеклигим ёлмегенин айтыргъа...

2000 

МЕН НЕК ТУРАМА?

Д

юлдюр Москва. Уллу къралны - 

Джюрек ауузу, джюрек ауазы. 

Нечик башхады мен ёсген джуртдан 

Аны халиси, аны ауазы.

Мында булбулла танг къуруму бла      

Джырламайдыла, джюрекни къыя. 

Сюйюмчю джулдуз, ингир болгъанлай, 

Ашыгъыб чыкъмайд, сагъышдан тыя.

Табигъат къолу ишлеген таула, 

Тарла, къаяла джокъдула мында. 

Нарт акъсакъалла джырда айтыучу  

Къадау, Тыбыр таш бардыла анда.

Анда - джуртумда - шам Къарачайда, 

Ёлчем,  бичим да - башха. Заман да 

Бир дженгил барад. Узакъ Москвада

Къуджур къатышханд иги, аман да.

Хар не да мында башхады,  алай   

Бир келиб кирген, кетмейд ызына. 

Тенгиз тереннге тартыб баргъанча, 

Иерге унамайд Москва тышына.

Кёблеге Москва тойгъан джерлери, 

Кёблеге - сюйген, кёблеге - ёге. 

Дагъыда джашай баралла ала, 

Джазыу арбагъа кеслерим джеге.

Ма талай джылны мен да турама, 

Москвагъа этиб, кесими къонакъ. 

«Москвачы» атха кёзюм къарамайд...  

Кетелмегеним - меннге да джомакъ.

Нечик кенгдеди узакъ Москвадан 

Мени ата юйюм, джуртум - Къарачай. 

Джюрегим, эсим андалла, сора 

Мен нек турама кюн, ай, джыл санай?.. 

2000

* * *

К

ъызынг да болдум, эгеч да болдум,

О сыйлы халкъым, сеннге джолумда.

Джазгъы чагъымы ётдюрдюм ариу:

Сабийлик - насыб ана къолунда.

Джазны ашыра, эгечинг болдум,

Эгеч орнумда урундум халал.

Тыбыр отунга, джарыкъ джансын деб,

Джюрек отум бла изледим амал.

Бюгюн кесими, анача, сезе,

Джюрегим ауруй, сюеме алай.

Ана джюреги, джау чыракъ кибик,

Алай эрийди джарыта, джарай.

2003

СЕЙИРСИНИБ БОШАМАГЪАН 

ДЖЮРЕГИМ

Д

жашауумда башлагъанма

Джангы тизгин.

Ахырында не джазылыр -

Къайдан билгин?

Не затлада къояр ызын 

Ишчи кюнюм?

Къайсы джолну барлыкъдыла

Тюшюм, тюнюм?

Къайсы ишим тюненеми

Джабар юсюн?

Билелмейме - айтыр тюзюн

Тамблагъы кюн.

Ишексизме кесимде мен

Бир ышаннга -

Джангы джыр бла тюберикме

Хар бир тангнга!

1989

* * *

Н

азмуларум - джууукъларым, 

Назмуларым - джауларым,

Ах, сёзюмю этдиресиз,

Баш  айыбым энтда - сиз.

«Тылы баса билемилле 

Къалам тутхан къоллары?

Тыбыр отну сакълармы ол -

Юйден  узакъ джоллары?

Аллах джолуна джазлары

Эрийдиле тубанда.

Бир ишексиз, оюмсузлукъ

Уллуду джазыкъ джанда…»

Бир  айтама: тюз болурла...

Бир  чарлайма: "Терссиз?"- деб. 

Терсни-тюзню билген - Аллах,

Джюрекде уа   назму -  кёб.

1990

* * *

К

ъайсы тизгин менден хапар айталыр 

Башхартмайын, джутдурмайын - тюб-тюзюн? 

Къайсысына джюрегими отундан

Берелгенме джукъланмазлыкъ кёк джилтин?

Къайсы тизгин учундурур башханы, 

Ышарыуча,  ачхыч табыб джюрекге?

Туусала да, кёлню бирча сёнгдюре, 

Къайсы ушар кёгет берген терекге?

Сезимлени булчукълары - тизгинле,

Сизде мени джангылычым, махтауум.

Арагъызда меннге джаулукъ этерик

Бармыды эке? Сиз а - мени джашауум!

ИЛХАМ

Б

у илхам деген бир сейир затды,

Огъай, ол джанды, тынгы бермеген.

Сен сакълаймыса, хазыр тюлмюсе,

Аны билирге чырт излемеген.

Пегас, дейдиле, анга «миннгенле»,

Къанатлы атча, тюрсюню алай.

Кече-кюн демей, келиб къонады,

Айтханын этмей къояргъа болмай.

Адет-джорукъ деб, билмейди масхаб,

Бир, сабийингча, бирде, джауунгча, 

Къысыла келиб, узакъгъа къачса, 

Мийик кёрюнед, чыкъмаз тауунгча.

Амалсыз джерде келиб къонаргъа

Тартынныкъ тюлдю къалам учунга.

Бирде къанаты кюнню джабады,

Бирде сыйынад тюз ууучунга.

Ыргъакъ атыб да туталлыкъ тюлсе,

Кеси алланыб, сюйюб келмесе.

Къанатларындан тюк алыб сеннге:

«Ма, къалам эт!» - деб, кеси бермесе.

2003
* * *

Д

жангы китаб…Алдым аны къолума…

Сезимледен эшилген сёз кюбюрчек…

Терк ачаргъа, нек эсе да, тартындым.

Китаблагъа боллукъ болмам юренчек.

Тохтагъанча, бир эшикни аллында,

Сюелеме, джангы китаб - къолумда.

Китабны ача, джюрекге эшик ачама,

Джангы  дуния, джангы эшик - джолумда.

Иги китаб! Ол неден да игиди!

Иги китаб, иги тенгча, чомартды.

Кёб тюлдюле керти, ашхы китабла,

Иги китаб…Ол кесича бир нартды… 

 2003
САУГЪАГЪА  САНАЙЫМ
Окъуучуларыма

Б

у кюнню кесиме 

Саугъагъа санайым:

Мен келгенме сизге, 

Сиз келгенсиз меннге. 

Джюрекден джюрекге 

Джангкъылычды кёпюр. 

Хар минут - бир ёмюр, 

Хар минут - бир ёмюр.

Бу кюнню кесиме 

Саугъагъа санайым:

Тюбешиу - джюрекге! 

Ышаныу - тилекге! 

Мен сизге келечи 

Этерикме джырны 

Къууанчха чакъыра, 

Къууанчха чакъыра.

Бу кюнню кесиме

Саугъагъа санайым:

Джулдузлача, кёзле, 

Алгъышлача, сёзле! 

Ышаргъан бетледен, 

Кюнденча, джылына,

Мен сизге джырлайым,

Мен сизге джырлайым!

2001 

САБИЙ  ЭДИМ

К

юн таякъны  ууучума джыяргъа,

Тутуб, сора аязымда тыяргъа 

База эдим. 

Кюн таякъгъа тиреб, джалан сыртымы,

Чыбыкъчыкъ бла кёлеккеме атымы

Джаза эдим.

Нёгериме - Кюннге - джити къараргъа, 

Кенг арбазда тёнгеретиб ойнаргъа,

Талпый эдим.

«Кюн - кёкнюкю», - дегенлеге тынгыларгъа, 

Аны ишин, сейир кючюн  ангыларгъа

Сабий эдим.

1983

* * *

М

ен сабийни эркелете билмейме 

Ана тилден башха тилде, сёз табыб, 

Башха тилде 

Кюн бла къаллай саламлашхын 

Эштир, сезер талпыууму, деб, базыб!? 

Ана тилде сёлешеме Аллах бла, 

Анам бла, таула бла, танг бла: 

Ана тилде сёлеширге излейме - 

Ала бла да, халкъым бла да тамбла. 

Ана тилим! Халкъымыча, сени да 

Заман дарман болалмагъан кёб джаранг.

Ана тилим, джууукъ болсун бюгюнден. 

Келлик кюнде халкъым бла сени аранг... 

ХАР КЮНЮМЕ

Х

ар кюнюме салам бере,

Джырлаучанма.

Тёгерекге кёзюу къарай, 

Айтыучанма:

Джаз келеди, меннге насыб

Берир ючюн,

Ай чыгъады, сагъышымы 

Бёлюр ючюн.

Танг алада булбул джырлайд,

Эштсенг а, деб.

Гокка ханс да чагъад тауда,

Кёрсенг а, деб.

Суу шоркъулдайд, меннге хапар

Тизер ючюн…

Мен туугъанма, бу джашауну 

Сюер ючюн.

* * *

[image: image68.png]



А

ллым бла ётдю тайчыкъ,
Джоргъалаб, 

- Тохта алай!  -  деб къычырдым

Ызындан.

Тохтамады... Эшитген да

Этмеди  - 

Ариу джанчыкъ, терк ташайды

Къарамдан.

Ма аллайын, джюрегинги

Джылыта,

Къууанч бере, иги умут

Келеди.

Толмаса да аман этме

Кёлюнгю -

Джюрегинг бла асыл сезим

Ётеди.

1984

СЕЙИРСИНИУ

Х

алаллыкъны чомартлыгъы сейирди,

Сюйюм къайдан ала болур джылыуну?

Бергени ючюн, бай болуучу джюрекни,

Сейир тюлмюд алай сансыз турууу?

Джазы - джашил, къачы - алтын чапракъгъа,

Сейирсинмей, сууукъ къалай къарайым?

Чапракъ атхан къачхы къайын терекчик,

Бир айтсанг а, сени ненге джарайым?

Сейирсиниб бошамагъан джюрегим,

Ай толгъанны, Ай азгъанны джокълайды.

Тау башындан Кюнню бери къарарын,

Саугъаныча, шукур эте, сакълайды.

Чыпчыкъланы кёкде тутхан къанатла…

Кёкге узалгъан бутакъланы тамыры…

Сейир тюлмюд, джулдузланы джукълата,

Уяныучу танг аланы джарыгъы.

Сейирсиниу… Ол джомакълы сезимди,

Джырча, татлыд джюрегиме тийгени.

Бюртюкчюкден кюннге ушагъан, гюл туууб,

Къызгъанмайын, нюрюн меннге ийгени.

Иги бары джюрегиме асыуду,

Сейирсине, сукъланама къууаныб.

Асыл адам…Терен акъыл… Фахму… Джыр…

Ала барда къалмаз джашау джукъланыб.

Артда - кёбю, алда азы къалса да,

Джашау джолда сейирсиниу - нёгерим.

Ол сезимим азыб-тозуб джукъланса,

Мен билирме  джууукъду, деб, кетерим.

2002 

ТЫНЧ ДЖОЛ

М

ен тынч джолда излемейме барыргъа,

Сагъышладан кери этед адамны.

Туудурмайды талпыныуну, сезимни,

Алдырмайды ол къолунга къаламны.

Мен тынч джолда излемейме барыргъа,

Юретмейди ол сыйларгъа джашауну.

Джюрегинге шошлукъ бериб, джукълатыб,

Эм баш ишге санатады ашауну.

Мен тынч джолда излемейме барыргъа,

Тынч бла къыйын не болгъанын танытмайд.

Хорлам деген сыйлы сёзню азчыкъ да

Магъанасын джолучугъа сынатмайд.

Мен тынч джолда излемейме барыргъа,

Ала барыб, къум тюзюне элтеди.

Сезимлени игилерин ёлтюрюб,

Джюрегинги къуу-шуу этиб кетеди.

1976
УШАТ  МЕНИ

А

на кёз бла къарай меннге кёксюл  танг,

Джазыу бере къоз бутакъны къолума. 

Заман - къысха,  джол - узун деб, сезмейин, 

Чыгъыб турдум хар эртденде джолума.

Кюнле седрей, айла джылгъа бурула

Барсала да, сабийлигим созулду.

Озгъан джолла ётген джылла болдула,

Мен джууабын билмез соруу сорулду.

Кеч келдиле эс, ангылау джашауну -

Кёб ишимде алкъын джарты джолдама. 

Хатер сала, аяй билмеучю заман,

Нек демединг: «Къыз, кесинги алдама…»
Нек айтмадынг: «Терк бол, ашыкъ, турма! - деб, -

Джолунг - къысха, борчунг - учсуз-къыйырсыз!»

Билелмейме, джокъду хазыр джууабым,

Джетермеми джашау чекге айыбсыз.

Ингир ала джолгъа чыкъгъан джолоучу

Кюнлюк джолну этелирми сагъатха?.. 

Ана кёз бла къарай билген, кёксюл танг, 

Ушат... Ушат джюрегими къанатха.

1996

* * *

О

л бир джагъада къалды тюненем,

Кесим а ётдюм бирси джанына.

Ашыгъыб ётдюм, чабышыб ётдюм, 

Табарыкъма деб, тынгы джаныма.

Умут - къобанны бурма толкъуну,

Ётген кюнле да - тюбюнде ташла.

Ташха абына, толкъуннга алдана…

Кесиме амал билмедим башха.

Тансыкъ болгъанма ары, ызыма,

Кёлекке къоймай, озгъан джазыма.

Тюнене бла озгъан умутла,

Тынчлыкъ бермейле джарлы джаныма.

2003

НЕНИ ЮСЮНДЕН ТЫНГЫЛАЙСА ...

Н

ени юсюнден тынгылайса, джюрегим? 

Артдан артха тынгылауну джаратыб.

Хар нени да бир джанына тебер да, 

Джырласанг а,  дунияны къаратыб.

Къуш къанатла кёкде салгъан оюула 

Кёрюнмейле  кёзге, сёзге тюшмейле. 

Хар сезим да сыйынмайды сёз кебге. 

Джюрек, сенсиз оюмла да бишмейле.

Нени юсюнден тынгылайса, джюрегим?

Тилсизликни не болгъанын сынама. 

Къол да бериб, джол да бериб, дагъыда…

Деб къыйналгъан кюнлеринги санама.

Къой, санама, джашау кеси джарсыуду:

Насыб - дженгил, бушуу - ауур, кёресе.

Бир-бирлерин алмашдырыб келселе, 

Ол заманда, джашайма  деб, сезесе…
1989

МЫДАХ БОЛАД ДЖЮРЕГИМ

Ё

тген, келлик кюнледен хапар айта,

Кюле-джырлай олтурсала тенглерим,

Джашлыгъыма, насыбыма къууана,

Не эсе да мыдах болад джюрегим.

Узакъ джолдан тыбырыма къайтхан кюн,

Багъалатыб ашай, джылы бёрегин, 

Анам бла ушакъ эте олтурсам,

Не эсе да мыдах болад джюрегим.

Сагъышыма джууаб этген джыр эшитсем,

Къууанама, толгъан кибик тилегим.

Аны ариу макъамына бёленсем,

Не эсе да мыдах болад джюрегим.

Мен джолумда ашхы адамгъа тюбесем,

Къыш да чагъад мени насыб терегим.

Ол тюбешиу меннге къанат  берсе да,

Не эсе да мыдах болад джюрегим.

1985

СЕН КЁЛТЮРСЕНГ,  МЕН ТЁЗЕРМЕ

Н

еге эсе да сагъайтады 

Джюрегим мени –

Бир бушууну алгъаракъдан

Келгенди джели.

Сенгкилчекча, силкине да, 

Ашхамча, ахсына, 

Джюрек сезим къамчиси бла  

Сюред тышына.

Къарау сокъур былаймыды?

Нек кёрмейме джукъ?

Къайры эсе да, нек эсе да,

Джюрек къарайд джут.
Оюмларым оймакъчыкъгъа 

Сыйынырча бир.

Джюрегимде боран къобуб, 

Ангым болуб сир.

Джюрегимде бола тургъан  -

Джомакълы таурух.

Ангым ангысызлыгъы бла 

Этеди джаулукъ.

Джазыкъ джюрек... Неле айтыб 

Шыбырдай болур?

Сен кёлтюрсенг, мен тёзерме,

Шо, сен тебиб тур.

1983

БУ ДЖАЗ МЕНИ   ДЖЮРЕГИМЕ…

С

уратчыгъа кюн таякъны сайлагъан,

Бу джаз мени джюрегиме саугъады.

Къобузчугъа булбулланы сайлагъан,

Бу джаз мени джюрегиме къаугъады.

Кёкде кюн бла джерде гюлле туудуруб,

Джерден кёкге минг кёз бла къарайды.

"Сен а неге джарайса?"- деб шыбырдай,

Сансыз-сансыз джаз мени да марайды.

Булчукъланы кебчиклерин атдырыб,

Чапракъланы къол аязлай ачханды.

Дун-дунияны джашил нюрге бёлеб джаз

Джюрегимден сора къайры къачханды?!

Къачмагъанды. Джаз бла джашлыкъ, экиси,

Къачханны къой, къош салгъанла джюрекде.

Бизни тилде джырлай тура кёреме,

Уя ишлей, боз чыпчыкъчыкъ терекде.

Тилек тилей, кёкге къолла джайгъанча,

Кёрюнелле акъ къайында чапракъла.

Башха чагъынг эртде эшик ачса да,

Джаз келтирир сеннге джангы джомакъла!

2002
* * *

О

рам бугъад, къарангыгъа кёмюле, 

Джангурда да -  джыламукъну татыуу. 

Булутланы ортасындан къарагъан

Джулдузлада - ёмюрлюкню барыуу.

Кёк джюзюнде джюзюб баргъан толгъан  Ай

Чакъырады тюненеге. Билеме

Озгъан заман джазгъан китаб джангыды, 

Келлик заман эртде джазыб салгъанды.

Унамайма. Джюрегими кёрюрге, 

Кёзлерими къысыб, терен къарайма:

Кёз аллымда гитче сабий къолчукъда

Къоз бутакъчыкъ, булчукълары ачыла.

1998

КЮРЕШЕМЕ

Д

жукъ ишлемей олтурсам да,

эригеме,

Чам-накъырда созулса да,

эригеме;

Кёб сёлешсе, ким да болсун,

эригеме;

Тарыгъыргъа сюйген, сенден

эригеме.

Джол нёгерим сагъышсыз болса,

арыйма

Этген ишим джараусуз болса,

арыйма;

Эшитген джырым къолайсыз болса,

арыйма;

Кёрген затым эриши болса,

арыйма.

Бек арыйма, терк арыйма,

эригеме.

Ол затланы болдурмазгъа

кюрешеме.

* * *   

Д

жауларымы  барына да кечгенме,

Кесиме уа башха джолла бичгенме.

Мен джаулукъну джюрегиме иймегенме,

Ол сезимни ёмюрюм да сюймегенме.

Иги умутха бугъунама джауладан,

Асыл сёзге, чыммакъ чакъгъан терекге.

Джабалакъ къар  тикген кёрпе акъ тоннга,

Джулдузланы арасында Къой джолгъа!

Джауларымы барына да кечгенме,

Мен кесиме аллай саугъа этгенме.

Джаулукъ мени джюрегиме - ауур джюк,

Кёлтюрюрге излемейме аллай джукъ…

2002

* * *

Д

жашлыгъымы къартлыгъымыд? 

Къартлыгъымы джашлыгъымыд  

Бюгюн кюнюм? 

Билелмейме. 

Билирим да келмейди.

Джаш а тюлме... Къарт да тюлме!   

Ким эсем да, джашау чагъым 

Сагъышланы чакъдырады, 

Бош сёзлени джюрегимден 

Атдырады.

Джангылыргъа, алданыргъа, 

Эринирге, эригирге...

Заманынгы ая, дейди. 

Ала-бере билмегеннге,

Терсни-тюзню кёрмегеннге: 

«Джашайдыла 

Насыбларын оя»,- дейди. 

Джаш а тюлме... Къарт да тюлме!

Ким эсем да, джашау чагъым     

Мени джашау терегими 

Чакъдырады. 

Кёгетлери - иги умутла.

Ала бла джюрегими бакъдырады, 

Джелледен да букъдурады...

2000

* * *

Д

жаз джаш бола, къач къарт бола, 

Джетдим отуз джылыма.

Сагъат джарым, дерим келе, 

Мен къарайма ызыма.

Ызымда уа... Къачкъач тюзле...

Къызыл отха бёлениб, 

Поезд джолну тузагъына 

Атам, анам кёллениб.

Келе эдик... Джолоучула 

Джылай элле, къууаныб. 

Ала билиб джылайла деб, 

Мен да аладан, юлгю алыб.

Артда къошчукъ... Чалман юйчюк… 

Бусхул гинджи… Акъджал тай...

Сыгын отну джарыгъында,

Чегетчикде баргъан той.

Артда орам! Ызы бла эл! 

Аты - Джангы Джёгетей! 

Артда джазла, джайла, къышла - 

Ура, сылай, седирей...

Узакъ кёкге мен къарайма, 

Эте иги джорала. 

Отуз... тузчамы ашайды?

Барла джюрек джарала.

1983 
ЁМЮР ДЖАРТЫ  -  АРАБЫЗ 

Т

уугъан кюнюм… Ёмюр джарты  арабыз,

Мен кетгенме сенден иги узакъгъа.

Эсимдеди, кёз аллымда турады

Тюшген кюнюм татлы джашау тузакъгъа.

Исси кюн эд. Кюн тагъылыб хауагъа,

Таякъларын тиреу этиб Аламгъа

Къарагъанед терезеден кёзюме -

Кюн таягъын ушатханем къаламгъа.

Андан бери къалам мени нёгерим -

Аны учу бла оюмланы тутама…

Азмы, кёбмю къууанч, джарсыу сезгеним,

Ол кюн джетсе, мен джангыдан тууама.

Туугъан кюнюм… Ол исси кюн, августда…

Мени саулай джашауума къорлукъду.

Мен - анамы, анам мени кёрген кюн!

Ол кёзюучюк  джюрек тёрде турлукъду.

Ай - булутда, мен - анамы къойнунда,

Кетген эдик кече арада джукъугъа.

Джангыз анам тура эди сагъайыб, 

Джазыу сайлай, къолундагъы бурхугъа…

Туугъан кюнюм…

2003

* * *

Т

юз неди деб, билмегенден,

Тюзлюк сакъладым.

Сокъур къарагъан кёзледе,

Джылыу джокъладым.

Сангыраугъа джыр джырладым,

Тамам кёлюм бла.

Сау этеме, деб кюрешдим

Асыу сёзюм бла.

Кюн таякъдан хапар айтдым

Джюреги къышха.

Джангкъылычны суратладым

Кечеги къушха.

Сёзге багъа бермегенни, 

Сёзюн сыйладым.

Джюрегими аямадым,

Бир кёб къыйнадым.

Мийиклени кёрмегенни,

Таугъа чакъырдым.

Сюймекликни билмегенни,

Сюйюб джангылдым.

2000

ДЖАШАУУМ.  ДЖОЛУМ.

Д

жазыу. Неди башха атынг? 

Сени саугъа этелмейле, 

Сатыб, атыб кетелмейле,

Эришиуде алалмайла, 

Джюген салыб миналмайла,

Хыйлалыкъ бла туталмайла.

Джазыу. Неди сени антынг? 

Бирде насыблы этесе,

Тоханагъа миндиресе,

Кёкге дери кёлтюресе…

Джаулукъ этиб, тёрт бюгесе,

Терсге тюз деб, серге иесе,

Тюзге терс деб, ёлтюресе.

Джазыу. Бек сейирди хатынг

Сен мени да джырлатханса, 

Джылатханса, унатханса. 

Джыгъылтыб... къол узатханса.

Кимсе?! Несе?! Айталмайма. 

Тюз атынгы табалмайма.

Джазыу. Сен - джолум, джашауум, 

Ууахтым, къайгъым, къадауум.

1987

АХЫР КЮНЮМ

А

хыр кюнюм…Сеннге кел-кет, демейме,

Узакъ-джууукъ бол, дерге да, джокъ къарыу.

Ахыр кюнюм, сен къаллай кюн боллукъса?

Мени бла бирге туугъанд ол соруу.

Башхалада ахыр кюнле кёргенме,

Юзгендиле ала джюрек тамырны.

Анча кере тилсиз бола къазгъанма, 

Джерде кибик, джюрекде да къабырны.

Къоркъад, деме, мен къойгъанма къоркъгъанны - 

Сабийликде аджашханды къоркъууум.

Бек арысам, чакъыргъан да этеме,

Къууанчымы дженгсе, джыкъса джарсыуум.

Арыгъанма, келмейд энди къоркъурум,

Юреннгенме сен эсимде джашаргъа.

Джангыз бирди мени Аллахдан тилегим:

«Онг бер меннге джолну ариу бошаргъа».

2003

                     МЕН ДЖЮ3ЕМЕ БИЛГЕНИМЧА

Мен къарыулу,

Къарыусуз да болама,

Мен акъыллы,

Акъылсыз да болама.

Мен огъурлу,

Огъурсуз да болама.

"Нексе алай,  ол а ненгди?"-

деме сен.

Бирде антым,

Бирде хантым джарайды.

Бирде тёзюм,

Бирде сёзюм онглайды.

Бирде сезим,

Бирде акъыл хорлайды...

"Нексе алай, ол а ненгди?"-

деме сен.

Джашау - тенгиз,

Аны хыны толкъунунда,

Мен джюземе, билгенимча,

Къайыгъымда.

ДЖАШАУ, СЕННГЕ …

Ш

ош тангланы алларына къарайма, 

Джазгъы аяз бла мен чачымы тарайма, 

Келген кюнню бай саугъагъа санайма, 

Джашау, сеннге сюймеклигим  -  терк-тенгиз.

Кюн таякъгъа бетим бла тиеме,

Сау дуниягъа исси салам иеме, 

Бир-бирледе кесими да сюеме, 

Джашау, сеннге сюймеклигим  -  терк-тенгиз.

Баргъан джолум сыйдам эсе, кёресе, 

Уллу кёллю болмазымы билесе, 

Иннетими хар ишимде сезесе,

Джашауу, сеннге сюймеклигим  -  терк-тенгиз. 

Джаз чагъынгы хар хурметин сеземе, 

Тюз адамгъа насыб теджей келеме, 

Толкъунунгда, билгенимча, джюземе,

Джашау сеннге сюймеклигим  -  терк-тенгиз.

1986

«ЗАМАН ЧАРХЫ АРЫМАЙДЫ…»

«Ш

о, Аллах ючюн, меннге дууа окъуй кет»,  

Ма бу сёзле, джаралача, сын ташха 

Ёмюрлюкге джазылгъанла. Джазгъан а

Бир джукъ къоймай кетгенди андан башха.

Ким биледи, къойгъан-ойгъан эсе да;  

Заман букъу букъдургъанды несин да. 

Сын ташдагъы джети сёзю болмаса, 

Джутханды ол атын, антын, кесин да.

Узакъ джылла, эски китаб бетлеча, 

Бири бирин джабхандыла джангылмай. 

Кюнле, айла баргъандыла джоргъалаб, 

Адамлача, терсле атлаб, абынмай.

«Шо, аллах ючюн, меннге дууа окъуй кет». 

Джети сёзде - джетмиш сезим, ишексиз. 

Ол тилейди сенден, менден, джулдуздан... 

Анга сансыз къалыр джангыз джюрексиз.

Ол ким болду? Тиширыуму? Джигитми? 

Къартмы? Джашмы? Насыблымы? Харибми? 

Нек джаздыргъанд ол сёзлени айырыб? 

Тилегинде джашау тылпыу сезибми?

Джашау айланч, не чекдирдинг сен анга, 

Ахыр сёзюн ышанырча сын ташха? 

Джангызлыкъдан, тансыкълыкъдан къоркъубму 

Джаздыргъанды? Сылтауу  неди башха?

«Заман чархы арымайды. Узайса, 

Ким не сезер мени джансыз атымдан? 

Дууа окъургъа бурулгъан бир кесекге 

Мычырыкъды, кетиб къалмай, къатымда...»

Ма былаймы айтхан эди?.. Ким билсин... 

Джолукъгъаннга ала - джарсыу, джюрек без.

Бир джазыуну ахыр, мыдах тизгинин  

Къурагъанла сын ташдагъы джети сёз.

«Шо, Аллах  ючюн, меннге дууа окъуй кет» -

Ма дунияда къонакълыкъны бир ызы

Джети сёзю, Джетегейли джулдузча, 

Кёб айталгъан, джукъ айтмагъан бир сызы.

1986

СЕН  КЕЧЕНИ  УЗУНЛУГЪУН  ЁЛЧЕЛЕЙ

К

ъайтма ашыгъыб, энди келлик кюнюнге, 

Сени ангылар адам анда тюбер деб. 

Джангызлыкъны сезим этме, джюк этме, 

Джюрек аны кёлтюралыр, тёзер деб.

Танг бла бирге тамбла келир, билесе,  

Нени алыр, нени берир? Тахсады. 

Джангызлыкъгъа «тузакъ», деме, «къучакъ», де… 

Сен джазыугъа берир соруу башхады.

Джангызлыкъгъа, джакъсызлыкъ деб, джангылма, 

Ненча тюрлю джашау халны сынадынг!       

Кёзлеринги джаб да, къара узакъгъа - 

Бюгюн кюннге... Не кёрюрге унадынг?

Сен кечени узунлугъун ёлчелей, 

Мыдахлыкъ бла джюрегинги ачытма. 

Келир кюннге замансызлай джетсем деб,

Терен къарда баргъан  кибик, абынма.

Насыблы да, сюйюлген да, сюйген да 

Джангызлыкъны не болгъанын таныйды. 

Къара ызынга... Фахму, къууанч, джарсыу да 

Хар джюрекде энчи-энчи айныйды.

Келгени да, кетгени да джангызлай, 

Хар адамны - шыйыхны, ассыны да. 

Джангызлыкъгъа дарман джокъду тамблада -

Джюрек джыры энчиди къайсыны да. 

Къайтма... барма ашыгъыб келлик кюннге. 

Джангылыч кёб джюрекни сёзлеринде... 

Тёгерегинг - адам тенгиз. Къарачын: 

Джангызлыкъны мухуру - кёзлеринде.

1999

 ТЫНГЫЛАУ

Ы

шарыу кибик,

Тынгылау… 

Ол да кёб хапар 

айтады:


Кёлюн джашыра,

Тенгин ашыра,

Эрни ышара 

Тынгылау…

Джолундан талыб,

Сёзледен арыб,

Джюреги джарсыб

Тынгылау…

Узакъгъа къараб,

Кюнлерин санаб,

Джарасы тараб

Тынгылау…

Насыбын таныб,

Къолуна алыб,

Джанына салыб

Тынгылау…

Къууанчдан толуб,

Сёз артыкъ болуб,

Тынгыда солуб

Тынгылау…

Харам тынгылау…

Узун тынгылау…

Кюнча, джылыта,

Тынгылау…

2003

САБИЙ КЁЗЛЕ

А

йтханынга ийнанмайын тынгыласала,

Сёзлеринги ангыламай къыйнасала,

Тюшюрселе джюрегинге ауур джара,

Барын къой да, сабий кёзлеге бир къара.

Иги этеме, деб, джангылыб, абынсанг,

Не ишингден къууанмайын башласанг,

Къарыу кетиб, тохтаб къалсанг, джолда бара,

Кюле тургъан сабий кёзлеге бир къара.

Сабий кёзле, чууакъ кёкча, тазадыла,

Къарасанг а, къайгъыларынг азадыла.

Джолгъа чыгъа, ишге кире, оноу сора,

Аллы бла сабий кёзлеге бир къара.

УЛЛУ ТЁЛЕУ

К

ъууанч бизге, джазгъы кюнча, 

берилиб,

Бушуу бизден уллу тёлеу алады.

Сезимле бла джюрек тёлеу тёлесе,

Чагъыб акъгъан терек кибик,

Талады.

Адам ёлсе, джыламукъ бла тёлейбиз,

Аны юсю бла

Бизге келген ачыуну.

Юйю кюйген, джарлылыкъ бла тёлейди,

Юйсюз къалыб,

Анга джетген джарсыуну. 

Тенгинг кетсе, джангызлыкъ бла тёлейсе,

Такъыр этген,

Тилсиз этген кюнлени.

Джыгъылсанг а, джарала бла тёлейсе,

Аман тюшге ушай ётген

Тюнлени.

Къууанч бизге бошунагъа берилиб,

Бушуу бизден уллу

Тёлеу алады.

Ол тёлеуню он къат,  джюз къат тёлеб да,

Джюрекледе дагъыда

Таб къалады.

1998

БИР КЁБДЮЛЕ КЕТГЕНЛЕ…

А

къ джюнчюкден чагъылгъанча, булутчукъ,

Джелден къача, къайры таба бараса?

Чууакъ кёкге оюу сала, таб сала,

Тюз тынгылаб, менден неле сораса?

Булутчукъ тюл, кимни эсе да джаныча,

Алай сезди алджамаучу джюрегим.

Кимни джаны?.. Бир кёбдюле кетгенле…

Къайсысына джоралансын тилегим?

Бизге атларын къоюб кетген ахлула,

Эсгертелле ол дунияны барлыгъын,

Тансыкълыкъ бла тылпыуунгу тыйдыра,

Кенг дунияны хуахлыгъы бла тарлыгъын.

Ол атланы джюрегимден атмайын,

Джашаууму биргесине элтеме.

Кюндюз - эсде, кече - тюшде асырай,

Кёб оноуну ала бла этеме.

Кюн бла кече…Кёргюзмейле чеклерин,

Сокъур кибик, ышан бла таныйма.

Хуах дунияны джорукъларын билсем да,

«Нек? Не ючюн?» - деб джангыдан ачыйма.

Къарангыда от джилтинчик къабыныб,

Тёгерекге тёкген онгсуз джарыкъчыкъ,

Ушатама сеннге джашау юлюшню,

Джаннганынгча, терк джукъланнган 

                     джазыкъчыкъ.

2002

* * *

С

ен ёлгенсе…

Сеннге кюнню къызгъаннганла,

Некди иги, деб, зарланыб чамланнганла,

Нек тугъанды, деб, ёкюне джашагъанла,

Бюгюн былай нек джылайла

Джарашыб?

Сен ёлгенсе…

Джюрегинги башха тюрлю сезгени,

Зарлыкъгъа да, тарлыкъгъа да тёзгени,

Кёзлеринги хаман огъур тёкгени

Бермей элле тынгы, тынчлыкъ 

Алагъа…

Сен ёлгенсе…

Кёллери бла къыйналгъаннга,

Бусагъатда сер джукъудан уяннганнга

Ушайдыла. Сюелелле джазыкъ джанла…

Бу къауумну ангылагъан 

Къыйынд манга.

ДЖУЛДУЗ ДЖУКЪЛАНСА

Т

амыры бла джерден джыртыб алгъанча,

Джазыу кесди къызны джашау джолларын.

Къыз бла бирге сейир тангла ёлгенча,

Мыдах этди адамланы джырларын.

Айбат гокка мыдах болду, саргъалды,

Къыз ёлгенди, деген хапар келгенлей.

Джарыкъ джулдуз терк огъуна джукъланды,

Ариу къызны акъ кебинде кёргенлей.

Джырлай баргъан, джарыкъ кёллю шоркъа суу

Ийнаныргъа ырыслады хапаргъа.

Къыйналгъандан кёз аллында джукъ кёрмей,

Къарылгъашчыкъ чёкдю бир къуу бутакъгъа.

Окъулмайын къалгъан ашхы назмуча,

Джукъландыла сезимлери джюрекде,

Джаз кесилген субай къайын терекча,

Турады къыз, бёлениб, акъ кебинде.

Джангур бла къыйынлыгъын сёнгнгенча,

Кёк ашырды къызны джылай тар кёрге.

Насыблыса, къыз - сеники, дегенча,

Сукъланнганча, къарай эди кёк джерге.

1984

КЪОБХАН  СУУЧА

Б

ек аманы - не излегенин билмеген

Кереклисин, болушлусун сезмеген.

Къобхан суугъа тюшген кибик, аллай адам,

Кесин ура ары-бери, билмей амал…

Бек аманы - не излегенин билмеген.

Нечик терсди сау дунияны терслеген,

Бу джашауда къуру аманны эслеген.

Кирни къоймай, алыб баргъан къобхан суугъа

Ушайды ол. Билгени да аны - къаугъа…

Нечик терсди сау дунияны терслеген.

Эм къыйынлы - зарлыкъгъа кесин ашатхан,

Тар сезимге джюрек къолайын бошатхан.

Къобхан суудан киши алыб ичмегенча,

Къалады ол. Адам саннга тюшмегенча…

Эм къыйынлы - зарлыкъгъа кесин ашатхан

СОРУУ КЕРЕКМИДИ?

Б

етсиз барыб, эки юлюшге ие болур,

Намысы кёб кеси юлюшюн джунчуй сорур.

«Къайсыд адам?» - деген соруу керекмиди?

Харам адам башына табыча этер,

Халалы да арт къабынын бериб кетер.

«Къайсыд адам?» - деген соруу керекмиди?

Биреу алдаб, айыбындан тынч къутулур,

«Терс мен эдим», - деб уятлы терк тутулур.

«Къайсыд адам?» - деген соруу керекмиди?

Ауурну юсюн, дженгилни тюбюн сайлар биреу,

Хатерли уа керек джерге болур тиреу.

«Къайсыд адам?» - деген соруу керекмиди?

1986

КЪАЗМА УРУ

К

ъазма уру, къазма, тилеб айтама.

Алайсыз да кёбдю джерни джарасы.

Джерде джара джюрекде да джарады.

Къазгъан урунг – аджалынгы уясы.

Къазма уру… Ол къазыла, сен тюше,

Адамлагъа тюблеринден къарайса.

Къазма аны – къазма къабыр саулагъа,

Ёлгенледен джер джарачад алайсыз.

Къазма уру… Юйле ишле! Адамса!

Ол ишингден сеннге насыб табылмаз…

Аны къаза, ууахтынгы уятсанг,

Хар кимгеча, сеннге къабыр къазылмаз.

1985

НЕК ЭСЕ ДА

Б

урун таулу, малын кесиб,

Аны энчи ашамагъанд.

Тийреси бла сен-мен демей,

Кеси аллына джашамагъанд.

Тийре къартны сыйын кёрмей,

Саламлашмай кетмегенди.

Къачын этмей, джол къоймайын,

Аны аллы бла ётмегенди.

Тийре-хоншу джыйылмайын,

Къууанчына берилмегенд.

Хоншуларын сыйламайын,

Кеси ашаб керилмегенд.

Бюгюн джашау къалай байды!

Элчи, шахарчы да токъду.

Амма, джюрек ачыкълыкъ а,

Нек эсе да азды, джокъду.

* * *

Б

ушуусуз да агъарады  

Заман джетсе чач - 

Сары болуб тюшедиле 

Кёк чапракъла къач. 

Ачыуну ызы, чачдан эсе - 
Кёзде, джюрекде... 

«Чал» болмасын асыл мурат, 

Къалыб тилекде.

«Чал» болмасын ариу сезим, 

Чакъмазлыкъ гюлча.  

«Агъармасын» асыл сёзюнг, 

Юзюлген джырча.

* * *

Т

ынчды джолум, деб кишини алдама - 

Бу дунияда тынгы джокъду, тынч джокъду. 

Бир-бирлеге сен баралгъан ташлы джол 

Тюз джюрегин мараб тургъан бир окъду.

Джюгюнг ауур, джолунг тайгъакъ эсе да, 

Джюрегингде боран къобуб, тангынга 

Кёб кюнлени алай чыгъа эсенг да,     

Табылалла чабыучула тынгынга.

Кеслери да танымайла насыбны, 

Билмейдиле къууаныуну, зауукъну. 

Зарлыкълары зорлукъ эте алагъа  

Сынатады чыгъанакълы сууукъну.

Тынчды джолум, деб кишини алдама -

Джыларгъа да, джырларгъа да тюшеди.

Сюйген бла сюймегенни къатында 

Джюрек сезим башха тюрлю бишеди.

 2000

* * *

А

дам джюреги эт кесек эсе,

Ол Айгъа, Кюннге нек джетед?

Насыб, мурат деб, тынчлыкъ билмейин,

Таудан, суудан да нек ётед?

Къалай ётеди, къалай джетеди,

Бир джукъ келгенлей эсине?

Ол къалай тукъум сыйындырады

Саулай дунияны кесине?

Адам джюреги эт кесек эсе,

Къалай биледи къууана?

Къалай биледи джылай, джырлай да,

Ариуну кёрсе, сукълана?

2003

* * *

З

аман табыб келелмейин 

Сакълагъаннга, 

Хар кюнде да тансыкъ бола, 

Джокълагъаннга, 

Кеч этмейин, джарсыулуну 

Эслемейин, 

Заманында «керекме» деб, 

Эсгермейин, 

Кюсегеннге керек сёзню 

Айталмайын, 

Бир кёрейим тенгими деб, 

Къайталмайын, 

Бош хатерни, терк ангылаб, 

Эталмайын, 

Биз джашайбыз кесибизден 
Озалмайын. 

Алай эте, ётедиле 

Кюнле, джылла... 

Кечиксек а, юзюлелле 

Джюрек къылла.

1984

НАСЫБ БИЗНИ…

Н

асыб бизни джокъламайын

Турмайды,

Ол ненча да келиученди, къонакълаб.

Къууанч сезим, учунуу,

Токълукъ бериб,

Кетеди ол, 

Турмайды бизни сакълаб.

Мен насыбха, къонакъды деб,

Тюбемей,

Юйлюгеча, сансыз кёз бла къарайма.

Сора кетсе,

Нечик этдим алай деб,

Сокъураныб, кесими бек

Къыйнайма.

Юренелсем,

Насыбны терк таныргъа,

Къууаналсам, анга толу берилиб.

Ол заманда 

Мычырыкъ болур эди,

Мени зауукъ этгениме терилиб. 

СОРМАЙ КЕЛГЕН САГЪЫШЛА

Д

жукъу бугъуб (бугъунчакъмы ойнайды?),

Бу кечеге этди мени къарауул. 

Кюндюзюнде мен къыстагъан сагъышла, 

Тиллешгенча, къурадыла чабыуул.

Бири мараб, билгенинде хорларын, 

Сын ташланы джюрегиме джюкледи. 

Юслеринде... сыйлы атла, таблача... 

Ауур сагъыш мени тёртге бюкледи.

Кёлеккесин толмай къалгъан муратны 

Башха сагъыш кёзлериме тиреди. 

Кёзлерим а, къамагъанча, джылалла. 

Джыламукъ а джюрек къылны биледи.

Къараууллукъ кече ауур джумушду, 

Джулдуз нюрюн урдурса да бетинге. 

Сормай келген ауур, тилсиз сагъышла 

Ётген джолну къайтаралла кеченге. 
1999

ЮЛЕШИНМЕ ЭКИГЕ

[image: image107.png]



«М

еннге джашау юлешинди экиге, - 

Деди тенгим, ёлгенинде анасы. -

Мындан ары къалай джашау этерме…» -

Деб сытылды - ауур эди джарасы.

Анам, мен да сени эсиме, тюшюрюб,

Джюрегимде асыл сезим уяна,

Джолгъа чыкъдым, барыб сени кёрюрге,

Сен барса деб, джюрек кемсиз къууана.

Чыкъдым джолгъа… Бошалмагъан ишлеге,

Кесиме да, айыб эте, чамлана.

Чыкъды аллыма кимни эсе да анасы,

Эслеб атлай,таякъчыкъгъа таяна.

Анам…Ана… джер юсюнде анала…

Джашау! Джашау! Юлешинме экиге…

1983 

* * *

«К

имди сени джан тенгинг?» -

деб сордула.

Джаны болур хар адамны

Джан тенги!?

Джууабымы джаратмазгъа 

Болурла -

Джангызлыкъды  джанны узуну-кенги.

Ай да - джангыз, кюн да - джангыз…

Неди амал -

Джан дуниягъа кеси джангыз

Келеди.

Саны - джерге, джаны  кёкге 

Кетген кюн,

Ол джолну да кеси джангыз

Ётеди.

Джангызлыкъдан джан къоркъамыд,

Билмейме.

Джашау анга  кюн, джангур да

Келтиред.

Кетген джанла джулдузлагъа бурулуб,

Кёкден бизге къарагъанча,

Кёрюнед…

«Кимди сени джан тенгинг?» - 

деб сордула…

2003

УМУТУМУ УНУТУБ…

М

ыдах болсам, кюн джарытад,

Джылытмайды.

Мыдах болсам, келген кече

Джукъ айтмайды.

Мыдахлыкъгъа ашау берген -

Бюгюннгю шарт.

Къыйнагъан кюн сау он джылгъа

Этеди къарт.

Тюненеде къалыб тургъан

Ашхы умут,

Бюгюнлюкде менден тилейд:

«Мени унут».

Умутуму унутуб, къалай 

Джашайым?

Бу аджашыб баргъанлагъамы

Ушайым?

Умутсузла, ала хариб

Адамлалла,

Терс ишлени барысына 

Халаллалла.

Джашаууна мийикледе джол

Айыргъан,

Джарсыулагъа бой салмай,

Боюн къайыргъан,

Ма алалла умутларын 

Унутмагъан,

Джюрекледе кюн джылыуну

Сууутмагъан.

2003 

ДЖЫРЫ БОЛГЪАН...

Д

жырсыз адам тилсизлеге джууукъду, 

Бир ишексиз, джюрек  къаны сууукъду. 

Джырсыз адам сыннган къобуз тиекди, 

Джырсыз кюню толмай къалгъан тилекди.

Джырсыз эртден... эртден тюлдю, кечеди, 

Чолпан джулдуз алай болса, не этеди? 

Джырсыз ингир  такъыр оюмлагъа  - аш. 

Джырсыз хан да юйсюз джарлыгъа ушаш.

Джырсыз тенгинг сеннге эжиу этелмез, 

Тенглик джюгюн джюрегинде элтелмез. 

Джырсыз таулу...0л таулада ёсмегенди, 

Шоркъа суу бла ол сусабын кесмегенди.

Джырсыз джюрек сезимсизди, кийикди, 

Джыры болгъан, Минги Тауча, мийикди.

2002

ДЖЫР УЯСЫ - ДЖЮРЕГИНГ

Б

ир джырчыны кёрдюм

Ичиб, эсириб,

Къулакъ оту кёзлеринде 

Джылтырай…

Къыл къобузну тутхан

Уста къоллары

Аязчыкъда, чапракъ кибик,

Къалтырай…

Эсирирге аракъыны

Сайлама,

Джыр эсиртсин, эсирмейин

Болмасанг.

Джыры болгъан 

Къалай къарайд чагъыргъа?

Джыр ёнгелер, 

Сен чагъырны сайласанг.

Джыр уясы – сени ариу 

Джюрегинг,

Чагъыр бла кюйсе,

Джырын унутур.

Къанатлыча, кёксюз 

Джашай билмеген,

Джырын кюсеб, джюрек 

Бир кюн улутур…

От бла тыбыр келишгенча,

Джыр бла

Келишеди сени 

Ариу джюрегинг.

Джыр бла чагъыр… 

Гюл бла отча, бир-бирин

Сюймейдиле. 

Анга шагъат - къарамынг.

Бир джырчыны кёрдюм 

Ичиб, эсириб…

* * *
[image: image112.png]



Д

жерден къараб, джулдузланы кёргенча,

Кёкге басхыч, джерге ачхыч табалыб,

Кёкден къараб, адамланы кёралсам…

Къалырмы эдим,  джулдуз тюзню джаратыб?

Адамнымы, джулдузнуму джарыгъы

Тартырыгъед, нюрю бла джылыта?

Ызымамы  къайтырыгъем, ашыгъыш, 

Кёкге сюйюб чыкъгъанымы унута?


Джер джулдузу, мен билеме, адамды.

Кёкде джулдуз - кёлеккеси адамны,

Кёлеккеси джюрегини, джаныны.

Кюн бла бирге ол джылытад Аламны.

2003

АММАНЫ КЮМЮШ ЧАЧЛАРЫ

А

мма тарайды узун акъ чачын,

Кёк кёзлеринден нюр агъа.

Мен насыбымы къысхартхан кибик,

Къысха чачыма уяла,

Анга къарайма,

Ол а тарайды…

Тарайла джюрек къылларым.

Амма къызчыкъча,

Тири къымылдай, 

Тарайд, унутуб джылларын.

Кюмюш шоркъача,

Таудан саркъыучу,

Тёгюлюб, чачы сыртына,

Амма тарайды акъ узун чачын…

Барырым келди къатына!

Алыб къолума «кюмюш толкъунну»,

Бетими салдым юсюне!

Джюрегим толуб…

Джыларлай болуб…

Джукъ айталмайын кесине…

Амма тарайды узун акъ чачын,

Олтуруб, ёре шиндикге.

Иги турады, чыкъса да амма

Сексан таууна –

Мийикге.

Акъ чилле кибик,

Джим-джим джылтырай,

Амманы кюмюш чачлары.

Тик ёрге баргъан,

Тау сокъмакъ кибик,

Амманы джазыу джоллары.

Амма тарайды кюмюш

Чачларын,

Огъай!

Джюрекни къылларын!

Амма тарайды нюр таякъланы,

Акъ толгъан Айдан тёгюлген…

 2003

ЭРТДЕ-ЭРТДЕ...

Э

ртде-эртде бир тилекчи болгъанды,

Ариу сёзюн тилеклеге джойгъанды. 

Ол джангурдан суу тамчычыкъ тилегенди, 

Узакъ кёкден кёксюл бояу юзелгенди. 

Баргъан суудан - бир толкъунну,

Танг аладан - джаз тылпыуну, 

Тау тёппеден - мийикликни, 

Джулдузладан нюр джилтинни 

Излегенди. 

Тилегенди ол эринмей, 

Кёзге тюшюб да, кёрюнмей:

Саламлашхан къолдан - джылыу,

Эринледен - ышарыуну, 

Тенглеринден - ышаныуну, 

Джюрекледен - халаллыкъны,

Атламладан - адамлыкъны,

Эки кёзден - илешиуню,

Джарыкъ сезим юлешиуню... 

Тилеб алгъан бояуларын: 

Джаз тылпыуну, шам талпыуну, 

Ышарыуну, ышаныуну... 

Бир-бирине къошуб, чагъыб,

Джюрегинден бери алыб,

Ол бояу бла нюр суратла "ишлегенди"!

Аны кёрюб, тамашагъа къалгъандыла,

Сейирсиниб, бир-бирине соргъандыла: 

"Бизден тилеб алгъанлары къайдадыла? 

Бир ишексиз керек болмай къалгъандыла! 

Майна, кёгю узакъ кёкден теренди! 

Джулдузлагъа нюр бла джан да бергенди! 

Тау башлары кенгеш къуруб туралла, 

Лахор эте, нартлача, олтуралла! 

Боз тубандан, джамчы этиб, кийдириб, 

Тау тёббени тамам кёкге джетдириб!.. 

Минги Таугъа джер салгъанды суратда... 

Хар къарагъан кёрюр кесин ол Атда...

Тилекчини къарагъыз къол ызына, 

Алгъанындан кёб бергенди ызына. 

Тау этекле ушайдыла ныгъышха, 

Чакъыралла ала сейир сагъышха. 

Нени юсюнден? 

Хуах дунияны. Джашауну. 

Келлик кюнню. Насыб неге ушауну. 

Ёмюрлюкню... 

Джангызлыкъны... Танг чыкъны... 

Кёкге узалгъан    

Назик субай назчыкъны... 

Джангылыкъны, джангылычны, 

Джаз чакъны, 

Бу джашауда къаб-къара бла 

Чыммакъны... 

Ариулукъну неден да къарт болгъаны,

Ариулукъну хаман джашлай тургъаны... 

Чакъыралла суратлары сагъышха... 

Ушабдыла кеслери да алгъышха! 

Ол алгъышны ортасында болгъанча, 

Бек термилтген бир муратым толгъанча, 

Тилегинчи, тилегими табханча, 

Меннге джазыу Тейри эшик ачханча, 

Сюелеме суратыны къатында, 

Къайтарама ёмюрлюкню атындан: 

«Эртде-эртде бир тилекчи болгъанды…»

2000

О ДУНИЯ...

О

 дуния, сейирлигинг азмайды,

Джылла ёте, биз ойлаша барсакъ да. 

Джангы кюнюнг бизни сансыз къоймайды, 

Неге джетиб, неден къуру къалсакъ да.

«Къысха джазла, бирде узун сагъатла, 

Джолларынг бла къайры эсе да элтелле. 

Бирле джарсый, бирле къагъа къанатла... 

Джюрекле да энчи джырла этелле.

О дуния, сыйынмазча ангыгъа, 

Джазыуланы, джазланы да ояса, 

Орун джокъду сени юсюнгде тынгыгъа,

Бирде - терсге, бирде тюзге уяса.

О дуния, къарайма да тоймайма 

Чууакъ кёкге, адамлагъа, таулагъа... 

Некди алай? Сенден джууаб сормайма - 

Сен - насыбса, сен - джашауса саулагъа.

1989

* * *

У

закъда болсам да,

Узакъда къалсам да,

Сеземе  халын

Халкъымы.

Аджашханча, халкъым,

Тюрленнгенди хаты:

Ёрюш – аз, эниш – кёб

Болгъанды.

Мен анга къыйнала,

Замансыз къартая,

Джюрекни кюйдюрюб

Бошадым.

2003

* * *

Х

ар тёлюню энчи джолу, джюрюшю,

Хар тёлюню башха борчу, джумушу.

Анты башха, ханты башха, сагъышы…

Кёргени да, кёрлюгю да, баш иши…

Нартла бизге къойгъандыла нартлыкъны,

Къарча бла нёгерлери  - тау джуртну.

Бир тёлю да – айран бла къорлукъну,

Тауруху бла халкъгъа джюрек токълукъну.

Халкъым атлы тукъумлу атла, къочхарла,

Тау джуртума белги болгъан архарла.

Бир тёлю да, сан этмейин башхасын -

Джырла бла джырчылыкъны тахсасын.

Биз тёлюню неди борчу? Неди анты?

Энди келлик тёлюлеге тин ханты?

Биз этерни этелдикми, не этдик?

Бир ёмюрден экинчиге не элтдик?

2003

«О ТАБИГЪАТ, АСЫЛ СЁЗЮМ 

БАРЫ  -  САНГА…»

ДЖАШАУ БАГЪА

О

 табигъат, асыл сёзюм бары - санга!

Къыш сууукъда не айтады гюлюнг манга?»

«Байрам кюнде сансыз къалма!» - демей эсе,

Къалай чакъды, саугъа эте билмей эсенг?!

Къалай чакъды, джашау сейирди, дегенча,

Джангыз тюлсе, къыйналма деб, кёл бергенча.

Джан салгъанча, джазгъы джерге кюн джылыу,

Чакъгъан гюлчюк берди меннге кюч-къарыу.

 Мени ючюн, замансызлай чакъды эсе…

 Джаз келгинчи, нюрюн тёгюб, акъды эсе…

 Сау бол! - дейме.

 Ол мени ючюн, мен башха ючюн, 

 Чагъыб… Агъыб…

 Анда болур, бир ишексиз,

Джашау багъа.

 1982

ТАНГ, КЕРТИ ДА, САБИЙЧА…

Ш

ынкъарт отча, къызаралла чырпыла, 

Къач кийимни кийиб, джайны ашырыб. 

Кюн къарайды, азчыкъ-азчыкъ ышара, 

Джазгъы нюрюн, къайры эсе да, джашырыб.

Атарыкъла чапракъларын чырпыла,

Кетгендиле кюн чыкъгъаннга турнала. 

Къышны узун кечелери келликле, 

Тангны, ашхамны минутлары урлана.

«Танг атды» деб, бош айталла адамла,

«Танг тууду» де, танг керти да, сабийча, 

Джур балача, булутчукъча, тайчыкъча, 

Тууады да, тёгюледи дарийча.

Къачхы эртден… Анга  бюгюн келечи

Болмаса да булбулчукъну ауазы.

Мен билеме, аны кёксюл эшигин 

Кенгнге  ачхан - сюймекликни тазасы.

Джангкъылычны бояулары кёкню тюл, 

Джерни юсюн  джасагъанла. Табигъат… 

Къачхы  кюнде ол анагъа ушайды 

Берекети  тюлмюдю анга шагъат!

Шынкъарт   отча, къызаралла  чырпыла,

Кёбге бармай, акъ кёрпе тон киерле.

Ол кюнде да сейирсине къарарма -

Джюрегиме джангы джыр бла тиерле.

2002

КЪОБАН

«А

хырзаман»… Бармыд андан ачы сёз?..

Аны джели келди бизни таулагъа.

«Сизге сауут адамлыкъды. Кюч, къарыу

къуру мендед», - деб эсгертди саулагъа.

Минги Тауну  ана сютюн -  Къобанны

Таулулагъа джаллат этди, джау этди.

Толкъунланы нарт джырларын сыйырыб,

Сарнагъыз деб, чулгъандырды, зорчу этди.

Тангны эшигин Орайда бла ачыучу

Ариу Къобан джагъаларын талады.

Толкъунларын къамчи, сыбыртхы эте,

Кёб шохуну насыбларын тонады.

Джагъаларын ашай, чайнай, кенгерте,

Кир сууундан ол кеси да чачая,

Къобан чыртда ушамай эд кесине,

Джутланнганча, къулачларын кенг джая.

Кёб адамны джазыууна арт тизгин

Джазды, Къобан, сени хыны толкъунунг.

Не этеме, деб эсгериб къарасанг,

Келлик эди кесинги да къоркъурунг.

Ташларынг да бир-бирлерин ачыта,

Джерни джыра, кёк кырдыгын къобара,

Ёмюрледен бери тургъан джерлерин

Ташлай элле, чал болгъанча, агъара.

Сени бизге ким джау этди, шам Къобан,

Ана тил да, Ата джурт да бизге – бир.

Ёмюрлени сеннге шукур этгенле,

Бюгюн кюнде сен джылатыб джыладыкъ.

Джылатсанг да, джырламадынг кесинг да:

Джара табла - джагъаларынг, ызларынг.

Джыламукъча, тунчукъдура, кюйдюре,

Джюрегим бла саркъгъан элле сууларынг.

Кимдед терслик? Кесибизде? «Тоба!» - де.

Чамландыргъан болурбузму Аллахны?

Тюз джашамай, кеси кеси башына

Чакъырады, дейле, адам палахны.

Ол сёзлеге ийнанмазым келеди, 

Ийнаныб а, артда къалай джашайым?

Мындан ары джырынг болсун мамырлы…

Тилеклеге мен да аны къошайым.

Сыйлы Къобан, сени эндиге деричин,

Быллай ишинг болгъанмыды? Джууаб бер.

Тюз хапарны толкъунлагъа букъдурма,

Джюрегимде сеникиди энтда тёр.

2002

БЕК СЮЕМЕ

А

риу къызча, келеди джаз хар джыл сайын, 

Сейир тюшча, тюрленеди хар кюн сайын, 

Табигъатны джашлыгъыды, байлыгъыды, 

Джюрекледе тынчлыкъ къоймайд - къайгъылыды.

Мен сюймейме ариу джазны, сюялмайма - 

Мен башымы сагъышладан тыялмайма. 

Джюрегиме сыйынмагъан сейир мурат,

Кече, кюн да тынчлыкъ бермей, къыйнаб турад.

Мен излейме, булбул кибик, джыр джырларгъа, 

Акъ булутча, тау башлагъа шош къараргъа. 

Энтда излейме сабийлигими сынаргъа, 

Джюрегими ауазына тынгыларгъа.

Ашхылагъа къыйынлыкъны унутдуруб, 

Асыллыкъгъа джюреклени учундуруб, 

Джазгъы кюнча, дарман болуб, адамлагъа, 

Мен да халкъгъа, Сулахатча, бир джараргъа. 

Сюеме мен ариу джазны, бек сюеме, 

Джаз бла бирге насыб келирин сеземе.

Танглары бла джол кёргюзед игиликге, 

Ариулукъну келечи эте  хар джюрекге.

1976 

ЭНТДА  КЕЛДИ  ДЖАРЫКЪ  ДЖАЗ

Э

нтда келди джарыкъ бетли джашил джаз:

Джюуюлдейле  биягъынлай  чыпчыкъла. 

Он, джюз джылны мындан алгъа этгенча, 

Джуууналла джылы кюнде булчукъла.

Хар булчукъдан джаратыла чапракъла, 

Кюн таякъгъа ууучларын ачалла. 

Джаз тилинде бир-бири бла сёлеше,

Тёгерекге джашау тылпыу  чачалла.

Джазгъы джангур тамчыларын юлеше, 

Биягъынлай терезени къагъады. 

Атам бла анам бирге-бирге орнатхан 

Кертме терек, къурмач кибик, чагъады.

Он, джюз  джылны мындан алгъа болгъанча, 

Кимде умут, кимде джарсыу туудура, 

Кёк къанатлы, кёб муратлы джаз келди, 

Кимге джашлыкъ, кимге къартлыкъ буюра.

Хар кимге да джаз джазлыгъын этмеймид?! 

Джокъмуд аны бир дарманы кетмезден?

Кёзю къыйыб, атам бла анама 

Къартлыкъ кийим кийдиргенди тешмезден...

Кюн башлагъа, биягъынлай, тийгенди,

Джашил кёлек кийгенди джер баууру.

Не айтады кёк кёзлю джаз меннге уа?!

Ах, билсенг а... Олду джашау джаууру. 

2002 
* * *

Д

жазгъы кече бугъундурду гюллени

Кёзчюклерин,

              Кесчиклерин,

           

Сёзлерин.

Мен аланы джюрегим бла сеземе – 

Чууакъ кёкге бургъандыла эслерин.

Кюндюз - джерде, кече - кёкде

гюл тала.

Бу ариулукъ, бу сейирлик

джандетди.

Саугъагъамы, къаугъагъамы этеди -

Джазгъы  учунуу табигъатда адетди.

Кече ачса къанатларын - джабыуун,

Сагъышлагъа, бешикгеча бёлейди.

Ана джаулукъ джылытханча, джылыта,

Джазгъы умут джюрек къылны билейди.

2001

АЙСАН ДЖАНГУР

А

йсан джангур башыбыздан джауады 

Чыкъдыкъ джазгъа,  деб мен шукур этеме.

Быллай кюнде, нек эсе да, билмейме,

Джаз чагъыма,  кюн джергеча,  джетеме.

Джазгъы чагъым мени ётгенд сансызлай –

Ашыргъанма келди, кетди деб сезмей. 

Джашлыгъым деб, танымайын юсю бла 

Атлаб кетген болурмамы эслемей?

Айсан джангур башыбыздан джауады.  

Джууады ол кюмюш бетли чачымы. 

Джыламукъча, тамчы саркъад бетимден, 

Эсге сала, джууукълашхан къачымы.

Къачым келир, мен  сау-эсен джашасам, 

Джазымыча, аны сансыз этелмем... 

Джазны, къачны багъаларын билгенме, 

Энди алай санамайын ётелмем.

«Джаулу гюттю берирме, джау!»- деб тилей, 

Сабийликде ойнаучанек джангурда.

Айсан джангур! Джазгъы гюлге келечи!   

Джау! Джуу! Тебсе! Тилегими айт джырда!

КЪАЧХЫ  ДЖАНГУР

К

ъачдан къачыб, къайры кетгин, арабин, 

Кюнсюз кюнден, хыны джелден, джангурдан. 

Мутхуз кёкню джылаб-джылаб тургъаны, 

Джюрегинг да мугурлукъгъа тартхандан.

Къачхы джангур, тюз джылауукъ сабийча, 

Джаууб джаумай, къоюб къоймай, ынгырдай, 

Кёлю къалыб, айталмайын тургъанча,

Этеди ол, бир къуджурла дынгырдай.

Къачхы джангур джай джангургъа ушамайд. 

Джайгъы джангур! Тюз джангызгъа баргъанча, 

Уллу-уллу тамчыларын тебсете, 

Тёгерекде сейир тойну къургъанча. 

Къачдан къачыб, къайры кетгин, арабин, 

Ол джюрекге тюшюб, палах этмезча? 

Айсан джангур чакъыргъанлай къайтырек, 

Къанатлыла къайтхан кибик, тансыкълай. 

ТУРНАЛА 

Т

урна тизиу учуб озду къыбла таба… 

Джылыуну да алыб кетиб баргъанча, 

Сууукъсурай, мыдах болуб къарадым, 

Шымал джелле джюрегиме ургъанча.

Алдамайым. Ызыгъыздан сукъланыб 

Къарамадым. Къыйын-зауукъ эсе да,

Къыш да, джай да джуртда джашау этейим, 

Бир-бирледе тёзмез сууукъ эсе да.

Джылыуну уа мен да кемсиз сюеме -

Ол кёб болмайд. Азлыкъ этед хаман да. 

Артыкъсыз да джюрек джылыу... Билесиз,

Анга джетмейд не аламат дарман да.

Къанат къагъа, мийиклени ёлчелей, 

Учуб баргъан сейир джанла - турнала! 

"Адамлыкъны ёлчеми да мийикди!" - 

Дейле меннге таула, кёкге узала.

Тау мийикле... Аладады джюрегим. 

Аны ючюн кетелмейме сизни бла. 

Таусуз таулу - булбулсуз танг, мутхуз кёк. 

Сиз къайтыгъыз, бир джуртдансыз бизни бла.

Турна тизиу къачхы кёкге оюу бола, 

Къыбла таба джол тутханды ашыкъмай.

"Иги джолгъа барыгъыз! Сау къайтыгъыз!" 

Къол булгъайма ызларындан шыбырдай.

2002

О, ИТЧИГИМ, ДОБАРЧЫГЪЫМ…

Д

жыйрыкълы ызын 

къойгъанды 

Сенде да заман, 

О итчигим, добарчыгъым, 

Нек болдунг аман? 

Къартлыкъ келди…

Тюгюнг, кёзюнг, 

Таб, юргенинг да 

Тюрлендиле. Унутулду

Билген «сёзюнг» да.

Сени къулакъ учларынг да

Болгъанла мууал. 

Секир ёрге, эт кесекни 

Къолумдан бир ал! 

Кел, чабайыкъ ары-бери, 

Булгъа къуйрукъну!

Кел, ойнайыкъ, 

Болчун тири, 

Толтур буйрукъну.

Бет атханса...

Джаратмайма...

Къартлыкъны къыста!

Сенича акъыллы джаннга

Хар неге уста

Ол джукъ тюлдю.

Эшитемисе?..

Къысма кёзлени.

Къартлыкъ джукъу 

Хорлагъанды -

Къойдум сёзлени.

О, ИНГИЛ ХАНСЧЫКЪ!

О

 ингил хансчыкъ, балачыкъ!

Сен ташны тешиб чыкъгъанса, 

джазны сезгенлей, чакъгъанса.

Мен сейирсиниб сорама: 

Джылыуну къалай эштдинг, деб.

Мен тобукъланыб къарайма, 

Сен ташны къалай тешдинг, деб.

Сюймеклигинг бла Кюнденми?

Джашау чакъыргъан кючденми?

Сен кимден алдынг къарыуну,

Джашаугъа бере асыуну?

Сюйгенме джашау кючюнгю...

Джабыб таш бла юсюнгю, 

Джол ишледиле, кеб салыб,

Сен да тюбюнде, бош къалыб...

Сен джыламадынг, джалыныб, 

Бек къыйналгъандан алыныб.

Джашау кючюнгю уятдынг, 

Ташны къатысын уатдынг,

Уялтыб, эки  ууалтдынг, 

Кюннге къолунгу узатдынг.. 

0, сейир джанчыкъ, кёк хансчыкъ!

Чыкъ тамчы къонду  юсюнге, 

Чыпчыкъ бутакъгъа къоннганлай.

Джылы аязчыкъ сылады, 

Ана къолуча, ийнакълай.

Кюн таякъ ёрге чакъырды, 

Къуш бала кёкге тартханлай…

Джашаугъа сен джыр атайса,

Джазгъы танг къанат къакъгъанлай.

Джашау   кючюнгю  чеги джокъ,

Сеннге къарасам, джюрек токъ.

О, ингил хансчыкъ, балачыкъ!

Джашаугъа ушаш тартыу сокъ...

Сен ташны тешиб чыкъгъанча,

Джаз кюнде ариу чакъгъанча,

Излейме сеннге ушаргъа, 

Сейирлик юлюш къошаргъа

Бизге берилген джашаугъа… 

2002

ДЖЕРНИ  ДЖАШИЛ  БАУУРУНДА

Г

окка хансчыкъ, ёсе келиб,

Бир джаз кюн

Кёзюн ачды кёк тюбюнде дуниягъа.

Кюнден  - джылыу, 

Джерден аналыкъ, сезиб,

Эркелейди кесин джазгъы хауагъа.

Кеси аллына булджуй тургъан

Сабийча,

Ойнай келиб, джелчик къонду къолума.

Сабанланы, тюзлени да, 

Джашнатыб,

Джер да джайды хурметинден джолума.

Джюрек къылла согъадыла

Акъырын,

Джангы кюнде джангы сезим туудура.

Джерни джашил бауурунда 

Турама.

Кюн таякъгъа мен бетими джуудура. 

1987

СУУ БОЙНУНДА

С

уу бойнунда, терекге да таяныб, 

Кёзюм къыймай, мен ызыма кетерге, 

Бек сюеме, табигъат бла, ашыкъмай,  

Кесим къалыб, энчи ушакъ этерге.

Джыр былайда тууа болур, дериксе, 

Хар толкъунну энчи джырын эштгенлей, 

Къарыу, джашау муну блады, дериксе, 

Къобан сууну ташлы джолун кёргенлей.

Таза сууну бурма айланнган толкъуну 

Джыр джырлайды, тамчылары джылтырай, 

Терекле да, анга эжиу этгенча, 

Чапракълары аязчыкъда къалтырай.

Гокка хансчыкъ къууат сала, къууана, 

Назик чагъад, кючлюлеге сукъланмай. 

Субай нарат, кесинден да буюгъа, 

Къубулады, ариулугъу джукъланмай.

Уллу эмен, кёбню кёрген къарт кибик, 

Тёгерекни боранладан джакълайды, 

Кече, кюн да сууну джырын эшитгени 

Джюрегинде сюймекликни сакълайды.

1978

* * *

Джангур къуя, кёк кюкюрей,

Тарх-турх эте,

Мен да кюле,

 Кёзлеуледен кириб ёте,

Барама юйге, 

Чачымы да джангур джууа,

Кёк ингир да   элге кирди 

Мени къууа…

Булутланы суу чыкларын

Дженгил сёге,

Чачымы да кёзлериме,

Хайда, тёге,

Джауад джангур... Мен барама

Къууана,

Суу тамчы бла, гокка хансча,

Джубана.
«ДЖЮРЕГИМДЕН   КЁЛЮМ   КЪАЛАД –СЮЙМЕКЛИКГЕ СЕН ТАРСА, ДЕБ…»

МЕНИ КЪАНАТЫМ

Г

окка чакъмай 

             къалмагъанча, 

Терек ёсмей  

болмагъанча,  

Джюрегиме келди сюймеклик. 

Кюннге ёлюм 

болмагъанча,

Джырчы джырын 

къоймагъанча, 

Джюрегимде джашар сюймеклик. 

Джелни буруу 

тыймагъанча

Суу ууучда 

турмагъанча, 

Чырмау билмейд уллу сюймеклик. 

Алайды да, мен

джашайма, 

Хар кюнню джыр бла

башлайма. 

Къанатымды асыл сюймеклик.

1977

СЮЙМЕКЛИКНИ ТАНГЫ

К

ъалай сейир уянады

Сюймекликни кёк тангы!

Хар неге сейирсинеме,

Келгенча джерге джангы.

Джюрегиме назикликни

Берди аны къанаты.

Айча, джайча эштиледи

Энди меннге аны аты.

Сен болмасанг, сезмез эдим

Сюймекликни ол ишин.

Анга къууана айтама:

«Сау бол, сюйгеним ючюн!»

1970

ДЖЕРДЕ  КЮН

Д

жукъ болмагъан сагъышланы,

Джюрегиме орнатыб,

Бир ариу кюн мен барама,

Мыдахлыкъгъа хорлатыб.

Кёзлерини джилтинлери

Тёгерекге нюр джая,

Чыкъды аллыма тири атлай,

Тенгим, кюннге къууана.

Къара булутну, джел сюрюб,

Кюн джылыуун ийгенча,

Кёзлеринден къууанч джилтин 

Болду меннге тийгенча.

Аны джарыкъ ауазындан

Шош джюрегим джылынды.

Эки кёзю тёкген нюрден

Джюрек отум къабынды.

Аны алай джарыкъ кёрюб,

Сагъышыма уялдым.

Джерде кюннге тюбедим деб,

Мен, сабийча къууандым.

«ПОЛОНЕЗНИ» СОГЪАДЫ

Х

оншу къызчыкъ  «Полонезни» согъады…

Тынгылайма меннге сокъгъаннга сунуб.

Ариу макъам энтда хапар айтады -

Джюрек эрий,

Тынгылайма онгсунуб.

Аллай макъам кеси аллына туумайды,

Не сюймеклик, не ышарыу, не умут,

Ышандырыб, ызы бла айтмаса:

«Джюрегингден

Мени кетер, не унут».

Ол заманда, кёгюн сыйыртхан  къушча,

Джарсыууна, тилсиз бола, кёмюлед.

Ол заманда, тунчукъмазча сезими,

Сюйген джюрек

Макъам болуб тёгюлед…

Кюн таякъ бла джангур тамчы, чалышыб,

Макъам болуб эшилгенле ёмюрге.

Сюймеклик да, джангызлыкъ бла келише,

Келтиргенди

Аны узакъ ингирге…

Хоншу къызчыкъ «Полонезни» согъады 

Хар кюн сайын, къанмай сабий  джюреги.

Огинскийни мен да алай сеземе: 

Толмагъанча

Аны асыл тилеги…

2003

НАСЫБ КЕЛСЕ…

К

ёзлерингден тёгюлелле джилтинле,

Чыммакъ бетинг нюр джабыуун ийгенди.

Къачхы кюн да, кёзлеринге эрише,

Эслеймисе. Бюгюн джарыкъ тийгенди!

Акъ чепкенинг - къууанчынгы шагъаты, 

Санларынга къууат бере, джылтырайд.

Терезеден, кёлюндегин айтыргъа,

Шорбат чыпчыкъ къачхы кюнде джыр 

                      джырлайд.

Насыб отну джилтинлери, чачылыб,

Джарытханла адамланы кёллерин.

Элчи къартла, тебсер ючюн тоюнгда.

Тюзетирге кюрешелле беллерин.

Насыб келсе, адам артыкъ ариуду -

Насыблыса, бек ариуса! Сюесе!

Тыйыншлыса уллу, ариу джазыугъа,

Бюгюн, кюнча, джюреклеге тиесе.

    ДЖАБАЛАКЪ  КЪАР

Д

жулдуз джангур джаугъанча, 

Джабалакъ къар. 

Абезекге баргъанча, 

Джабалакъ къар.

Акъ башлыкъла сокъгъанча, 

Джабалакъ къар. 

Джерни кёкге такъгъанча, 

Джабалакъ къар.

Бу ариу кюн джюрегим 

Дейди: "бар! бар!" 

Сен болмасанг къатымда, 

Джолум  -  тик, джар.

Сени сакълай  арыдым,

Ах, болдум зар. 

Джаным сеннге  тагъылыб,

Дуниям - тар…

Керек тюлдю

Фаэтон,

Къатымда бар.

Экибизге джылы тон -

Джабалакъ къар.

1981

КЕЧ, ТИЛЕЙМЕ

Б

ашхаладан джарыкъ болур,

Сени кёкде джулдузунг.

Къыш да, джай да джырлай болур,

Танг алада булбулунг.

Ай да, кюнча, тие болур.

Сени кёрсе арбазда.

Сейирликни барын сенден

Кёреме мен  бу джазда.

Кеч, тилейме, кёзлеримде

Кёрген эсенг джилтинле.

Айыб этме, чыгъа эсем,

Сени аллынга хар кюнде.

1971

СЮЕ ЭСЕНГ...

Д

жашаууму сеннге саугъа этерге 

Кюч табмадым... Къыйнасам да, кеч мени. 

Болумунгу джюрегим бла сезмедим. 

Терслигими билгеним ючюн, кеч мени.

Айтхан сёзюнг уятмады джюрекде 

Сен излеген сезимлени, кеч мени. 

Кёзлеринги ангыларгъа излемедим - 

Къарамадым. Кеч, тилейме, сен мени.

Тюбеб къалсакъ, къууансанг да джашырмай, 

Мыдах этиб ашырама, кеч мени. 

Джолларыбыз башхадыла, кёресе, 

Сюе эсенг, ангыла да, кеч мени.

Тангча назик, кюнча исси сезиминг  

Джандырмады джюрек отну, кеч мени. 

Айча, сууукъ къарасам да, джылытмай, 

Сюе эсенг, айтханынгча, кеч мени.

1980

БУ ДЖАШАУДА

Б

у джашауда сен - тау къушса,

Къанатларынгда - деу кючюнг.

Мен – къарылгъач… Джаз керекди,

Къууанч эте, учар ючюн.

Бу джашауда - сен терексе.

Уруб ёсген, уллу терек.

Мен а гюлчюк, назик гюлчюк,

Чагъар ючюн, джылыу керек.

Бу джашауда сен - тенгизсе,

Джагъалары тарлыкъ этген.

Мен а - гитче шоркъа суучукъ,

Джырын юзмей, сеннге элтген.

1971

     ТЮЛ ЭСЕНГ А…

С

юе эсенг,

Джашил нарат болайым,

Джюрегингден джаз кетмейин турурча;

Бу джашауну джашлыгъына къууана, 

«Къартлыкъ неди?» - деб билмейин сорурча.

Излей эсенг,

Къайын терек болайым, 

Субайлыкъгъа сукъландыра ёсерме. 

Кюн таякъны чапракълада булджута, 

Салкъынында сен солурча этерме.

Керек эсе,

Уллу кюрюч болайым,

Боранладан, ачы джелден джакъларча,

Мени кючюм назикликде эсе да,

Сюймекликни хар аджалдан сакъларча.

Тюл эсенг а,

Кёрюннгенингча меннге,

Такъыр кёллю тал терекчик болурма.

Бутакъланы тёрт джанына тенг тёгюб

Джашырсам да, мыдахлыкъдан толурма.

1974
КЁКДЕН БАШХА …

Г

юл тахтаны, буз ургъанча, 

Джюрегими чанчакълай, 

Ненча сууукъ ингир ётдю, 

Умутларымы къакълай.

Кюнню боз булут джабханча,

Тунчукъдура сезимни, 

Ненча тубанлы танг атды, 

Сынай джюрек тёзюмню.

Джыламадым... Тёзалмасам...

Джауумлу кюн ашхам бла 

Арбазгъа чыгъарма ашыгъыш, 

Баса кёлню «Алхам» бла.

Джылай тургъан кёзлерими 

Тутарма шош джангургъа:

Джыламукъ бла джангур тамчы 

Къошулуб, бир болурча...

Кёкден башха бир джан билмез 

Джылайды деб, къыйналыб. 

«Джангургъа бетин джуудурду», - 

Дер, кёрген да, ышарыб.

1997

* * *

Д

жюрегиме джара салдынг - 

Терк сатылдынг… Нек сатылдынг? 

Тюз адамгъа ол тынч тюлдю - 

Сени юсюнгде бек джангылдым.

Наллары ташны чакъдыра, 

Джортуб озгъан атны юсюнде 

Тюненебиз узакъ кетди, 

Ол сакъланыр мени эсимде.

Джюрегимде ыз къойгъанла 

Бирге ётген шохлукъ джолла.  

Бирге ашагъан туздамыбыз, 

Саламлашхан джылы къолла.

Сен а унут. Унутургъа 

Сеннге къыйын боллукъ тюлдю. 

Сатылгъаннга ала бары 

Отдан къалгъан джансыз кюлдю.

Чабыб баргъан ат туякъла, 

Тюйген кибик, халал джерни. 

Сени юсюнгден сагъышларым 

Тюедиле джюрек тёрню.
1998
* * *

Ё

мюрлюкге джюрегиме
тюшгенинги

Билмегенлей къаллыкъса сен,

билмегенлей. 

Сагъышымда, алгъышымда

болгъанынгы 
Сезмегенлей джашарыкъса,

сезмегенлей.

1985

* * *

Д

жюрегиме

Джер салыргъа излеме.

Къанатлыгъа ким салады

Джер, джюген?

Алайсыз да,

Эслетмейин,

Атынгы

Сен этгенсе меннге

Ёмюрлюк кишен...

* * *

[image: image148.png]



М

ени киши алдар, марар деб,

Къоркъуб,

Къарамайма тёрт джаныма

Сескекли.

Сенден кёлюм чыгъады,

Деб къоркъгъандан,

Болуб къалад

Сюйген джюрек

Сескекли.

* * *  

Д

жолунг башхад,

Дерге унамайд джюрегим:

Танг алача, сормай чыкъ, дейд

Аллынга.

Кёрмезинги,

Кюнню алыб чыкъсам да,

Ангыларгъа къыйын болгъанд

Джарлыгъа…

ТУТМАКЪ ЭТСЕНГ...

А

й тутулду!

Сен къатымда болмадынг.

Кесим джангыз 

Къорууларгъа базмадым.

Эгетлерин уятыргъа 

Керек эдим -

Шкок атыб тууайларгъа

Биллик эдим...

Ай тутулду!

Мен тутулсам керек эди...

Аны излеген мен тюл эдим – 

Джюрек эди.

Этме алай, дерик тюлме, 

Тутмакъ этсенг.

Ёмюрлюкге тутмагъынгма,

Алыб кетсенг…

* * *

С

акъладым,

Арымайын сакъладым.

Сагъышланы къараларын  

   «Акъладым».

Арымайын, 

Эрикмейин сакъладым -

Келиринги сезе эди,

Биле эди

Сюйген джюрек.
     УНУТУЛМАЗЛЫКЪ  ИНГИР

С

юйген тенгим, сени джолгъа ашыра, 

Чыкъгъан эдим, ашхам бола, арбаздан;

Айтырымы джюрегимде джашыра, 

Сезерсе деб, кесинг кёз къарамымдан.

Толгъан Ай да тау башладан джарыгъын 

Тёге эди экибизге, юлешиб. 

Джазгъы кюнле турсала да, ийнакълай, 

Джюреклени ачалмадыкъ, сёлешиб. 

Мыдах эди джюрек ушакъ ингирде,

Ахыр  кере узатханенг гюллени. 

Ким къайтарыр энди бизге ызына, 

Тансыкъ болуб тюбешиучю кюнлени?

Алай а мен унуталмам ёмюрде 

Ол экибиз баргъан джолну ызларын.

Сакъларыкъма тюшюрмейин мийикде, 

Ол ингирни сейирлик джулдузларын.

1973
* * *

«К

етеме!» - деб, кетесе да, 

Къайтыб келесе.

«Сюймейме!» - деб, сёлешсенг да, 

Сюйюб ёлесе.

«Кёрюб болмайма!» - десенг да,

Кёз алалмайса,

Нек эсе да, сёзлеринге 

Толу болмайса…

Кетме! Кетме…баралмазса

Энтда сен узакъ.

Сюйген къызынгы кёзлери

Болгъанла тузакъ.

Гокка болуб, кюндюз сени

Келед къатынга.

Кече сайын, джулдуз болуб,

Чыгъад аллынга.

Чыпчыкъ джырда сен ауазын

Эштесе аны.

Мёлек кибик кёрюнеди

Сыфаты саны.

Таугъа, тюзге да сораса

Сен андан хапар.

Андан къутулургъа санга

Джокъду бир мадар.

1975

ДЕДИМ ДА...

М

еннге атаб, нызы терек орнатдынг,

Чагъа келиб, терекчигим къуу болду,

Сен къууаныб, джарыкъ хапар айтсанг да, 

Нек эсе да джюрек къайгъыдан толду.

Меннге атаб, джыр джазама дединг да, 

Сёз табмадынг, аны аллын башларгъа,

«Джашауубуз бизни бирди», - дединг да,

Ол сёзлеге бералмадынг магъана.

«Биз боллукъбуз эм насыблы», - дединг да, 

Сен джол ача билмединг ол насыбха. 

«Джарыкъ джулдуз бизникиди», - дединг да,

Табылмадынг джулдузунгу сакъларгъа.

- Къарылгъачым... 

- Кетгенд учуб, - дедим да,

- Къайтырыкъмыд?  - 

Деб къарадынг кёзюме.

1975

МЕННГЕ САУГЪАНГ

Д

жер этеги меннге джууукъ кёрюнед, 

Ингир болуб, кёк таулагъа къабланса.    

Кёзкёрмезге атланыр эдим  таукел, 

Тюберикбиз, деб джюрегим айталса.

Кёк тюзюнде, тилсиз хауа толкъунда, 

Тюбешгенча, деу къуш бла къарылгъач,   

Тюбешдик да, айырылдыкъ... Джюрек а 

Чакъырады, келгенди деб, сезмей къач.

Сезимлеге къач джокъ... Ала, от кибик, 

Джылытхан да,  кюйдюрген да этелле. 

Сагъыш тюед, джюрек  кюед, сен - узакъ, 

Умутларым хаман сеннге элтелле.

Насыб ючюн, не да этерме, десем да, 

Кюйдюреди джюрегими джакъсызлыкъ.

Меннге саугъанг, кесинг кёре болурса, 

Джюрегими такъыр этген джангызлыкъ.

1990 
ДЖЕР ЭТЕГИНДЕ…

Д

жер этегинде, кёк джерге тийиб, 

Акъ къанатлы Ай себди джарыгъын. 

Кел, биз алайда - джулдуз талада -

Бир тюбешейик, оноу этейик.

Сен мени сюйюб, мен сенсиз кюйюб, 

Булбулну джырын мыдах этгенбиз. 

Кел, биз алайда - джулдуз талада -

Бир тюбешейик, бир ант этейик.

Мени джюрегим чыртда кечмейди 

Сеннге джеталмай таралгъанымы. 

Кел, биз алайда - джулдуз талада -

Бир тюбешейик, бирге кетейик.

Алай этерге джокъ эсе амал, 

Биз джерден кёкге атлаб кетербиз. 

Кел, биз алайда - джулдуз талада -

Бир тюбешейик, биз тюбешейик.

ДЖОЛУМА КЪАРАЙМА

К

ъыш ётер, джаз джетер, 

Урламаз джел этген отунгу. 

Турнала къайтырла, 

Тубаны чачылыр джолунгу.

Джангурла тохтарла, 

Джангкъылыч юлешир бояула. 

Сезимле джюрекде 

Салырла сейирлик оюула.

Кюн таякъ джан салыр 

Ол джалан сирелген терекге. 

Тюшюрмез джюрекге 

Къанатлы умутунг кёлекке.

Ол сени тамблангды.

Таш сала билмейме кесиме -

Джолума къарайма

Элтмезми, деб къоркъа, терсине.

АЙ САЛГЪАНДЫ КЁПЮР

Д

жол устанг болур Ай, 

Чыкъ джолгъа - кел бери.  

Сен нечик сезмейсе 

Мен айтхынчы дери?

Ауазым джетелмез, 

Не сеннге, не Айгъа. 

Сезимим а ётер 

Кёкледен Аламгъа.

Кюмюшюн себеди 

Джолунга толгъан Ай. 

Джулдузлуд чууакъ кёк, 

Киргенди элге джай.

Сен да кел. Къарачын: 

Ай салгъанды кёпюр. 

Джюрекден джюрекге 

Тюз хапар ол берир.

Ай джарыкъ джанымы 

Джылытмайд, билесе.     

Чыкъ джолгъа, сакълайма, 

Джол ариуд, кёресе.

* * *

С

алыб къойдунг телефонну чолпусун,

Соруу бериб,

заман бермей джууабха.

Кёк башында? 

Джер тюбюнде?

Къайдаса?

Джууабны эшит, эт бир атлам сууабха…

Телефондан 

кёз алмайын къарайма,

Анга къараб,

сени кёрлюк 

тюл эсем.

Ол сорууунг

джюрегиме – 

ауур джюк,

Джууабымы менден аллыкъ тюл эсенг.

Салыб къойдунг телефонну чолпусун…

Сюелеме… 

Сен а анда не  этесе?

АЛЛАЙ СЁЗ ДЖОКЪ ЭСЁ

Н

е дейим мен сеннге?!

Насыбым?

Сагъышым?

Къаргъышым?

Джюрекни джырлатхан,

Джюрекни джылытхан

Алгъышым?
Не дейим мен сеннге?!

Таурухум?

Джомагъым?

Джарсыуум?

Джюрегим ушатхан,

Джюрегим алдатхан

Джазыуум?

Не дейим мен сеннге? 

Ийнагъым?

Къадарым?

Огъесе... Не дерге 

Билсем а! 

Не дейим, 

Аллай сёз джокъ эсе?

* * *

[image: image161.png]



К

ече кирди сагъышыма

Сен кетдинг да,

От джукъланды 

Джюрегимде

Сен кетдинг да.

Келди джарсыу,

Келди ачыу…

Ётдю кетди...

Нек келесе?

Сени бла тенг

Джангур джетди...

Келме... Кел... ме...

* * *

К

ъаллай мадар

Табайым мен,

Джюрегиме тюшмезча сен?

Къайсы джолну

Барайым мен,

Энди аллыма чыкъмазча сен?

Не излемге

Алдатайым

Кесими, сени унутурча?

Кимге

Тилекчи болайым,

Меннге акъыл юретирча?

Сени сюйюб

Не этеме,

Кюнню кечеге бургъанча?

Кеси-кеси джюрегине

Джити къаманы

Ургъанча?

Кет джолумдан,

Джазыуумдан.

ИЙНАНМА

Т

юрленнгенле кёзлери да, 

Халиси да, деселе.

Унутханды сыфатынгы,

Атынгы да, деселе.

Башхагъа бергенд джюрегин,

Сагъышын да, деселе.

Ол сенсиз да бек джарыкъды –

Насыблыды, деселе.

Джашаууна бек разыды –

Къууанчлыды, деселе.

Джолда сени бир кёрсем, деб,

Къарамайды, деселе…

Халим, джолум тюрленсе да,

Башха тюлдю джюрекге –

Санга сезимим ушайды

Чагъыб тургъан терекге.

      УНУТМА АТЫМЫ

М

ени атымы унутма,

Къайсы джерде айлансанг да.

Турсун сени джюрегингде,

Ким бла, къалай байлансанг да.

Унутма сен сёзлерими,

Сёз орнуна джыр эштсенг да.

Менме сени къанатларынг,

Джулдузну ызлай кетсенг да.

Менме сени ангыларыкъ,

Кесинги кимге берсенг да.

Тюнененги менме кюню,

Бюгюнюнгде не этсенг да.

Унутма мени атымы,

Сени не бек сюйселе да.

Джетелмезле ала меннге,

Аны отунда кюйселе да.

1976

* * *

Ё

тген кюнню тубанында 

къалды атынг,

Къалды антынг 

узакъ тангны чарсында. 

Тюбемейбиз, 

тюберге да излемейбиз,

Бурулсакъ да 

бир заманны чархында.

Ётген кюнню тубанында 

къалды сезим,

Шынкъарт отдан  

къалгъан  кибик 

гёбелек кюл.

Аны ючюн кёрюнеди 

кёк онгнганча -

келгенча къач, 

джаннганча джер,

батханча  кюн.

БИЛСЕМ СЕНИ ЭШТИРИНГИ…

«К

ел, тилейме…» - 

деб чакъырсанг,

Не джолдан да къайтыр эдим.

Джюрегими толу ачыб.

Кёлюмдегин айтыр эдим.

Билсем, сени эштиринги,

Мен тохтаусуз джырлар эдим.

Башхалагъа ал бермейин,

Джюрегинги урлар эдим.

Джашауунгдан хапарсызма,

Къаллайса сен, билалмайма.

Сени кёрмей къалгъан кюнде,

Джарыкъ болуб кюлалмайма.

Ким эсенг да, джюрегими

Мууал этген бир аурууса.

Джашаууму сейир этген,

Насыб берген бир къарыуса.

1972

БУЛБУЛ ДЖЫРГЪА ТЫНГЫЛАЙМА

Д

жазгъы кюннге къууанама,

Сени келечинг болур, деб.

Булбул джыргъа тынгылайма.

Атынгы айта болур, деб.

Меннге ийген саугъангды, деб

Гокка кёрсем, ийнакълайма.

Тамблам сеннге тюбетир деб,

Келлик кюнню бек сакълайма.

Этемисе келечиле

Джазны, джырны эмда гюлню?

Келесе деб, ышаннганлай,

Ашырама хар бир кюнню.

Джашауда игини барын

Байлагъанма сени бла.

Муратынгы, насыбынгы

Юлеш сен да мени бла.

1973

САЙЛАРБЫЗ БИР ДЖОЛ

М

ен кесимден къайры кетейим,

Джюрегиме не оноу этейим?

Излемейме аз да джукъ сенден,

Тюрсюнюнге къарайма кенгден.

Ачмагъанма сеннге кёлюмю,

Эштдирмезме ичги сёзюмю.

Джюрегимде ёселле гюлле,

Ышандыра, ётелле кюнле.

Кёзлеримден сен хапар алсанг,

Тюз, менича, кенгден  таралсанг,

Джулдузуму, тюшюрюб, кёкден

Узатырем, таза джюрекден.

Энчи салам иер эди Ай,

Джюрегимде джашнар эди джай.

Унутурем ол кюн кесими,

Сеннге бериб саулай эсими.

1980

НЕ ХАПАРЫНГ БАРДЫ…

Н

е хапарынг барды мени халымдан,

Къатыса деб, меннге айыб салырча?

Болсанг эди, былай къараб кёргенлей,

Болумуму къарамымдан танырча.

Не хапарынг барды мени халымдан,

Сени кёрсем, мен мыдахлыкъ сынайма.

Джангыз къалсам, орун табмай кесиме,

Сезимими хорлар ючюн, джырлайма.

Не хапарынг барды мени халымдан,

Сенден башха сагъыш келмейд башыма.

Сау дуниягъа базман болуб, джангызлай,

Заран болдунг джашауума, джаныма.

Не хапарынг барды мени халымдан,

Сезимлерим тунчугъалла джюрекде.

Сени амалтын мен сынагъан болумну

Эштмегенме къаргъышда, не тилекде.

Не хапарынг барды мени халымдан,

Джюрегими къаллайлыгъын айтырча.

Болсанг эди, былай къараб кёргенлей,

Болумуму къарамымдан танырча.

1980

     ТЫНГЫЛАЙ ЭМ…

К

ёзлерингде келтиргененг джилтинле,

Джюрегингде уллу джылыу, ышаныу,

Сёзлерингде…Ол оюмлу сёзлеринг…

Къарамынгда игиликге ышаныу.

Тынгылай эм… Хапарларынг, джырлача,

Джылы джазча, кире элле ангыма.

Джюрегиме нюр къанатла битдириб,

Сынатханенг асыл сезим джаныма.

Кёлюмдегин былайды деб, айтыргъа,

Ышанмайма сезимими сёзлеге.

Мен къарайма тергеусюз насыб берген,

Джулдузлача, сенде чолпан кёзлеге.

1983

МЕН  КЕТЕЙИМ

М

ен кетейим, кирмез ючюн 

Джазыуунга.

Тюшюрмезча джюреклеге 

Кетмез джара. 

Узакъ джолгъа. Сезимлерим -

Уллу джюгюм. 

Керексизге этмез ючюн, 

Иги джора.

Джол узуну - 

Джашаууму узунлугъу.

Базмасам да къарыуума, 

Чыкъдым джолгъа. 

Сюймеклигим... Бары сенсе 

Болгъан кючюм. 

Сезимими - къанатлыны - 

Джыйыб къолгъа.

Къыйын джолда джюрек сезмей,

Кёз кёрмейди.

Барлыкъ джолум - тубан тюзде,

Тамбла кюнде.
Къалын тубан тамбла ачар
Джомакъларын.
Бюгюн кюн а къалыр эсде -
Тюшде, тюнде.
Мен кетейим, 

Кирмез ючюн джазыуунга...
КЁРДЮМ СЕНИ…

К

ёрдюм сени… Керек тюл эд кёрюрге... 

Кёзлерибиз тюбешдиле... О, нек? Нек? 

Кеч тюбешиу… Джарты джолда тюбешиу... 

Талай джылны сакълагъанем сени бек.

 Эшме кибик, эшилмезлик джазыула, 

Кечигиб да, нек тюшелле бир джолгъа?! 

Кёзлеринги теренине кёмюб мени, 

Къадар ийди сени - онгнга, мени - солгъа. 

Насыб сакълай, арый-тала билмеген, 

Ах, джюрегим, кёз джилтинден 

къабындынг, 

Шынкъарт отну джакъдынг, сагъыш 

    этмединг, 

Бара туруб, алай къалай абындынг?

Сезим джанса, ол джукълана билемид? 

Ах, джюрегим, андан джокъмуд хапарынг? 

Кёзлеринге тансыкъ болсам не этерме? 

Кеч тюбешиу... Къаллайд сени къадарынг?

БОЛУШ  МЕННГЕ

С

ен джашаргъа болуш меннге,

Джалгъан сёзню асмакъ этиб, 

Чола иннетни, отун этиб, 

Кёл кенгдире, тюбюмден отну 

джакъсала.

Сен джашаргъа болуш меннге, 

Тюзлюк барды деб, ийнанмай,

Ёлюб къалсам деб, къыйналмай, 

Бу дуниядан такъыр джюрек 

ёнгелесе.

Сен джашаргъа болуш меннге, 

Меннге бир кюн, къаргъыш джетиб,

Аякъларым тайыб кетиб, 

Кёз джашларым къобан болуб 

тёгюлселе.

Сен джашаргъа болуш  меннге, 

Аллах кеси джол ачса да -

Насыб мени джокъласа  да - 

Зауукълукъ да уллу джюкдю 

бу дунияда.
СЕН БОЛМАСАНГ…

С

ен болмасанг джашауумда, 

Къайры элтир эд баргъан джолум? 

Къайсы ишни сайлар эди, 

Сеннге назму джазгъан къолум?

Сен болмасанг, билмез эдим 

Джазгъа джаз дей, кюзге кюз дей. 

Эртденнге, кюннге къууана, 

Терсге «терс», дей, тюзге «тюз», дей. 

Ангымы уа къаллай сагъыш 

Кючлер эди, сен болмасанг? 

Къаллай джыргъа тынгыларгъа 

Излер эдим, сен болмасанг?

Къууанама джазыуума 

Джашауумда сен барса, деб. 

Джюрегимден кёлюм къалад, 

Сюймекликге сен тарса, деб.

* * *

К

юн танг бла,

Ай кече бла келедиле.

Джаз джазлыгъын,

Кюз кюзлюгюн этедиле.

Алгъындача,

Кюн кечени ауушдура,

Ай тола да

Бир заманда тауусула...

Джашау чархы

Биягъынлай бурулады.

Да сора нек,

Нек болгъанма башха адамлай?

Сен келтирген

Акъ гюллеге къарамазлай?

Нек тунчукъду

Джюрегимде назик сёзюм?
Къалай ёлдю,

Ол ёлмезлик ариу сезим?

Къачан ёлдю?

Не ючюн ёлдю?

ГЮЛ ЧАПРАКЪЛА…

А

риу гюлле ата джашлыкъ тюрсюнню, 

Мууал бола, иедиле башларын. 

Столумда акъ вазада гоккала, 

Мыдах болуб, тёгелле кёз джашларын.

Гюл чапракъла агъадыла столгъа, 

Къан тамчыча, джыламукъча, юзюлюб... 

Сюйген адам берген ариу гоккала, 

Сюймекликни ёлмезинден тюнгюлтюб.

Ол сезимни -  ариулукъну - ёмюрю 

Узунду деб, тура эдим, ийнаныб. 

Сизге къараб, мен башха зат таныйма, 

Аны юсюнден шыбырдайма къыйналыб.

Гюл бутакъчыкъ... тамырындан юзюлген… 

Сен келечи болалмадынг къууанчха... 

Гокка хансны бош берелле белгиге, 

Насыбха тюл, ол ушайды джубанчха.

2002

* * *

К

юн таякъчыкъ 

Къоннган кибик гюлчюкге,

Сейир сезим джюрегиме 

Къоннганды.

Аны огъуру, джилтин болуб, 

Нюр болуб,

Джылыу тёге, тыбыр отлай,

Джаннганды.

Сен билмейсе, сен кёрмейсе.

Мени деб,

Къыйналмайма, ёкюнмейме…

Тамаша!

Мен сюеме сени кёрген 

Кюнюмю.

Сюймеклигим – джюрегиме 

Джанаша.

Джаз башында чакъгъан 

Шаптал терегим,

Акъ чепкенин меннге

Саугъа этгенча,

Джюрек аллай сезимлеге 

Бёленнгенд,

Сен да сюйюб, мени

Излей кетгенча.

Сюймекликни джангы таный

Тургъанча,

Джюрегиме джазны чагъы

Къайтханды.

Кеси аллына, чыпчыкъ тилде

Сёлеше,

Джазыуума джангы джырла 

Къошханды.

ДЖАНГУР ДЖАУДУ ДЖЮРЕКДЕ

С

ен келлигенг, мен излесем, деб алай,

Алдадым да, ийнандырдым кесими.

Ётюрюкню татлы эте ачысын,

Сени излей, джолгъа ийдим эсими.

Сен келмединг. Мен сакъладым, сакъ къарай.

Шыкъыртны да эштирик эд джюрегим.

Бу дунияда джангыз сени къатынгда

Болгъан кибик мени насыб кёрлюгюм.

Насыб неди? Алджарыкъма… Къояйым,

Соруу салыб, анга джууаб излеуню.

Башын джабыб, джер тюбюне ийгенсе,

Джюрегимде туугъан сезим кёзлеуню.

Джюрегиме къар джаугъанча сеземе…

Къар джаугъанды джабар ючюн джолланы.

Сеннге элтген, сени меннге келтирлик

Джол букъгъанды, кийиб, кёрпе тонланы.

Бошалмайды джолну узакъ айланчы

Кёк бауурун джерге салгъан чекледе.

Къарайма да ышаныр джукъ кёрмейме

Сеннге ушаш бу сангырау кёкледе.

Сеннге джолну джер бауурда тюл, огъай,

Джулдуз ызда салгъан эдим, мийикде.

Сакълау сезим тюнгюлдю да… чыкъ болуб,

Тамды, тамды -  джангур джауду джюрекде.

* * *

С

ёзлерингде болгъан 

джокъду

Кёзлерингде:

Сёзле - джылы, 

кёзле - сууукъ,

Ай, медет.

Джалгъан сёзге 

ийнанырым

Нек келди да?..

Алай болур, 

бир ишексиз,

Джюрек адет.

* * *

Д

жазыуума 

къаршчы тура,

Джукъ айтханнга, 

сыртны бура,

Ма бюгюннге дери

Келдим.

Келдинг аллыма 

ышара,

Джюрек отуму 

ышыра,

"Джазыуумса мени", -

Дединг…

Кёб джыл ётдю, 

сени сакълай,

Кёб джыр этдим, 

сени джокълай,

Джырым джангыз сенсе,

Дейим,

Сенсе, дейим.

* * *

С

еннге бир терс зат 

билмейме,

Сезимлеринге кюлмейме.

Мен а:

Джюрегим  -  оноучум,

Насыбын


Кеси тоноучум.

ДЖУКЪ АЙТМАЙЫН…

"Б

аргъан суу бла

джаннган отха

Къарагъандан тоялмайса, -

Деучендиле

Сынагъанла, -

Эригиб да къоялмайса"…

Сеннге къараб

Турлугъем мен
Эрикмейин, 

Арымайын.

Кёзлерингде 

Джаннган отну

Джукълатмайын,

Джукъ айтмайын.
* * *

Д

жангы туугъан сабийни, 

Алгъан кибик къолунга. 

Джангы туугъан сабийни

Элтген кибик къойнунгда, 

Сен элтесе гюллени, 

Нанынг да - тюз къатынгда. 

Сен элтесе гюллени, 

Джюрегинги къатында. 

Сен элтесе гюллени, 

Нанынг да - онг джанынгда.

Окъулмагъан китабча, 

Сиз тебреген узакъ джол. 

Окъулмагъан китабча, 

Не сынатыр сизге ол?
Сиз барасыз ашыгъыш,

Гюлчюкле бла сёлеше.

Сиз барасыз ашыгъыш, 

Джангы тилде сёз эше...
* * *

Азретге 

У

шакъ эте, кёк ингирни тилинде,

Олтурабыз узакъ, уллу шахарда.

Бир-бирледе джырлайса сен учуна,

Тюшген кибик ёз джуртунга - таулагъа.

Ушакъ эте, джулдузланы тилинде

Ёч болгъанбыз олтурургъа. Магъана

Болур анда. Къайры джетиб къайтмайбыз

Джашау джолда тюбегенни сагъына.

Ушакъ эте, танг аланы тилинде

Экибиз да олтурургъа сюебиз.

Кече-кюн деб, седреб баргъан заманны

Кесибизге джау тюл, нёгер этебиз. 

Ушакъ эте, кюнню джылы тилинде

Олтурабыз узакъ ийиб къарамны.

Джашау деген къалай сейир саугъады - 

Энтда бир джаз джасагъанды орамны. 

* * *

Б

ир-бирледе сеннге назму окъурум

Келеди да, айталмайын джарсыйма.

Сен - назмучу, мен - назмучу, да сора

Нек болмайды кёлню джыр бла айтыргъа?!

Сени меннге айтыр сёзюнг аз болмаз -

Бир юй болмаз, айтыр сёзю болмагъан.

Мен да сеннге джылы кёз бла къарайма -

Кёбдю айтырым алкъын энтда джоймагъан.

Джашлыгъыбыз артда къалды, десем да,

Джашлыгъыбыз джукълайд джылы орнунда.

Майна къара, сеннге ушагъан уланчыкъ  

Тынчаяды джазны джылы къойнунда...
МЕН  БАЙЛАЙЫМ  ДЖАРАНГЫ…

[image: image186.png]



Д

жюрегингде джара барды, билеме,

Джырым бла мен байлайым джарангы.

Джыр балхамлыкъ этерикди, тынгыла -

Джашыргъанма анга иги джорамы.

Иги джора… Ол, тилекча, джылыды.

Кюн таякъды къарангыны къачыргъан.

Иги джора… Джазгъы аязча, дженгилди,

Булутланы кёз туурангдан ашыргъан.

Джырым бла мен байлайым джарангы - 

Джазгъы кюнде джюрегингде барды къар.

Кёлюнг алайд - кёзлерингден таныйма,

Джол бошалыб, аллынгда уа - мийик джар.

Иги джора… Ол назикди, сабийча,

Джур балача, къарылгъашча, сакъды ол.

Терс сагъышдан аны сайлаб алалсанг,

Керек джерде, керти тенгча, джакъды ол.

Джырым бла мен байлайым джарангы,

Джюрегингде джаранг барды, билеме.

Мёлегингча, ол къатынгда тургъанлай,

Сууукъ къышха муратынгы бёлеме.

 Иги джора… Аны джылы нюрюнде

Сен чагъарса. Ол  -  джашауну ачхычы.

Джырым берир, ана къолу бергенча,

Учунмакълыкъ, ол а - кёкню ачхычы…

Иги джора ёнгелерге бир ёчдю,

Джылытса да, ол турады ёрелеб.

Мен а  джырны джюрегимден алгъанма,

Алгъышымы сюймекликге керелеб.

2002 
СЕГИЗТИЗГИНЛЕ

«К

ъыйналсам да, къыйнамайым,

Алдансам да, алдамайым,

Антны теблеб атламайым», -

дей эсе джюрек.

Ол джюрекге, сюймейд, деме, 

Ол джюрекге, кюймейд, деме. 

«Аны джыры юзюлмесин», - 

де да, эт тилек.

* * *

Т

алай ишни тындырыргъа, умут этиб,

Таукел болуб, мен алгъанма аллыма.

Ишге джутлукъ этгенликге, билмейме,

Къаллай болджал салгъанд заман джаныма.

Заман бла къарыу… ала экиси 

Этерикле оноуларын  сормайын.

Мен а… Мен а ёмюрлени джашарлай,

Кюрешеме башымы ишден алмайын…

2003 

* * *

[image: image190.png]



С

акъ атлайма, джолчугъума 

Джабыу болса, алтын чапракъ;

Шош къарайма, турна тизгин 

Джылыу излей, кетсе узакъ.

Ингил сезим джюрегими

Кючлейд,  джауса къачхы джангур;

Эртде огъуна, ашыкъгъанча,     

Ингир келсе, кёзню байлай.

* * *

С

абыр джангур, тохтамайын джауады 

Джазгъы кюнде табигъатны ийнакълай:

Олтурама мен терезе джанында,  

Шош джангурну тауушуна тынгылай. 

Суу тамчыла бешик джырны айталла, 

Джазгъы кюнде ёсе тургъан хансчыкъгъа. 

Эшитеме сабийликни джырларын, 

Джюрегим бла ушаб, гитче къызчыкъгъа.

1974 

* * *

Б

удай бюртюк  -  алтын бюртюк -

Аязымда,

Дамлы бюртюк - гитче кюнчюк -

Кёз аллымда.

Анда  кёкню, халал джерни - берекети,

Анда  кюзню, сабан тюзню - харакети.

Анда джерни, джерчилени - джазыулары,

Адамланы азаймагъан къарыулары…

* * *

Д

жаш туугъанды деб, къууана,

Ат сайлайды джууукъ саулай. 

Къарча, Мурат атайдыла, 

Эм баш затха аны санай.

Мен къарайма гитчечикге... 

Керти атын джашау берир.

Джюрюшюнден, сагъышындан 

Ат сормайын кеси келир.

* * *

Х

урмети кёб огъур ишинг -

Бешик этиу. Анда - кючюнг.

Бешикле – сени къаламынг,

Джангы туугъаннга - саламынг.

Бешиклеринг - джюрек джырынг,

Аласыз къуу-шуу тыбырынг.

Хар бешикде - джашынг, къызынг,

Бешиклеринг - джашау ызынг.

* * *

Х

ар бирибизни джюрегибизде 

Барды кюнюбюз: 

Кимде джазгъы кюн, 

Кимде къышхы кюн... 

Анга кёреди кёзле тёгюучю 

Джашау нюрюбюз:

Кимде джылы нюр, 

Кимде сууукъ нюр.
* * *

А

т биледи ауурлугъун джюгенни,

Кёк кеси айтыр не тарталла булутла.

 Суу ёлчелейд тирмен ташны къарыуун, 

Джюрек билед не чегелле умутла... 

Джюксюз? Огъай! 

Сюйсюн мени Къадарым –

Джюк кёлтюрмей,

Джюк болгъандан сакъласын!

* * *

 К

ёк эртденни эрий баргъан бояуу.

Джюрегиме тюшюрме сен кёлекке.

Чичек кибик, чагъа тургъан умутум -

Джазда туууб, къанат керген гёбелекке.

О, умутум, сен насыбча, дженгилсе.

Джюрегими джангы чакъгъан джетеги.

Сени алыб, аязыма саллыкъ эдим…

Тиер, дейме, хыны джелни этеги.

  * * *

А

ллах, Аллах! 

Сейир тюлмюдю джашау!? 

Уллу къабхан 

Дагъыда излейд ашау.

Сейир тюлмюд, 

Тоюнмагъан къауумгъа

Адам джюрек

Керек болад согъумгъа! 

* * *

Т

енгинг ёлсе... 

Анга терен сюймеклигинг 

Бурулады 

Сёнгюлмеген ачыугъа. 

Сюймеклигинг - 

Къанат керген къарылгъач,

Ачыуунг а - 

Джерге бюкген ауур таш.

* * *

"М

ен айтырны башха айтмаз",-

деди поэт,

Оюмларын 

тизгинлеге тюшюре.

"Сени ючюн, мен ёлсем эд",-

деди поэт,

Джыламукъла джаякъларын

Кюйдюре...

* * *

С

агъышымы, алгъышымы

Аллыса сен;

Насыбымы, муратымы 

Аллыса сен; 

Таурухуму, джырымы да

Аллыса сен,

Ана тилим!

Ана  тилим…

* * *

К

ъара сагъыш – 

къаргъышланы тамалы,

Къара сагъыш – 

къаргъышланы аманы.

Къара джюрек, къара иннет,

Къара сёз -

Джерни, адамны, джазны, 

Тангны джарасы.

* * *

У

мутумча, хар джангы кюн, 

Аллынга,

Мен къарайма,

Къатлай иги джорала.

Анамача, 

Сеннге толу ышана,

Сакъласам да,

Тюшюресе джарала.

* * *

О

 , джюрегим,

Меннге къараб, сеннге да:

«Къарт болгъанды, арыгъанды!» -

дерикле.

Мен а сени башха тюрлю кёреме: 

Сен сабийсе,

Джашса алкъын,

Дерикме.

* * *

О

, къолла, къолла, 

О, ана къолла! 

Сиз джюрек къылла, 

Сиз джашау джолла,

Сиз назиклесиз, 

Сизде кюч кимде! 

Сиз къанатласыз, 

Сизде нюр – кюнде!

* * *

Д

жер тебренеди, ёрелегенди,

Джелмаууз кибик, джута эллени. 

Адам улугъа дерт къайтаргъанча, 

Керелеб барад джюрек безлени.

Джер тентирейди, джер титирейди... 

Къайсы сёзлери табмайла тылпыу? 

Ачыбмы этед, ачыуланыбмы? 

Къалмагъанмыды джашаугъа талпыу?

* * *

А

дамлыкъ деб, аны кютген аз болду,

Хар ким тарта джалгъан махтау башына.

Хыйлалыкъгъа, хашкенликге, джол бериб,

Хыйны этди хар ким кеси башына.

Таулу джашла, нарт къылыкъла къайдалла?

Ётдюргенсиз ётюрюкню тёрлеге.

Къыл элекден суу саркъгъанлай кетгенле,

Нартлыкъ шартла, керек болмай эрлеге.

* * *

О

рамыбыз биягъынлай турады,

Деб акъылым алай эди… Турмайды.

Джол - биягъы, арбазла - биягъыла,

Джюрегим а къууанч джырын къурмайды.

Джокъ… кёрмейме мен таныучу къартланы.

Нюр да, джыр да башха эди алада.

Бир терекчик, къынгыр бола ёсгенди,

Бузоу кюте, биз ойнаучу талада.

* * *

О

, джарлылыгъын джюк этиб элтген!

О, алтынына къул бола кетген!

Ары къарагъыз, 

Ол тюз баргъаннга,

Джашау джолундан

Зауукъ табханнга,

Байракъны кибик, элте кюнлерин,

«Саугъады джашау!» - дейди кёзлери. 

* * *

Ё

мюрню джюгюн элте сыртында, 

Барады акка, джашчыкъ - къатында. 

Улан, улакъча, секире-чынгай, 

Джюзджыллыкъ акка, тохта, дей, асхай.

Джюгюнден, сен да алсанг а, дерге. 

Акка  "унамаз" анга берирге. 

Баралла джолда улан бла акка... 

Джалгъан дуния, аккадан къанма.

* * *

А

злыкъ этиб, гитче шорбат чыпчыкъгъа

Чууакъ кёк да, юй башла да, терек да,

Ачыуланыб, орун табмай кесине,

Чамланады къаты ура джюрек да.

Арлакъчыкъда къарылгъашчыкъ джырлайды,

Келе тургъан джашил джазгъа къууанч эте.

Ачыуланад шорбат чыпчыкъ юй башында -

Чексиз кёкню юлеширге умут эте.

* * *

Ю

й ишлерге, сайлаб алыб, таб джерни,

Иги умут бла саладыла ал ташны.

Бир джерге да орнаталла терекле -

Юретеди урунургъа къарт джашны.

Халал джерни баууруна , сыз тартыб,

Джол ишлейбиз - джолсуз болмаз джолоучу.

Бир джерге да, джара сала, къазабыз

Къабыр орун - джазыу кеси оноучу.

* * *

Ю

реннгенимча, къачан эсе да

Атлам этерге, джыгъыла-тура. 

Биреу инджиуню сезерге юрендим, 

Мутхуз кёзлеге эсими бура.

Бюреу ачыуу биреуде къалмаз, 

Джюрегинг бла ётсе къылларын къыя... 

Къууанч джыламукъ эртденнги  чыкъды, 

Ачыу джыламукъ - ачы элия.

* * *

К

ъанатларын джыйыб къойгъан чыпчыкъча,

Сары чапракъ, бутагъындан юзюлюб, 

/Къач джетди деб, болмаса да акъылда/ 

Тюшдю аллыма, мыдахлыгъы сезилиб.

Сары чапракъ - Кюнню бурху джуруну -

Бурду эсими джууукълашхан къачыма. 

Сакъламайын, эртдеди деб турсам да, 

Кюмюш къылла къошулалла чачыма.

* * *

Д

жыламукъла,

Джыламукъла... 

Тузлу, исси джыламукъла, 

Джюрекден агъыучу

Чыкъла, 

Сезимден седреген

Чыкла,

Джыламукъла.

* * *

Ы

зларын къоялла джылла, ыйыкъла - 

Таблача, тюшелле бетиме джыйрыкъла. 

Кёрпебаш къызчыкъны кёрмейме кюзгюде, 

Къалгъанды ол джазда - таурухлу кёзюуде.

Къууанчлы кюнлени ызлары эселе, 

Бетимде джыйрыгъым бек азды, дерикме. 

Аланы сагъышла тюшюрген эселе, 

Ах, нечик кёб мурат толмады, дерикме.

* * *

К

юн тогъуйду кёзлеучюкден 

Сууукъ сууну,

Кюн ушайды бир бек 

Сусаб болгъаннга.

Кюн тогъуйду зем-зем сууун

Шоркъачыкъны,

Неден кюед -

Хапар айтмайд соргъаннга.

* * *

Э

м аууру бу дунияда заман кеси, 

Хар нени да ол кёреме керти иеси.

Мен залимме, мен алимме, деб тургъанла, 

Кёкге басхыч салыр оноула къургъанла, 

Заман джюгюн бир кесекни кёлтюрелле, 

Аны аллында, узакъ бармай, бел бюгелле.

Хуах дуния кёлеккеси шам заманны, 

Ол тёреси эм иги бла бек аманны.

* * *

К

юле тургъан эки кёзюн джума-ача,

Бир чыган къыз келди аллыма нюрюн чача.

«Къол аязгъа къараб, тамблангы айтайым,

Сюе эсенг, тюнененге да къайтайым!..»


Сеннге - ачха, меннге насыб джетмей эсе,

Ариу сёз да терс сагъышха элтмей эсе,

Алда сора, алда мени билгенингча, 

Алдау сёзюнг ариу эсе, кюлгенингча…

* * *

О, муратым, джюрегими сураты,

Толуб, онгуб, сен мындамы къаллыкъса?

Алай болмай, кечеми - кюн, кюнню джаз 

Эте туруб, мени бламы барлыкъса?

О, муратым, чууакъ кёкню мийиги,

Теренлиги, тазалыгъы, кёк нюрю.

Толсанг эди  - мени сеннге алгъышым,

Толмасанг да, сен - эм джарыкъ сагъышым.

  * * *

Джаны адамны сюрюучюдю…

Сюрюую – къууанч, джарсыу,

Умут, мурат, джыр, тилек.

Джаны адамны сюрюучюдю,

Ол сюред: джазны - бери,

  



къачны – ары.

О, джюрек.

Сеники да аладыла, билеме…

* * *

О

т тамызыкъ –

ол джылыуну дарманы,

Айран къорлукъ –

ол айранны тамалы.

Сюйсенг, джырла,

сюйсенг, тырна, джюрегим,

Хуахды дуния, 

джокъду анга амалынг.

* * *

Кёлюм – джайда, джылы кюнде – джюрегим,

   
Муратларым насыб излей кетгенле.

Джашлыгъымда къалгъан иги умутла,

Иги тенгча, сакълатмайын джетгенле.

Къарамайма эшикдеги бораннга,

Ол улусун, ол да ишин этеди.

Умутлада, тенгиздеча, джуууна,

Джаным энтда джангы джолла эшеди.

ТЁРТТИЗГИНЛЕ

* * *

К

ерти эсе, Тейри эшик ачылгъан,

Тола эсе, ол кёзюуде айтылгъан, 

Байлыкъ, сый да келир элле ишлесем, 

Ёксюз этме бир баланы, деригем.

* * *

Т

алай кесек этди мычхы терекни
Биреу алды терезеге-эшикге, деб, 

Экинчи да  туудугъуна бешикге, деб 

Ючюнчю уа - къабырына керекге деб. 

* * *

Э

ки «эшикни» арасыды адам ёмюр, 

Экисин да кеси ачмайд - тюлмюд сейир? 

Алгъа ачылгъан - «эшиги» тыбырыны, 

Экинчи уа - ёмюрлюк къабырыны.   

* * *  

Т

уугъан кюнюм тюшмей къалды эсиме, 

Бек къыйналдым, гурушха этдим кесиме -

Ол кюнюмю анама нек бермедим? 

Эки кёзюн ол кюн нечик кёрмедим?..

* * *

А

дамлагъа эшитдирирге талпына, 

Джюрегимде согъулгъан макъамланы. 

Мыдах, джарыкъ эселе да, ашыгъа, 

Назму тилге кёчюреме аланы.

* * *

Ё

люм, сени юсюнгден 

Джазайым деб, олтурдум. 

Джашау, сеннге джыр эте,

Уллу бетни толтурдум.

* * *

С

юйген адамы къайда къалса да,  

"Кёзкёрмездеди", демейди джюрек. 

Къайда эсе да - биргесиндеди, 

Тюз тёрюндеди!

* * *

Д

жилик тахта чакъгъанды. 

Гюлчюклери - кёзчюкле. 

Джаздан хапар айталла, 

Чапракълары – сёзчюкле.

* * *

Д

жырлагъан бла джылагъан

Бир къош болдула.

Джылагъан хорлаб джырны,

Бирча болдула.

* * *

М

уратла узакъ…

Къабырла джууукъ…

Алада 

сууукъ…

* * *

Д

жулдузла кёзледиле,

Билеме,

Мен билмеген:

Кимни кёзлеридиле? 

* * *

Т

ерен къарда, узакъ джолда къалгъанча,

Тарбуууннга нек тыяды джюрегим?

Чыртда келмейд джашауумдан седретиб,

Мыдахлыкъ бла  джукъгъа джасакъ  тёлерим.

* * *

А

й бла, Кюн да тутулалла кёзюу бла,

Джаз бошалыб, къач келеди – джокъ мадар.

Тарбуууннга тутмакъ этме кесинги,

Чыныгъыргъа юрен, джюрек, не къадар.

* * *
[image: image238.png]



К

ёк бла джерни орунларын алмашдырыб,

Сен эсинги сезимледе аджашдырыб,

Неле айтаса? Не уа къайры бараса?

Сен акъланы ортасында къараса...

* * *

А

яз сылагъан сыйдам бауурун

Суукъарын кёзлеу тутханды кюннге.

Булутдан чыгъыб, кюнден чыгъыныб,

Кюн таякъ тебсейд аны юсюнде.

* * *

М

ен джашауну тюшелмедим эбине,

Ол кесича, мен кесимча, джашадым.

Джол узакъды, деб турсам да кесиме,

Танг аладан тюшюб къалдым ингирге.

* * *

Н

асыб бизге марда бла берилмей,

Къуюлсаед, кюн нюрюча, башындан…

Ол заманда, насыбды деб, билмейин,

Сансыз этиб, кетерикмек къатындан?

* * *
[image: image242.png]



С

абий тюрсюн терк бугъунад заманда,

Джашлыкъ, гюлча, къартлыкъ, тюшча, 

келелле.

Тюрлю, тюрлю бет алса да тюрсюнюнг,

Сезимлеринг хар неге да тёзелле.

* * *

Б

иргебизге биз не алыб келгенбиз?

Биргебизге нени алыб кетербиз?

Биргебизге…келтирмедик. Элтмезбиз…

Этгенибиз! Аны къоя ётербиз.

СЕН  МЕННГЕ  ЫШАРДЫНГ…

СЕН  МЕННГЕ  ЫШАРДЫНГ

К

ъолума алгъанлай, 

Сен меннге ышардынг! 

О, насыб, татыуунг,

О, нечик татлыды! 

Къойнума къысханлай, 

Бала,сен ышардынг... 

О, насыб, джылыуунг,

О, нечик асылды!

Уланым - улагъым, 

Сен меннге ышардынг! 

Баш саугъамы алдым 

Мен бюгюн къолума! 

Дуния саулай да, 

Ышаргъанча болду, 

Балачыкъ, мен сени 

Алгъанлай къолума!
ТИЛЕКЛЕДЕН ЭШЕМЕ

Б

елляу, белляу, белляу, белляу, дейме мен, 

Насыб! Насыб! Насыб! Насыб, дегенча. 

Бала, бала, бала, бала, дейме мен, 

Джашау, джашау, джашау, джашау, дегенча.

Бешик джырны тилекледен эшеме! 

Аллах, сеннге ненча шукур этеме! 

Белляу макъам джюрегимде туугъанды, 

Къадар меннге асыл нюрюн бургъанды.

Сюймекликни мен береме къорлукъгъа, 

Ол байлыгъым тюбсюз кёлдю, сорлукъгъа. 

Джашау толкъун сени уруб джыкъмасын,

Ана насыб,  бала, менден букъмасын!

Бешик джырны ана кёлю эшеди, 

Бала къолу бешик бауун тешеди...

НЕ АЙТЫРМА? 

У

ланчыгъым огъур кюнде туугъанды, 

Джюрегимден мыдахлыкъны къуугъанды. 

Бала, сеннге къойнум джылы бешикди, 

Кёзчюклеринг меннге джандет эшикди.

Бюгюн кюнюнг, бала, мени къойнумда, 

Тамбла кюнюнг хуах джашауну джолунда. 

Кюн да, суу да саугъалары Аллахны,  

Джомакъ, джыр да ... устазларынг, бил аны.

Нарт таурухла юретирле нартлыкъгъа, 

Сыйынг бла джетелирча къартлыкъгъа.

Къадау ташдан юренирсе чыдамгъа, 

Булбулладан джырны ариу джырларгъа.

Къуш юретир мийикликни тутаргъа - 

Джюрегинги къанат этиб учаргъа. 

Шоркъа суудан тазалыкъны алырса, 

Ана сютча, андан иче, айнырса.

Аллах сени адамлыкъ бла баш этсин,

Насыбынг бла намысынгы кёб этсин. 

Тенг тутарча, джен болурча улан бол!

Иги адамла узатырча сеннге къол!

Кёзлериме, бала, къара ышара, 

Ёсдюрлюкме тюз иннетге ышыра. 

Заман келиб, чыкъсанг джолгъа ашыгъа, 

Не айтырма, кёз джашланы джашыра?!

1996 

ДЖЮРЕГИМДИ БЕШИГИ

Ш

укур эте Аллахха, 

Мен джашчыкъны бёлейме. 

Насыбымы багъасын 

Сюймеклик бла тёлейме.

Джюрегимде тууалла 

Къуру иги умутла. 

Къондурмайма алагъа 

Аз да мутхуз булутла.

Бу джашчыкъгъа мёлекле, 

Джукъла, дейле, джашыртын. 

Бу джашчыкъгъа мёлекле 

Джукъла, дейле, акъыртын. 

Джашчыкъ джукълаб къаллыкъды, 

Джукълаб, къарыу аллыкъды. 

Тюшюнде, Айны джерлеб, 

Таурух тюзде барлыкъды.

Сен бир онглу джаш болуб, 

Таукел чыкъгъын джолунга. 

Адамлагъа джарарча, 

Ишинг бара онгуна.

Адамлыкъ бла халаллыкъ

Джюрегингде джашарча. 

Болум бла таукеллик 

Тюз ишге джол ачарча.

Назик булчукъ, булбулчукъ, 

Ёсе барыб, джаш болур. 

Булчукъ терек болгъунчу, 

Акъыл джыйыб, баш болур.

Джюрегимди бешиги

Ма бу токъмакъ джашчыкъны. 

Тилегим бла, джырым бла 

Мен сылайма башчыкъны.

Джукъла, бала, сен джукъла, 

Тюшюнг болсун таурухлай, 

Джукъла, бала, сен джукъла. 

Джолунг болсун мамукълай.

1995 

ДЕЙМЕ, СЕННГЕ

К

ъолчукълары  - къанатчыкъла, 

Кёзчюклери - джомакъчыкъла,

Дейме сеннге.

«Иги джолгъа!» - дейме сеннге –

Ётер джолунг аллынгдады,

Балачыкъ.

Джарыкъ джаннган 

Джулдузчугъум, 

Кюнню уятхан булбулчугъум,

Дейме сеннге

«Насыбдан тол!» - дейме сеннге, 

Адамлыкъ да насыб шартды

Балачыкъ.

Гюлчюк кибик, кюлгенчигим,

Айтханымы билгенчигим,

Дейме сеннге. 

«Болумлу бол! Огъурлу бол!» - 

дейме сеннге,

Балачыкъ.

Джашау ачды эшиклерин, 

Сына огъур бешиклерин,

дейме сеннге. 

«Джюрек джырым!»- 

дейме сеннге, 

Атым, джырым джашар сенде,

Балачыкъ.

1995

УЛАНЧЫКЪ

Х

аталадан «согъулгъан» 

Бир джашчыкъны таныйма.

Аны орнуна нек, къайдам? 

Ингирге мен арыйма. 

Башха болмай уланчыкъ, 

Джаны болгъан хойнухду. 

Бу джашчыкъны къатында 

Маркъа улакъ хомухду. 

Терен, мийик, деб, къоркъмай, 

Не джерден да ётеди. 

«Нек этдинг алай? » - десенг, 

«Билмейин! » - деб кетеди. 

Сютден тойгъан къозучукъ

Чынгаялмайд аныча. 

Хатачыкъла этгенни

Ол кёреди джаныча.

Терек тёппе, бау башы -

Бары анга уяды.

Хурджунуна, къойнуна

Не табханын джыяды.

Хата этиб бошаса,

Ол къууана къачады.

Айыб этсенг, деб, излеб,

Къарынчыгъын ачады.

Уллу гырхы самыр бла

Ол ойнайды джыгъышыб,

Татлы тенгин этгенча,

Къучакълайды джабышыб.

Къоркъгъан-юркген деб билмей,

Джашайд бюгюн уланчыкъ.

Хаталадан тохтаса,

Не ишлерикди бу нартчыкъ?

1999

ДЖУЛДУЗ ЁССЕ…

«Д

жулдуз ёссе, Кюн боллукъмуд?!» - 

деб сорду улан.

«Ким боллукъду, - дедим мен да, - 

ёссе бизни Алан?»

«Мен ёссем, Алан боллукъма!» -

деб къаты чертди.

Киштикчигини ызындан 

Ол чабыб кетди.

Джулдуз ёсюб, Кюн болалса…

Киштикчик – къаблан,

Кючюкчюгюнг болса аслан,

Не деренг, Алан?

Джулдуз ёсюб, Кюн болалмаз…

Ол сабий оюм.

Сабийлик хар балагъа да

Келтирсин тоюм…

1998 

СЮЙЮМЧЮ   ДЖУЛДУЗЧУКЪ

Б

ешигинги башындагъы чыракъгъа:

«Ання, Кюнчюк!»- деб тюбюнден 

     къарадынг.

Кюнден, Айдан, джулдузладан хапар сора, 

Аланчыгъым, тил битгенлей, башладынг.

Таурухланы ичлеринден айырыб, 

Кёкню юсюнден джомакъланы сюесе.

«Ання, Айгъа минейик!» - деб ингирде, 

«Унамасам», къашчыкъланы тюесе.

Боз булутха кёзчюк битиб къалгъанча, 

Ортасындан джарыкъ джулдуз къарады. 

Аны эслеб сордунг: «Анда ким джашайд?» 

Джууаб табмай, аннянг таурух къурады.

«Сен кесинг да джулдузчукъса», - дедим мен. 

Унамадынг: «Мен Аланма, Алан,» - деб. 

Бала, меннге сен - Аламса, энчи Алам. 

Огъай деме, сен - Сюйюмчю джулдузчукъ.

1998

ЧАКЪЫРАДЫ

К

ел, бала, кетейик ёз джуртха, 

Джууукъдан къарарса  

деу къушха. 

Тёрюбюз - Минги Тау тёппеси, 

Сени да чакъырады кеси.

Шоркъагъа бетинги джуудура, 

Ауузунга толкъундан къуйдура. 

Сууундан тогъурса Къобанны, 

Мийикге къарарса къууана!

Джюрекге къанатла битерле, 

Тарладан, чатладан ётдюре, 

Джулдузла илешген акъ таугъа, 

Чыгъарыр сезиминг - ма саугъа!

Башларын къайыргъан къаяла, 

Оюулу кийизле - талала  - 

Таурухдан юзюлген омакъла, 

Табигъат къурагъан джомакъла!

Кел, бала, кетейик ёз джуртха, 

Биз анда тюбербиз эм  къартха. 

Нарт сёзюн эсинге алырса, 

«Таулума!» - деб ёхтем айтырса.

1999 

БАШХА  ЁМЮРНЮ  ДЖАШЫСА

А

тлан, бала, сен джолунга,

Менден кенгде сагъышынг.

Башха ёмюрню джашыса,

Не боллукъду алгъышынг?

Тынч джол демей, тюз джол дерсе,

Джол айрыда тохтасанг.

Башха ёмюрню джашыса –

Мен айтханны унасанг.

Алтын демей, насыб дерсе,

Сайлау салыр онг чыкъса.

Башха ёмюрню джашыса –

Алджама  насыб букъса.

Къутсуз ёмюрде джашадым –

Ушайд джюрек кюйгеннге.

Башха ёмюрню джашыса –

Салма башны джюгеннге.

«Былай бар!» - деб бегитирге,

Ол таукеллик джарамаз.

Башха ёмюрню джашыса,

Ол менден оноу сормаз…

2000

ДЖАШИЛ ГЮЛ

Д

жашил гюлле излейме, деб, 

Башхаланы сюймейме, деб, 

Гитче къызчыкъ айланады 

Кёк талада.

Джашил гюлчюк - къонгур улакъ, 

Къызыл тай, акъ къозу къулакъ  - 

Ким кёргенди аллай гюлню 

Кёк талада!?

Кенг Аламгъа салса да джол, 

Джюрегинден кетермез ол 

Джашил гюлюн  -  сабий кюнюн 

Кёк талада.

1981 

ОЛ  БОЛУРМУ УЛАКЪЧЫКЪ?

Б

аббаханны тюгю кибик,

Акъ тончугъу тамаша.

Бош заманын ашырады

Чибинле бла талаша.

Кюн таякъ дыгъы этеди

Аны джассы сыртчыгъын.

Керпеслениб чабады ол,

Къайырыб, акъ башчыгъын.

Бир ариучукъ макъырады,

Боллукъ болур къобузчу.

Ол туугъанлы бизни Алибек,

Болуб къалды къозучу.

«Къозу! Къозу!» - деб ызындан

Айланады уланчыкъ.

Нек  «ой» демейд, къозу эсе?

Ол болурму улакъчыкъ?!

КИШТИКЧИГИМ

К

иштикчигим кёз къакъмайын къарайды, 

Ол мюйюшде нени эсе да марайды. 

Ах, ма кёрдю ол душманын алайда 

Къоярыкъмыд энди анга джашаргъа?

Бек къыйналмай, дженгил тутду ол чычханны, 

Кёб кюрешди, кёб ойнады, бек къыйнады, 

Арлакъ кетиб, сейирине да къарады – 

Онгсуз чычхан бир атлам да эталмады.

Бир, минутха аны бошаб керпесленди, 

Ол барады юй тюбюнде ары-бери. 

Унутханды итге бутун талатханын, 

Сау ыйыкъны буту асхаб айланнганын…

ХОЙНУХ  БУРАДЫ

К

ямран хойнух бурады,

Чыгъыб, эшик аллында.

Маскечиги турады,

Къуйрукъ булгъай къатында.

Къамчичигин, хойнухун

Саугъа этгенд аккасы.

Кямран хойнух бурады

Арыгъынчы аркъасы.

Кёзчюклерин къамата,

Джылтырайды бузда къар.

Хойнух тебсеб башласа,

Кёрюнеди арбаз тар.

Юретеди тенглерин

Кямран хойнух бурургъа –

Къуру кеси билген бла

Джаратмайды турургъа…

Къарачыгъыз толгъанды

Хойнухладан тёгерек –

Бир-бирине эрише,

Тебсейдиле абезек.

НАУРУЗЧУКЪНУ  ТЮШЛЕРИ

Н

аурузчукъну сейирдиле

Кече кёрген тюшлери.

Ингир болса, джукълаб къалад,

Дженгил этиб ишлерин.

Кемеледен артха къалмай,

Джюзед уллу тенгизде.

Акуладан, китден къоркъгъан

Джокъду аны эсинде.

Бёрю бла джагъалашыб,

Тюшюнде ёч алгъанды.

Ёчню анга берген аю

Чегетинде къалгъанды.

Ол тюшлени игилерин

Арт кёзюуде кёргенди:

Кёб болмайын, Айгъа 

      чыгъыб,

Анда ойнаб келгенди!

Таурухланы сюйгенича,

Тюш кёрсе да, сюеди.

Кече кёрген тюшлерине 

Науруз кюндюз кюледи.

     ХАСАНЧЫКЪ

Х

асанчыкъны юсюнде

Кёбдю иги ышаны:

Итчиклени сюеди,

Джумуш эте биледи,

Юйде къылыкъ этмейди,

Джууаблашыб кетмейди,

Къартха орун къояды,

Малны баугъа тыяды…

Джаныуарла, сабийле

Хасанчыкъны сюелле.

Кёрселе да узакъдан,

Къууаннгандан кюлелле.

Алай Хасан унутад

Къолчукъларын джууаргъа.

Эртден, ингир, къачан да,

Кирни кери къууаргъа. 

Кир къолчугъун узатса,

Тенги саламын алмаз.

Кир къолундан чыкъгъаннга 

Маскечиги къарамаз.

Тенгчиклери сюймезле

Хасанчыкъны алай бек.

Сиз да эсине салыгъыз:

«Къолунг кирди, Хасан!» - деб.    

ШЕРИФАТЧЫКЪ

«К

ъайсы кёбдю – джылмы, аймы?

Къачан игид – къышмы, джаймы? –

Дей Шерифат, джууаб сакълай,

Меннге къарайд, кирпик къакъмай.  

Джашау анга  - кюн бла кече,

Андан башха билмей ёлче,

Тюненеге, дейди, тамбла,

Нечик игид сейир джан бла!

Джылы аны – ана кёзле,

Айы аны – ийнакъ сёзле.

Кюню аны – эртден, ингир.

Сабийлик а ётед дженгил…

АСЛАНЧЫКЪ

[image: image262.png]



Б

арды тенги Асланчыкъны,

Ол сюймейди окъургъа.

Дерсин, ишин унутады,

Эси кетсе ойнаргъа.

«Эки-юч джылны окъудум,

джокъду муну ахыры,

Бир юзерем тюбю бла,

Къайдад муну тамыры?

Хар къалайда китабла,

Къайры кетсин окъуудан?» -

Деб тарыгъад Асланнга

Тенги школ джашаудан. 

«Лётчик болсам эди мен,

Учуб кетиб, узакъгъа,

Джашар эдим бек эркин,

Тюшмей китаб тузакъгъа!

Неда болсам тамада,

Хар айтханым толурча,

Аллай буйрукъ джазарем,

Китаб къалмай къурурча!

Дохтур болсам, айтырем,

Китабданды ауруу, деб.

Окъугъанны къойгъанлай,

Келир саулукъ, къарыу, деб».

«Лётчик, дохтур, тамада

Келе эсе болурунг, -

Деди Аслан тенгине, -

Аллынгдады окъурунг.

Ол заманда къоймазса,

Сен айтханынг толгъунчу.

Бусагъатда уа окъу,

Лётчик, дохтур болгъунчу».

МУРАТ  СУРАТ САЛАДЫ

[image: image263.png]



М

урат сурат салады.

Киштикчигин олтуртуб,

«Тынч тур! Эрши боллукъса!» - деб,

Сёзле бла къоркъутуб.

Киштикчикни кесине

Кёргюзюрге суратын,

Джан аурутуб кюрешед,

Айтмаса да, муратын.

Ол неден да сюеди,

Киштикчиги къууанса.

Кесин ышый, эркелей,

Бутларына чулгъанса.

Талгъыр, томпур киштиги

Омакъладан омакъды.

Аны омакъ халиси,

Муратха да джомакъды.

Мурат сурат салады,

Киштикчигин олтуртуб.

Омакъ тутуб хамхотун,

Къарайд киштик, онгсунуб.

ГЫЛЫУЧУКЪ

-А

там! Атам! Айт меннге,

Гылыу нени окъуйду?

-Ол «окъуйду» тауланы,

Джулдузланы, тангланы…

-Джулдуз китабмы болду?

Аны къалай окъуйду?

-Хоу, окъууну сюйгеннге,

Билим ала билгеннге…

-Алай эсе, айт меннге:

Не джазылгъанд джулдузда?

-Джулдуздамы?! Сеннге деб,

Анда хапар, таурух кёб.

Сен билимли джаш болуб,

Аны окъур халгъа джет!

Ол заманда, джашым, сен

Джулдузгъа джол салырса…

-Атам, гылыуну да алыб,

Сен биргеме барырса!

  РУСТАМ  ДЖЫРЛАСА

Б

ек сюеди Рустам джырны,

Джыр бла джаны биргеди.

Уста джырлай билгени бла

Тенглеринден ёргеди.

Эртденбла, бетин джууа,

Джыр этеди ол суугъа.

Ашай туруб, тоя келсе,

Джыр къурайды гырджыннга.

Тенгчиклери чакъырсала,

Джыр бла этед джууабын.

Суу орнуна исси кюнде,

Джыр бла кесед сусабын.

Маскечиги, ташха олтуруб,

Джюрекчиги джылына.

Тилчигин да, салындырыб,

Тынгылайды джырына.

Рустам джырлаб башлагъанлай,

Кёрюнелле башчыкъла…

Уяладыла джыларгъа

Энди тийре джашчыкъла.

ДЖЮРЕК ДЖЫЛЫУНУ КЪОРЛУГЪУ

      (миниатюрала)

ТЮШЮМДЕ

Къайырылгъан, акъ кёмюклю толкъунла, мени джыгъа, тунчукъдура, тебере, алыб кетиб бара эдиле энишге... Ким болса да бир болушса, дей билмей, толкъунла бла джан къазауат эте эдим. Ол джанында, меннге узакъ суу джагъада, насыб барды  деб кёлюм алай эди. Толкъунла уа, бири ура, бири джыгъа турсала да, эсим ары, ол джанына, ётген эди, анда эди, мени таба къарамай, ол насыбха бёленирге кетген эди.

Бир заманда чыммакъ юч ат джетдиле. «Учхан къушдан тюк аллыкъдыла была!» - деб ала таба баш атаргъа кюрешдим. Огъай, тоба. Ала суугъа киргенлей, гырхы толкъун аланы да «джерледи». Абындыра, чулгъандыра, джыгъылта, ала бла да хыны ойнаб тебреди. Чот болмазын ангыладым, силкиниб, ол атланы бирин тутар къан алдым. Джыгъылсам да, ачысам да, къарамай, джетиб, атны тюз бойнуна къадалдым.

- Ол насыбха биз джетерге керекбиз! - дедим анга суу кёмюкден чачая. Башын силкди, къайдан табды деу къарыу, толкъунланы ёшюню бла джыгъылта, уруб ётдю ол джагъагъа - насыбха!

Эсгермейме, ол не эди? Ким эди...

КЪАЧХЫ ЭРТДЕН

Къачхы эртден. Сабан ызда малла, джерни хурметине, берекетине баш ургъанча, башларын ёрге кёлтюрмей отлайдыла. Майна тай бла анасы, къошбаш болуб, бир ханс джоппуну экиге юлеше, бир-бири къатчыкъларында, къабыргъалары бир-бирлерине тие отлайдыла. Эртденнги шошлукъ, къачхы токълукъ, ана-бала зауукълукъ сезиледи къарамларында.

Аладан арлакъда эки ат - байтал бла аджир - бир-бирине сырт буруб, бири - кюн чыкъгъаннга, бири - кюн батханнга айланыб сиреледиле. Ачыусунуб, кёлкъалды болуб, хар бири кесин тюзге санаб сюелгенлери сезиледи. Отлау къайгъылы тюлдюле.

 Экиси эки джары къараб, джукъ кёремидиле? Кеси джюреклеринден башха джукъ кёргеннге ушамайдыла.  Да сора ала нек къарайдыла да бири кюн чыкъгъанннга, бири кюн батханнга?

Экиси да бир джары къарасала, майна, джангы туугъан кюнню таякъларында джуууна тургъан чыпчыкъчыкъланы, кёкде акъ булутчукъладан аяз сала тургъан оюучукъланы, ол зауукълу ана бла баланы да кёрлюк эдиле...

Джашау. Джашау...

КЕЛИГИЗ, ТЕБСЕЙИК...

Келигиз, тебсейик! Келигиз къолларыбызны къанатла этиб, аякъларыбызны айланджюк этиб, джашау къуру тебсерге берилгенча, къууанч эте, бир тебсейик!

Тебсеб баргъанны ызындан джулдуз ыз тюшюб барса эди, къаллай сейирлик оюула тюшерик эдиле джерге! Аланы «окъуй» билген, къаллай сезимлени окъурукъ эди!

Келигиз, тебсейик! Биз тебсесек, чууакъ кёкге бюркюлген джулдузла да абезекге барадыла. Сюйюмчю джулдуз артыкъ да джарыкъ джанады.

Келигиз, тебсейик! Джюрек сезимлерибизни тебсеу бла айтайыкъ - бир-бирибизге разылыгъыбызны, ийнакъ сёзюбюзню, умутубузну, энчи джырыбызны...

Тартыу... Харс... Тебсеу... Къыз бла джаш...

Тартыу джюрекни отун къабындыргъан джилтинди. Ол «джилтинлени» тёкген къобузчу сен эм ариу сёзлеге тыйыншлыса. Сени уста къымылдагъан бармакъларынг къуру тиеклени «сёлешдириб» къоймайдыла, ала джюреклени да тиллендиредиле, джюрек къылланы да «таралтадыла».

Тартыу... Тау кёкюрегинде туугъан макъам. Таулуну джюрегине балхам.

Тартыу согъула эсе, тебсемей къалай къалгъын!? Тартыу тебсе деб, ортагъа тарта, чакъыра эсе, анга «огъай» деб къалай айтхын! Санла тебсеселе, джюрек учхан этеди, джулдузлагъа джетеди... Хо, хо! Джерден кёкге ётеди.

Келигиз, тебсейик...

ОЛ ЭДИ ЭСЕ...

Сен насыблы болургъа кесинги къалай бек хазырлагъан эдинг. Ол хазырлыкъ сени къалай ариу этген эди... Алай а сен ол кёзюуде къарау сокъур да, сангырау да эдинг. Джазгъы джерге кюн тийгенлей, джерни тылпыуу сезилиб башлагъанча, ётюрюкню керти этиб, насыбха бёлениб къалырынг нечик келген эди.

Арыгъан эдинг насыбынгы сакълай, арыгъанлыкъгъа эрикмеген эдинг, ышана эдинг, алдай эдинг кесинги. Ол асыл ётюрюк сеннге бек керек эди. Анга башхаланы ийнанмагъанларын ушатмай эди сюймекликге, насыбха алланнган джюрегинг. Джазыуунгу джетиб келгеннге санай эдинг. Аякъ тауушла эшитирге хазырланыб, сагъайыб, келгенин эшитмей къалырма да деб, сескеклениб тургъанлайынга... Келген эди...

Огъай. Ол болмаз эди сени джазыуунг. Сен алджаб, тутмазлыгъынгы къолундан тутдунг болурмуса? Ашыгъыб, ётюрюкню тузагъына тюшдюнг болурмуса?

Ол эди эсе джазыуунг, андан эсе, кесинги алдай, аны сакълагъан, татлы кёре эдим. Насыбны кесинден эсе, келлиги кёб къууанч келтиреди, деймисе?..

АРИУЛУКЪ

Аллыма танышым чыкъды. Биргесине да юй бийчеси келе эди. Ол эрини онг джанында эди. Биз бир-бирибиз бла джылы саламлашханча кёрюб, ол эрини сол джанына ётюб, сёз айтмагъанлай, меннге танышымы бийчеси болгъанын билдирди. Мен биле эдим аны. Алай а эртдеден бир-биринги таныгъан, бир-биринги багъалатхан шагърейинге, шохунга тюбесенг, ышармай къалай къарагъын?

Бу чырайлы адам бла юй бийчеси тынгылы джашаялмазлыгъын алайда огъуна ангыладым. Джазыкъсындым. Кюйюксюне да, ичин кюйдюре турлукъду, деб къыйналдым.

Эркишиси аны сюе эсе, тиширыу анга къачан ийнанмай башлайды? Терс затын кёрмегенлей, тиширыу нек, къачан кюйюксюне башлайды? Кесин андан энишге кёрюб? Огъесе, мен муну былай сюйген башхала да аны сюймей не мадарлары барды, дебми?

Сыфатлы адамгъа, хар ариу затхача, кёзле тартадыла. Ариугъа хар ким да къарасын. Артыкъ да бек джаны болгъан ариугъа. Заман аны къутун, нюрюн сыйыргъынчын. Ариулукъну ёмюрю къысхады, амма.

Ариулукъ кеси неди башхалагъа зауукъ келтирмей эсе, кёзлени, джюреклени къууандырмай эсе? 
Кете тебреб,  шагърейими юй бийчесине: «Сени онг джанында элтген бу джаш дун-дунияны башында болгъан тиширыуланы барындан сени сайлаб алгъанды. Анга къууана билмей, чюйре сезимле бла насыбынгы ёлтюртме!..» - деб тиледим.

СУРАТЫНГ...

                                            Солтан-Хамитге

Суратынг... Къалай ариуду джашлыкъ.

Дунияны хурмети, огъуру, ашхылыгъы сени тюрсюнюнгде кюзгюдеча кёрюнедиле. Джазны джашлыгъы, тангны тазалыгъы, кюнню джылыуу кёзлерингде сезиледиле. Адамлыкъны эни, халаллыкъны джени, ариулукъну къууаты мухур салыбдыла бетинге.

Суратынг... Джашлыгъынгдан къарайса меннге. Мени ангыларгъа излегенча, меннге айтырынг болгъанча, мени ушакъгъа чакъыргъанча, мени кёргенинге къууаннганча.

Айлагъа, ийыкълагъа, кюнлеге, сагъатлагъа, такъыйкъалагъа юлешине седреб баргъан заманны, кёзню къысыб ачханча, бир кесекчигин сакълаб тургъан сурат кёб соруу, кёб сезим къозгъайды джюрегимде. Суратда къалгъан кёзюучюкде не эди джюрегингде? Не сезим, не акъыл, ким эсинге тюшген эди? Ким кёрюннген эди кёзюнге?

Огъесе, бир ариу тюшалсам, деб олму эди акъылынгда? Алай эсе, мыдах кюнюмде къарасам, сыфатынг нек мыдах болады да? Сагъышлы кюнюмде сен да терен сагъышлыса. Къууанчымда кёзлерингде къууанч джилтинле кёреме.

Мен сени суратынга кёб къарайма. Сен меннге узакъ джашлыгъыбыздан къарайса. Сен анда къалгъанса... Алай а, сен меннге тюненени кёлеккеси тюлсе. Тюненемден келген джюрек джарсыуумса. Къаллай джашлыкъ, къаллай ариулукъ къарайды бу эски суратдан, сени суратынгдан. Джашлыгъынг бла келген ариулукъ да джокъ... кесинг да джокъ... Мен а къарайма суратынга, быллай заманыбыздамы болгъан эди, деб сейирсине, кесибизни джашлыгъыбызгъа сукълана.

Суратынг. Кёзлеринге къараб, сен мени эшитмейсе, деб, ийнаналмайма. Кесинг да бусагъат ышарлыкъса. Ышарсанг а, ол джарыкъ кюлюуюнгю джюрегим бла эшитирикме...

Суратынг. Кёб къарайма мен сени суратынга. Кюн чыгъа, мен сени бла саламлашхан этеме, кюн бата, Аллахдан сеннге джандет тилейме. Джандетге къартлыкъгъа джашаб кетген да джаш сыфаты бла, ариу сыфаты бла киреди, дейдиле. Сен а джашлай, ариулай тюшгенсе ары. Хур джашлагъа къошулгъан болурса.

Суратынг. Талай джылдан суратынга не кёз бла къарарма экен? Суратынгда не джангы зат табарма? Не джангы сёзле айтырма сеннге? Сен а меннге не дерсе?.. Не айтыр суратынг?..

«Эгечим, джаным, сени къыйнадым. Эгеч болгъан къыйын кёреме, дермисе? Сеннге аллай бир багъалы болгъанымы билмей эдим, билсем, сеннге кесиме да бир кесек сагъайырыкъ эдим, дерикмисе? Чыгъанакъ джеллеге, бузлу джангурлагъа, хазыр болмай туугъан эдим да, аланы кёлтюралмай сындым,  дермисе?

Суратынг... Сен джукъ да айтырыкъ тюлсе. Сёлеширге, кёлюнгю ачаргъа къачан да сюймеучен эдинг. Огъесе, меними аяй эдинг?

САБИЙ БОЛУРУМ КЕЛЕДИ

Бир-бирледе сабий болурум келеди...

Кёлде, джюзе барыб, джагъасына джетгенлей, ариу дууадакъ, къанатларын къагъыб, аланы ауур этиб тургъан сууну, тёрт джанына бюркюб, дженгиллениб, омакъ-омакъ атлай кетгенча, эсими билеб, джюрегими аурутуб тургъан сагъышла, суу тамчылача, юсюмден кетиб, джылла салгъан ауурлукъ, джау чыракъча, эриб, юсюмден тюшюб, кёзлеримде мухурларын къойгъан айланч джолла, марал джангур джаугъан кёзюуде чыгъыучу джанкъылычха бурулсала... Мен а, гитче къызчыкъ болуб, кюн таякъны ууучума джыяма деб, кюрешсем...

Бир-бирледе сабий болурум келеди...

Анамы этегинден тута, къонакъгъа барырым. Анда, тойда, тебсей тургъан джашла бла къызлагъа къарай, мен да уллу болсам деб, кесими эм ариу, эм насыблы къызны, кёзюме кёргюзюб, зауукъланыргъа. Аллымда - къыйыры-учу болмагъан игиликге элтирик джол, анам да - къатымда...

Бир-бирледе сабий болурум бир бек келеди...

Сагъышланы да, джарсыуланы да, сорууланы да, тюблеринден ычхыныб, сабий джюрекни дженгиллиги кёлтюрюб, кёкге, къушча, чыгъарым. Кёкге чыгъыб, Кюннге, джулдузлагъа джууукъ болуб, ала бла бирге хурметни, насыбны джарыкъларын джерге, адамлагъа себерим, булут толкъунлада джюзе, кюн таякълада джууунурум...

Бир-бирледе сабий болурум бир бек келеди...

ДЖЮРЕК  ДЖЫЛЫУНУ  КЪОРЛУГЪУ

"Къорлукъ" бла "Тамызыкъ. Экиси эки огъурлу сёз... Бюгюннгюле аз хайырландыргъан, аз ангылагъан  джарашыулу, джылы сёзле... Къысха айтылыб, терен магъананы тутхан дамлы сёзле... Керти тенглеча, деменгили сёзле.

Къорлукъ  бла  Тамызыкъ. Унутула  баргъаныгъызгъа, сизни  бла  тенг, мен  да къыйналама. Сиз унутула баргъанча, тилибиз да джарлыракъ бола барады. Тилибиз джарлыракъ бола баргъанча, джюрек берекет да азая барады.

Къорлукъ бла Тамызыкъ. Бусагъатдагъы хоншула: "Къорлукъчугъунг  бармыды?" "Тамзыкъчыкъ керек эди",- деб бир-бири босагъасындан атламайдыла. Тамзыкъны, Къорлукъну да барыб тюкенден сатыб алырча амал этилгенди. Ол аламат  амалды. Алай а хоншусуна от Тамызыкъ бере, таулу тиширыу джюрек джылыуундан да бере эди. Айран Къорлукъ, тылы Къорлукъ бере, юйюнде бар берекетинден да юлюш эте эди. Джюрек джылыу  да, джан тылпыуча, ашхылыкъгъа талпыуча, тюкенде сатылмайдыла.

Къорлукъ бла Тамызыкъ... Тилибизден, алай эсе, джашауубуздан сиз кете, унутула баргъаныгъызча, джюрек джылыуну Къорлугъу - сюймеклик да - аз болгъанды. Ол а къалай кёб, къалай бек керекди барыбызгъа да.

КЪОЛЛА

О, къолла, къолла... Сизни кёзюгюз-къашыгъыз болмагъанлыкъгъа, бир-бир бетледен эсе кёб хапар айтасыз. Сизде джюрекни джылыуу да, кёзлени ийнагъы да джашайдыла. Сабийни башын сылагъан ана къолла, уланчыкъны кёкге-кёкге атхан ата къолла! Тылы басхан тиширыу къолла, гюлле узатхан эркиши къолла!

Сиз хапар айтмай эсегиз, ким айталады хапар сора?! Джюрек тёкген сезимлени макъам этиб чыгъаргъан къобузчуну къоллары! Джюрек къурагъан оюуланы суратла этиб салгъан суратчы къолла! Юйле ишлеген, сабан сюрген джигер къолла!

Къолла! Къолла! Сиз кёрмей эсегиз, сиз сезмей эсегиз, кимди кёре билген, сезе билген! Сиз этмеген иш сюелмейди, сиз тиймеген иш джарымайды, сиз кёргюзмеген джол ачылмайды, сиз кёл бермеген умут  учунмайды...

Къолла! Къолла! Сиз сюймей эсегиз, кимди сюйген? Сюе билген? Сюйгенигизни сёзсюз айта билген джылы къолла! Ана къолла! Ата къолла! Эгеч къолла! Къарнаш къолла! Бала къолла! Нанынгы къоллары!

Джашауну тутуругъу - къолла! Адамны халал, къызгъанч, джигер, болумсуз, уста, дуппукъ, джумушакъ, къаты, уллу кёллю, къысымлы... болгъанын айгъакълагъан къолла. 

Сизни джюрекле игиликге къуллукъ этдирсинле...

КЪАБЫРЛА БАШЫ КЁК...

Къабырла башы кёк... Неле айта къарайды ол энишге?! Сын ташладан сора не кёреди? Биз кёрмезлик, биз кёрелмезлик затланы да кёре болурму? Санлары топуракъгъа къошулгъанланы джанларын кёремиди эке кёк? Санларындан айырылгъан джанла джокълаймыдыла эке къабырланы? Сау адамны джюрегинде тууучу сезимле, умутла, муратла, джырла, тилекле, - ала сан бла джергеми кёмюледиле, джан бла кёкгеми учадыла? Джерде эселе, джер аланы кесине къалай сыйындыралады, кёкге чыгъа эселе, кёк барын да кёлтюрюб къалай туралады? 

Къабырла башы кёк... Къартны джашны да тенглешдирген къабырлагъа не айта къарайды ол? Къабырла юлюшге берилген джерни джазыкъсынамыды? Къабыр орунла анга джерни джараларыча кёрюнемидиле? Джангур тамчыла кёкню джыламугъу тюлмюдюле?

Къабырла башы кёк... Сизге хуах дуния меннге хауах тюлдю, деймисе адамлагъа? Мен дуниягъа ёмюрлюкме. Бюгюн къабырла орналгъан джерде джюз джылдан гюл тахтала, будай сабанла чагъаргъа боллукъдула, деймисе сен бизге? Алай болур. Бюгюн чакъгъан ариу гокка хансла къачан эсе да джашагъанланы джюреклеринден чагъа болурла. Асыл джюреклеринден. Ариулукъ ариулукъну туудурады да…

Къабырла башы кёк...

О, КЪАРТ ТЕРЕК, О, НАРТ ТЕРЕК…

О, къарт терек, о, нарт терек! Сени сабийлигинг, джашлыгъынг озгъан ёмюрде къалгъандыла. Сени эсингде кёб зат барды! Кёкге узалгъан лыхтын бутакъларынг, джангурла джууучу чапыракъларынг, джаз уяныучу булчукъларынг,  джерни къучакълагъан тамырларынг сени тилинги ангылагъаннга кёб хапар айтырыкъдыла.

Сени эсингдедиле Айны тутулгъаны, джелни къутургъаны, Кюнню къууургъаны, шыбланы ургъаны, къобанны хасебсиз къобханы, джырчы Къалтурну сыбызгъыда уста сокъгъаны… Сени бла къалгъандыла, салкъынынгда олтуруб солуучу джолоучуланы ушакълары, тёббенге къонуб, тёгерекни смарлаучу джитикёз къушланы  джюреклерини ётгюр тебиую, табигъатны джыры бла уятыучу булбулчукъну танг алада сеннге къонакъ болуучусу, бирде къысха бошалыучу, бирде узакъ созулуучу джазла бла къачланы ызлары…

Бюртюкден лыхтын терек болгъан, сен огъургъа джаратылгъан бир джан эдинг. Сени джанынг джокъду, дерикни, кесини джюреги болмаз. Сен огъургъа джаратылыб, джер джюзюнде ётдюрюр ёмюрюнгю тауусханса. Алгъынлада кёкге узалгъан бутагъынг, сыннган къуш къанатча, джерни баууруна башын салгъанды. Алай а сен кесинги джазыкъсыннганнга ушамайса… Тюз айтаса, керти джазыкъ башхала джазыкъсыннган тюлдю, керти джазыкъ – кеси кесин джазыкъсыннганды, олду кимни да, нени да джазыкълыкъгъа элтген. 

Сени тамырларынг джерни биягъынлай къучакълаб турсала да, сен кесинги башха тюрсюнде, башха джашауда кёресе. Хо, сенден бешик этселе, сабийге ана боллукъса, сенден эшик этселе, адамгъа джакъ боллукъса… сууукъладан, джелден да, аман инсандан, кёзден да. Хо, сенде бек кёбдю магъана: этсинле ара багъана, къууанч кюннге – гоппан аякъ, къартлыкъ кюннге – гулоч таякъ, агъач къашыкъ, суу агъач, намаз мынчакъ, как къалакъ…

О къарт терек, нарт терек… Джонгурчханг да  от тиллени тебсете, отджагъаны джарыта, тыбырымы джылыта: «Тебсе, унутма къууанчны, сансыз этме ол джубанчны, джарыт иш бла тёгерекни, джылыт джыр бла хар джюрекни», - дейди меннге, дейди бизге.

 2003 

КЕРТМЕ ТЕРЕК…

Ана джюгюн къайсы ана ауур кёрюр?! Баласы ючюн, къайсы ана да джанын берир. Майна терек, кертме терек эки джарылды, джарылса да, ахсынмады, сейир кёрюндю… 

Джаз башында ариу чагъыб къууаннган эди ол, кёк ингирге акъ нюр чачыб кюйсюннген эди ол. Ау тюбюнде келинчикча, къубулгъан эди, акъ къурмашча, чыммакъ чагъыб, сюйюннген эди. Булчукъланы бешик этиб гюлчюклерине, къулакъ салыб тынгылай эди сёзчюклерине. Гюл кёзлени джылыууна бёленнген эди, хар анача, аналыкъгъа кёлленнген эди.

Джазы кетди, джай да ётдю, келди услу къач, ауур болду кертме терек, балала - къурмач. Ауурсуз деб, замансызлай атмай юсюнден, ана терек балаларын сюйюб кесинден, сюелди кёб, тёзюб, чыдаб, къууаныб къарай…

Бир ингир а джели бла джангур келтирди. Кертме терек, сеннге игилик этейим, деди.  Джууду-джууду кертмелени, тамчы бла тюйдю, замансызлай балаларын тёрт джары къуйду… Чапракълары шууулдалла, къуугъун этгенча, бутакълары  чайкъалдыла, зорлукъ джетгенча… 

Дженгил болдула бутакъла кертме терекде, ол дженгиллик - ауур джарсыу ана джюрекге. Ахсыннганча, тёгерекни бирден сагъайта, кеси тилинде, анача, тилекле айта, ортасындан тюз экиге джарылды терек, кертмечикле тюшген джерде – ана кёкюрек. Чапракълары, къол аязча, аланы сылай, терек къалды къачхы эртденде джерни къучакълай.

2003 

ЭСИМДЕДИ…

Улбашланы  Мутайгъа

Буруннгу тёгерек  тойла… Буруннгу тойла…

Эсимдеди… Эсимдеди, ортагъа чыгъыб, бир тенг джаш бла абезекге баргъаным. Эсимдеди, къуру биз тюл, къыз-джаш барысы, баргъаныбыз абезекге, тёгерек туруб. Тау тау бла, Ай кече бла, джулдуз джулдуз бла, абезекге баргъанлары, суу джагъасы бла… Арлакъчыкъдан бизге къараб тургъан аккала  бара элле абезекге аммала бла… санлары тюл, джюреклери тебсей эдиле, чыртда бизден артха къалмай, арымай-талмай! Къобуз бла харс къалакъ да бирге эдиле, абезекге башхалача, бара эдиле…

 Эсимдеди… Буруннгу той…Тёгерек тойла… 

Тёгерек той тёгерекни бютеу тебсетед, къуру таулада джюрюйдю бу сейир адет. Тойдан тойгъан адет джокъду бу тау джуртунда, «тёгерек» сёз аны ючюн джюрюйд атында.

Мен керти да аллай тойда тебсегенмеми? Тебсемесем, джюрек алай  талпымаз эди!  Тойла! Тойла! Арбаз тойла! Тёгерек тойла! Алгъыш тойла! Ыстым тойла! Къууанчха  джолла!

 Эсимдеди, Абезекни меннге айтханы, таудан саркъгъан шоркъа сууча, аны саркъгъаны, джюрегиме, тюз тёрюне, ана ауазча. Сылагъанын унутмайма, джазгъы аязча. Эсимдеди, тебсегеним буруннгу тойда! Сейир тартыу тёгюлеед, джулдуз джаугъанча, мен учунуб тебсей эдим, учуб баргъанча. Ол кёзюучюк сейир эди -  ол кёзюучюкде, эм ариу да, эм уста да, эм насыблы да мен болурем. Мен эдим! Хоу! Хоу! – тюшдю эсиме! Тюл эсем да,  кёрюннгенем алай кесиме. Эм  сейири  – тартыу мени кеси элтеед, «кёкюрегим джюрегиме тарлыкъ этеед», «зауукъ заман талпыу тёге», тебсей эдим мен. Сууда  джюзген дууадакъча, алай бараем, сууда джюзген сапран чабакъ болуб къалгъанем… 

Тенг джашны да сорма халын, сорма хапарын - эки аягъы джерге джетмей, баргъанын аны! 

Ол кёзюучюк… Бош айтама мен анга алай! Ол кёзюучюк джашауума созулуб саулай, джюрегиме дагъанды ол, нарт Минги Таулай. Ансыз къалай къууанырем джашаугъа  былай!

«Тебсеу» деген – джюрек тебиу, аны билебиз. Джюрек тебиу къалай болса, тебсеу алайды. О, мен аны  сезген эдим ол кюн кесимде, аны ючюн, джырны кибик, сакълайма эсимде. Не оюла салгъан эдим тебсеу ызым бла, не сезимле джазгъан эдим джюрек къаным бла?! Ол ыз бла гокка хансла чыкъсала эди, ол аз ариу  болмаз эди, чакъсала эди! Ол оюуум  джюрегимде джашайды мени, аны сёз бла суратларгъа … джетмейди сёзюм.

Тебсеу… Тебсеу… Сеннге эжиу – ол ариу тартыу. Аны сеннге нёгер этген джюрекде талпыу. Ол тартыуну таулу къызла тангдан алгъанла, туууб келген кюн таякъ бла оюу салгъанла. Джылы аяз, шоркъа таууш, сабий кюлген да эшилгенле, къошулгъанла бир-бирлерине… 

Эсимдеди, истемейге баргъан ол джигит, туу санларын ойната эд джаш джюрек къаны. Хойнух кибик бурула эд, бир тынч, бир уста, арыгъан джокъ, бара эди къызгъандан къыза. Бёгеклени, ётгюрлени тебсеую истемей, мени эсимде къалгъан тойда джашайды кетмей. 

Эсимдеди… Эсимдеди буруннгу тоюм… Эсимдеди тебсегеним джюрегим толуб…

2003 

АЛЛАХ БИЗНИ НЕЧИК СЮЕДИ

Табигъатны ышанларына, тауну-сууну халисине, эртденни-ингирни келе-кете, джайны-къышны бир-бирлерине джол къоя, кёзюулерин сакълай билгенлерине сейирсине келиб, муну барын да былай оюмлу-ойлашлы къураргъа излерик тюл эди Аллах адам баласын тамам бек сюймесе, деймисе?

Кюн бла кечени алмашдыра, урун  да, башынга насыб тарт, джукъла да, арыгъан санларынгы солут, деген Аллахны халаллыгъын сеземисе? Джаз бла къачны алмашдыра, ариулукъну, байлыкъны да бизге  азыкъ этген Аллахха разы болургъа эсгеремисе? Джаны болгъанны барын бизге себебге джаратхан Аллахны бизни бек сюйгенине  ишек этемисе?

Башынга акъыл, эс  салгъан, тил битдирген, джюрегинги сезимледен бай этген, табигъатха бий этген сыйлы Аллахха  кёлюнгю ачыб, шукур этемисе? Мен да этеме.

Ойлаш да, насыб джолну тут; къара да, тутхан  джолунгдан аджашма; сезе, ангылай бил да,  насыблы бол, деб, бергенди Аллах акъылны, кёзлени, джюрекни да.

Сен сабийинге насыб излегенча, Аллах да бизни къууанчха, насыбха джаратханды. Анга шагъатды бютеу табигъат:   ариулугъу бла, мелхумлугъу бла, тангы-ингири бла, джайы-къышы бла, тереги-гоккасы  бла, кюню-айы бла, джылыуу-джарыгъы бла, оту-суу бла… Джер бауурун бизге ана этген, кёкню мийигин бизге джомакъ этген сыйлы Аллахха шукур эте джашай билгенле, аладыла Аллах берген насыбларын табалгъанла! Къалгъанла уа насыбларын аджашдырыб, сезимлерин къарышдырыб, Аллах бизни сюеди деб эсгермей, сюе билмей, муратларын унутуб, умутларын къурутуб, такъырлыкъда ашырадыла кюнлерин.

Эртденнгиде, танг бла бирге уяныб, джангы кюнню тууа келген кёзюучюгюне,  эс ийиб, ол сейирликни сынагъанмыса? «Сыйлы Аллах, меннге берген хар кюнюнгю былай ариу алыб келгенинги кёрюрге, багъалатыргъа, сюерге берген кёзлерими  - сокъур, джюрегими - сант, сезимлерими джукълатыб тургъаным ючюн, мени кеч», - деб тилериксе, кёрсенг, сынасанг.

Аллах бизни сюймесе, джюрек сезимлеригизни джангыртыгъыз деб, джерни джашил нюрге бёлей, къышдан сора джарыкъ джазны иймез эди. Аллах адамны тамам бек сюймесе, бюртюкден терек ёсдюрмез эди. Бюртюкден туугъан бутакъчыкъ, ёсюб уллу терек болуб, ана къолу узатханча, татлы кёгетлерин узаталмаз эди…

Чууакъ кече джулдузлу кёкге къарасанг да, Аллах адам баласын къалай сюйгенин ангылайса. Джулдузла Аллахны кёзлери тюлмюдюле! Мен сюйгенча, сюйюгюз кесигизни. Сиз сюе билмейсиз кесигизни, бир-биригизни. Мен сизге берирге эсгермей къойгъан джукъ джокъду, сиз кесигизсиз, тюз джашай, тюз атлай, тюз сезе билмегенигиз бла кесигизге ауруу-талау да чакъыргъан, - демеймидиле ол кёзле.

 Ёсюб, сеннге кесин узатыб, мен сеннге дарманма, дей тургъан хансчыкъны эшитмей, юсю бла атлаб бара эсек, аны терслиги кимдеди?

Аллах бизни бек сюеди… Биз кесибиз кесибизни, Аллахны да сюебизми? 

НЕДИ? НЕДИ?

Халкъ неси бла халкъды? Бизге «къарачайлыма» деб айтдыргъан неди? Къайсы шартладыла? Джаныбыз тагъылыб тургъан Къобан, Теберди, Джёгетей, Гум ёзенлеми, огъесе тёппелерин кёкге тиреб тургъан тауламы? Неди бизни «таулума!» деб ёхтемлендирген?! Тартыу согъулса, чыгъыб тебсерибиз келгеними? Орайда айтылса, эжиуге къошулмай  къалалмагъаныбызмы?  Айранны, нартюх гырджынны, джырнаны,  бек эркелетиб ашагъаныбызмы? Неди бизни къарачайлы этген? Тилибиз? Адеб-намыс шартларыбыз? Бир-бирибизге: «Алан… » - деб сёлешгенибиз!? 

Биз, чилле джаулукъла да къысмагъан, миллет чепкенле да киймеген, буруннгулача, ийнар айта да билмеген, кийиз басаргъа, боза этерге да юренмеген къауум, нек къарайбыз ётген ёмюрлеге алай, неге эсе да тансыкъ болгъанча, нени эсе да андан бери кёчюрюрге излегенча?! Къаныбызда болур аны сылтауу. Ётген ёмюрде миллетни кёрмегени, чекмегени  къалмагъанды. Ал джылындан башлаб, ахыр джылына дери сынаб къарасанг, халкъгъа къыйынлыкъ да, зауукълукъ да кеслерин унутдурмай, алмашыб келиб тургъандыла. Къууанчны «татыуун» да биледи джамагъат, джарсыу да кесин танытыр ючюн къалмагъанды. Ачлыкъ, токълукъ да хар таулу юйде болгъанды къонакъ. Игиликге ууланыб, иги шартларын сакъларгъа кюрешиб келген халкъ, джыйырма биринчи ёмюрге къуру миллет атын тюл, тилин, адеб-намыс шартларын, тин байлыгъын джюрегине сыйындырыб ётдюргенди. 

Ётген ёмюр къойгъан сынам, аманы игиси бла да, халибизде, джашаугъа къарауубузда, хар неге багъа бериуюбюзде кёб затыбызны тюрлендиргенди. Кёб таулу бюгюн тауларына сыйыныб джашагъанны кеслерине азгъа санайдыла, кёбле акъыллары-билимлери бла бютеудуния дараджагъа чыгъыб, атларын, халкъны атын да иги бла айтдырадыла…

Арабызда ана тилибизни билмегенле да аз тюлдюле, адеб-намыс джорукъларыбызны эскиге санагъанла да тюбейдиле, миллет шартларыбызны джашау джолда артыкъ джюкге кёргенлеге да джолугъуучанбыз, тин байлыгъыбыз бар-джокъ эсе да истемегенле да бардыла. Алай болса да асламыбызны къаныбыз турады биягъынлай. Ол а, эски джырлагъа да, чилле джаулукълагъа да, ётген ёмюрлени башха ызларына да турады тансыкълай. Адеб-намыс урланнган джыйырма биринчи ёмюрню ал джылларында буруннгу къызны буюгъа билиуюн, намысына беклигин, ариулукъгъа табыныуун, къубулургъа ёчлюгюн оюуларында сакълагъан чилле джаулукъну тансыкъламай не этгин?

Сейир тюлмюдю атанг-ананг, халкъынг эсинде сакълагъан зат, сени башынгдан да ётгенча болуб, джюрегинге ёмюрлюкге тюйрелиб къалгъаны…

АЛЛАХ! АЛЛАХ!

Аллах, сыйлы Аллах, хар адамны тыш къарамын, тюрсюнюн адамлыгъына кёре этсенг, къалай ашхы иш боллукъ эди.  Асыулу адамла чырайлыла, субайла, саулукълула, болумлула болуб, кеслерин аманлыкъгъа хорлатханланы, башхалагъа заран келтиргенлени да эршиле, сюексизле, джийиргешлиле этиб, джаратсанг эди. Ол заманда ашхыла кеслерине артыкълыкъ этдирлик тюл эдиле.
Бу хаух дунияда ашхы, тюз адамла кёб инджиледиле. Аманлыкъ этмеген кишиден хыянат сакъламайды, сакъ бола билмейди. Аны алдагъан, аны къыйнагъан тынчлы. Аны игилиги джакъсызды, аны эси огъурлулукъгъа бурулубду. Ол асыл умутуна берилиб джашайды. Игилик кесин джакълаялгъан аслан тюлдю. Ол, танг чыкъча, тазады, джазгъы аязча, джылыды, кюн таякъча, дженгилди. Ол джюрегинги джылытхан, кёлюнгю кёлтюрген, иги муратынгы уятхан бир назик кючдю.

Аманлыкъ а... Ол ёлтюре да, теблей да, кесе да билген сауутду. Джазыкъсынмакълыгъы болмагъан къара кючдю...

Къалай ашхы иш боллукъ эди, адамгъа былай къараб, хо, бу ётюрюкчюдю, бу джыртхычды, бу гудучуду, деб билирча, осал ышанлары тюрсюнюне мухур болуб тюшюб турсала.

Халисин тюрлендиргенни, аман къылыкъларын къойгъанны тюрсюню кюнден кюннге ариудан ариу бола барса, ариулукъгъа алланыб, кёб аманлыкъчы иги болургъа кюреширик эди, деб акъылым алайды.
Аллах, сыйлы Аллах, къалай иги боллукъ эди, тыш къарамыбыз бла джюрек халыбыз бир-бирлерине ушасала.

Сыйлы Аллах, кечир мени, Сеннге оноу этгенлигим тюлдю, джюрек джарсыууму айтама…

КЪАЧХЫ  ЭТЮДЛА

Омакъ кийизни юсюнде баргъанча, алтын чапракъла тёшелген къайын чегетни ичи бла, акъ чепкенли, назик къарамлы, субай къайынланы да кёзлеригиз бла ийнакълай, неда сылай, къучакълай, айланнганмысыз!? Огъай? Алтын къач не болгъанын билмейсиз сора...

* * *

Сёлешгенден эсе, тынгылагъанны ушатхан, ашыкъмай, сабыр-сабыр атлагъан, аз ышаргъан, ышарса уа, джюрегинги джылытхан, тынгылаб тургъанлай, кёб хапар айталгъан  ариу, огъурлу къарамлы адамла боладыла...  Алагъа ушамаймыды къач аллы кёзюу!..

* * *

Ич хауама, эшта, эм бек къач кёзюу келише болур. Джюрек халымда къачха ушагъан кёб шарт эслейме...

Огъай. Боз булутла кёкню, энишге тюшгенча кёргюзюб, джылауукъ сабийча, сау кюнню "джыламукъ" тёгюб тургъан къачхы кюнлени,  мени джюрегим  да ушатмайды…

ОЮМЛАРЫМ   -    ОЮУЛАРЫМ

* * *
Къарнаш -  джюрекге дагъан,

эгеч  -  джюрекге дарман.

* * *
Джерни керти джылытхан - 

адам баласыны джюрек джылыуу.

* * *
Байланы джарыллыкълары ауур болур дейме,

джарлыланы джарлылыкъларындан эсе.

* * *
Мухарны ашхыны  -  уллу, 

джутну къучагъы - уллу.

* * *
Керти акъыллыладан эсе, акъыллыма деген кёб.
Керти насыблыладан эсе, насыблыма деген аз. 

* * *
Джай, иши аз къышха сукълана, къыш, джылы джайгъа термиле джашамасанг, джашауну не татыуу боллукъду?!

* * *
Бетсиз болсанг, этсиз-дженсиз къалырса.

* * *
Джюреги, сокъурну кёзлери къуру кесин кёредиле.

* * *
Халкъны ичинде тамам терен акъыллы адамлары алай кёб болмайдыла. Аны алайлыгъын унутмай, ол адамлагъа джол къоя, орун бере билиу, ол миллет ангыны дараджасын кёргюзтген юлгюдю.

* * *
Иги китаб... Сенден иги тенгни адам баласы кесине къураялгъанмыды?

* * *
Сабийлеринден къууаннган аналаны бетлеринде бир джумшакъ нюр, тынгылылыкъ, джылыу  барды.

* * *
Мухаммат файгъамбарны /Аллахны саламы анга / Хадислеринде: "Аман къатын бла джашагъан гюнахды", - деб айтылады. Мени сартын, ол тюздю, алай а алайгъа: "Аман киши бла джашагъан да гюнахды", -  деб къошарым келеди.

* * *
Адам баласыча, адам халиге юрене, юйде-юйдегиде ёсгенча тюл, габдеш джанында, малча, хали билмей ёсген джаш адамлагъа тюбегеним болгъанды...

* * *
"Аманны этерге кеси кесинден уялмагъан адамдан хурмет сакълама, "- дерге ёчдю атам.

* * *
Адамны рысхысы джюрек джаууду, дейдиле. Бусагъатда биреуню рысхысын кеслерине джюрек джау этгенле кёб болгъаннга ушайды.

* * *
Сыйлы Аллах адамны кёб затда насыбын дуния мал бла  (ачха бла)  алай къысха нек байлагъанды?

* * *
Сыйлы Аллах! Сенден биз миллетни Сабий юйле бла Къартлыкъ юйле керек болур къыйынлыкъдан сакъла, деб тилейме.

* * *
Адамлагъа этген игилигинг, джумшакълыгъынг Аллахдан къайтса, сен сакъламагъан, бир уллу игилик болуб къайта кёреме. "Менден къайтмаса да, Аллахдан къайтсын",- деб бош айтылмайды.

* * *
Иги этгеними ангыламады деб, иги этгениме сокъуранмазгъа басым, оюмлулукъ бер, деб тилейме Аллахдан.

* * *
Ким - аманы бла, ким  - игиси бла  байды.

* * *
Джыгъылыб, андан сора ёрге тургъандан эсе, джыгъылмай къалырча джашаялгъан тынч болурму?!

* * *
Ата-ана барлыкъда, анга шукур эте, зауукъ эте, тыйыншлысыча, сан эте,  джашай билген, ол джашауну багъасын билген адамды.

* * *
Ана болмагъан ананы къыйынын билмейди, дейдиле. Кесинг ана болуб да, анангы этгенини джюзден бирин да къайтаралмайса - аны къыйыны къыйырсызды.

* * *
Шынкъартха хаман отун салыб турмасанг, джукъланыб къалгъанча, сюймеклик сезим хаман "ашау" излеб турады. Джангыз ана сюймекликди не тюрлю болумда да тохтаусуз «джаныб», джылыу бериб  туралгъан.

* * *
Ёмюрде кишини алдамагъан адам да, кесин алдамай джашаялмайды.

* * *
«Сени сёзге чакъырыб, сени бла нени юсюнден ушакъ этселе да, «ия!», «тоба-тоба…», «асто!» деб турсанг, алайдан айыб алмагъанлай кетерсе», - деб юрете эди бир амма.

* * *
Сёзлени, хантланы татыуларыча, энчи татыулары барды. 

Джангыз аланыкъын ауузунг бла тюл, джюрегинг бла ангылайса.

* * *
Сукъланнган бла зарланнганны орталары кёк бла джерчады.

* * *
«Мени сюймегенин билсем, ол адамгъа артыкъ иги болама», - дей эди бир хаджи тиширыу.

* * *
Меннге табсыз келсе да, этгени тюз болгъаннга бек ышанама, меннге табын этеме деб, терс ишни этелликден эсе.

* * *
Эм къыйынлы адам - къыйын адам.

* * *
Къартлыкъ джыйрыкъла бет тюрсюнлерине къууат къошханла джюрек байлыкълары терен адамладыла.

* * *
Къыйынлыны кёрюб къыйналмагъан, насыблыны кёрюб сукъланмагъан, ол хариб адамды.
* * *
Биреуню аманлаб, кеслерине сый тартханла кёбдюле,

Биреуню аманлаб, кеслерине сый табхан джокъду.

* * *
Ачыулансанг,  тилинг - къама, учундан да ирин тама.

* * *
Кёзден-къашдан да бек, адамны артыкъ чырайлы кёргюзген адеби, намысы, джюрек джылыуу, сабырлыгъы, олтура-тура, сёлеше билиую.

* * *
Бир-бир адамгъа тюбесенг, джюрегинге кюн тийгенча боласа.

* * *
Сеннге -  кечерге къыйын, анга - кетерге къыйын.

* * *
«Джашлыкъ» деген сюер, учунур кёзюу,

«Къартлыкъ» деген кечер, унутур кёзюу.

* * *
Муратына джетелген - аджалындан кетелгенча.

* * *
Ызына къараб ойлашмагъан, аллына къараб учунмаз.

* * *
Къачынг келсе, къачыб къутулалмайса.

* * *
Дунияларын унутуб, бу ашыкъ-бушукъ этиб айланнганла, джукъгъа джарабмы айланадыла, огъесе джарагъанча этибми айланадыла?!
* * *
Бу дуния бары да бизникиди, джангыз биз тюлбюз кесибизники.

* * *
Зарлыкъ - джюрекге зорлукъ.

* * *
Бир кюню  - саугъа, бир кюню - къаугъа.

* * *
Джюрегинге салыр джугъунг болмаса, джашаудан татыу къалмайды.

* * *
Заман бла «ушакъ эте» билгенле, ала тюлмюдюле джашауда энчи ызларын къойгъанла?!

* * *
Джашау - заманны тёреси.

* * *
Джангур тауну-тюзню да бирча сугъарады, алай а хар джерде да битим бирча болмайды.

* * *
Халал оюмла башынгда джаратылмайдыла, ала джюрегингде тууадыла.

* * *
Тынгылай билген, тынгылы болур.

* * *
Асыл сёзюнг - джерге урлукъ себгенча,

Осал сёзюнг - окъ бла къанны тёкгенча.

* * *
Кишиге хыянаты болмагъанлай, башына игиликни тартханны не айыбы барды?!

* * *
Чыртда кишиге иги айтыргъа унамагъан  джазыкъгъа тюбегенимде, ол адамлагъа белгили ёлмегенликге, эски ёлюк болуб тургъанын,  джюрегим айтды.

* * *
Джюрегиме къулакъ салмай, тохтаб, анга тынгыламай турсам, башыма да оюм келмейди.

* * *
Адамны адамлыгъы, билими, сынамы ёсе баргъанча, тыш къарамы ариудан ариу бола барса, къартлыкъгъа джете, эм ариу адам ким боллукъ эди эке?

* * *
Не болумда да кесинги джазыкъсына башладынг, кеси кесинге джаулукъ этдинг.

* * *
Кесинги мыдах сезимле бла къойсанг, сюймегенлеринг бла къойгъаннга сана.

* * *
Кюн бугъунса, гюл къубулады.

* * *
Заман ызын хар кимде да къоялгъанлыкъгъа, заманда ызын къоялгъан азды.

* * *
Саны ауругъаннга сагъайыб, дарман-дары излейбиз. Джаны ауругъанны уа, асламысына, алайлыгъын эсгермей, къатында джашаб турургъа болабыз.

* * *
Бир къауумла ангыламагъан затларына «ангыламайма» дегенден эсе, «джаратмайма» дерге ёчдюле.

* * *
Бир къауум джашларыбыз халкъны атындан, онглу-онглу орунланы алыб, уллу-уллу къабаргъа джарашыб къаладыла.

* * *
Бек байлыкъ да, бек джарлылыкъ да Аллахны бирча унутдура болурла, дейме: байлыкъ - эсирик этиб, джарлылыкъ - тарбуууннга тыйыб.

* * *
Кесин сюйген къалгъанланы барын да кёрюб болмагъан тюлдю.

* * *
Бурундан келген адетле, адеб-намыс мардала, ала, халкъны башхалагъа ушатмагъан, энчи тюрюн къурагъан, джамагъатын масхабха тартхан джашау амалларыдыла, тин байлыгъыдыла.

* * *
Атаны-ананы насыблары  балаларыны къолларындады.

* * *
Окъа оюлу кюзлеринг, ариу кёзлю гюллеринг, Ата джуртум.

* * *
Бала киндик юзюлмейди, тагъылгъанлай къалады ананы джюрегине.

* * *
Кесин асыры кемсиз сюйген, башхалагъа кесин сюйдюре билмейди.

* * *
Эт адамла бир-бирлерин бош затла ючюн къалай бек къыйнаргъа боладыла. Бу хуах дунияда бир джыламукъ тамчыны багъасы не барды?!

* * *
Акъылы бла джашагъаннга, джашау асыуду. 

Сезими бла джашагъаннга, джашау джарсыуду.
* * *
Ётген джашау - тюненеги шынкъарт от:

Джылыуу да, джалыны да хауада эригендиле, 

Тубан кибик, чарс кибик.

* * *
Джукъу адамгъа, ёлмегенлей, джашаудан солургъа болушады.

* * *
Ненча адам, джашаргъа хазырлана, джашауларын ашырыб иедиле.

* * *
Адам баласы санына тынчлыкъ излей, таба билгенликге, 

джанына тынгы таба билмейди.

* * *
Сеннге ышаныб, ичги сёзюн айтхан адамгъа, 

эт адамынгача, къараргъа тыйыншлыды.

* * *

Сёзю семиз - акъылындан кемиз.

* * *
Ким - къууаныргъа, ким - джутланыргъа, 

ким - сукъланыргъа, ким ууалыргъа тууады.

КЪЫСХА   УШАКЪЛА

* * *
- Салам алейкум!

- Алейкум ассалам!

- Къалайса? Тынчмыса?

- Тынч а, сени джауунг болсун.

- Нек айтдынг алай?

- Тынчла дуппур башындадыла - джаны сау тынч болмайды.

* * *

- Шо, хаман ышарыб бир тур.

- ?!

- Ышарсанг, бир ариу боласа!

- Джетмегени барды, деб къоярламы?

- Огъай! Сеннге бир бек джарашады ышаргъан.

- Ышаргъан кимге да джарашады - ышаргъан бетден джылыу урады!

- Аны уа тюз айтаса, арыгъанбыз ачыулу, мыдах бетледен.

- Ышарыу уа ышарыуну  чакъырады, деринг келеди.

- Хо, хо.

* * *

- Къаллай муратларымдан къуру къалдым, къаллай ариу ишлеге джораланыб эди умутум. Бары да къалды, бары да джукъланды, джокъ болду.

- Сен аны унутмагъан эсенг, сагъына эсенг, ол джукъланмагъанды, джокъ болмагъанды.

- Къайры унутаса? Тюненебиз, джюк болуб, джюрегибизде джашайды.

- Тенгиз джагъагъа кеслерин ургъан толкъунлача болмай, тенгизге, узакъ къарасанг, сууу кем-кёк, тамам ариу кёрюнеди, толмай къалгъан муратла да алайдыла, артыкъ ариу кёрюнедиле. Толсала, унутуб турлукъ эдинг аланы.

* * *

- "Тюу" деген минутха окъулуб къаллыкъ тёрттизгин назмучукъчамы кёрюнеме сеннге?!  

-  Огъай, ариу къыз...

- Мен назмучукъ тюлме, иги джаш! Мен уллу романма! Мени окъуб чыгъар ючюн, джылла керекдиле. Джылла!

- ?!

* * *

- Эшикни алай хыны къалай къагъаса? Джанымы ала эдинг да.

- Сора, къакъмай,  кириб келсемми керек эди?

- Да, джукълаб тура эдим да, илгеннген этдим.

- Хата джокъду. Сен джукълагъанны къой эсенг, ёлюб тургъанны да аллыкъса джанын.

* * *

- Келин, джашчыкъгъа письмо джаздынгмы?

- Хоу.

- Менден салам айтдынгмы?

- Хоу.

- Аллах къолубузгъа къууанч бла джыйсын. Къоркъма, джаным, бу ай кете эсе, джашчыкъны келирине онбир ай къаллыкъды. Майна, башхаланы эркишилери аскерге экишер джылгъа барадыла, сеники уа бир джылгъа кетгенди.

- Хоу, ання.

* * *
- Ол хапарыгъыз неди?

- Къайсы хапарыбыз?

- Да, къайдам... неме...

- Кредит хапарыбыз? Да, тейри, юйбюзден чыгъарлай этгенди. Сатылыргъа джарарыкъ зат болуб, джукъ къоймай бошагъанбыз... Сеннге бизни хапарыбыз къалай тукъум джетгенди деб, анга сейирсине турама. Кимден эшитгенсе?

- Кесингден эшите турама.

- Къалай?

- Да, ма алай!

- "Ол хапарыгъыз неди?" - деб нек сордунг да, билгенча?

- Билир ючюн.

* * *
- Мени джюрегими ангылар акъылынгмы барды?!

- ?!

- Ха, мен аны кесим да ангыламайма!

* * *
- Биз бирге джашау этелмейбиз...

- Огъай. Меннге къыйынды сенден айырылыб кетген.

- Меннге да тынч тюлдю, сени къоюб кетген.

- Сора бир-бирибизден къачмайыкъ да, бизни тарбуууннга тыйгъанны къууайыкъ арабыздан.

-Хо... Биз бир-бирибизден айырылыб кетгенликге, биз бирге ётген джол, узунуна эки джарылмаз.

- Хо, джанынга, хо.

* * *
- Ариу къыз, ананг сеннге къалай айтады?

- "Къызым", дейди, "балам", дейди.

- Сени кёрмей, излесе къалай айтыб чакъырады?

- "Къызчыкъ, къайдаса?!"- деб.

- Ачыуландырсанг а, не деб урушады?

- "Ий, сеннге къачан акъыл кирликди? Джаман зат", - деб. Дагъыда аны кибик сёзлени айтады.

- Сени атынг бармыды?

- Огъай, атамы барды, ючмю-тёртмю, атлары. Бир ариу хайыуанла!

- Хым... Паспортунгда не джазылгъанды, дейсе?

- Паспортумда?..  Джолда тохтатыб, танышыргъа излеген джашла бла сёлеше турма, деб джазылгъанды.

* * *
- Акъыз, кюзгюнг  адамны не эриши этеди.

- Анда кёрюннгенден ариума, дебми тураса?!

- Мен джарлы, андан такъыл болурма? Кёлюме чабдыраса!

- Эрши кёргюзте да болур, хариб, ол да биз джашагъанлы джашайды.

* * *

- Алай  ушагъыусузла къалай кюлесе? Ат кишнегенча. Бир кесек эсгер кесинги.

- Иги кюлсем... ха-ха-ха... бир иги затны джутханча болама... ха-ха-ха...

- Да, табды да сени чотунг! Хайда, кюл да, джукъ ашама да, бир иги затны джутханча бол да тур, сора. "Арыгъан къош чамчы болур",-  деб аны ючюн айтхан болурла...

* * *

- Къайдан келесе, акъыз?

- Ах, джюрегим джарылыб ёлгенме! Аллах ючюн, заманынг бар эсе, хапарымы айтайым да, сен да джарыл да бир ёл, шо...

- Да, къайдам, мен а ёлюрге деб, келе уа турмай эдим...

* * *

- Къалай кёрдюнг хапарымы? 0къуб чыгъалдынгмы?

- Окъуб а чыкъдым.

- Сора уа? 

- Сора... Айтырыкъ хапарынг, къагъытха тюшмей, башынгда къалыб кетгенди да...

* * *

- Аллах, Аллах… 0л адамда бир къара кюч, бир къарыу барды, юйюнгю кёлтюрюб кетерикди.

- Иги да дейсе, мыйысына бериллик да, билеклерине  къошулгъанды да, къарыулу тели болгъанды.

* * *

- Тузланнган чабакъ -  джаным-тиним!

- Тузланмагъан иги тюлмюдю?

- Тузланнган чабакъ къаллай закускады! Ол джазыкъгъа аламат тым болады да!

* * *

- Халкъым ючюн боза аякъны кёлтюре, ма менича джашлары кёб болсунла, деб тилейме. Амин!
- Сый бла махтау - бизге, бери! Махтанчакълыкъ - бизден кери… Болсунла! Амин!

* * *

- Билемисе, не сагъыш этеме?

- Айтсанг, билдим да къойдум.

- Кесин, мияла къашыкъча, тутхан бир иги къыз, башыма иш этеме деб, не адебни, не намысны, не адамлыкъны истемеген  бир алтыхыргъа барыб къалса, шо, андан джарлы болурму?

- Аллай джарлыла кёбдюле.

- Мудалифле кёбдюле, дейсе.

- Хоу, хар алтыхыр бирер тюрлю насыбсыз этеди ансы...

* * *
- Джаш заманынгда тойгъа-оюннга иги болгъан хапарынг барды, акка, энди къобуз согъулгъан эшитсенг, сансыз къалыбмы кетесе, огъесе...

- Джаш кёзюуюмде, тартыу согъулса, санларым да, джюрегим да ойнай эдиле.

- Энди уа?

- Энди... бу гяур бутла къоймайдыла, ансы, джюрегиме биягъынлай вошемначтды.

- Бутларынга - сексан сегиз, джюрегинге - онсегиз, дейсе.

- Ант этдир, алайды.

* * *

- Акъыз, сабий кесибизча билмейди, орус сёзле бла эркелет. Сени не айтханынгы ангыламайды ол.

- Ариу ангылайды. Кёрмеймисе аны ол ышаргъанчыгъын! Сёзлени ангыламагъанлыкъгъа, эркелете тургъанымы сезиб турады.

- Къуджурса сен, сездире турмай, ол ангылагъан тилде айтыб къоймаймыса?

- Сау къаллыкъ, мен сабийни башха тилде эркелете билмейме.

- Энди орусча билмейме, деб къояргъа айланаса.

- Аламат билеме! Алай а джюрекден чыкъгъан сёзлени, ана тилимде айтыргъа сюеме, не дауунг барды?

* * *

- Керек эсе, Бушлай меннге бир ачхачыкъ бер.

- Керек тюл эсе уа?

- Керек тюл эсе, да бер.

- Сеннге керек болгъаны ючюн?

- Хо.

* * *

- Тиширыугъа бир юч-тёрт сабийден сора, азау тиш чыгъа башлайды. Ол эм ахыр, эм аман тишди. Бир къауумланыкъы уа тамам уллу болуб кетеди...

- Бусагъатда сора аллай тишни анда-санда бир тиширыуда кёрлюксе.

- Нек?

- Эндигиле юч-тёрт сабий табаргъа эриннген этедиле. Сен, кесинг да сезмегенлей, бурундан хапар айта тураса.

* * *

- Ой, башда болмаса, джокъ кёре эдим...

- Хо, хо. Башны аякъла джюрютмейдиле, акъыл джюрютеди.

- Ол айтханынг а тюздю, тейри.

- Аны ючюн чыкъгъан болур  ол эм мийикге, не-е?

* * *
- Ий, ненча келсем, башына иш тюшгенча, бу радиочугъунг сёлешиб турады. Башынгы аурутмаймыды? Ары тыя тур. 

- Тёрт къабыргъагъа къараб къалай турайым? Мени бла ушакъ этмегенлигине,    юйде адам ауаз эшитилиб турса, джюрегиме себеб болады.

- Кесиме нёгер этиб турамамы, дейсе?

- Хоу, джангызлыгъымы ачыуун аны бла сындырама.

* * *
- Ана тилибизде, орус тилдеча, "мужской, женский, средний" деб нек джокъду, билемисе?

- Къайдан билликме?  Билмейме.

- Мен сагъыш этген бла, Аллахха айланыб, тилек тилеген кёзюуюнгде, терс айтыб иймез ючюн, бизни ата-бабаларыбыз "женский, мужской род" деб кюрешмей къойгъандыла.

- Тоба-асто!

* * *

- Билмей тургъанлайыма, кюзгюде кесиме тюртюлюб къалсам, джюрегим бир бек аз болады.

- Нек, акъыз?

- Бир бек къарт болгъанма - бир эришиме...

- Сен кесинг кесингден алай болгъан, сагъыш эт, сени хаман кёрюб тургъанлагъа къалайды!

- Хо, хариблеге.

- Ха-ха-ха…

* * *

- Табсам, сютбашычыкъ джаларыкъ эдим!

- Блямукъчукъ да ичерик болур эдинг, мыстычыкъ джарашдырыб?

- Огъай! Блямукъ ичерик тюл эдим. С-ю-т-б-а-ш-ы! Кеси да иги! Аты да иги! Блямукъ! Кеси да - аман, аты да - аман!

- Огъай, тоба! Мен а таб джарашхан, прушчугъу, айранчыгъы да дженгнген мысты блямукъчукъну "хуб" деб уртлаб,"лыкъ" деб джутуб, аламат ичерик эдим...

* * *

- Ахырсы, Чарахмат бир гуждар адамды. Алай гырхы болургъа неге керекди?

- Мен, сеннге къошулуб, аны сёзюн этеллик тюлме. Ол мени хурджунумда ачхамча, аллай бир адамымды.

- Алай дегенинг?

- Керек кюн, хазыр ачханг джарагъанча, керти кюнюмде алай джарайды. Ауузу бла ачыта эсе да, къолу бла, иши бла ачытырыкъ тюлдю.

- Ой, мени сёз  бла ачытма, ансы эртденбла тагъыб, ингирде ийиб да тур!

* * *

- Къара, къара! Мыкалай  къыз келеди. Джангы келинни аллына сюелигиз! Кёргюмчю бермесе, келинчикни кёргюзмегиз!

- Берейим, берейим. Кесин да къызлагъа бермейим да, сеннге берейим. Ма!

- Джангыз сомнуму узатаса!? Джангы келинни алай учузму кёрлюксе?!

- Мыкалайны заманында, иги джаш, бу бир сом тюл эди, он сом эди! Келинчикни уа, учуз нек кёреме? Къалай кёргюзтсе, алай кёрлюкме!..

* * *
- Сени джылатхан неди? Айт, ичинги бир бошла! Мен болушур зат бар эсе уа.

- Къой, сени джанынгы да къыйнаб не этеме?

- Джаным къыйналса, мен да джыларма… Къолджаулугъум барды джыламукъларымы сюртерге.

- Къолджаулукъ бла бетингден сюртюрсе, джюрегингден не бла сюртгюн аланы?

* * *

- Ий, юч-тёрт эркишини араларына кириб, ауузунга къаратыб, неле сёлешесе?

- Аталарын-аналарын къыздыра турама! 

- Нек, акъыз?

- Аман къатынлача, сёз эта тура эдиле...

- Бу къатынлагъа эркиши болуб турама, де сора.

- ?!

* * *

- Ий, меннге бир эркиши бла бир чёгюч керек эдиле. 

- Не этериксе?

- Къабыргъагъа чюй урдурлукъ эдим.

- Хы-ы, мен а экиси бирге нек керек болдула,  дегенме да...

* * *

- Чагъыб акъгъан терек кибик, ах, мен джарлы, къараб къарагъынчын, "биз джаш заманда..."  деб сёлеширлей болдукъ да къалдыкъ...

- Къалай излей эдинг да?

- Къайдам, джашаудан юлюшюбюзню алмагъанлай, былай, кърау ургъан каскалача, болуб къалыргъамы керек эдик?!

- Кет, аны кишиге эшитдирме... Къарай турмагъа эдинг да, алгъа эдинг, нени аллыкъ эсенг да...

* * *

- Къой джазыкъны. Анга джукъ къалай айтаса?

- Къоймай, къайры элтеме аны?! Тура шойду да тургъан джеринде!

* * *
- Къызла, Бияккуну башында беш тюгю бар эди, он тюгюн джыртыб келеме.

- Бизге кёргюзюучю мыйыкъларынгы анга да кёргюздюммю, дейсе. 0л эркиши эди, анга кёргюзмесенг керек эди.

- Андан къуру мен къалайым! Алмаз мени джашына. Алибек бла текелей болгъанбыз.

- Алибек къайсынг, теке къайсынг болдугъуз эке?! 

* * *

- Джарлы адамланы кёрюб болмайма.

- Аллахдан къоркъмай, алай къалай айтаса, акъыз?!

- Ишлер, урунур керекли кесине, юйдегисине да джарлылыкъ джетдирген эринчеклени не ючюн сюерге керекме. Эринчекле боладыла саламкъушла!

- Джарлылыкъ  къуру эринчекликден туумайды...

- Тири, ишни сюйген, ишден къоркъмагъан бир адамны джарлы болуб кёрлюк тюлсе. Уллу рысхы этелмегенликге, ол кишиге къолун созарыкъ тюлдю.

- Бир да къурумаса да, къабар гырджынын кеси табарыкъды, дейсе.

-Дейме, дейме!

* * *
- Тюнене Къалагоша Кунусну: "Къарны къууансын да, тобугъу къууанмасын",- деб бир ачыла къаргъады.

- Алай айтхан неди? Не айтханлыгъы эди?

- Алкъын туумагъан сабийчигин къаргъай эди - сылтаулуду да Кунус. Ды-ды-ды-ды... Аллахдан къоркъмай, къарны болгъан къатынны уа къалай къаргъай эди асылсыз?!

- Бизге Мухаммат файгъамбар, Аллахны саламы анга, бош айтхан болмаз: "Тиширыула, садакъа чачханлай, Аллахдан кечмеклик тилегенлей туругъуз хаман - асламысына сизни джаханим отда кёреме... Кёб къаргъыш айтасыз, эт адамларыгъызгъа разы бола билмейсиз",-  деб.

- Ах, мен джарлы...

* * *

- Сюймеклик. Сюймеклик. Сюймеклик… Бир-бирине ушамагъан юч магъана!

-  Не юч магъана санайса? Сюймеклик сюймекликди.

- Сюймекликни юч магъанасын да ангылар ючюн, мыйы бла мыйыкъладан сора да, джюрек    керекди!

* * *
- Сен баргъан джол бла барама, дедим да, ёз джолуму тас этдим.

- Ёз джолу болмагъанны тартады биреу джол кесине, мени алдарыкъ эсенг да, кеси кесинги алдама, шохум.

* * *

- Джашауумда чырт магъана кёрмейме...

- Бош айтаса алай. Сен тикген чепкенлени кийиб, ненча тиширыу ариу, алай эсе,  кёлю джарыкъ болуб айланады!

- Ол ариулукъ бир кесек заманчыкъгъады - кийим дженгил эски болады.

- Сен джашаугъа ариулукъ къошаса! 0л магъана болмай неди?! Хар адам, кесине джан аурутуб, джангы юй ишлесе, ариу эл къуралады. Хар адам, кеси ючюн деб, арбазында терекле орнатса, эл тереклеге бёленеди… Ариу эл! Ариу адамла. Ол магъана болмай неди!

* * *

- Ким болса да къатымда учхара, ётюрюк  сёзлени айтыб сёлешсе, уялгъандан кесиме орун табмай къалама.

- Биреуню тели сёзю ючюн, сен уялыргъа нек керексе! Кеси уялсын.

- Уяллыкъ болса...

- Хо, хо! Бет болмаса, уят къайдан боллукъду: "Булут кёкге джарашыу, уят бетге джарашыу".

* * *

- Кёлюмдегин айтсам, ушатмазлыкъларын ангылагъанымда, алагъа табыча сёлешиб келеме.

- Кесинги тюз этгеннге санаймыса?

- Тюз этгеннге санасам, сеннге тюзюн айтырыкъ тюл эдим. Терсни джагъы болмайды деб тура эдим, кесим анга джакъ болуб келеме.

- Да, барын да ангылай эсенг...

- Ала менден тюзюн сормай эдиле, ангылаймыса? Тюзюн ала кеслери да биле эдиле!

- Аперим, аперим.

* * *
- Тюнене Тотайны айтыб баргъанын эшитмей эдинг.

- Не дей эди?

- Ляккуладан былай чыкъгъанлайыкъгъа, къулагъыма: "Тилим бла тишими ортасына эт тиймегенлей, кетиб барама",- деб шыбырдайды.

- Адамны къыйынлыгъында-къууанчында кеслерине артыкъ эс бёлдюрюрге излеген къонакъла, ала  ол юйню джауудула. Хо, эт ашаб, артыкъ къуйрукъ саллыкъ болур эди. Аллай бир миллетни къайсы бирине эт юлюш джетдириб къолларындан келлик эди?

- Аны айтмаймыса! Адамны быллай кюнюнде келдинг эсенг, меннге алай этмедиле деб, кёлкъалдыла къурма да, бир джанындан билек болургъа кюреш, дедим, алай а билесе да Тотайны...

* * *

- Сен бетсиз, бизни алдаргъа излеб, бизни кёзюбюзге къум къуюб, кесинги бетинге къазан къара джагъыб...

- Сизни кёзюгюзге къум къуйгъан эдим эсе, бетиме къазан къара джакъгъанымы къалай кёралдыгъыз да!?

* * *

- Токулары ол иги келинчиклерин къыстаб ийгенлерин эшитгенмисе?

- Къыстагъа эдиле да, кеслери саугъагъа берген алтынларын да сыйырыб, алай ашыргъандыла.

- "Насыбынгы теблегенибиз азды, рысхы тюк да къоймайыкъ юсюнгде", - дебми этгендиле алай, асылсызла?

- О къой, ол иги тиширыучукъну насыбы Токуну уллукъарын джашы эсе, аллай насыб болмай огъуна къалсын. Аллайдан башын алгъан насыбсыз тюлдю, тамам да насыблыды.

- Огъай да, джаш адамчыкъны, чагъа тургъан терекни кесгенча, джашауун да бузуб, дагъыда къулагъындан сыргъасын, бармагъындан джюзюгюн ала тургъанлагъа къара...

* * *

- Ий, Джууарият джангыз джанына аллай бир рысхыны не этерикди?! Анасыны, эгечини тюблерин да джыйгъанды, кишиге джетдирмей. Дагъыда, не юсюне бир джарагъан кийим киймейди, не къарнына бир татымлы хант этиб ашамайды. Дуниягъа уа сукъланыб ёледи.

- Сен аны сёзюн этерик тюл эдинг алай, аны ким болгъанын билсенг.

- Огъай, алай джутлукъ тараб тургъанына джазыкъсыныб сёлешеме. Башхалагъа бермесин, бар рысхысындан,  ариу ашаб, ариу джашай билсе уа, дейме.

- Ол Аллах азаб берген къауумданды. Анга Аллах рысхы бла бирге джутлукъну да бергенди да, джюреги ачды, кёзю тоймайды. Анга садакъа  тыйыншлыды, сен а аны сёзюн этесе...

* * *

- Ахырсы, эндиги джашланы "Орайданы" тарта билмегенлери бир аманды.

- Не айтаса, "Орайданы" аты къалгъанды, кесин ёлтюрюб бошай кетгендиле. Анасын излей ёкюрген бузоуча,  бир къуджурла къычырадыла. Юренейим, деб, бири айтса уа.

- Эшта-эшта, чагъырдан ичиб, юч-тёрт болуб, тамакъларын бошлаб, бир ёкюрселе, борчларындан чыкъдыла. Ау джаулукъну тюбюндеги да хариб, къулакъларын джабар кюню да болмай...

- Аны айтсанг а: биз джаш заманда джашла "Орайда" тартсала, бизни къой, къарт къатынланы да эрге барырлары келе эди, бир Аллах.

* * *

- Келин аламан хапарыгъыз бла не болуб турасыз?

- Аракъыны, малны хазыр этгенбиз...

- Келинлик а?

- Келинликле бир эки-юч да бардыла,  джаш кеси къайсыда тохтарыкъ эсе да.

- Хы-да, аракъыгъыз хазыр эсе, келинлик табылыр.

* * *

- Акъыз, бусагъатда къызла бир учуз болгъандыла.

- Нек айтаса алай?

- Хочалары тюнене бир аламат затчыкъны келтиргендиле. Бирсикюн танышыб, тюнене «хо» этдириб, бюгюн алыб келиб къалгъандыла.

-  Да керти да затчыкъ болур, ансы керти къыз бир кесек ызындан айландырыр эди.

* * *
- Чыртда кесинге аман айтыучу болма.

- Не, сыйым тюшюбмю къаллыкъды?

- Кеси кесини кемчилигин джашырмай сёлешген буруннгуланы шартлары болгъанды, ол аланы ишленмекликлерине, халилерине келишген шарт болгъанды. Бусагъатда кесинге бир учхара сёз айтханлай, "огъай" деб, сени кёлюнгю джазарыкъ тюлдюле, "хо, тюз айтаса, сен телисыманса",  деб хыликке этиб башларыкъдыла.

- Къайсы заманда, къаллай адамланы арасында джашагъанынгы эсгергенлей тур, дейсе. Бизники -  кеси кесибизни махтауду!

-  Насыбынг тутса, ауузунга къаратыб, кесинги юсюнгден аман - иги да айтмазса.

* * *

- Уллу-гитче ишде да, тюз джолдан чыкъмай, тюзю бла барыб тургъанланы кёрюб болмайма.

- Тоба-асто, нек?!

- Тюзюн, мени сартын, болумсуз адам тутаргъа сюеди. Башхагъа болуму джетмесе, тюзю бла бармай не этсин?!

- Огъай-огъай! Тюзю бла баргъан болумлу, онглу адамла да бардыла!

- Ах, алайны къатында бир джашар эди…
* * *

- Кесим адамгъа ариу айта билмегенлигиме, меннге ариу айтсала, джюрегим бир бек онгсунады.

- Оу, ариуну сюймегенми барды! Ариу айтсанг, тоба, эм хатерсиз да, айтханынгы джыгъылыб-туруб этерикди.

- Сора ариуну хар ким да алай сюе эселе, бир-бирибизге ариу айтыб нек турмайбыз да!?

- Къайдам, ичибизде шайтанларыбыз къоя болмазла...

* * *
- Бюгечели джукъламагъанма. Калагоша келген эди да, джууукъну-тенгни тансыкълай, ушакъ эте, юсюбюзге танг атыб къалды, ахырсы.

- Танг атхынчы хамхот бузгъанбыз, дейсе. "Тилде сюек болмаса да, сюек сындырыр", дейдиле. Ненча адамны сюеклерин сындырдыгъыз эке?

- "Джыр да тил бла келеди", эгечим. Тансыкълыкъ эсге хар къуру да ашхы затланы тюшюртеди. Ушакъ этген бла сёз этген бир тюлдю.

- Къайдам, акъыз. Сёз этмегенлей, сау кечени, танга дери, нени юсюнден сёлеширге боллукъду?!

* * *

- Ий-ха, сёзлени татыуларын ангылаймысыз?

- Иги да дейсе, былайда татыулу сёзле асыры кёб айтылгъандан, тогъайгъанбыз да, джукъ ашаялмай олтурабыз.

- Сен мени хыликке этме. Бир Аллах, иги сёзле айтыб сёлешсем, ауузум май-джау татыу этеди, учхара сёз айтсам да, ачы татыу этеди.

- Хар кимге да, сендеча болса, аламат иш боллукъ эди: бир къауумланы ауузлары ёлюр от татыу этгенлей турлукъ эди.

* * *

- Ол кёб акъылыммы тыярыкъ эди, биягъы Эрелейни джанына тийиб келеме.

- Не айтдынг, джарлы?

- "Ол кёнчексизден туугъан ..." - деб Идрис зауаллыны биягъынлай тишге чанча башлады да, "Бу джашны рысхысы джюрегинге таш болуб къаланмагъан эсе..."- дедим да силдедим...

- Хы-да, не этериксе, хата джокъду. Менден бай нечик болсун,  деб этеди.

- Зарлыкъ - джюрекге зорлукъ, дейсе.

- Хо-хо!

* * *
- Эшикден киргеннге ёрге къоба билмеймисе?

- Ол бизге джууукъ джетгенин айтха эдинг...

- Сууукъ-джууукъ эсе да, кесингден уллу келди эсе, ёрге туруб, аллынга атлаб, саламлаша билмеймисе?!

- Айтха эдинг...

- Тоба-тоба-тоба! Айтмагъанмамы? Джюз-минг кере айтылгъанды, къулагъынга алмагъанса. Уллу къыз, уялмаймыса, айтха эдинг, деб турургъа?

- Билмесем...

- Да, къалай этейик сеннге, шаптал терекде - шапталла, алма терекде - алмала битгенине дери айтыб турургъа керек эсе?!

* * *
- Асыры джарыкъ болгъан да, бир ушагъыусуз кёрюнеди.

- Не ючюн айтаса?

- Халиследе ол бизге шапалыкъ этген джаш тиширыучукъ, кеси айтыб, кеси кюлюб...

- Ол, джандетге тюшерин билиб, аны ючюн алай джарыкъды.

- Не? Аллайла джандетгеми тюшедиле?

- Бир джукъдан хапарынг джокъду - "джюз башны джюлюсенг, джандетге джол ачыкъды", дегендиле буруннгула. 0л чач къыркъыучу болуб ишлейди! Джюз къой, ол минг башны да джюлюген болур. Не сораса?!

- Да, анда да, алай къаты кюлюб, хур къызланы илгендирмеге эди...

* * *

- Ий, меннге къызгъанчса деб, нек тураса?

- Бир кере "ал" дегенден эсе, джюз кере "бер" дерге сюесе, асыры халалдан эте болурса алай!

- Мен кишиге джукъ берирге сюймей эсем да, сен айтханча, кеси кесимден джугъуму къызгъанмайма, кесими сюе билеме.

- Кесиме халалма, дейсе.

- Къызгъанчла, кеслеринден къызгъаннганладыла. Майна, Захидат, хариб, не бир джараулу кийим киймеди, не бир татымлы ушхууур ашамады, не бир джумшакъ орунда джатмады. Ол джарлы санларын иш бла тюе турду да, джыйгъан рысхысы худжусуна къалды, кеси кетди, Аллах джандетли этсин харибни...

- Мен а, дейсе...

- Мен а кесимден бир джукъну да къызгъанмайма, кесиме бек халалма! 

- Сен айтханда да болур магъана…

* * *

- Шамшият, сёлешгеннге ауузунгу ачыб тынгылагъанынгы бир ушагъыусуз этесе, эсгере тур кесинги.

- Къой мени, ушагъыулу затым къалмагъанды. Онг кёзюм сокъур болгъанлы, сол кёзюме нёгерге ачылмай эсе, кесим да билмегенлей, ауузум ачылады да къалады.

-  Акъыз, сёлешгеннге къулакъларыбыз бла тынгылай шойбуз да...

* * *

- Алло!

- Тынгылайма!

- Иги джаш, сеннге бир сорлукъларым бар эдиле. Сор, эгечим, сор!

- Сиз, джашла, къалай джаратасыз: къызны чачы узун болсамы, къысха болсамы, огъесе, башхасы джокъмуду сизге?

- Узун болса.

- Къызланы эркиши кёнчек кийгенлерине уа къалай къарайсыз?

- Ушатмай.
- А...а... Къызлагъа дагъыда не айтыргъа боллукъса?

- Къызланы бек сюйгенибизни! Аласыз джашауубуз джарыкъ болмагъанын...

- Дагъыда... 

- Дагъыда,  не бек ашыкъсанг да, чабыб джюрюучю болма!

* * *

- Учителъскийде былай тынч нек болгъанды!?

- Зухраны тамагъы хырха болуб, шыбырдаб сёлеширге къалгъанды да, хар ким да шыбырдаргъа кёчюб, къулакъларыбыз солуй турадыла.

- Не аламатды былай болса! Бир-бири сёзюбюзню эшитиб! Бирибиз хаман хыр​ха болуб турургъа керекбиз! График салайыкъ! Сюйсегиз, менден башлайыкъ!

- Кёзюу-кёзюу хырха болайыкъмы, дейсе?!

- Устазланы къычырыб сёлешгенлеринден башха дарман джокъду!

* * *

- Кёрдюнгмю  ол сыйсызны меннге этгенин?

- Кёрдюм! Багушну чучхуб, юсюнге букъу къондурмаз умутунгму бар эди? Сыйсыз болгъанын биле эсенг, кенг турмаймыса?! Андан хар ким башын сакълаб джашайдыла.

- Сен да, кенг турсанг, мен да кенг турсам, ол да этелгенин этиб турса,  джашау бизни неге джетдирирге боллукъду, аны юсюнден сагъыш этгенмисе?

* * *

- Анам, этме былай. Юйдегинг саулай - шахарда, сен кесинг джангыз - элде. Сен да бизни бла тур. Анда джашау тынчды. Хар кереклинг юйню ичинде.

- Сау къаллыкъла, сизни мийик юйлеригизден эсе, арбазымы сюеме. Кюйюз тёшелген полларыгъыздан эсе, джерни басыб джюрюсем джаратама.

- Къарт болгъанса, кесинг кесинге къараялмайса, биз да кюн сайын келиб туралмайбыз, билесе...

- Къараялгъанымча къарарма. Менича, джашауну артындан къарагъан адам, джерде хар этген атламына къууана, тюрт-мюрт эте айланыргъа керекди.

- Кесинге тынчны билмегенинге  къыйналама, анам.

- Джашауну тынчына сукъланмайма мен. Ызыма, ётген джылларыма къарасам, нени тансыкълайма, билемисе? Энишге ийилиб, силкиниб, къобандан челек толу суу алыучуму, имбашларым тала, суу агъач бла юйге эки челек сууну тири-тири алыб келиучюмю, хансланы дух ийислерин солуй, дырын джыйыучуму...

- Сен не ангылайса мени джашауумданмы, дейсе?

- Хо, юйде крандан келген сууунг бла, шахар хантларынг бла, бир-бири юсюне къаланнган юйлеригиз бла... Айтдырмай къоймай эсенг, энчи юйюгюз, арбазыгъыз, джеригиз болмагъанча, энчи кёгюгюз, энчи джулдузугъуз да джокъду!

- Анам, сен поэтсе да!

- Бир да, эки да айтма, барыб кирлик тюлме сизни къумурсха тёбегизге!

- Анам…

* * *
- Акъыз, Хураймат эрине джарашханлы башха адам болуб къалгъанды.

- Нечик?

- Ол хыны, ачыулу тиширыуду демезсе, джумшакъ, сабыр, ариу сёзлю болгъанды.

- Эркиши-тиширыу джумушу да, кесине къалыб, юч-тёрт сабий бла кеси джа​нгыз, ансына да, алыныб къалмагъанына, сау болсун, бу къыйын дунияда. Энди тиширыу, ана орнуна тюшгенинде, джюреги басылгъан болур, юйдегисине къууана болур, эркишисинден къыйнала болмаз. Тиширыуну иги-аман этген да аладыла - эркишиле.

- Къайдам, акъыз.

* * *

- Аллах, Аллах!  0л адам бир ариу джаш эди джашлыгъында. Чырай ташлагъанды.

- Ол ташлагъан эсе уа чырайны?!

- Ичгичимиди, ауруучумуду, бир къыйынлыгъы барды.

- Алай бек къыйналма! Ичиб ауруй болур!

- Хыликке этме, заман кеси да аурууду... Къалай ариу адам эди...

* * *
- Чегетге ахыр кере къачан баргъанса? Айт, айт!

- Чегетге!? Унутханма... Кесинг джангыз барыргъа эринесе... Тенглеринг бла барсанг, шышаланы сюер джер сайлагъандан башха, джукъ кёрмей къайтаса. Айгъа чыгъарыб чёкдюрсенг да, тепси къурар джерчикден сора, джукъгъа къарамай, сау кюнню олтурургъа боллукъбуз. Сора чегет бауурму, суу джагъамы, тау тёппесими... не башхасы барды бизнича джашлагъа, ол ызыбыздан къалмагъан биргебизге болса!

- Ансыз барыргъа болмаймыды?!

- Озгъан ёмюрню маймулу! Ангыламайса! Ансыз болсанг, тенгсиз къаласа!    

- Хы! Ангыладым энди: тенгликни джелими, тутуругъу - аракъы!

* * *
- Шо, къууанч болгъан джерге барсанг, ашагъанлагъа-ичгенлеге да, сёз-ушакъ этгенлеге да, тебсегенлеге-ойнагъанлагъа да къошулма да, киши кёзюне тюшмезча олтур да, джаш адамланы тойда-оюнда не эте тургъанларын бир сына.

- Сора уа?

- Сора... Кимни ненча пуд тартханын ангылаб къоярыкъса. Къуру ишде танылмайды иги-аман.
* * *
- Не эте турасыз? Ахырсы, бир-бирибизден айырылдыкъ да къалдыкъ.

- Игилик эт, турабыз. Джокъду этгенибиз. Сен айтханлай, кишини кёрмейбиз, кишини эшитмейбиз, хар ким - башы къайгъылы. Ма, бир келин алсакъ дей эдик да, излегенибизча болалмай, джашны заманын оздуруб барабыз.

-  Насыблы! Джашынг къатын алырча болгъанды сора!

-  Не дейсе! Айхай да! Бир бай, бир ариу келинчик излей эдик. Билмеймисе аллай бир къыз?

-  Къайдам, акъыз... Кесин ариугъа санамагъан бай бармыды?

* * *

- Ий, ол Джанукку не аман тели эди. 

- Телини игиси-аманы боламыды? 

- Кёлюм бла айтама, ачыкъ телиди!

- Болур-болур. Ийнан, "джабыкъ" телиден эсе, ачыкъ тели маджалды.

* * *
- Акъыз,  Файрузгъа  55  джыл болуб тургъанлы онбеш  джыл ётдю.

- Алай дегенинг?

- Айырылгъан эри бла экиси бир джыл туугъан хапарлары барды. Анга быйыл джетмиш джыл толду, Файруз зауаллы уа, "элли беш" деб тургъан болмаса, башханы унамайды.

- Къой, джазыкъны сёзюн этиб, гюнахын алыб айланма. Элли беш джылындан бери джашауунда не къууанчы болгъанды, бир-эки деб, джылла санай турурча. Кеси бир зат сезиб айта болур.

* * *

- Билемисе, бир затны ангылагъанма. "Нени?"- де да сор.

- Нени?

- Адамла кёкге къарагъанны къойгъанлы, кеслерине ушамай къалгъандыла.

- Къалай?

- Джулдузладан хапар ала, ала бла ушакъ этгендиле, бизнича, аякъ тюблеринде капек-шай излегенча, кёзлерин джерден айырмай айланмагъандыла.

-  Алай эсе уа, джюреклеринде учунмакълыкъ болгъанды, дейсе.

* * *

- Атам, алай нек этдинг?

- Къалай? 

- Сени ауругъанынгы эшитиб, кёрейим деб, келген къарт тиширыугъа, сыртынгы буруб, къабыргъадан бери айланыргъа унамай… Бир бек уялтдынг. 

- Келмеге эди, ким чакъырыб келген эди?

- Тоба-асто...

- Эй, къызым... Ол мени джаш, тири кёзюуюмю таныгъан-билген адамды. Бюгюн къарт, къарыусуз, аманыма таяныб тургъанымы кёрмесе керек эди. Меннге да керек тюл эди аны бюгюнюн  кёрюрге. Заманында…  ол эл къырылгъан бир къыз эди!

- Аны да ол заманындан джугъу къалмагъан шойду да? 

- Къызым! Джюрек! Джюрек...

* * *

- Иги адам боллугъунгму келеди, насыблы адам боллугъунгму келеди? 

- Иги адам болсам, башхалагъа - иги, насыблы адам болсам, кесиме - иги... Насыблы да, иги да болургъа боллукъ тюлмюдю?!

* * *

- Иги болгъан тынчмыды? 

- Иги эсенг, тынчды. 

- Аман болгъан къыйынмыды? 

- Иги адамгъа къыйынды.

* * *

- Бу худжу кюзгю къарт этиб бошады мени.

- Не? Эришисеми, дейди?

- Анга къарай да, джыйрыкъларымы санай, къартбет болуб барама...

- Андан эсе, адамланы кёзлеринде кёрюрге изле кесинги - аладыла керти кюзгюле.

* * *

- Мени къайгъырыуум бла, мен да болушуб, муратларына джетген адамланы, айырыб, артыкъ сюеме.

- Нек сора? Ала сюйсюнле сени.

- Билмейме. Джюреклеринде меннге разылыкълары джандыргъан къууанч джилтинчик, ала бла къалмай, мени джюрегими да джылыта болурму?!

* * *

- Сыйлы Аллах, бир юй болугъуз деб, бир басымлы бла бир басымсызны, бир тёзюмлю бла бир тёзюмсюзню, бир болумлу бла бир болумсузну, нек буюра барады?

- Огъай, иги шартла барысы да бирине берилиб къалмайдыла. Ол эки адам бир-бири бла кечине барырча, иги бла аман экисине да юлешинибди.

-  Алай-къалай эсе да, бири ол бирсиге джюк болмай къалмайды.

- Бир онглуракъ бла бир онгсузуракъ къошбаш болсала, юйдеги къуралады. Аны не аманы барды?!

- Не аманы боллукъду! 0нгсуз - оноула къура, онглу - аланы тындыра, джашай берсинле!

- Энди ол оноуларын кеслери этерле...

* * *

- Ий, нек олтураса арбазда, юйге кир, ушхууур столдады, ач болурса.

- Тохта, солуууму бир алма къой.

- Не, эки сагъатны ичине джарлы Тохтарны къабыргъа кёмюбмю къайтдыгъыз?

- Аман этдик Тохтаргъа мавзолей ачмагъаныбызны. 

- Мавзолей ачсала да,  ачалырча, рысхысы уа бар эди харибни.

- Да, къараб турдум, кёблени ачытыб, джутланыб джыйгъан рысхысындан биргесине бир джукъ да алмагъанлай кетди, зауаллы.

* * *
- Сен ийнанамыса, уру-гуду чыртда джюрюмеген къралла бардыла деген хапаргъа?

- Ийнанама. Джангыз джазыуумдан кёлюм къалады: аллай ётюрюксюз, урусуз, ишлеген - къыйынын, сыйлы - сыйын табхан къралда нек туумадым мен, деб. Сюйген къралыбызда мен ол джашауну кёрмезими билеме, джашаугъа джангы къошула баргъан тёлюле да, кёргенлерин этиб башларларына къыйналама.

- Бёрюлени араларына тюшсенг, бёрю болуб, улумасанг, джыртыб, чачыб кетерикдиле.

- Аны чыртда унамайды джюрегим. Джайгъы кёкню чууагъыча, бу сабий кёзчюклеге бир къара...

* * *

- Бизни джамагъатда бир сейир ышанны эслейме: биреу биреуге аманлыкъ этсе, терслиги болмагъанлай, хатагъа къалыб инджилген, анга артыкълыкъ-зорлукъ этген аманлыкъчыны сюдге берсе: "Сюдге бере айланады!"  - деб, анга айыб этерге боллукъбуз.

- "Ариу сюйген - джалынчакъ" дегенча этебиз.

- Былайда ариу зат къалмагъанды. Ариуну сюйген тынч турады. Аманлыкъ этдинг эсенг а, айыбынга джолукъ! Биз а хыянат джетгенни джазыкъсынмайбыз да, аманлыкъчыны хариб-джазыкъ эте олтурабыз. Чий телиле!

* * *
- Чыртда ангыламайма: сеннге игилик этген адамгъа, кёлюнг барыб, джаулукъ этерге къалай болады?!

- Аллай юлгюле кёбдюле.

- Аны айтама да.

- Мен ангылагъан бла, игилик аны кесине этилгенин унутуб: "Ол мени къолумдан келмеген джумушну  баджаралырча, болум, онг, джюрек кенглик анга нек берилгенди?" - деб, зарланыб, аны ючюн этеди джаулукъ. 

- Ол меннге этелгенни, мен кесиме этелмей эсем, "сау бол" дерикме, тюз адам эсем, зар эсем а, "шау бол",  дерикме,  менден онглу болгъанынгы кёлтюрмей. Хай-хай-хай…

* * *
- Билемисе, бир къауум оноучуланы акъыллары башларында тюлдю.

- Къалайларындады да?

- Олтуруучу джерлеринде!

- Эм аламатын сен айтдынг да!

- Кёлюм бла айтама! Сыйыртыб къояма деб къоркъгъандан, эки къолу олтургъан шиндигине къарышыб турсала, къолланы кютген а, акъыл болса, ол башда къалай турсун?! Кесинг сагъыш эт.

* * *
- Доктор, Сиз джазгъан дарманладан Мариям азгъанмы этерикди? Сиз алай айтхансыз деб, къууана эди.

- Сени уа не айтыб къууандырайым? Кёлюнге джетмеген ненг барды? Айтчын!

- Мариям керти да азарыкъмыды?

- Азса, азмаса да, къууаннганыны багъасы не барды!?

- Азама деб, керексизге къууаныб, андан да бек семириргеми айланады, хариб джан!?

* * *

- Къаллай эски сёзле билесе, айтчын!

- "Эски" дегенни магъанасын бир ангылатсанг...

- Бусагъатда унутулуб тургъан неда ауузда аз джюрюген, къайдам, биз аз хайырландыргъан сёзле.

- Хм... "гюнах",  "сууаб", "айыб", "бюсюреу", "намыс", "къачы"... 

- Джангы къуралгъан сёзле уа? Бармыдыла?

- Айхай да!" Наркоман", "рекет", "бизнесмен", "челнок", "перекупщик"...

- Къурумазлыкъ, ала орус сёзле шойдула да.

- Къарачай магъаналары да болгъан орус сёзле...

МЕН ЭНТДА КЪАЙТЫРМА

(повесть)

1

Мухаммат  къолларыны  силкиннгенлеринден  уянды. Кёзлерин ачыб, ёрге къарагъанында, баш къабыргъа юсюне аууб келе эди. Солууу тыйылыргъа джете, къолларын  ёрге узатды. Къабырда тургъанча болуб, силкиниб, терк олтурду. Алаша терезечикден ургъан ай джарыкъны эслеб, къайдагъысын эсгере, эсин джыйгъанында:

- Тоба-тоба, - деб кеси кесине айыб этди. - Не бек къоркъдум... Энтда джашаргъамы  излейме?!-  деб  сейирсинди. Эси орнуна  келе, тюшюнде къабыр къаза келиб, топуракъны чунгурдан тышына атханча болуб, къоллары кеслери алларына силкиниб, аны бла илгениб уяннганын ангылады. Тюнюнде хар кюн сайын этиучю амалсыз иши тюшюне да киргенине сейирсинмеди:

- Аллах, сен   бирсе, - дей  ызына, эски  тонуна  ауду.- Къоркъгъанмы этдим? - деб кесине къайтарыб сорду.

Ахыр туудугъун къабыргъа салгъан кюнден бери ёлюмден къоркъгъанны къойгъаннга санай эди ол кесин. Озгъан  джыл  бла  джарымны  ичине  аны  джюреги  бла ётген  джарсыуну ташла этиб къаласанг, зорлукъ, учузлукъ, ачлыкъ, ауруу, ёлюм - бары  да Мухамматныкъымыды дерча, уллу тау сюелликди. Энди  хуах дуниядан ол излеген, ол этеллик  -  не  къадар  дженгил къабыр орнун табса.

- Сыйлы Аллах, - деб ол къарангыгъа шыбырдады. - Тереклени тюблери бла къобарыучу джелча, бу  къыйынлыкъ  бизге къайдан келди?  Бу барыудан барса,  къабыр къазаргъа, къабыргъа салыргъа огъуна адам къалмазгъа айланады. Сыйлы Аллах, тиширыула къабыр къазадыла!.. Сай чунгурчукъла... Амалсызлыкъ... Къыйынлыкъгъа ёлче джокъду, зорлукъгъа марда джокъду, сыйлы Аллах!.. Чёпеллеу, къызына  деб,  къаза  тургъан  къабырында,  ёлюб  къалыб, экисин да бирге асырадыкъ...

Тюнене юч къабыр… бирси кюн беш къабыр... Кечигиз… -  деб, Мухаммат, акъ сакъалы къалтырай, тауушсуз джылады. - Кечигиз, тыйыншлысыча   къабыр   къазалмагъаныбыз   ючюн,  кебинсиз къалгъаныгъыз ючюн, болушлусуча дууагъызны этелмегенибиз ючюн, садакъасыз, схатсыз къойгъаныбыз ючюн...

 Мухамматны кечмеклик тилер адамлары кёбдюле: кесек заманнга, рахын джюджеклеча, бир-бири ызындан къырылыб къалгъан туудукълары, келинлери, юй  бийчеси. Дагъыда: фронтдан, сакъат  болуб  къайтыб, юйюне келгенлей, халкъы бандит ат бла   кёчюрюлгенин кёлтюрелмей, тёзюб-кечиб болалмай, джау чыракъча, джылджарымгъа эриб тауусулгъан Чарахмат; онсегиз джылында тели ауруудан ёлюб, эл сукъланнган чырайын, джашлыгъын да джерге кёмген Ариуджан; джашы, кюеую да - урушда, кеси къаратон къатынлай, къачан ёлгенин да киши билмей, джан берген Кюлсюн; гитче  къызчыгъына, кёзлери  аралыб, джаны  бёлюне  ёлген, джыйырма беш джылы толмагъан Мёлек… 0гъесе, ол, анасыны ёлгенин ангыламай, эмчек тартхан уланчыкъданмы тилейди  кечмеклик?

- Мен ёкюнмей къалай этейим, сыйлы Аллах, аямай насыбны бериб, аны не болгъанын билиб, таныб бошагъандан сора, къуу терекча, къалсам? - деб Мухаммат къычырыб джыларлай бола,   джууабсыз къаллыкъларын билсе да, джюрегине сыйындырыб туралмай, сорууларын шыбырдайды: - Джашлыгъымда джети джашха ата болуб, къартлыгъымда  "киши  элде  -  киштик"  болуб  атылсам? 0туз  башлы  юйдегимден ёлген  кюнюмде  кёзлерими  джабаргъа  бир  балам  табылмаса, мен  къалай этейим  джыламай? Бауурумда  ёсдюрген  туудукъларымы  бирин  къоймай кесим  къабыргъа салсам? -  деб  джыламукъларында  тунчугъа  сытады. -  Он бармагъыны къыйыны сыйырылыб, юйдегиси ачдан къырылгъан киши къалай этсин, не этсин? Джюрек темирден болур ансы, андан бери, кюйюб, кюл-кёмюр болур эди… Э-эй, аман къатын, меннге этеринг былаймы эди?! Гурт тауукъ балаларын  биргесине  айландыргъанча, барын  ызынгдан  элтирге  кёлюнг къалай  барды? Туудукъланы  да, келинлени  да... Аланы  къоюб, мени  бла кетсенг эди уа. Меннге энди неди оноуунг?..

Тилсиз,  къарангы  кече, аны айта, эте  тургъанын  кишиге кёргюзмезин, эшитдирмезин ол биле эди.  Пахта-Аралгъа тюшгенли, амалсызлыкъ  къысыб  тургъан  джюрегин,  бошлаб, ол кёз  джашларын  тёгюлмеге къойду. Тыйылыб тургъан сууну аллын ачханча, тузлу джыламукълары акъ сакъалын  джибите, кёкюрегине агъа эдиле. Джыламугъу кёлегинден ётюб, кёкюрек этине джетгенинде:

- Тоба–асто, быллай бир джыламукъ къалайыма джыйылыб тура эди, - дей кёзлерин сюртдю. Эки джыйырма бла тёрт джылны биргесине джашагъан, джети джаш табыб, аны насыблы да, бай да, ёхтем да этген Асиятха, джыламукъларын джута,  кёлкъалдысын айтыргъа кюрешсе да, айтыб бошаялмады.

Кёчгюнчю  джамагъат  анга  тюбсюз, терен  чунгургъа  тюшгенча  кёрюне эди. Андан  чыгъаргъа  дыгалас  эте, башха  амал  табмай, къолларындан къан   ырхымла   бара, чунгурну   къабыргъаларын   тырнагъанлыкъгъа, бир элиге да кёлтюрюлелмей кюрешгеннге ушата эди ол кеслерин.

- Сыйлы Аллах, бизни бу хуах дунияда ахрат  азабын чегет  тургъаныбызгъа не айтаса?

Къарт  кеси къалгъанлы, джангыз терезечиги  бла алаша джер юйчюк, кюн тиймеген мылы, ауур хауасы бла, анга къабырдан башха кёрюнмейди. Юйдегисине тарлыкъ этиб тургъан къолайсыз мекям, энди анга ушагъыусуз уллу кёрюнеди. Ичинден сабий тауушла, сабий тылпыу къуругъанлары амалтын, къабыргъалары мюйюшлери да джюрегин юшютдиле. Бир-бирледе туудукъчукъларыны бирини мыдах кёзчюклери анга къарангыдан къараб тургъанча кёрюнюб: «Астопириллах!» - деб  тесукъа  этиученди. Ма  бусагъатда да  эм гитче туудугъу, юч джылы толмай ёлген Нюрджанчыкъны тюйме кёзчюклери мюйюшден къарадыла.

- Ясубхан  Аллах! Мен  шашамы  айланама? Мен  кёрюрюмю  кёрюб, чегерими чегиб  бошамагъанмамы? Меннге  ол  харибликни  да  сынатма. Сени  аллынга тюз акъылым бла барыргъа къой, кесинг джазыкъсын,- деб тиледи.

Джаз аллы бла кёчгюнчю джамагъатха джете тургъан зарауатлыкъ джюрек джараларын артыкъ бек  къозгъайдыла:

- Джашагъандан ёлген ашхы болгъанды, уллу Аллах,- деди Мухаммат  сыртын къабыргъагъа тирей. - Бу джарсыуну джамагъатха, сынаб, кесинг  бере  тура  эсенг, аны  кёлтюралырча, кюч-къарыу, саулукъ, къолай да бер. Алай болмай, бу зорлукъну, артыкълыкъны  джетдире тургъан адам  ассысы    эсе, аны  этгенине  сокъуранырча, тюз  акъылгъа Сен  сал! Я Аллахым,  къатылыкъ этерге ырысламагъанланы джюреклерин  джумушарча  Сен  эт! 0нглу онгсузгъа  зорлукъ  этмезча, къарыулу  къарыусузну  унукъдурмазча, осал асылны джылатмазча, терслик тюзлюкню джыгъалмазча Сен эт. Я Аллахым, кау-куу  болуб, учуз  болуб, атыла-сатыла, къырылыб  тауусула  тургъан  джарлы джамагъатны, кесинг джазыкъсын!

Я Аллахым, уруш джоллада айланнган джашланы да сау-эсен аталарыны-аналарыны  къолларына  сал, юй...  -  Мухаммат, ким  эсе  да  сёзюн  ауузундан алгъанча, тилегин  юздю  - кёблеге  къаргъыш  айта  тургъанын  эсгериб тохтады. - Аталары-аналары кёчгюнчюлюкде къырылгъан аскерчи джашланы къаргъаймы турама? Аллах айтмасын,- дей, кесини джашларына да ырыслады. - "Джеринден айырылгъан джети джыл джылар, джуртундан айырылгъан ёлгюнчю джылар", деб,  бизнича  бир  насыбсыз  айтханды. Къыйынлыкъны  кеси чайнамагъан, аны  татыуун  билмейди, -  дей,  уюб  тургъан  санларын  кючден  къымылдата, тонуну  къыйырын  суууй  тургъан  аякъларына  тартыргъа  кюрешди. 

 - Къымылдаргъа  да, джашаргъа  да  излемеген, тюнкеси  тауусулгъан, бу азгъын санланы джарлы джаным, чыгъыб, бериб кетмей, сакълаб  нек  турады? -  деб  ахсынды. Бир  сорууу  бирин  унутдура, джюрегин хар бири бирер тюрлю кюйдюре, ауур сагъышлагъа теренден терен кире, кесин аладан къоруулар къарыуу болмай олтурады Мухаммат. - Эй, хомух келинлерим, джашагъандан эсе, ёлгенними тынчха кёрдюгюз? Учуз болуб атылгъандан эсе, топуракъ  болуб, джерге  къошулгъаннымы  сыйлы  кёрдюгюз? Джашла  урушдан къайтсала, мен алагъа не айтырма?- дей, тюз баш джанында, къабыргъада, тагъылыб тургъан хызенни бери алды. Анга багъалы затла бары бу хурджуннга   сыйыныбдыла: эски Къуран китаб, мынчакъла, джашларыны суратлары, башха картла, письмола, дагъыда... тюрлю-тюрлю бусхулчукъла.

Къарангыда суратланы бармакълары бла таныб, къолуна алыб, кёкюрегине сала, биягъынлай кеси аллына сёлешиб башлады:

- Джашларым-джанларым! Сизни  Аллах кеси сакъласын... Сизни  табхан да джандет табсын...- деб джыламукъларын джутду. - Джан татлыды, деб сёз барды. Джюрек кюймесе, болады джан татлы. Сиз джашсыз, Аллах айтса, сизни урушну оту да, кёчгюнчюлюкню ууу да джашаудан ёнгелетелмезле. Джашаргъа кёзю къарагъанны, къыйынлыкъ да джыгъыб къоялмайды. Сиз да хорлатмагъыз кесигизни. Мен  а  ...сизни  сабийлеригиз  бла, анагъыз  бла, келинлерим бла бирге джюрегими къабырлагъа салгъанма. Балаларынг, элинг-джеринг, сыйынг-сырынг, юйюнг-кюнюнг барда, джанынг - татлы, кёлюнг - терк-тенгиз, кюнюнг  джарыкъ  боладыла. Менича, аланы  барын  да  сыйыртхан, джангыз джаны ючюн, джашар кючню къайдан табсын?! Эй, джашларым, адам баласын джашау  бла байлагъан, джанын багъалы да, татлы да этген джурту-тыбырыды, эти-джениди. Аласыз...-  Мухамматны кёз чунгурлары джыламукъдан толуб, бети бла  энишге  саркъдыла. - Мен  джашаудан  юлюшюмю  алгъанма, къабырыма сиз  салсагъыз  дегенден  башха  башыма  насыб  излемейме... Сизни  бир кёрсем деб, кёзюм къараса да, аллыгъызгъа не деб чыгъарым эсиме тюшсе, ол кюннге  сау  джетерге  кёлюм  бармайды. Балаларыгъызны  хомух  атагъыз сакълаялмагъандымы, дерикме? Ачлыкъгъа, джаланнгачлыкъгъа буруу болалмадыммы, дерикме? Келинлерими амалсызлыкъ, учузлукъ тунчукъдуруб ёлтюргендилеми, дерикме?.. Ала  бары  да къуу сёзледиле, юйдегиме, джамагъатыма  джетген къыйынлыкъны сёзле бла ангылаталырча тюлдю. Анагъызны...

- Атам! - деб, джан аурутхан джумшакъ ауаз, джыламукъларына кёмюле, кесини сёзлери бла  кесин  тылпыусуз эте, тунчукъдура, ахырына джетдире тургъан Мухамматны къулагъына келди. Ол  тунгуч уланы - Рашидни - ауазы эди. Сескекли болуб, къарт башын кёлтюрюб, эшик таба къарады. Къарангыда эриб кетген ариу, джылы ауазны энтда эшитири келиб, къулакъ салды. Таууш къайтарылмагъанында, ба​шын  ызына  сала: "Байчы-байчы, бай  къошха  бар",-  деди. Джашыны  татлы ауазы аны юйдегиси-юйю чачылмагъан, рахатлы, насыблы джыллагъа чакъырды.

Джурту, тыбыры сыйырылгъанлы джыл бла джарым ётсе да, анга дери джашауу къайда  эсе  да  узакъда  къалгъан, къайтмазлыкъ  джашлыкъча, унутулгъан насыбча, кёрюндю. Джашыны ауазы бла, Аллах не эсе да бир белги бергенча, ангылаб, джукъудан джангы уяннганча бола, кесин эсгериб, къадарына ёкюннгенине Аллахдан кечмеклик тиледи. Тубан чачыла, аны чарсында бугъунуб тургъан затла ачыла баргъанча, ачыу  сезими  джюрегин  бошлай  тебрегенинде, аны  бюгече  кёрген  тюшю эсине тюшдю:

Уллу къабхакъны толтуруб, керилген къуш къанатлача, джамчыла кёк кырдыкга джайылыб-джайылыб тура эдиле. Экиси - акъла, бешиси да - къара джамчыла. Джети ариу  джамчы! Къараб сейирсиннген болмаса, Мухаммат, къатларына барыб, кимникиледиле, былай  нек  джайылгъандыла,  деб  да  сормагъанлай, бара тургъан джолуна кетиб къалды...

- Джети  джамчы, -  дегени  бла  тенг, -  Огъай!  -  деб  шыбырдагъаны тенг бола, къарт орнундан терк къобду. - Ол джашлагъа кёрюнмегенди! Мени кёлюме келген - ташха-таугъа! Сыйлы Аллах, уруш тюзледе айланнганларымы кесинг джазыкъсын! Анадан да, баладан да, джуртларындан да ёксюз къалгъан сабийлерими, кесинг сакъла,  сакъла, кесинг сакъла, - деб къайтарды. Хар айтханы сайын, ауазы бекден бек чыгъа, къыбла таба айланыб, джюрегинде тууа баргъан тилеклерин айтыб бошаялмай, талайны турду. Айтырын айтыб, тилерин   тилеб, кёзлерин   ачханында, гитче   терезечикден   танг къанат кере баргъанын эследи. Кече бла бирге тюненеги кюнню ауурлугъу, джарсыулары кетиб къалмазларын билсе да, ол танг аласында, юсюн басыб тургъан бир ауур затны тюбюнден чыкъгъанча, болуучанды. Къыйыры-ахыры болмагъанча   кёрюннген, санларындан ётюб, джюрегин  да юшютюучю, не тюрлю джарсыууна да сансыз къараучу, амалсызлыкъны тузагъына атыучу узун, джукъусуз  кечеледен сора, туууб келген джангы кюнню къарт Мухаммат хар къуру да онгсунуучанды. Не болумда да танг джарыгъы акъ къанаты бла джюрегине тие, иги умутха алландырады.

«Ассалам  алейкум, Аллахны  келечиси, джангы танг! 0гъур  бла  кел, - деб саламлашыучанды ол. - Ассалам алейкум, Аллахны кёлеккеси джарыкъ кюн! Кенг къанатлы, узун таякълы джылы кюн, огъур бла чыкъ!» -  деученди.

Бюгюн да, намазын да къылыб, ёлгенлеге - джандет, саулагъа – эсенлик,  джашаууна ёкюннгенине да, Аллахдан кечмеклик тилеб, къабырча, къууатсыз кёрюннген мекямыны алаша эшигинден, эки бюгюле, арбазгъа чыкъды. Этиучюсюча, саламлашыб  бошаб, джол  джанында  ёсген  терекчикни  къатына келиб:

- Джазны  тылпыуун  сезгенлей, чапракъ  чакъыра  башлагъанса, -  деб эркелете, ачыла келген булчукъларына къарады, - Чакъ, джаным, чакъ. Сени джауунг чакъмагъа эди, - дей, джол таба бурулуб, онг къолун кёзлерине кёлекке эте, узакъгъа къарады. Уллу къара кёзлерини ич мюйюшлеринден энишге баргъан терен джыйрыкъла, бетинде, джара таблача кёрюнедиле. Азгъын санларына тиреу болуучу гулоч таягъы да, кесича къуу, къарт кёрюнеди.

Мухаммат гулоч таякъ джюрютюрге унамай иги кесекни тургъанды. «Меннге ючюнчю аякъ керек тюлдю!" - дей, саулугъуна базгъанын чертиучен эди. Узун бойлу къартны къатангы санлары бюгюн да, джашлыгъындача, тюздюле. "Мени джюрегимде къартлыкъ джокъду, заман меннге къартлыкъ къабны кийдиргенликге, мен аны сезмейме", - деб ойнаучу Мухамматны ётген джыл бла джарым къарт да, джарлы да этгенине чыгъыб келген джангы кюн да шагъатлыкъ этерикди. "Санлагъача  болмай, джюрекге  заман  къарыу  этелмейди",-  деучю киши, ол билген джашаугъа келишген, ол туугъан джуртха ушагъан джукъ кёрмей, джолундан аджашхан джолоучуча, мугур сюеледи.

- Мен кетейим, - деди  ол, кимден эсе  да эркинлик  алгъанча. -  Мен кетеме, мени былайда тангым атаргъа, кюнюм батаргъа унамайды, мен былайда не джашаялмайма, не ёлелмейме, бу дуниягъа да, ол дуниягъа да керек болмай къалгъаннга ушатама кесими, ёлюм да, джашау да унутхан джанымы, алыб, джолгъа чыгъайым, анга  кечим излейим,- дей, кёк бла джер бир-бирине тюбеген джерде тохтагъан джолгъа мыдах къарады...

II

 Мухаммат къабыргъада, тагъылыб тургъан джеринден,  хызенин алыб, ичиндегилени бир-бир чыгъарыб, джерде тонуну юсюне джайды. Сюйген адамларын, тансыкълаб къучакълагъанча, эм алгъа  - Къуран китабны, ызы бла бирге байланыб  туургъан  письмоланы, ингичге  джурунчукъладан къуралгъан бусхул джоппучукъну, кёкюрегине энчи-энчи къысыб, ызларына, эски хызенине, джыйды. Къумашчыкъла туудукъларыны кийимчиклеринден  джурунчукъладыла. Оналты сабийден анга къалгъан аладыла. Мухаммат къайсы бусхулчукъ къайсыны кийиминден къалгъанын, алджатмай, эсинде  тутады. Бир-бирледе  ала  бла  да  этиученди  ушакъ. Бюгюн  а, къайры тебрегенин билмесе да, джолгъа чыгъарыны аллы бла, тонуна олтуруб, джашларыны картларына къарай келиб, орталарындан бирин алыб, аны бла сёлешиб башлады:

- Рашид, джашым, салам алейкум! Сен дуния джарыгъын алгъа кёргенингча, эсинг-акъылынг да алгъа бишгендиле. Барындан да сени аяусуз этейим. Сеннге болушлусуча хапар айтайым... Бюгюн эки джыйырма бла онеки кюн, кюйген чегетни джангыз терегича, кесим  къалыб  кетгенли. Мени юйдегимден болуб, бирин  къоймай, Аллах кесине  элтгенди: не  туудукъ, не  келин къалмагъанды. Анагъыз  а,  кишини  ачыуун кёреме деб, къоркъгъанча, биринчи кетген эди. Барын да Аллах джандетли этсин, эртденли  къабырлагъа   барыб, дууа   окъуб   къайтханма... Барыны да къабырлары мында кеслери бир "эл" болгъандыла, мен а энди джашаялмайма башларындан къараб. "Къабырларынгы  сакъла, насыбынг  алай, барыр джерингми  барды?"-  да дейме  кесиме, десем  да, худжу къалгъан юйню киштигича, кесим  джангыз мен  былайда   кечинелмейме…  Тилсиз болуб къалгъан бу джер  юй да, къабырдан - тар, джаханимден  ачы кёрюнеди. Муну ичин джылытыучу сабий тылпыула сууугъандыла, ичин джарытыучу сабий  кёзле джукъланнгандыла. "Сыннган сауут кёб тутар" дегенлей, мени ууахты унутханды. Аллахха оноу этерге джарамаз, алай болса да, эм алгъа мен кетсем керек эди.

Аллах муну барын да меннге нек сынатханын билелмейме, сен а джашса, болумлуса, уруш да бошалыр, Аллах айтса, энтда юй-кюн болургъа керексе. Гитчелеринг, бирер уллу киши болсала да, бары да сеннге аманатдыла... Биз анда, юйбюзде болуб да, Амыргъа "похоронка" келген эди... Келиннге,  анагъызгъа да билдирмей къойгъан эдим - алай болгъанды дерге, джюрегим чыртда унамай. Энтда  унамайды. Келин, хариб, ант  этерик  болса: "Атам, джашынг алай сау келсин!"- деучен эди...

Бары  да Аллахны къолунда, алай  болса да, кесими сизни аллыгъызда терсге санайма. Аллах бла сакъланыгъыз барынг да, мен а кетеме. Джанымы алыб кетеме. Ёгелик этген  биреу  джер, джашым, бизге  бек  багъалы  болду  -  ахлуларыбыз  анга топуракъ болуб къошуладыла...

Мухаммат къургъакъсыгъан эринлерин сюрте, Рашидни сёзюн сакълагъанча, бир кесекни мычыб, сора тунгуч уланыны картыны юсюне къартлыкъ джашы, Юсюбню, суратын салыб, аны  бла  да  саламлашыб, къатында  тургъаннга  эс табдыргъанча:

- Джашым,
керексиз ётгюрлюк иги тюлдю, не этерик эсенг да, джанынгы сакълай  билиб  айлан. Джарыкълыкъны  сюйген  адамса, къартлыкъгъа  дери ол шартынгы юсюнгден атма. Аллай адамгъа башхала да бек илешедиле. Сабий болуб  да, сени  тойдан, джырдан  тыялмай  эдик. Джерни  тешиб  чыкъгъан чокъуракъ сууну аллын тыяма дегенликге, ол башха джерни тешиб, кесине джол айыргъанча, ананг алай-былай десе да, джыргъа, тебсеуге тырмашханлай туруучан эдинг. Тюз эте эдинг, джашым! "Орайданы" тартханынгы эшитгенимде, башым кёкге джетгенча болгъан эдим. Таулагъа къараб, ёзенни зынгырдата, туугъан джуртунгда джырлар насыбны сеннге Аллах энтда берсин. Сеннге таудан саркъгъан шоркъа эжиу этсин...

Юсюб  бла  сёлешген  кёзюучюгю  къарт  Мухамматны  кюйген, таралгъан  джюрегин узакъ джуртуна элтиб къайтарды.

Джашы  Азаматны  картына  иги  кесекни  къараб  турду. Аны  бюгюннгю халындан бир джукъ ангыларгъа излегеннге ушай эди. Нек эсе да,  аны джазыкъсыныры  келиб, дагъыда  джюрегине  тынгыларгъа  къоркъа, эндиге дери шыбырдаб сёлешгенича этмей, ауазын кёлтюре:

- Сабыр-сабыр ышара, хар нени да эбин билген джашым, ассалам алейкум, - деди. -Тутхан ишинги тамалына джетдирмей къоймаучанса сен. Бир-биринги табыб, бир джерге джыйылсагъыз,  джетигиз джети джары  тартмагъыз. Бир джумдурукъ болуб, джангыдан джашау этерге кюреширсиз. Эркечсиз къалгъан сюрюуча, хар биринг башы къалгъан джары кетмесин. Рашидден сора тамада сенсе, билесе кесинг...

- Гочар, джашым, сени джитилигинг бла, бери келиб, бизни излемей къоярыкъ тюлсе. Бир чык айырмай, тынгы табмазынгы билеме. Мында болсанг,  комендантла этген артыкълыкълагъа тёзмей, тюйюшгенден бошарыкъ тюл эдинг... Джюрегинге дертни ийме, иги джаным кибик. Андан сеннге, башхалагъа да хайыр чыкъмаз. Насыб-рысхы ишни сюйгеннге келеди, малгъа-къошха къалгъанладан сен игисе, аны унутма. "Рысхыгъа Аллах борчлуду",- дейдиле, мени худжу къалгъан рысхым сеннге да, къарнашларынга  да, Аллах айтса, сени къолунг бла къайтыр…

- Амыр, джигит джашым, сени юсюнгден бир чюйре хапар да алгъан эдим, алай а мен анга ийнаналмагъанма. Къазауатда-къатышда аз джангылыч затмы болады? Урушдан къайтыб, джашау  бир джарашса, сен энтда окъуургъа баш атарыкъ болурса, анга сени фахмунг игиди. "Хар адам джюреги сюйгенни этерге керекди", - дерге ёч эдинг. Эсингдемиди, азыкъгъа деб, берген ачхачыгъыбызны, китаблагъа джоюб, кесинг да азыб-тозуб, Ростовдан эшек джюгю бир китаб кёлтюрюб келгенинг? Мени бек эсимдеди. "Къарнынгы къысыб, кесинги ачдан инджитиб", - деб, ананг урушханында, этген джууабынг да эсингде болур: "Сюекле болсала, эт энтда къонар", - деб къойгъанынг. Ол джарлы анагъыз, урушама, десе да, кёзлери кюле туруучан эдиле...

- Ассалам алейкум, Айгуф! Сени артхаракъгъа къойгъаныма, кёлюнг къала болмаз? Хар биринги, мен сюйгенлей, сюйсюн Аллах! Джашым, сен асыры джумшакъса. «Джумшакь терекни къурт ашайды» дегенлей, бизни хапарыбызны эшитсенг деб, сеннге бек къоркъама. Бизге болур болгъанды, Аллахны буйругъуна амал джокъду, хомух болма. Кимни атасы-анасыды ёмюрлюк? Талай къарнаш барсыз, шукур Аллахха, бир-биринге билексиз. Сабийлеригизге уа... "Анам" деб джылагъан насыблы, "балам" деб джылагъан къыйынлы"... Неди мадар? Аллахха таяна, сизге берилген джашау, ёмюр юлюшню, ёкюнюуде ётдюрмей, оюмлу джашаргъа юренирсиз. "Минг кюн кьыйналсанг да, бир кюн унутурса",- деген нартла башларындан ётген зат болуб айтхан болурла. Аллах айтса, къарнашларынг да, сен да туугъан джеригизде энтда къазыкъ урурсуз. Биринчи барыб тюшген кюнюгюзде, мында къалгъанланы атларындан таугъа ташха да, кёкге джерге да, чегетге суугъа да салам айтырса: "Сеннге термиле ёлгенлени саламларын ал, туугъан джуртубуз!"- дерсе унутмай. Айгуф, джашым, олду сеннге къарт атангы аманаты, осияты.

- Мусса, джашым! Сени эм артха нек къойгъанма, билемисе?! Сеннге ауур борч салама: ёлгенни-къалгъанны юсюнде сен эсли болуучан эдинг. Оналты туудугъум, аланы аналары, сизни анагъыз, алагъа да мен къошулсам, джыйырма бла юч болабыз, барыбыз да джаназысыз, схатсыз, садакъасыз къалгъанбыз. Джуртубузгъа джыйылыб, инша Аллах, ол кюн келир, бир кесек аякъ тиресегиз, бизге тыйыншлысын этиб тындырырсыз. Аллай кюнюбюзде джарарса деб, атагъан болур эди сеннге къарт ананг сыйлы файгъамбарны атын...

Мухаммат джашларына осиятларын этиб бошагъанында, ала аны эшитгенча, джюрегинден джюгюн атханча, джанына, санларына да дженгиллик келиб, ёрге къобду…

III

Мухаммат бюгюнлю джолдады. Джазгъы кюн чакъырыб баргъанча, анда, къайда эсе да, аны игиликле  сакьлагъанча, джолгъа  таукел  чыкъгъанды. Сыртында -  артмагъы, кьолунда - гулоч таягъы, джюрегинде - ауур джаралары, къайры эсе да барады. Чапракъ чакъыра башлагъан терекле, джашил бет алгъан джол джанла, джазгъы кюннге къууана джюйюлдеген къанатлыла юйю-джурту болмагъан къартха:  «Къыйналма, дуния саулай да бир уллу юйдю, адамладыла аны эллеге, шахарлагъа, къраллагъа юлешиб, дунияны башын тюбюне этиб кюрешген», - дегеннге ушайдыла.

Ашхамгъа джууукълаша, белгисизликни джолун тутхан таулу бир элни къыйыр юйлерин эследи. Бир-биринден джаякълаб тюшген къарыусуз мекямла ингир хауада кёлеккелеча кёрюне эдиле. Терен кёкден сора, ингирги чарсда адамны кёлюн кёлтюрюр джукъ кёзге тюшмейди. Узагъыракъдан артыкь да мискин кёрюннген юйчюкледе джетишимли, насыблы джамагъат джашамагъанына, ойлаша келиб, джолгъа чыкъгъанлы биринчи кере, Мухаммат кеси кесине къайры баргъанын сорду. Дагъыда анга джууаб излегенден эсе, аны юсюнден сагъыш этмей къойгъанны тюзсюнюб, сормай келген сорууну унутургъа кюрешди. «Джолда джетсе аджалым, ёле туруб, адам бетин кёрмесем да, кёкню, айны, не кюнню кёре джан берирме. Ол джер юйню уа къабырдан башхасы джокъду.  Джолда къалсам, бир джолоучу кёрюр да, джашаудан арыгъан бу джарлы санланы, юслери бла атлаб кетелмез, джерге асырар», - деб, кёл этди кеси кесине.

Акъылы - сагъышлагъа, кёзлери - узакь юйлеге кетиб, аллына келе тургъан уланчыкъны тамам джууукълашхынчы эслемей туруб, кёргенинде, къууаннган огъуна этди. Къачар  къоянча, анга сескекли  къарагъан джашчыкъгъа, къургъакъсыб  тургьан эринлери ачысала да, ышарыргъа кюреше:

- Ассалам алейкум, ашхы улан,- деб саламлашды. Ол а, не джууаб этерге билмегенча, симсиреб, кьартны кёзюне кьарады. - Саламымы алмаймыса? Нек тынгылайса? "Алейкум ассалам",  де да, эки къолунг бла къартны кьолун тут, - деб юретди.

Ауазы тунакы чыгъа, уланчыкъ  Мухаммат юретгенча, этди.

- Аперим, сеннге! "Ингир болса, эл ташлама", дейдиле, кеч эте, кесинг джангыз къайры тебрегенсе?

- Бу мени элим тюлдю,- деб къолу бла юйле таба кёргюзе, ол къысха джууаб берди.

- Къайда, келчин, алай бир олтурайыкъ. Мени да джокъду мында элим, - дей, джолдан бир джанына джаякълаб, къарт тонун джерге джайды. Джашчыкъны да къатына олтуртуб:

- Мени атым Мухамматды, сени атынг а къалайды?- деб сорду.

- Анзор. 

- Кесинги юсюнгден бир хапар айтчын.

Къартны тонуну къыйырына олтуруб, эки бутчугъун кёкюрегине къысыб, башын тобукьларына салыб, эки къолун бутларыны тышы бла, бир-бирине байлагъанча тутхан джашчыкъ, анга рахын къуш балача кёрюндю. Анзор а хапарын башлаялмай, къыйнала:

- Ання бла мен, бери келгенли, бир дуннганлылада джашай эдик, энди... анам... джокъду, ёлгенди... энди мени комендант... немеге... детдомгъа берирге излейди. Мен ары барлыкъ тюлме,- деди.

- Къайры бара тураса да?

- Анняны эгечин излерге.

- Ол къайда джашайды?

- Билмейме...
Излеб табарыкъма,
- деди Анзор джюрексине. Джыларыгъы тыгъылыб, кесин кючден тыйыб тургъан джашчыкъны, халын ангылагъан къарт, кёл эте:

- Сен хомух джаш болсанг, огъурсуз комендантдан къоркъмай, къачыб, анамы эгечин излейме деб, айланныкъ тюл эдинг. Ол себебден, экибиз да бирге, излеб, анангы эгечин табыб къоябыз, инша Аллах. Мен да ёксюзме. Сен да, мен да бирчабыз,- деди.

- Сора къарт киши ёксюз боламыды?- деб, сейирсине, башын тобукъларындан алыб,  Анзор Мухамматха къарады.

- Болады, бала, болады, - дей, Мухаммат эл таба къарады. Джунчуб айланнган сабийге адам къуру атадан-анадан ёксюз болуб къалмагъанын ангылатыб кюрешмеди. Кеси да къартлыгъында, башына джетгенинде, джуртундан,  туугъан джеринден, балаларындан, юй бийчесинден да ёксюз къалыб,  къуу терекча  сюелгенинде билгенди ёксюзлюкню кёб тюрлюсю болгъанын.

- Анангы  эгечин а излейик… Бирге болсакъ, бизни бла киши кюрешмез, туудугъу бла къарт, дерле да къоярла, - дей уланчыкъны арыкъ джити имбашына къолун салды. - Джангыз кимни джашы болгъанынгы   бир айтсанг.

- Аттяны аты Хусейди, - дей, дуутчула болгъанларын, атасы урушха къазауатны ал кюнлеринде огъуна кетгенин, кёчюрюлгенли бери андан чыртда хапарсыз болгъанын Анзор, джарашдырыб,  хапар айтды.

- Хар нени да былай иги билген джашха хурджунумда бир джугъум болмагъанына къара,- деб артмагъына узалыб, андан ханс джоппучукъну алыб, Анзоргъа узатды. Ол къарангыда не болгъанын иги ангыламаса да, къолчугъун ауузуна джут элтди.

- Бу элде, ашхы улан, бизни киши сакълаймыды?- деб къарт биягъы эл таба къарады.

- Огъай, -  деб экиси да бирден айтдыла.

- Биз а кишиге къонакъ болургъа излейбизми? 

- Билмейме,- деди Анзор ауазы тунакы чыгъа.

- Излемейбиз, Аллахны игилигинден, джангур джокъ, джел джокъ, джылы джаз. Ма былай, мени тонуму да тюбюбюзге атыб тынчаябыз. Эртденбла уа, Аллах айтса, анангы эгечин излерге атланабыз. Сени насыб юлюшюнг бизге джол танытыр, тартыб, тюз юсюне барыб къалырбыз, инша Аллах.

Мухамматны айтханларын эшитмейми эди да, Анзор:

- Сен  хансланы къалайда джыйгъан эдинг? -  деб сорду.

- Ала кёб джерде тюбейдиле, джангыз, таныргъа керекди. Ашаргъа джараулу хансланы, джолда бара-бара, мен сеннге кёргюзюрме, - деб сансыз-сансыз айтса да, уланны сорууу къартны тесукъа этдирди. 

- Мен кёб ханс джыярыкъма... табсам, -  деди Анзор къууана.

- Бир джолгъа кёб ханс ашаргъа джарарыкъ тюлдю,- деди Мухаммат магъаналы джукъ тюшмей ауузуна. Айтыргъа излеген сёзлеринден хайыр болмазын ангыласа да, джашчыкъ бла ушагъын башлады:

- Хаман ашарыкъны акъылына алыб, аны юсюнден сагъыш этиб тургъан, кесине джаулукъ этеди. Юч-тёрт кюнню ауузума бир къабын алмагъанлыгъыма, аны ючюн меннге джукъ болмайды. Нек? Мен ашарыкъны юсюнден чыртда сагъыш этмейме, джокъ эсенг, тур алай, дейме да къояма. Менича къартла, менден иги борбайлары болгъанла, ачдан ёлюб-ёлюб къалдыла. Нек? Хаман къабдыны юсюнден сагъыш этиб туруб, -  дей, артына, тонуна ауа: - Аны юсюнден сагъыш этмезге кюреш, алай бла хорларыкъса юсюнге тюшген джарсуну... Кёремисе ненча джулдуз къарайды сеннге,- деб сёзню башха джары бурур дыгалас этди.

 Кёкге къараб туруб, Анзор:

- Джулдузла кёкню кёзлеримидиле?- деб сорду.

- Тейри, тюз айта болурса! Кёкню кёзлеридиле джулдузла!

- Ай а?

- Ай да аны эм уллу кёзю болур.

- Ай а таба гырджыннга ушайды, -  деди джашчыкъ, нек эсе да, шыбырдаб.

- Хоу... Уллу таба гырдыннга.

- Сен аны бир джолгъа ашаб бошаяллыкъмы эдинг?- дей Анзор тюкюрюгюн джутду.

- Къайдам, ант этдир,- деди Мухаммат сансыз, ушакълары джюрегине къатылса да.

-Мен а бошарыкъ эдим... – дей, Анзор къартны джылыууна къысылды…

Анзор уяннгынчын, Мухаммат эртденнги намазын къылды. Джангыз намазлыкъгъа кирген кёзюуюнде, келеди аны джюрегине тынгы. Анга намазлыкъ хуах дунияны азабындан, зорлугъундан, бир кесек заманнга болса да, къутхаралгъан айрымканчыкъды. Ол аны бушуулу, джарсыулу дуниядан сыйырыб, айырыб, аны джазыкъсыннган Аллах бла кесин къоюб, джюрегине себеб келтиреди. Намазлыкъда айтхан сёзлери, этген тилеклери, джангыз аладыла, бир Аллахдан сора, бюгюнлюкде анга таянчакъ. Намазын бошаб, къатында джукълаб тургъан ёксюз уланчыкъны юсюнден сагъыш этди. Ол да, бюгюнден башлаб, Мухамматны тилегине кирликди. 

Къартны сагъышларын бёле, Анзор илгениб уянды. Кёзлерин ачыб, Мухамматны кёргенлей, къоба келиб, башчыгъын аны сыртына салды. Джашчыкъ, тюшюнде неден эсе да къоркъуб уяннганын ангылаб, ол:

- Не эсе да бир тюшле кёрдюнг, дейме?- деб, анга бурулуб, башчыгъын кёкюрегине къысды.

- Эки къайыр ит ызымдан сюрдюле,- дей, кёзлерин ууа келиб, Анзор олтурду.

- Сормайма, тутдурмай, къабдырмай къойдунгму?

- Тутуб, детдомгъа элтирге излей эдиле. Бурууланы башлары бла секириб къачдым!

- Кесинги тутдуртмадынг эсе, болду! Энди, Аллах айтса, мен сени алагъа бермем. "Джашымда не дауугъуз барды?!"- деб къояма тюшюнгде да къоймагъан пасыкълагъа.

- Къарт атам да меннге "джашым" дей эди,- деб Анзор, къайтмаз насыбын тансыкълагъанча, тыхсыды.

- Мен да "джашым", дейим сеннге.

- Бизде Хасанбий деб бир къарт бар эди. Хоншубуз. Тийреде сабийле барыбыз да анга "атам" дей эдик. "Атам" атыды деб тура эдим, артда, уллу болгъанымда билген эдим аты Хасанбий болгъанын,- деб Анзор узакъдан келтириб, хапар айтды.

- Тийре картны сыйын кёрюб, келинле - аналарыгъыз - юретгендиле сизге алай айтыгъыз, деб. Къарт кишиге андан башха ат керек да тюлдю. Къартлагъа андан ариу ат къайда!

- Мен да джаратама «атам» дегенни. Мен... неме... Мен да сеннге алай айтайым да? Тансыкъ болгъанма... - деб андан ары сёлешалмай тыгъылды.

- Ай, аперим сеннге! Сен мени андан бек джукъ бла къууандыралмазса! Сен меннге "атам" де, мен сеннге "джашым" дейим, - деб Мухаммат гулоч таягъын да болушдура, орнундан къобду, джашчыкь да аны ызындан ёрге турду. Къарт узалыб, уланчыкъны кесине къысыб къучакълады.

- Джашым, джигит бол, - деди къарт.

- Атам, - деб, бу асыл сёзню татыууна тынгылагъанча, шыбырдады Анзор да.

Джер этегинде, кёк джерге къабланнган чекде, ала да бир-бирлерин къучакълай, джер - "балам", кёк да - "атам" дей тургъанча, кёрюндю Анзорчукъгъа. Чыгъыб келген сары кюн да, бола тургъанны эслеб, сейирсиниб мычыгъаннга ушайды. Мухаммат, джашчыкъны юсюнден айырыб, бетине къарагъанында, аны тауушсуз джылай тургъанын кёрдю.

- Джыла, балам, джыла, - деди ол тонун джерден ала. - Кёз джашлагъа кёзлеринги кюйдюртме да, тёгюлме къой. Ашхы бир тёксенг,  джюрегинг да бир басылыр. Эй, хуах дуния…

 Анзор бла Мухаммат бирге айланнган юч ыйыкъгъа, Зариятны юсюнден талай элде соруулаб чыкъгъандыла. Аз да чык айыралмасала да, къартны айтханы, этгени да уланчыкъгъа себеб болуб, ол анасыны эгечине тюбер умутун тас этмегенди. Тура туруб, Зарият ёлюб къалгъан эсе уа, деген къоркъуу джюрегине келсе да, сабийлиги хорлаб, эси башха затха бёлюнюб, кюнлерин къарт бла бирге джолда ашыра барады.

Хар джангы кюннге къабар къабынсыз тюбеселе да, аны иги умут бла башлайдыла, хар ингирге ачдан, кёб джюрюгенден инджилиб, арыб джетселе да, дагъыда Аллах бир зат буюра, бир джерде эки кече къалмай, джол къората барадыла. Зарият джашагъан джерден узайыб кетиб бара эселе да, билмейдиле. Кече, ызларындан къалайда джетсе, алайда тохтаб, танг атдырадыла. Бюгече да аллай кечелерини бириди. Кюн кёзюн къысыб, кечеге  бийликни берсе, ол болгъанны къара къанаты бла джабыб, къарангыда,  джарыкъ умутну, иги джораны да бугъундуруб, такъыр сагъышлагъа джол ачады.

- Атам, сен анда юйюнге тансыкъ болгъанмыса? Мен болгъанма… Юйбюзге да, самыргъа да, ийнегибизге да, аттяны атларына да…джол джанында къабхакъгъа да … Ала уа? Ала меннге тансыкъ болгъанмыдыла? – дей тынгысыз болуб, Анзор джатыб туралмай, туруб, тобукъларына сюелди. Джууаб сакъламай, дагъыда: - Бизни юйлерибизден нек къыстагъандыла? Таулагъа кёзлери къараб? – деб къошду. Къарангыда аны ауанасы  намазлыкъда уюгъан къартны кёлеккесине ушай эди. 

- Э-э-й, джигит, ол сорууланы сора биле эсенг, джууабларын мен этелмезими да ангылайса. Сен айтханлай, бизни къыстагъанла, нек къыстагъан эселе да, муратларына джетелмезле. Джер бизники да, аланыкъы да тюлдю, джер Аллахныкъыды. Бизден да, аладан да къаллыкъды. Кёзю къарагъан эсе, келиб джашамаймы эди, таула аланы, бизни да сыйындыраллыкъ эдиле... Сталин этдиргенди, дейдиле бир къауумла. Мен анга да ийнаналмайма. Миллетине бу тукъум зырафлыкъ келтирирге...- дей, бир къолун башына джастыкъ этиб, кёкге къараб, терен ахсынды. Нени эсе да эсине тюшюре тургъанча, бир кесекни мычыб, сора джашчыкъгъа айланыб: - Бурун заманда, джашауларыны къыйынлыгъын кёлтюралмай, ханны аскерчилери, джыйылыб, ханнга письмо джазгъандыла. Къыш кёзюуде болгъанды.  Хан келгенди да, аскерин сафха тизиб, ийилиб, джерден къар алыб, иги уллу джуммакъ этиб, биринчи сюелген аскерчиге узата: "Бир-биринге бериб барыгъыз, "- дегенди. Ол къар джуммакъ бир къолдан бирине ёте, сафны къыйырына джетерге, эриб тауусула кетгенди. Сора ол: "Мен чыгъаргъан законла, мен этген оноула, къолдан къолгъа тюше, сизге бу къар джуммакъча джетедиле", - деб аскерчилени письмоларына аллай джууаб бергенди... - деб Анзорну къыйын соруууна эски хапарда джууаб изледи. -  Аллайын болгъан эсе да билмейбиз, джашым. Алай болмай, кесибиз Аллахны чамландыргъан эсек да, ким биледи. Арт джыллада аллахсызла кёб болгъан эдиле, не межгит къоймай, не намазны унамай. Къуру бизни элде тёрт межгит бар эди. Аланы, тышындан келиб, киши чачмагъанды. Кесибизни имансызла тюк-тюк этген эдиле… Алай айтханым ючюн, аллахсызла къайда да джетише болурла...

Бу къыйынлыкъны тамыры сен-мен ангылардан теренди, бала. "Адамны насыбы Ата джуртуду". Сен аны чыртда унутма. "Джеринден айырылгъан джети джыл джылар, джуртундан айырылгъан ёлгюнчю джылар",- деген къарачайлы, башындан ётдюрюб айта тургъан болур, хариб. Дунияны джаратхан сыйлы Аллах, саулай миллетни былай джылатыб турмаз, джазыкъсыныр. 0л заманда тауларыбызгъа къайтсанг, "тау бла таулу - джан бла тёнгек" болгъанларын ангыларса, менден да салам айтырса,- деди  Мухаммат. Анзор бауурундан джатыб,  эки къолун сакъалына тиреу этиб:

- Сен бармай, мындамы къаллыкъса?- деб сейир болду. Къарт анга джууаб бере айланмай:

- Кёремисе кёкде джулдузланы, алагъа, Бийчесындан къарасанг да, ма былайдан кёрюннгенча кёрюнедиле. Алай а андан къарасанг, джюрегинги джылыта эдиле, былайдан къараб а, ол джокъду, - деди.

- Аття бла къошда къалсакъ, джулдузладан кёб хапар айтыучан эди,- деди Анзор кёкге сынаб къарай.

- Быллай чууакъ кечеде  кёк саулай да хапарды, джашко. Эм джарыкъ джулдуз - Чолпан джулдуз. Ол танг атар заманда къыбла джанындан, Айча, джарытыб чыгъады. "Чолпан Джулдуз, джулдузланы башыды, Темиркьазакъ кёкню  тебмез  ташыды», - дегендиле буруннгула. Дагъыда, майна Джетегейле! Кёремисе? "Джетегейле - джети джулдуз, Темиркъазакъ - кеси джулдуз. Джетегейле джети айланмай, танг атмаз",- дегендиле.

Темиркъазакъ Джетегейлеге тагъылаб турады. Темиркъазакъ джулдуз бла шимал джаны къайда болгъанын билгендиле. Джетегейлеге ол шимал джанындан тагъылады. Дагъыда: Сюйюмчю джулдуз, ол ингирде биринчи чыгъады. Боюнсхала уа, майна, тюз кёкню арасында ючюшер-ючюшер болуб, тогъуз джулдуз,- деб Мухаммат джукъусун да, сагъышларын да унутуб, уланчыкъгъа билгенин юретеди.

- «Къой джол»  деб да барды да?

- Барды. "Къой джолгъа" къараб, кечени къайсы кёзюую болгъанын билгендиле: кече арасымыды, танг аласымыды? Ала талай джулдуздула. "Тизилиб, джерлерин ауушдурадыла",- деучен эдиле алагъа. Мен эшитгенле дагъыда: Ючкъочхар, Кериуан къыргъан, Эгиз джулдуз, Алтыайгъыр, Илкер, Байрым джулдуз, Сюрюучю джулдуз, Сарыгъайла…

- Сен кёб билесе,- деди Анзор сукълана.

-Билгеними да унутханма, джашым. Энди джукъласакъ, къалай кёресе? Кеч болгъанды, джукълаб, бир кесек къарыу алсакъ, джолубузда джарар, не?

- Нек эсе да, бюгече эшикде къалырым келмейди,- деди Анзор джууаб орнуна.- Кесим айланнган заманымда, кече бир къыргъыз юйде къалгъанымда, къыргъыз къатын меннге локъум бла шай да берген эди, джатханымда уа, мени аягъымы джиб бла кесини уллу джашыны аягъына тагъыб, алай джукълатхан эди. Алай нек этгенин соргъанымда, кече туруб, джукъну урлаб кетмезча, деген эди.

- Туздамын  да ашаб, орнунда  да тынчайыб, дагъыда джугъун урласанг,  уллу гюнах иш этерик эдинг,- деди Мухаммат.- Тамбла ингирде кимге болса да башыбызны салырбыз, бюгече уа, джашым, бери къысыл да джукъла. 

Анзорну джукълар акъылы джокъ эди:

- Бизде ёгюзлени джекгенча, мында ийнеклени нек джегедиле? Ийнеклени джекген иги тюлдю да?! Айтайым, нек? Ийнек сют береди! 0л анады. Мени ийнегим болса, мен джегерик тюлме, - деб ийнеклени джазыкъсынды..

- Сен тюз болурса,- деди Мухаммат, басыб келген джукъуну хорларгъа кюреше, аны сёзюн сансыз этмей. - Хар миллетни адети -  кесича, ансы ийнекни джекген терс ишди. Таулулада джюрюген адет тюлдю ол.

- Сютюн ичгенлери азмыды?!

- Сен аны юсюнден сагъыш этме. Андан эсе, джукъларгъа да къоймайса сора, мен сеннге хапар айтайым.

-Атланы юслеринден айтырма деген эдинг тюнене. Мени атым болса, анга Джулдузкъашха атарыкь эдим.

- Нек?

- Аттяны атыны аты алай эди.

- Аны къашхасында джулдузу болур эди?

- Хо!

- Къашхасы болмаса, башха ат атаргъа дурусду. Бизде уа джулдузкъашха бугъа бар эди. Мен аны хапарын айтайым сеннге. Джашла эки сюрюуню бугъаларын тутушдурургъа ёч эдиле. Экиси да кючлю бугъала болсала, сау кюнню джагъалашыб турургъа бола эдиле. Джулдузкъашхагъа базманлыкъ этеллик бугъаны джашла сюрюб келедиле да, ала бир-бирине къарыу этелмей, ингирге джетиб къаладыла. Сора сау ыйыкъны, экиси да, эс джыялмай, джатыб турдула. Кесим кёрген зат.

Бугъала бир-бирлерин хорлаялмай, кюнню джартысын кюрешгенлери уа, кёб бола эди. Арыгъанларындан сора да, айырылышыб кетелмей, дагъыда талайны бара эдиле. Тутушхан джерлери уа, сюрюлген сабанча, бола эди. Къырдышны джырыб чыгъа эдиле. Сора хорланнган бугъа къачхан этеди…

Анзор Мухамматны айтхан хапарын кёзюне кёргюзте, кеси ол тутушха къараб тургъанча, орнунда тёншюй, къууаныб тынгылайды. Халын да, джолун да унутханды. Сабийлигине берилиб, арыкъ къолчукъларын бир-бирине ышый да, тобукъчукъларына сала, хапарладан эрикмегенин кёргюзе:

- Атланы уа нек тутушдурмайдыла?- деди. 
- Ат тутушдургъан адет джокъду, оюнда-къууанчлада атланы чаришге иедиле. "Ат - эркишини къанаты", - дегенди таулу киши. Андан акъыллы, андан эсли джаныуар джокъду. Атларын, тенглеринча, сюе эдиле таулу джашла. Атсыз таулуну не джашауу барды?! Аллай джашла бар эдиле,  атны терисича.

Хызыр деб, бир джашны таный эдим. 0л, джюгенни-джерни билмеген, алты-джети джыл болгъан аджирге эртденбла, кюн аллы бла, джукълаб тургъанлай, къысыла барыб, секириб, юсюне миннген эди да... Джюген джокъ, джер джокъ! Аджир секириб турады да, джылкъыдан къачыб чыгъады. Дагъыда, джылкъыны къоюб кетерге кёзю къыймай, талай кере ызына киреди. Чыртда Хызырны юсюнден тюшюрелмегенинде, алыб кетиб къалады. Бир заманда джигит киши атны, онгун алыб бошаб, кесине бойсундуруб, ызына алай алыб келген эди.

Аллай аджирле бар эдиле, тайланы джылкъыдан тышына чыгъармай, сау кечени джылкъыны тёгерегинде айланыб чыгъыучу.

- Бёрюден къоркъубму чыгъармай эдиле?- деб соруб, Анзор Мухамматха къысылды.

- Иги да, дейсе! Атла джукъларгъа джаллыдан къоркъуб, танг атыб, кюн чыгъыб, бери къараса, алай солуйдула. Аякълары кючлю ат, сюелиб тургъанлай джукълаб къалады.

Аджир джюрютеди джылкъыны. Ол джыйын джаллыны джылкъыгъа къоймайды. Бёрю уа, тюлкюча этиб, омакъланыб, чёгюб, къуйругъун булгъаргъа болады. Ат а джаныуарны ийисгерге ёчдю. Ол кёзюуде, бёрю сермеб, атны хамхотундан тутады. Сора ат бёрюню ёрге алады, хамхотун ычхындырталмаса, тёгерек бурулуб башлайды. Атны башы тёгерек айланыб, ат джыгъылгъанлай, бёрю атны, хамхотун ийиб, богъурдагъына къадалады. Бёрюню уа тишлери бычакъдыла, тутхан джерлерин бери алыб къоядыла.

Юйдеги сакълагъан уста аджирле уа, бёрю бурнундан тутханлай, шын туруб, башы бла бёрюню, тюбюне уруб, аякълары бла теблеб къоя эдиле...- деб хапар айта, джашаууну иги заманын эсине тюшюртген уланчыкъгъа разы болуб, Мухаммат Анзорну башын сылады.- «Асыл ат - азмаз, гемха ат - тозмаз», - дегендиле буруннгула. «Атны ариуу хора болур», дей эдиле. Къаллай чариш атла бар эдиле! «Атны таджалы – тарпан», дей эдиле...

- Къарт атам хаман бир атны хапарын айта эди: отлай тургъан джеринде, буз джаугъанында, андан къоркъгъандан, къаядан секириб кетгенин,- деб Анзор хапарладан алкъын эрикмегенин билдире, эшитгенин айтды.

- Атны териси-тюгю джукъадыла, джашым. Аны амалтын, ат джангурда, сууукьда къалтыраб башлайды. Къаты джангур, буз джауса уа, кёзлерин ачыб къайры баргъанын кёрюр амалтын, къаядан секириб кетгени болады. Джангур, буз джауарыкъ болса, малла тесукъа этиб тебрейдиле.

- Къалай биледиле аны?

- Къалай биле эселе да, биледиле, аны билдирген кёб ышан барды. 

- Сен да билесе да аланы?

- Мен да бир къауумларын биле болурма… Кёкню булут басыб, джангур тамчы таммагъанлай, кырдык хансны, чёбню да ушчукъларында суу тамчыла, джыламукълача, токъмакъчыкълача болуб, агъыб да кетмей турсала, кёб бармай, джангур къуярын бил... Хы... Айны тёгереги кюрен тартса, кюн бузулмай къалмайды. Кюрен кенгирек болса уа, эки-юч кюнден бузуллугъун бил. Кюн къызарыб батса, тамбласы ариу чууакъ кюн болады. Кюн къызарыб чыкъса, кюн бузулады. Боюнсха джулдузла тюз тизилселе, кюн бузулмайды, къынгыр неда башха тюрлю тизилселе, кюн бузулады. Дагъыда не ышанла бардыла? Ышанла бек кёбдюле, бу гъалим боллукъ джашха айтырча, мен билген дагъыда не барды? - деб эс ийиб тынгылагъан Анзоргъа къарады. - Хы. Къайын терекни таныймыса? 0л къачда, чапракъ атхан кёзюуде, эслеб, чапракълары джерге къайсы джанлары бла тюшедиле деб къарасанг, джууукълашыб келген къышны джылы бла сууукъ боллугъун билирге боллукъса: чапракъланы бет джанлары кёкге айланыб тюше эселе, сууукъ къыш боллукъду, терс джанлары бла тюше эселе уа - джылы къыш. Некди алай?! Билген Аллахды. Къой джол кёкде ачыкъ, ариу кёрюннген джылны огъурлу джыл боллукъгъа санагъандыла. Джаз башында кёк биринчи кере къыбла джанындан кюкюресе, битимли джыл боллукъду, дегендиле…

Анзор Мухамматны хапарларына кече да, кюн да тынгылаб турлукъ эди. Окъур-билир кёзюуюнде атыла-сатыла айланнган сабийни ашхыны  азыгъын кюсегенча, тюзюуюн акъылы да кесине билим излей эди. Джолда тюбеб, къол узатхан онгсуз къарт бла табигъатдан сора, анга билим берирге киши чыкъмазын ангылагъан джюрекчиги, Мухамматха, атасынача, илешдиргенди. Айны мындан алгъа танышханча тюл, ол аны къолунда ёсгенча, кёлю алайды. Джангыз Анзор анга соралмагъан: биринчи тюбеген кюнлеринде, Мухаммат къайры бара тура эди, джолундан къайтыб, аны бла нек кетди? 0л Анзорну ары дери танымай эди да. 

Джарсыуларыны юслеринден а аны энди сёлешири келмейди. Ол огъай эсенг, ауругъанын, инджилгенин да айтмайды. Тамам джанына джетсе, кёзчюклерине да, ау чабханча болуб, рахын джюджекнича, башчыгъы имбашчыкъларындан къараб къалады. Анзорну аллай кюнлеринде Мухамматха да къоркъуу киреди: «Сыйлы Аллах, адам ёлюб кетгинчи, къоркъургъа сылтау чыгъыб тура кёреме», - дейди ол джашчыкъгъа джарсый.

Аны ачлыкь эмген джукъа джаякъчыкълары, кюнде кюйген мийик мангылайчыгъы, аяз кебдирген кургъакъ эринчиклери -  бары да инджиу кесин анга бюгюн танытмагъанын, сабий джюреги бла ачыу, джарсыу  да ётгенлерин толу кёгюзтедиле.

- Ата-ана къолунда инджилмей ёссенг, къаллай адам боллукъ эдинг… Джашко, сеннге джол нёгерге мен керек тюл эдим, бир гъалим адам керек эди, не сорууунга да джууаб табыб барырча. Эртдерек туруб, салкъында бир кесек джол къоратмасакь, кюн иссиде, суудан тышына атылгъан чабакълача, болуб къалабыз, джукъла, джукълайыкъ, - деди Мухаммат  Анзоргъа. 

Джерни бауурунда джашау ызлача кёрюнючю джолла, Мухамматха  энди джара таблачадыла. Ала джолоучулагъа джан аурутмайдыла. Анзорну анасыны эгечине элтирик джол, аланы кёб элни, кёб сууну юслери бла ётдюрсе да, айланыгъыз алай дегенча, тюзюне тартмайды, чакъырмайды. Эки айдан бери Пахта-Аралдан Сары-Агъачха, Баяуутха, Чалдаваргъа… элтген узакъ джолда ала кёб адамдан хапар соргъандыла. Былай ары барыгъыз, деб, юретирик, алагъа тюбемейди. Алай болса да, Зариятны табылырына ышандыргъан умут къартдан алкъын ёнгелемегенди. Къоллары ауузларына барырча, бир амал чыкъса, ол Анзорну  джюрегин джабсара:

- Кёремисе, аз-кёб болса да, халал азыкъ табылады. Ол сени насыбынгды. Сени джашауунг аллынгдады. Кёлюнгю мыдах этме, умутунгу тас этме. Кёзюу джетмей турады ансы, кёзюу джетгенлей, 3ариятны къайдагъысын айтырыкъ адам  аллыбызгъа келиб къаллыкъды, - дерге ёчдю.

Джол джанлада, биреу арбазлада, кече ызларындан къалайда джетсе, алайда къала, тангнга джукълаб тюл, арыгъан санларыны джылагъанларына тынгылаб чыгъыб турса да, бу сабийге тюбетген Аллахха Мухаммат шукур этеди. "Анзорну анасыны эгечини къолуна салгъынчы, Аллах, джанымы алма", - деб тилейди. Кеси къалгъанлы юйдегисини картлары бла, кюн бла, ай бла сёлеширге юрениб, ала бла кёб ушакъ этгенликге, анга башын салгъан бу ёксюз сабий бла сёлешген сёзлери, аны джанына дармандыла.

Анзоргъа хапар, таурух айта, ол ненча да туугъан джуртуна, сыйырылгъан тыбырына барыб къайтыучанды. Халкъыны таурух кюбюрюню, айтыу гёзенини башларын, эшиклерин  Анзоргъа ача, кеси да ичлерине тансыкълай къарайды, Минги Тауну башына чыгъыб тюшгенча, чокъуракъ сууланы толкъунларындан уртлагъанча болады. Бюгюн да алайды ушакълары:

- Атам, бюгече тюнене айтхан таурухунгдан эсе узун таурух айтырса да.

- Джукълаб къалмасанг айтырма.

- Мен иш этиб джукъламайма, кеси аллына джукъланыб иеди,- деб сейирсинеди  Анзор.

- Джукъудан таурухдан къайсы татлыды, билемисе? 

- Билеме! Таурух татлыды.

- Джукъу татлыды, джашым. Джукъуну болдургъан Аллахха, минг кере шукур. Джангыз олду адамгъа къыйынлыгъын унутдургъан. Джарсыуну орамгъа къыстаб, эшикни джабханча, джукъу келсе, хар не да артха турадыла. Ол кёзюуде санынг, джанынг да солуйдула, - десе да Мухаммат, Анзор, эси таурухха кетиб, къартны сёзлерин эшитмеди.

- Мен эрикмей, джюз таурухха тынгыларыкъ эдим, джукълаб къаламасам, - деб къыйналды.

- Мен джюз таурух билсем, сен да джукълаб къалмай тынгыласанг, айхай. Джашым, билгеними да унута кетгенме. Мен билген бош эди, 0русладан Дидиу деб болгъанды. Ол алай айтханды: "Сау джылны ичинде хар кече сайын юч джомакъ, таурух айтыб барыргъа боллукъма",- деб.

- Сау джылны ичинде?! Аллай бир таурух бармыды?

- Болмай а!

- Таурухланы ким къурайды? Сабийле?

- Сабийлеге деб, мен акъыл этген бла, таурухланы къартла къурайдыла, джигит. Адам джашаууну аягъына джете, этелир игилигин этиб, ашар ашын ашаб, джырлар джырын джырлаб, джангылырын джангылыб бошагъандан сора, аманны, игини да татыуларын чайнаб, къыйынлыкъ бла, зауукълукъ бла да талай кере къазанлашхандан сора, къартлыкъ чагъына джетсе, неден  да бек таурухну сюерге керекди. Билемисе нек? Джашауунда джетелмей къалгъан муратларына, таурухунда джетерге болады. Джашауунда этелмеген джигитлигин, таурухунда этеди. Чыгъалмагъан таууна, таурухунда ёрлейди, айны, джулдузну джерлейди, джаныуарны, къанатлыны тиллендиреди, тилин ангылайды, терсни барын хорлайды... - Мухамматны кёзю батаргъа джууукълашхан кюннге джетиб, кеси кесини сёзюн бёлдю. - Билемисе, кюн батарыны аллы бла нек тохтайды?- деб соруб, джашчыкъ джууаб этгинчи, таурухну башлады: "Эртде, бек эртде заманлада, Сатанай бийче деб, бир къыз джашагъанды. Ол къол ишге тамам уста болгъанды. Асыры джигерден а ол хар кюнде бир сайлама кийим тикгенди. Бу ишге андан уста нарт тиширыу болмагъанды. Нартланы араларында да атджер этиучю уста джашны хапары чыгъа тургъанды. Ол да кюн сайын бир атджерни хабба-хазыр этелгенди.

Сатанайны джигерлигин нартла бары билгенлери себебли, кюнлени биринде ол джаш, анга келиб:

- Тигерге къайсыбыз уста болгъаныбызны хар ким да бир кёрсюнле, кел, бир эришейик, - дегенди. Сатанай бийче:

- Мен бир кюннге бир чепкен тигеме, -  дегенди. Джаш да:

- Мен да бир кюннге атджер этеме,- дегенди.

Экинчи кюн эртденбла кюнню кёзю къараргъа, экиси да ишлерин къолларына алгъанлыла. Бири  бирине ал бермей, къыз да, джаш да сау кюнню баш кёлтюрмей кюрешгендиле: къыз чепкен тигиб, джаш атджер этиб. Сатанайны ийнеси асыры дженгил джюрюгенден, къызыб, чепкенни  джилтинлендире, алай къызыу ишлегенди.

 Ингирге, кюнню кёзю ташайыргъа, джаш атджерни несин да, толу этиб, бошадым деб, ёрге къобханды. Сатанай бийче уа чепкенин тюгел битдириб къоялмагъанды. Кюн батаргъа, бошаялмай къалырма да, деб, кьоркъуб, кюннге айланыб:

- Бизге насыбха джаратылгъан, о сыйлы кюн, мени къачым ючюн, бир кесекчик тохта! - деб тилегенди.

Кюн, батыб кетмей, Сатанайны кёзюне битиб, бираз тургъанды. 0л да, кёб мычымай, чепкенни битдириб, юсюне кийгенди.

-Джаратамыса?- деб, ары-бери  бурула, джашха  кёргюзгенди. Джаш, чепкенни  тамам джаратыб, Сатанайны джигерлигине бек сейирсиннгенди.

- Ма, «он бармагъындан бал тамгъан» деб, быллай тиширыугъа айтадыла,- дегенни  айтыб, Сатанай бийчеге уллу махтау бергенди…

Ингир сайын кюн терк батыб кетмей, бир кесек артха туракълаб мычыгъаны, ол кюнден бери болады, дейдиле, - деб Мухаммат таурухун бошады. Анзор да, керти алаймыд дегенча, батыб баргъан кюннге сынаб къарады.- Энди, джашым, акъырын-акъырын бара барайыкъ да, кече эл къыйырда къалайыкъ, танг атханлай, сау-эсен чыкъсакъ, биягъы биз сорууларбыз, - дей орнундан акъырын къобду. Джашчыкъны да къыйналыб къымылдагъанча кёре, кёл этерге кюрешди: - Джол нёгерибиз да биргебизгеди да, аны да къыздыра, кесибиз да эслемегенлей, элге джетиб къаллыкъбыз.

- Кимди джол нёгерибиз, - деб, сескекли бола, тёгерегине да къараб, сорду Анзор.

- Сен сюйген хапарла, таурухла! Сен акъыллы джашны ала бла алдаб айланама, - деди уюгъан бутларын сылай.

- Мен джырланы да сюеме,- деди Анзор, джолгъа чыгъыб, ёрге тебрегенлеринде. -Ання да бек сюе эди, джумуш эте турса да, джашыртын джырлаб турургъа.

- Акъыртын дегенлигинг болур?

- Хо!- деб ахсынды джашчыкъ.

Эл-джамагъат болгъан джерде джыргъа уста джаш-къыз кёб тюбейди. Бир джырны эки къатламай джырлаучу усталагъа да тынгылагъанма джашауумда. Джыр адамны джюрек халын танытхан бир затды, аны асламысына джаш адамла къурайдыла. Сен да джырла къураб тебрерик эсенг да билмейсе, джигит,- деб Анзоргъа кёл этди. 

0лтурсала, тюб джастыкъ, таянсала тёшеклери болуучу эски тону кюнден кюннге ауурдан ауур кёрюне барады. Бюгюн да, имбашын энгишге тартыб, инджитир ючюн къалмайды. Алай а, кеч болгъунчу, узакъда кёрюннген элге джетиб, 3ариятны да соруулаб, кече къалыр джер да табар муратлыдыла. Ол себебден ызларындан келген арбаны тауушуна, иги хапар эшитгенча къууана, аллына къарадыла. Арбачы, къазах киши, джол джанына туракълаб, аны сакълаб тургъан къарт бла уланчыкъны, туураларына джетиб, атыны джюгенинден тарта:

- Аке, арбагъа минигиз, - дей, джарыкъ саламлашды. Къайры баргъанларын соруб да айланмай, секириб, арбасындан тюшюб, онгсуз болуб айланнганлагъа минерге болушду. Атлагъа къамчини кёргюзе, аланы алыб баргъан къазахлы билмей эди, бу аке бла баланы джюреклеринде аны эски арбасы къаллай тансыкълыкъ сезимлени уятханын. Аякъ тюблеринде къорамаучу джолну артха къоя баргъан джоргъа атны джюрюшю Анзоргъа, поездде баргъанча, дженгил кёрюндю. Арбачы уа кюнде да этиучю ишин эте, элни къыйырына дери элтирге боллугъун, элде кёчгюнчюле да джашагъанларын айтды. Алагъа къатышмагъанын, аланы къайсы миллетден болгъанларын да билмегенин черте:

- Аке, аланы джашаулары - осал, къыйын, менде алагъа болушур хыйсаб - джокъ, кесибиз да кючден джетишиб джашайбыз, сора кенг турсам - ашхы, - деб кёлюндегин джашырмады. Бир-эки кере да, ызына бурулуб, уланчыкъгъа къараб, джазыкъсыннганмы этди да, арбаны кюбюрюню ал мюйюшюнде, аякъларыны къатында тургъан хызенден, гырджын туурагъанны чыгъарыб, Анзоргъа узатды. Сокъураныб, ызына салыб къояр да, дегенча, джукъа гырджын кесекни джашчыкъ гузаба алды. Аны ауузуна терк элтирик эсе да, кёлю такъыр болуб, джылары келиб, къолундагъын къартха узатды. Аны ачдан инджилиб тургъанын ангылагъан арбачы:

- Бир джолгъа къол аязчыгъынг чакълы бирин аша. Артда дагъыда ашарса, - деди джаны ауруй.

- Бизге бу эки кюннге да  джетерикди,- деди ол Мухамматха къарай. 

Ашаб къояргъа  бек кёзю къараса да, артдагъа аяргъа юреннген уланчыкъгъа арбачы сейирсинди.

- Меннге, джукъ берселе, мени джыларым келеди, мен иш этиб этмейме, - деб халын ангылатыргъа кюреше, Анзор кёзлерин сюртдю.

- Джыламукъ, эркишиге нёгер тюлдю, аны къызлагъа къой, ол алагъа джарашады. Сен а, эркишисе. Иги джаш болгъанынг ючюн а, сеннге ма энтда -  бышлакъ,-  деб арбачы, биягъы хызенинден, чыгъарыб, къой бышлакь кесекни узатды. Сора Мухамматха айланыб: - Аке, сизни былайда тюшюрейим, мен башха джары кетеме, сиз а, айтханымча, ёрге бир кесек барыгъыз да, солгъа бурулурсуз. Кёчгюнчюлеге ол джанында тюбериксиз, - деб, экисине да арбадан тюшерге болушуб, джолуна кетди.

Ала джолдан ётюб, барыб къырдышха олтурдула. Мухаммат джукъ айтмаса да, джашчыкъ аны халын таб кёрмей, ауруб къалды дебми къоркъду да, къатына къысылыб олтура:

- Атам, биз ёллюк тюлбюз да? -  деб тыхсыды.

- Къайда, гырджынынг бла бышлагъынгы бери ал, аллай азыгъыбыз бла къайры ёлебиз, хандан-бийден бир башхабыз джокъду, - деб кесин къатдырыргъа кюреше, чам эте, гырджынчыкъгъа узалды. Хар къабынны тюл, хар умурну санагъанча, эки-юч къабды. Бышлакъдан да бир къабынны сындырыб, ауузуна салыб, чайнаб джутуб иймей, дарманны тутханча,  Анзор ашаб бошагъынчы, ауузунда тутуб турду.

- Муну артдагъа къояйыкъ, атам,- деб, ауузунда къабынын джутхунчу, ашыгъыш, гырджынны къалгъанчыгъын   хызенчигине  сукъду.

- Кёзге туура рысхыгъа Аллах къаратыб къоймасын, джашым. Ташатын рысхынгы Аллах аз этмесин. Кёрдюнг, бизни танымагъан, билмеген къазахлыны къолу бла халал азыкъ келиб къалгъанын. Аллахха болсун шукурла,- дей артына, тонуна, ауду. Кёзлерин да къысыб:

-Хаман да былай болуб турмаз, Аллах айтса. Бюгюн ичибизни бушуу алыб турса да, тамбласында сен джетген джаш болуб, туугъан элинге къайтыб, Дуутну башындан къараб, мийикбаш юйлерине, терек бачхаларына, арбазла толу сабийлерине, гёзенле толу мюрзеулерине, стауат толу малларына къууанырса. Джайлыкълада къой, тууар, джылкъы сюрюулени кёрюб, байлыгъыбыз деб, ёхтемленирсе. Анда - аджирле кишней, мында - къойла къозуларына макъыра, тёбентин - джелинлери къызыб келген ийнекле ёкюре, арбазладан джарыкь сабий ауазла чыгъа, элни иги тауушлагъа бёлерле. Сен да, бай колхозну присидатели, таб-тюз оноуунг бла, джамагъатынгы кёлюн таба джашай билирсе. Къартла сеннге саулукъ-насыб теджей, джашла сеннге ушаргъа тырмаша, Аллах айтса, къартлыкъгъа  джашарса, -  дей кёзлерин ачды.

Къатында джатыб тургъан джашчыкъгъа, Мухамматны мураты, ол айтыучу ариу таурухланы бири эди.

Джолоучула кёчгюнчюле джашагъан тийреге джетерге, къараннгыдан кёз байлана башлады. 

- Энди бизге ким эшигин ачар? Кеч этиб къойгъаныбызны аман этдик, -  дегени бла тенг  ызларындан джетиб келген биреу, бети къарангыда кёрюнмесе да, ауазы бла илешдире:

- Джолугъуз болсун!- деб салам берди.

- Сау бол!- деди Мухаммат да, арыгъаны солууундан таныла.

- Ассалам алейкум!- деди биягъы ауаз къол узатырча болмаса да.

- Алейкум ассалам!- деб джууаб бергенден ары, ауазына илешсе да, бетин кёралмагъаны амалтын, Мухаммат анга джукъ айталмады. Аны орнуна, къарангыда сёзлери узакъгъа эшитиле, Анзор:

- Биз мени анамы эгечи Зариятны излеб айланабыз. Бу элде, юч сабийи бла Зарият деб, киши джашамаймыды?- деб хапарын тизди.

- Тейри, мен Зарият аты бла, юч сабийи бла мында тиширыу билмейме,- деди биягъы ауаз.- Аны тамбла сорууларбыз... бюгече излеб табарыгъыз джокъду, таб, бу тёгерекде джашай эсе да...бизге келигиз да, эртденбла буюрулгъанны кёрюрсюз...

- Алай десенг, бизни онгдуруб да къояса,- деб разылыгъын билдирди къарт.

- Къысылыр джер табыллыкъды, башха хайырыбыз болалырмы ансы. Ауругъаныбыз да барды,- деб эркиши, кечмеклик тилегенча сёлеше, орам бла ёрге тебреди. Эки-юч юйден ётдюрюб, терезелеринден тунакы джарыкъ чыкъгъан юйню алаша эшигин ачыб, ичкери чакъырды. Эки бёлмеден къуралгъан юйчюкню бирине джыйылыб тура эди юйдеги. Мюйюшде, алаша орундукъда, джатыб тургъан тиширыу, эшикден киргенле таба къарай, рахын ауаз бла:

- Джашчыкъ, сенмисе?- деб сорду.

- Менме, Ёлмезхан. Сеннге къонакъла да алыб келеме,- деди   эркиши. 

Юйге игилик теджеб кирген кьарт, орунда тёшек болуб джатхан тиширыугъа джууукъ бармай, узакъдан саламлашды. Лампаны тёгерегине олтуруб, къол иш бла кюреше тургъан юч джаш тиширыу да, орунларындан къобуб, алларына атлаб, эки къонакъны да къолларын тутдула. Хар ким олтуруб джарашханларында,  Ёлмезхан:

- "Эртденнги къонакъ - джаншаргъа, кечеги къонакъ - ашаргъа", - дегенлей, къонакъ келтиргенинг игиди, къонакъбайлыкъгъа не этгин ансы?- деб тыхсыды.

- Аны ючюн чыртда джарсымагъыз, бюгюн биз ауузланнган да этгенбиз, алай болмаса да, барыбызгъа да бир джарлылыкь джетгенди, бир-бирибизни ангыламаз зат джокъду. Тангнга дери бир къысылыр джер болса, сиз айыбдан чыкъдыгъыз,- деди кьарт.

- Анамы джюреги бурунча турады, бурунча излейди,- деб тиширыучукъланы бири сёзге къошулду.

- Была меннге ёлме, джаша, деб кюрешедиле. Ахыр къабынларын, дыгалас этиб, меннге теджегенликге, меннге джашау энди неге керекди?- дей Ёлмезхан, чынасын санларына тиреу этиб, башын джастыкъдан алды.- "Киши элинде - киштик" деб, мен не кюнюме джашау излерикме? Джуртумдан, элимден чыкъгъан кюнюмден бери да излемейме джашаргъа, Аллахха оноу этелмейме ансы. Кишини ачыуун кёрмегенлей, бир кетсем деб, анга таралама.

- Ма энди тюзюн айтдынг! - дей биягъы къыз, ишин къоюб, анасыны къатына бара, Мухамматха къараб,  тарыкъгъанча: - Кесинден алгъа киши ёледи, деб къоркъады... – деди.

- Бу къыйынлыкъда акъылым да азгъанды, саным да тауусулгъанды, къызыл къымыжа болгъанбыз! Къарыуунг да болуб, кёзюнг да джылтыраб, башхалагъа да хайырынг тие джашамасанг, кюнюнгден чыгъыб, аман сагъатлы болуб, ай-ыйыкь ётдюргенден не барды? Бизге бу къыйынлыкъны джетдиргенни Аллах иманын алсын, къара кёмюр этсин! - деб башын андан ары кёлтюрюб туралмай, джастыгъына ауду. Дагъыда джюрегин басалмай: - Элингден, джерингден айыралсанг; джууугъунгу-тенгинги тас этсенг; сыйынгы, рысхынгы сыйыртсанг, къуу башынгы кёлтюрюб айланнган, джашаумуду сора?! Бизни ит терисине джыйгъандыла, насыбыбызны ёлтюрюб, джаныбызны учуз этгендиле… "Кючге тёре джокъду", - деб Ёлмезхан, кесин тыялмай, къычырыкъ этиб джылады.

- Анам, этме былай, къонакъла да тургъанлай, былай оюлуб, къалай къалдынг,- деб къатына келиб, къызлары ариу айтыргъа кюрешдиле. Мухаммат а, Анзор къарт тиширыуну алай джылагъанын кёрюб, джюреги чыкъмасын деб, аны башын кесине буруб, кёкюрегине къысды. Ол башын къартны кёкюрегинден акъыртын алыб, къатында тургъан хызенчигинден кюндюзден къалгъан гырджын кесекчикни чыгъарыб, туруб барыб, джылай тургъан Ёлмезханнга узатды. Ол джылагъанын тохтатыб, эки азгъын къолу бла бирден узалыб, уланны кесине чакъырыб:

- Халал джанынга къурман болайым. Хурджунунга салыб къой, сени да ишчигинги бушуу алыб, сабийге ушамай тураса, -  деб, эки къолу бла башчыгъындан тутуб, мангылайындан ба этгени бла тенг, джан берди. Анзор, не этерге билмей, гырджын кесекчигин амманы кёкюрегине, орун джабыууну юсюне салды. Бусагъатда аны бла сёлеше тургъан Ёлмезханны тылпыусуз болуб къалгъанына:

- Ёлдю! Ёлдю!- деб къычырыкъ этди. Юйню ичиндегилени ёрге турур къарыулары болмагъанча, орунларындан къобмадыла. Джангыз Мухаммат, Ёлмезханны  къатына келиб, иман чакъыртды. Дахир да болушуб, джаякъларын къысыб, келиб орнуна олтургъанында, Анзордан сора джылагъан джокь эди. Ол да тауушсуз, ичин тартыб джылай эди. Сууну, аллын тыйыб туруб, ийгенча, анасыны бетин сылаб, къызланы бири кесин тыялмай:

- Ой, анам! Излегенингча болдунг, хариб. Дунияны тауусурукъма, дебми тура эдинг? -деб сарнады. Сора Мухамматха айланыб: - Къарт атабыз джолда, бери келе, ауушхан эди да, къабыр къаздырыргъа кьоймай, поезд джолну джанында къоюб кетген эдик... Анам ол кюн табхан эди бу аурууну... Энди "ох" десин, излегенича болду, -  деб таралды.

- Къутулду, хариб, къутулду, -  деди Ёлмезханны къайыны Дахир да.

- Ання да, мени мангылайымдан уппа этиб, ёлюб къалгъан эди,- деб Анзор джангыдан къозгъалыб джылады.

- Джашым, сени ба этгенлери ючюн ёлмейдиле, сен аны ючюн къыйналма,- деди Мухаммат анга. - Кете тебрегенлерин сезиб, сени сюйгенлерин, сеннге бек къайгъыргъанларын, сеннге саулукъ-насыб теджегенлерин айтханлыкъларыды.

Мухамматны алай айтырын сакълагъанча, джюрексине келиб, кёб да турмагъанлай, Анзор олтуруб тургъан джеринде кесин джукъугъа хорлатды. Къалгъанла, айтыр сёзлери тауусулгъанча, шош болдула. Ёлген аналары умутларын, къарыуларын да алыбмы кетди, огъесе джукълаб къалгъан сабийни джукъусунму сакълай эдиле, иги кесекни Анзорну рахат солууундан башха джукъ эштилмей турду. Юйню ичин алайсыз да къарыусуз джарытхан лампа, кёбге бармай джукъланныгъын, къурум ийис этгени бла билдиреди. Аны мутхуз джарыгъы олтургъанланы артыкъ мугур кёргюзеди. Анзор Ёлмезханнга теджеген гырджын кесекчик, ёлюкнго юсюнде, джашчыкъ салгъанча къалыб тура эди. Мухамматха къызланы ючюсюню  да кёзлери, аналарна тюл, тёрт-беш къабын боллукъ гырджынчыкъгъа аралыб тургъанча кёрюндю.

Мухаммат намаз къылгъанын тохтатханлыкъгъа, танг аласында, намазгъа сюелиучю кёзюуюнде, джукъусундан аязыб къалыучанды. Былай, тышында, къалгъан кечелеринде, хар къуру да Анзор бла этелмеген ушакъларын этиученди. Эски тону, тюгю иги джукъарса да, къаты джерге, джабыу болуб, джолоучулукъда алкъын джарайды. Аны этегин Анзорну юсюне тарта, къарт акъырын къоба келиб, сыртын терекге тиреб олтурду. Эмен терекни тюбюнден къараб: "Эшта, бу менден эки къатха тамада болур.  Джюз бла джарымны уа атханды артха. Кеси джангыз бу тюзде... Муну тюбюнде бизден сора да танг атдыргъанла болгъан болурла",- деб келди кёлюне. Анзор бла тереклени юслеринден этген ушакълары да тюшдю эсине:

- Терек ненча джашаса да, ёсюб бара эсе, адам да алай этсе, иги эди да!?

- Адамгъа Аллах алай буюрмагъанды. Алай буюрса, кёзюнге кёргюз, мен юч джыйырма бла он джылгъа къаллай  боллукъ эдим!

- Охо!

- Андан эсе хар адамны кесине ушагъан бирер тереги болса эди. Адамны халисине, адамлыгъына, болумуна кёре: ариу, субай неда къынгыр, къотурлу... 0л заманда, терегине былай къарагъанлай, кимни ненча мысхал тартханы ангылашыныб къаллыкъ эди.

- Эм ариу терек анняныкъы боллукъ эди,- деген эди джашчыкъ ахсына.

-Аннянгыкъы, хариб, энди - сары топуракъ, - деди Мухаммат кеси аллына ол ушакъларын тамамлай. Арт кёзюуде аны джанын аурутхан джарсыу акъылына келсе, кёзлерине джыламукъ урмайды, алагъа ау чабханча болуб, джукъ кёрмей къалады. Анзор джукълагъан кёзюуде болмаса, ол ауур сагъышлагъа кесин хорлатмайды. "Керти тенг къыйынлыкъда табылыр", дегенлей, бушууундан къачыб баргъан джолунда тюбеб къалгъан уланчыкь, бюгюн олду аны къайгъырыуу. Олду кеси джарсыуларында тунчукъдуртуб къоймай, аны джашаугъа къайтаргъан да. 

- Бу сабийни джазыуу болур мени кёлтюрюб айланнган, - дейди ол кеси кесине,  аны сагъышларына тынгылагъанча, шыкъыртсыз тургъан эмен терекни базыкъ бутакьларына кёзю джете, - ансы мени быллай джолоучулукъгъа къарыуум къалмагъанды.

Анга бусагъатда бир джанындан къарагъан, аны ауруб тургъан уллу къанатлыгъа ушатырыкъды. Танг къанат кере, дунияны кёксюл нюрге бёлеген хауада аны чыммакъ башы бла акъ сакъалы, айырылыб, кескин кёрюнедиле. Заман муккур этелмеген сыртында мугурлукъну эни эсленеди…

Анзор тюшюнде кюлюб, къартны эсин кесине бурду. Аны кюлгенинде иги ышан таныб, Мухаммат онгсунду. Кеси да тангны бу кёзюучюгюн хар къуру да бек сюйюученди, кюн тууа келгенича, аны мутхуз кёзлеринде джашау джилтин уянады. Не бир чыпчыкъ сызгъыргъан, не бир къанат таууш эштилмегенине сейирсине, табигъатны уюб къалгъаннга ушатды. Шошлукъ да, адамны джюрек халына кёре, сагъышлы, зауукълу, къоркъуулу, ауур, эрикдирген, сууукъсуратхан, ушакъгъа чакъыргъан, умутла туудургъан да болады. Къартны джюреги аланы барын да таныйды.

Анзор уяныб, Мухамматха къараб, иги кесекни турду. Къартны неге эсе да тынгылаб тургъанча кёрюб, башын джерден айырыб, къулакъ ийди. Аны кёрюб, къарт:
- Уяндынгмы, джашым! Кюнню чыгъыб келгенине къарачы,- деб джашчыкъны джукъусундан аязыгъанын онгсунду. - Джигит,  табигъатха бир къарачы. Биреу джерде хар не да  къууатсыз, сюйюмсюз  кёрюнеди, джюрегинги  джылытмайды, акъылынгы, эсинги  кесине байламайды ансы, джерни-кёкню да джаратхан сыйлы Аллах, табигъатда хар нени да былай болсун дерча, аламат тукъум джаратханды…- дей, кюн къыздыргъынчы бир кесек джол къоратыр дыгаласда ёрге къобду. - Джерге бир къарачын, джазны джылы тылпыуун сезгенлей, чёпчюкге, терекге да кесини ана къайгъырыуун теджеб башлайды. Анга уруннганны, аны джаны болгъанын унутмай, анга тынгылай, аны аяй, анга джарай, болуша билгенни, аны солууун эшитгенни, джер сансыз къоймайды, къыйынын къайтарыргьа кюрешеди...

- Джерни джаны бармыды?- деб сорду эндиге дери таурухха тынгылагъанча, эс ийиб келген Анзор. 

- Айхай да! Джерни джаны болмаса, джанлары болгъанла аны юсюнде джашаялмаз эдиле. Джерди бизни анабыз. Адам баласы бир-бирине къатылыкъ эте, джерге да зорлукъ джетдиреди. Артыкълыкъ къуру бизге этиле турмайды, бала. Бизни джыламугъубуз акъгъан, ёлюгюбюз асыралгъан джер да, бизни бла тенгликге кюеди... Будай себерни, терек орнатырны орнуна, джерни къабыр юлюшлеге юлешиб барсанг, ол джарлы болмай не этсин? Урушла баргъан джерледе уа? 0къ-тоб кюйдюрюб, кюл-кёмюр этиб. Бизни джюрек  джараларыбыз, джашым, джерде  да  къойгъандыла табларын. Аллаху тагъала аланы кёрюрге бизге буюрмагъанды ансы... Джер, адамча, къычырыб джылаялмайды, ачыуланыб кёргюзмейди, тёзюмлю анача, эринлерин къаты къысыб,  тылпыуун чыгъармай, тынгылаб турады.

Биз аны бла джюз тюрлю байланыббыз, джашым. Артыкъ да бек туугъан джеринг бла. Сени юсюнгден айтсакъ, сёз ючюн, сен дуутчу джашса, ол сени дуния джарыгъын биринчи кёрген джерингди. Биринчи атламынгы да аны бауурунда этгенсе. Ол сеннге атангы-анангы, ата-бабаларынгы туугъан джуртларыды, аланы терлери акъгъан, аланы къоллары сылагъан джерди. Адамгъа эм багъалы киндик къаны тамгъан тыбырыды. Сени тыбырынг Дуутду.

- Сени уа, атам? 

- Мени уа, "тау бла таулу - джан бла тёнгек", деб, къарачай таула бары да меннге тыбырым эдиле. Алада, Аллахды билген, мен танымагъан ёзен, сырт, джайлыкъ, къулакъ, суу, чегет къалгъан болмаз,- деб Мухамматны бети джарыды.- Тауланы баш джитилери, къулакъ сызгъылары, аланы къабыргъаларын, этеклерин кючлеген наратла... Ийнели, чапракълы чегетлени ырджылары узакъдан таныла... Сен меннге ийнан, джашым, бизни суула бизни тилде джырлай эдиле,- деди къарт алларына тюртюлген гитче къобан суучукъгъа тохтай.- Кёб ичме джараусуз эсе да, билмейбиз, къол-бет а джууайыкъ. Суу да Аллахны саугъасыды,- дей суугъа узалды. Ауузун чайкъагъандан озуб, ичерге базмай, ёрге къоба: 

- Эй, джашко, бизде бар эдиле зем-зем суула! Джерден чыкъгъан. Джай - сууукъ, кьыш джылы кёрюннген чокъуракь суула. Ма аладан бир уртлам этерге табха эдим,- дей барыб, ханслагъа олтурду. - Къутлу Къызда, - деб, тансыкълыкъ сезими къозгъалыб, къарт энтда бир хапарны башлады,- аллай аты бла дуппур барды, да, аны тюбюнден суула чыгъадыла. Ол суула, экиге бёлюнюб, бири, тогъай эте келиб, Минги Тау таба джол тутуб, Гум суугъа тюшеди. Экинчи этеги уа - Джёгетей суугъа. Гумгъа тюшгени, Каспий тенгизге къошулады, Джёгетейге саркъгъаны уа - Къара тенгизге,- деб Анзоргъа башын бургъанында, аны джукълаб тургъанын кёрюб: - Сен этген тюз болур, дейме, джашым, -  деб къатына таянды.

Бир заманда, экиси да джукълаб, кюн да энишге кетиб тургъанына уяныб, Мухаммат, ёрге къоба: 

- Джашым, экибиз да джукъуну бойнун бурдукъ, дейме, тур, асыры кёб солуб ийдик, эл къыйыргъа джыйылайыкъ,- деб ашыкъдырды. Ингирги хауаны чарсында, юйлени башларын кёрюб: «Мында бир иги хапар къалай эшитмезбиз?» - деб, энтда умутлу болдула. Элни къыйырындан киргенлей, алаша юйчюкден къобуз таууш, къулакъларына чалышыб, эшитгенлерине ийнаналмай, сир къатдыла. Къобуз таууш а, ийнанмай эсегиз, сирелигиз алай, дегенча, юзюлмей барады.

- Сен тартыу согъулгъанны эшитемисе, огъесе мени къулагъымамы келеди? -  деб Мухаммат сескекли бола, Анзоргъа бурулду.

- Къобуз таууш андан келеди!- деб къууана, Анзор алаша юйчюкню кёргюздю. Ары айланыб чабарлай болуб: - Кел, барайыкъ, ашарыкълары да болур! – деб къошду.

- Къобуз согъа эселе, ач болмазламы, дейсе? Къайдам. Ол болмаса  да, къобузгъа тынгылатырла. Туугъан джуртубузну тауушуна...- дей, кишини арбазына сюйюб кирмеучю къарт, къобуз чакъыра,  юй таба таукел атлады.

Анзор мутхуз терезечикни ашыгъыш къакъды. Олсагъатлай, къобуз таууш тохтаб, тот безгилери гъыжылдай, эшик ачылды.

- Ассалам алейкум!

- Алейкум ассалам! 

- Къобуз тауушну эшитгеникде, бир хапар да сорайыкь, джюрегибиз, къулагъыбыз да тансыкъ болгъан тау тартыулагъа да бир тынгылайыкъ, деб бурулгъанбыз, - деди Мухаммат.

- Хата джокъду. Келигиз, джууукъ болугъуз. "Арыгъан къош чамчы болур", дегенлей, эте турадыла, - дей уллайгъан эркиши джолоучуланы ичкери чакъыра, эшикни кенгине ачды.

- Юйге игилик! -  дей ингирги къонакъла босагъадан ичине атладыла.

- Келгеннге да - игилик! - дей тунакы джарыкъчыкъдан бетлери иги танылмагъан тёрт-беш адам олтургъан джерлеринден ёрге къобдула. Бирини къолунда къобуз, гызылдаб, къобузчу къайсы болгъанын танытды. Эшикни ачхан эркиши, Мухаммат бла Анзоргъа олтурур джерлерин кёргюзе:

- Къобуз бла быланы ачлыкъны хорлар муратлары барды. Ашаргъа джукъ табмай къалгъан кюнлеринде, къадалыб, той этедиле,- деб юйдегисин джазыкъсыныб сёлешди.

- Олтуруб, ачдан къачан ёлебиз, деб сакълабмы турайыкъ, аття?- деди къолунда къобузу бла олтургъан къыз, терслиги болгъанча, кеслерин ариуларгъа кюреше.

- Булутдан тутуб, къаядан салыннганча эте турадыла,- деб биягъы киши чам этерге кюрешди.

- Иги амал табхансыз,- деди Мухаммат, къонакъбайларына сукълана. "Амал билген, амал бла, амал билмеген, аман бла", - деб, аны ючюн айтхандыла. Ашхылыкъгъа ууланнган, ашхылыкъгъа тюбейди.

- Аллахха болсун шукурла, инджилселе да, башлары сауду. Мугурлукгъа кеслерин хорлатмай, къобузну тёгерегине джыйылыб, тебсей, джырлай кечиннгенлери джарай огъуна болур, - деди аталары.

- Джарамай а! Къобузну биргегизге тебретгенигиз а!- деб Мухаммат сейирсиннгенин, сукъланнганын да джашырмады.

- Джукъларгъа тебресе да, къобузун  биргесине алыб айланыучу къыз, сора аны къоюб кетеми эди? Андан эсе, джолгъа джарар, джолда кереклини ал, дей тургъанлайыкъгъа, ол да керекди  деб, юйден аны кёлтюрюб чыкъгъан эди.

- Къайда, бир  согъугъуз, марджа! Бизге  къарамай, этиучюгюзча, тебсеген, джырлагъан да этигиз да, бир къууандырыгъыз,- деб тиледи Мухаммат. Аны алай айтырын сакълагъанча, къобузчу согъуб башлады. Буруннгу узун тартыу, юйню ичин толтура келиб, Мухамматны да алыб, узакъ джуртха - туугъан тауларына кетди. Джулдузлу кёкню тюбюнде, кёк бла джер бир-бирине джууукълашхан тау мийигинде орналгъан элинде барыучу арбаз тойла кёзюне кёрюндюле. Тартыу бла харсха эжиу этиучю тау сууну шоркъулдагъаны да къулагъына келе, тойчу къызла бла тенг джашларын кёзюне кёргюздю. Парча, пай, герхана чепкенли къызла, юслерине тёгюлген чилле джаулукълары бла, нарат отну джарыгъында, айтыулада, нарт таурухлада айтылгъан Сатанайгъа, Акъбилекге, Боюнчакъгъа, Сулахатха ушай, кёз аллы бла тебсей ётдюле. Туу​гъан джерин эркелете: "Джулдузлагъа джууукъ джуртум", - деб шыбырдады.

1Х

Озгъан тёрт-беш кюнде Анзорну тюнкеси тауусулгъаннга ушайды. Эки мыдах кёзюнде къоркъгъан кьоркъууу мухурун салгъанды. Къачан эсе да мор бетли кёлекчиги, кюн кюйдюрюб, джер бет алгъанды, кесини да джер-джери, титиу-титиу болуб, арыкь санчыкъларын ачады. Ол иги кесекден бери, тилсиз сабийча, тылпыуун чыгъармай келеди. Башчыгъын терен сагъыш басыбды. Джити имбашчыгъына къолун сала, Мухаммат  аны ол халындан чыгъарыр дыгаласда:

- Джашым, былай мыдах болсанг, унарыкъ тюлме, -  деб сёз башлады. Эндиге дери тургъанынгча,  таукел джюрюсенг, муратынга да тынч, дженгил джетериксе. Кёрдюнг да ол кече, ала да хар кимча, ачдан, зорлукъдан инджилгенликлерине, той этиб, джанларын сакълаб тургъанланы. Бушуугъа кеслерин хорлатмай, иги джора, иги мурат этиб, сау къаллыкъла...

- Иги мурат неди? -  деб, къартны сёзюн бёле, анга мыдах къарады.

-"Джаны барны - мураты бар",- деб буруннгула бош айтмагъандыла. Сени да бардыла, джашым, муратларынг, джангыз аланы муратла болгъанларын сен билмей тураса.

- Джокъду мени джугъум да… -  дей   Анзор  сакъалы къалтырай, башын бир джары бурду.

-Огъай! Къолунг-аягъынг - сау, акъылынг а, ючеуленнге да берилмейди аллай бир, саулугъунг - бар, къарыуунг - бар! Алай эсе, джашауунг барды аллынгда! Кесинг барда, хар ненг да боллукъду, Аллах айтса…

- Анам да боллукъмуду?! – Анзор бекден бек бузула барады. 

- Анангы… Аллах джандетли этсин. Анангы сен кёрмегенликге, ол сени кёрюб турады, сени кёзюнгден кетгенликге, джюрегингден кетмегенича, аны джаны да сени сакълаб айланады. Сени былай джылаб, бузулуб кёрсе, къалай къыйнала болур? Келиб, башынгы сыларгъа уа, амалы джокъ. Аны да къыйнама, мени да къыйнама, кесинги джюрекчигинги да ая, бала. Ма, анангы эгечин табарыкъбыз деб, мурат этиб айланабыз…

- Хаман да ашаргъа гырджын табыб турсам деген да муратмыды? – деб сорду Анзор джюрегин басаргъа кюреше. 

- Ол да муратды, джашым, - деб терен ахсынды Мухаммат.- Ол муратынга Аллах кьысха джетдирсин, бала. Башха муратланы башларын кесиб тургъан олду бусагъатда...

- Аття  къазауатдан сау келсе, деб сагъыш этген, ол да муратмыды?

- Ол... Аттянг, Аллах айтса, сау келир. Ол муратды, тилекди. Мурат  келлик кюнле бла байланады.

- Сора мен не затла муратлайым?

- Не иги бар эсе, барын да «муратла», джашым, - деб Мухаммат бюгюнлю бери биринчи кере мыдах ышарды. Кюн кюйдюрген, кюн кебдирген, азгъын  бети ышаргъанын  уллу огъурамагъанча сезди. -  Муратны туудургъан джашау кесиди. Анга кёре боладыла муратла. Мени, сер къартны, ол затда сеннге оноуум джарамаз, ёнге сенден тилерим: не тюрлю да амал чыкъгъанлай, Аллах насыб бериб, джашау тюзелсе, билим алыр джанындан болурса. Ма бу зорлукъда, тарлыкъда да, билимлери болгъанла, майна, башларына амал этелиб, хыйсаблары къалгъанладан башха тюрлюдю. Билим бла ойнагъанмы этесе! Къагъытха къара тарта билмесенг, сени сёзюнгю, оюмунгу киши тёрге ётдюрлюк тюлдю. Ыз, къылыкь билгеннге да тергелмегенлей, мен джаш заманда, Хурус деб, биреу бар эди, къара таныгъаны себебли, бай, джарлы да аны аллына келе эдиле. Сени уа акъылдан юлюшюнг  игиди, сора билим алмасанг джарамаз. Аллах айтса, джашым, дуния джашаудан да юлюшюнгю ала, багъалы, тергелиулю адам болурса.

- Аття меннге алим этерикме сени, дей эди. Кеси иги окъуй биле эди, мени да ол юретген эди окъургъа,- деб джюрекчиги джылына атасын сагъынды.

- Аны ючюн айтама: баш муратха билим алгъанны сал, деб...

- Толмай къалыргъа  боламыды мурат?

- "Этген муратына насыблы джетер, " -  деб сёз барды,  алай а муратынга джетер ючюн, не къарыуунгу да салыб, къаджыкъмай кюреширге керексе. Ансы: "Муратым, тол!"- деб джатаб турсанг, ол кеси сени аллынга келмез.

- Толмай къалгъан мурат къыйнала болур, не?- деб ахсынды Анзор бурунчугъун ууа.

- Иги да, дейсе. Чагъыб келген терекчикни, кесиб алгъанча болады толмагъан мурат. 

- Мен муратларымы барын да толтурлукъма.

- Аллах айтса, джашым.

- Биринчи муратла юч болургъа боллукъмудула?

- Айхай да.

- Зариятны табхан, аттягъа тюбеген, школда  окъугъан, элибизге къайтхан,- деб арыкъ узун бармакъчыкълары бла санай келиб,- охо, тёрт болуб кетдиле,- деб сейирсинди. 

X

Джюреклеринде умут бла къоркъуу бир-бирин хорлай, бир-бирин джыгъа,бир-бирин алмашдыра,  Мухаммат бла Анзор энтда бир элни къыйырындан кирдиле. Джолучулагъа тюбеген биринчи адам, чыбыкъча, узун иничге джашчыкъ, айтхан хапаргъа кёре, мында, Зурият деб, бир тиширыу джашайды.

- Джыл да болады, ала бери кёчгенли, эрини да буту – сакъат… Башха хапарларын айта биллик тюлме,  бир сабийчиклери да болур дейме… узакъ бармай, орам аягъындадыла, ары теренирек кирсегиз , - дей, толу хапар айталмагъанына айыблы болгъанча джунчуй, ол джолуна кетди. Андан айырылгъанлай, Мухаммат: «Сыйлы Аллах, бу къуджур аты бла бу гитче элчикде бугъундурубму тураса бу сабийни насыбын? – деб узакъ, къыйын джолоучулукъ джукълатхан умут джилтинни уята тебрегени бла тенг: -  Биз излеген Зарият тюл эсе уа? – деген соруу, саламгъа тюшген отча, джюрегинде къоркъуу отну терк джандырды. Ауур сезим джюрегине къатыла башлагъанын ангылаб, андан «къачар» умут бла, ол «Иоганесдорф» деб, элни атын къайтарыргъа кюрешди, къыйын сёз тилине джарашмады. «Бу джерни сууу, джери, сёзю да джарашмайды бизге», - десе да ичинден, Анзордан сагъышларын джашыра:

- Джашым, «уюгъанла» дегенча бу ат неди, эллерине ат атай билгенлерине ушасынла. Къыргъыз, къазах сёз а тюлдю. Курдай, Сарыагъач, Кант, Беловод, Токъмакъ, Къарабалта, Къаратёбе, Чалдавар, Шверник, Пик, Мерке, Мунке, десенг, хо. «Уюгъанла!» бу не хапар болду, - деб кеслери баргъан эллени эсинде къалгъанларын  тизди.  Джашчыкъ, аны бери айтмагъан сагъышларын билгенча: 

- Бизни Зарият  болмаса...- дей, башлагъанлай, Мухаммат Анзоргъа андан арысын айтдыртмай:

- Болургъа керекди, Аллах айтса, ол джашко тюз хапар берди эсе, анангы эгечине тартыб келиб къалгъанбыз, - дей, Анзор бла бирге кесин да ийнандырыргъа кюреше, башы джамбашына кетерек болуб тургъан бир къарыусуз юйчюкню аллына келиб тохтадыла. – Къарт айтырыкъны, кеси ангылаб этиучю джашчыкъ, ашыгъыб, эшикни къагъаргъа, аллына атлаялмады. Эшиклени Мухаммат кеси къакъды. Ол терк ачылыб, босагъадан бери къызчыкъ къарады. Сорууну сакълай турмай:

- Юйде киши джокду, ання хоншулагъа кетгенди, аття да ишдеди, мен гыккагъа къарайма, - деб  джолоучула джукъ айтхынчы, ызына кириб кетди.

- Таныдынгмы!?- деб Мухаммат Анзоргъа къарагъанында, ол джукъ айтхынчы, джашны халын ангылаб: - Тохта,  ашыкъма. Сен аны кёрмегенли юч-тёрт джыл бола турады, ол ёсгенди, тюрсюню  тюрленнгенди, - деб джашчыкьны кёлюн басаргъа кюрешди.

- Зариятны эки къызы бла бир джашы бар эди, ала башха тюрлюле эдиле,- деб Анзор бурулуб кетерлей  болду.

- Эки-юч джылны мындан алгъа сен да башха тюрлю эдинг. 0л да, сен да андан бери азмы тюрленнгенсиз, сиз ёсе турасыз! - деб кёл этерге кюрешди къарт.

- Билмейме,- дей, сюелиб туралмай, Анзор джерге чёгеледи. Сакъларгъа къарыуу къалмагъанын кёзлери джашыралмайдыла. Юч айдан бери джолоучулукъда  чекген инджиулери, бирден юсюнден басханча, джанына джетиб, джюрекчигин тырнагъанча, ол да джерни ташчыкъ бла тырнаб башлады.

- Къыйынлыкъ, зарлукъ адамланы тюрсюнлерин, джюрек халларын да бузгъанды, адамла кеслерине ушамай къалгъандыла. Бери тюшгенли тюбемегенле, бир-бирин таныялмай къалсала да, айыб джокъду, - дей Мухаммат артмагъын, имбашындан тюшюрюб, джерге салды. Къызчыкъны анасын къайсы джанындан сакъларгъа билмей, орнунда тебчилдей тургъанлай, орта бойлу къуу тиширыучукъ, къолунда да пиаласы бла, онг джанларындан чыкъды. Ол кёк кёзлери бла къартха да, чёгелеб тургъан джашчыкъгъа да, иги эс ийиб къарай, къатларына джууукълашды. Анзорну къымылдамай, кёзлери чыракъ кетгенча, къараб тургъаны, Мухамматны сескекли этсе да, не боллугъун бир кёрейим дегенча, экисине кёзюу къарай сюелди.

- Ах, мен джарлы, Анзор сенмисе?!- деб Зарият, солууу тыйыла шыбырдады. Къолунда пиланы джерге салама деб, энишге ийилгени бла, санлары къыйылыб, ёрге туралмай, бир кесекни мычыды. Къобуб кетелмегенинде, къолларын Анзоргъа узатыб, къычырыкъ этиб джылады. Сёлеширге, джыларгъа да тылпыуу джетмеген джашчыкъ, анасыны эгечини къатына келиб, билеклеринден тутуб, ёрге тургъузургъа кюрешди. Тилсиз сабийча, ауузундан сёз чыгъармагъанлай, башчыгъын кёкюрегине салыб, къаты къучакълады. Зарият эгечинден туугъанны бетине тузлу джыламукъларын джагъа, кёзюн-башын да ба эте эди. Кёзлерине ийнанмай, кёкюреги бла, джюреги бла сезерге излегенча, Анзорну кесине къысыб, талайны турду. Сансыз къалыб, алагъа бир джанларындан къараб тургъан къарт, сёз къошмай, кёлеккеча сюеле эди. Аны джюрегинде бола тургъанда кишини иши джокъ эди. Алай а ол, бусагъатда, эртдеден бери болмагъаныча, насыблы эди - бу тилегин Аллах эшитиб, джашчыкъны анасыны эгечини къатында кёрдю.

Зарият, Анзорну Анзор болгъанына да, ол былайда, аны къатында тургъанына да толу ийнаныб бошагъанында, Мухамматха айланыб:

- Анзорну къайдан табыб алыб келесиз? Сиз ким болдугъуз, ашхы адам?- деб кёзлерин сюрте сорду.

- Кюнюгюз ашхы болсун, эгечим,- деди къарт джууаб орнуна.

- Ашхылыкъ кёрюгюз, Аллах ючюн, айыб этмегиз, сауду деб турмай эдим,- дей, аллына атлаб, Мухамматны къолун тутду.

- Аллах айыб этмесин. Сен да башха Зарият бола эсенг, не этебиз, къалай болабыз деб, бек къоркъуб тура эдим. Аллахха болсун шукурла, -  деб къууаннганын билдирди.

- Мен таныучу Анзорчукъдан джугъунг къалмагъанды, хариб, джангыз бу эки кёзчюгюнг... Джарлы анангы  кёзлери санга кёчюб къалгъандыла,- деб сыта, джерден да пиаласын алыб, юйге чакъыргъанын кёргюзе, Анзорну къолундан тутуб, аллына атлады.

Юйге кириб олтургъанлай, Мухаммат:

- Да, эгечим, сени бу элде да табмай эсек, къалай болабыз да, деб, бек джарсыб эдим, - дей, Мухаммат эшикде айтхан сёзлерин джангыдан къайтарды. Анзор а, кимлени эсе да излегенча, юйню ортасына сюелиб, ары-бери къарайды. Отоуну экиге бёлюб тургъан эски джабыуну артындан, биягъында эшикден къарагъан къызчыкъ чыгъыб, Анзоргъа, кимсе деб да айланмай:

- Бизни гыккачыгъыбыз барды-ы! Кёргюзейим?- деб, билегинден тутуб, джабыуну ары джанына киргизди.

Мухаммат а Анзоргъа къалай тюбеген хапарын Зариятха айтды. Юч айгъа созулгъан джолоучулукъда кёргенлерин, инджилгенлерин хапарлаб айланмаса да, къонакъбайы къысха-кьысха кёзлерине узала тынгылады.

- "Кюсеген табмаз, излеген табар",- дегендиле бурунгула. Тюзю, арт кёзюуде табар умутдан къол джуугъан эдим. "Ахыратдагъын излебми айланабыз, сыйлы Аллах?» - деб кёб сора эдим. Аллахха болсун шукурла, саулугъугъузну да кёрдюк, табхан  да этдик.

- Юйдеги эркиши къазауатдан сау къайтмаса, мен  да топуракъ тёбе эртде боллукъ эдим... Къолумда къарт къайын анам, юч сабий, алай кёчюрюлген эдик. Эки сабий да, анабыз да ёлюб, мен да Мариям бла, аманыбызгъа таяныб тургъанлай, бу эркиши келиб къалды да...- деб, андан ары сёлешелмей, джюрегин басаргъа кюрешсе да, кесин тыялмай, Зарият башында джаулукъчугъуну къанаты бла бетини джабыб, тауушсуз джылады.

- Сора сен да эки баланг бла джюрегинги  къабырлагъа салгъанса, - деб Мухаммат аны джазыкъсынды. 

- Джашчыкъ бла къызчыкъны...

- Ання, гыкка уянды!- деб, быланы сёзлерин бёле, Мариямчыкъ джабыуну ары джанындан къычырды. Зарият ёрге къобхунчу, эски бусхуллагъа чырмалгъан, гинджичикча, къагъанакъ сабийчикни бери алыб чыкъды. Зарият, джунчуй:

- Тохта, анда къой, бери алыб нек келесе?- деб аны аллына гузаба атлады.

- Къайда, тохтагъыз, джангы туугъан сабийми барды?!- деб Мухаммат кеси да эсгермегенлей, силкиниб ёрге къобду. Сабийни, къызчыкъны къолундан алыб, кёзлерине ийнанмагъанча, иги кесекни къараб турду.

- Тюу машалла,  сеннге, бала! Тюу машалла!- деб, сора Зариятха айланыб: - Минг берекет сени ана къачынга, къызым, - деб къошду. - Аллах, сеннге шукурла! Аллах, сеннге шукурла! Аллах, сеннге шукурла!- деб къайтара, кёзлеринден тёгюлген къууанч джыла-мукъланы джашырмады. Юйню арасында, къолунда да гитче сабийчиги бла сюелген къарт, джашау эсгертмеча, кёрюне эди. Мухаммат, амалы болса, джангы туугъан бу уланчыкъны, къолуна кюнню алгъанча алыб, эл элге, айланныкъ эди. «Акка, джюрегингде ол ауур джюкню джюрютме!» - деб ол сабий къартны джарсыуларын юсюнден алгъанча, Мухамматны санлары дженгил болуб, арыгъаны кетиб, джюрегин къууанчха берди.  Анзор аны къолундан сабийни ала, кюнде, аязда джарылгъан  эринчиклери бла ышарыргъа кюреше:

- Атам, гыккачыкъ туугъанлы онбеш кюн болады. Кесине да ат атамагъандыла. Зарият ёлген Исхакъчыкъны атын атайыкъ дегенинде, Хасан унамагъаны,- деб джабыуну ары джанында Мариямчыкъдан эшитген хапарын тизди. - Бир гитче къолчукълары барды, кеси да бурунчугъун чюйюре биледи...

Зарият ёрге тургъаны бла, не ишин да къоюб, къонакъларына бир джукъ къабдырыр дыгаласха кирди. Джылы ушхууурну унутуб бошагъан джолоучула, блямукъдан джылы-джылы уртларгъа ашыкъсала да, иссисинден, къоркъгъандан, ауузларына элте да, къайтара, иги кесекни мычыдыла.

- Къыргъыз къатыннга, кьойла саудуруб, айран этдиртиб келтирирге тюзелгенди да, бусагъатда хатабыз джокъду, къой айран ичиб турабыз, сиз да ишчигиз,- дей, Зарият эски чын аякъчыкъ бла айранчыкь узатды.

- Айранны татыуун унутханбыз, -  деди Мухаммат ауузуна элте.

- Былайы, башха эллеге кёре, хыйсаблы джерди. Ол эркиши да бригадирди да, энди, Аллах айтса, кечине барлыкъ болурбуз, деб турама, - деб, Зарият хапарларын айтды. Ары-бери озса да,  ол Анзорну башын сылай, анга къууаныб бошаялмагъанын танытады.

- Сау болугъуз, бай болугъуз. Аллах кёзюгюзге туура рысхыгъызгъа къаратыб къоймасын, ташатын рысхыгъызны къызгъанмасын, бергенин берекет этсин,- деди Мухаммат аллына салыннган туздам ючюн разылыгъын айта. Зарият тепсисин джыя башлагъаны бла тенг, эшикле ачылыб, босагъадан баш иеси Хасан тюшдю. Къолунда - суулугъу, хурджунлары да дженгиб. Аллына атлаб, къарт бла джылы саламлашыб, ким болгъанларын ангыламаса да,  джашчыкъгъа да къол узатды.

- Мен Анзорма!- деб, ол къолун бермей, аллына атлаб, кёкюрегине башын сала, Хасанны къучакълады.

- Къайда, былай келчин,- дей, джашчыкъны билекчигин иймегенлей, бир аягъын сюйреерек ала, Хасан артына шиндикге олтуруб, Анзорну да кесини сау аягъына чёкдюрдю. - Кесинг да не дженгилсе! Кимме, дейсе?- деб эсине тюшюрелмегенча этди.

- Анзорма!

- Анзор  эсенг, ол замандача, бойнумдан къаты бир къучакълачы, къайда!

Анзор болгъанын ангылатыры асыры бек келгенден, ол бар къарыучугъун салыб, Хасанны бойнуна къадалды.

- Энди билдим Анзор болгъанынгы! Алай эсе, хурджунларымы бошатыргъа болушаса, - деб, 3арият аллына салгъан къамиш аякъгъа будай бюртюклени къуя башлады. Этерин этиб, аякъны Анзоргъа узатыб:

- Будай сабандан джашыртын ууа да, джыя келеме. Былай бирчикни келтирсем, ол да бир кере бир джубаныргъа джарайды,- деди Хасан Мухамматха.

- Джарамай а, иги да джарайды, алтын бюртюк,- деб Мухаммат да сёз къошду.

Хасан къартны къысха хапарына, башын энишге ийиб, ала  чекген джарсыулада, аны да терслиги болгъанча, шош тынгылады. Аны соруууна уа:

- Мени чотум да, тейри, амандан иги къалгъан, дегенча болгъанды. Джаралы болуб, госпитальда тургъанлай, эшитген эдим кёчюрюлген хапарны… Аякь юсюме сюелгенлей, башымы бери атдым. Не келсин, мен былагъа джетгинчин, ючюсю бирге…Бу экиси да, бериден эсе, ары джууукълашыб тура эдиле. Келиб, Къазахстаннга тюшгенимден сора, ай бла онтогъуз кюнню излегенме къайдагъыларын билмей. Кесим да, джараларым ашланыб, ёлюб, ызыма  къайтханча болгъанма…  Была тюшген джер - джаханимни бир тюрлюсю эди. Башха сёз табыб айталлыкь тюлсе. Сууун, къайнатмасанг, ичер амал джокъ, къайнатыргъа отун джокъ, хауасы иссиден, ичинги да кюйдюре эди. Быланы да алыб, къачдым сора алайдан. Анам хариб  да, сабийле да алайда къалдыла атылыб... Сын таш джокъ,  буруу джокъ...

- Сын таш… - деб къайтарды Мухаммат ичинден чыкъгъан исси тылпыу эринлерин кюйдюре. Андан ары джукъ айтыргъа къонакъбайларынмы аяды да, энди уа не айтаса, дегенча, Хасаннга къарады. Дагъыда: - "Суу да къайтады чыкъгъан джерине", сиз джаш адамласыз, джашауугъуз аллыгъыздады, ауур сагъышланы, менича, сер къартлагъа къоюб, иги умутланы тас этмейин, джангыдан насыблы болургъа юренмей амалыгъыз джокъду. Алайсыз, джашау этеллик тюлсюз. Насыблы болургъа чурумугъуз да барды,- деб ышарды.

- Тюз айтаса, Анзорну сау-эсен аллыбызгъа келгени, меннге бюгюн неден да уллу насыбды, - деб Зарият, олтургъан джеринден къобуб, барыб, джашчыкъны башчыгъындан ба этди.

- Анзорчукъну Исхакъны кёзюнден кёр да, энди джылаб тургъанны къой,- деди анга баш иеси.

- Къояйым. Исхакъ сау болгъаннга санайым, - деб ёлген джашчыгъын сагъыннганларында, ышара тургъанлай, Зариятны кёзлери джыламукъладан толдула. – Бу сабийни меннге сау джетдирген Аллахха шукур этейим да, барын да унутайым. 

 - Анзор да, отдан къалгъан джилтинча, хариб, сизге бош таралмай эди, бир-биринги табдыгъыз, Аллахха болсун шукурла! Ол – сизге да, аны кесине да уллу насыбды. Мен бусагъатда ол джангы туугъанчыкъ ючюн айтханлыгъым болду,- деб айыртды Мухаммат.- Джашар сюек болсун! 0ллахи, бусагъатда мени джюрегим бир джукъгъа силкинир деб, акъылым джокъ эди. Ол сабийни кёргенимде, мени къууаннганымы, къоюгъуз сиз! Аны къолума алгъанымда, джашауну юзюлмезин ангыладым! Халкъымы къуруб кетмезине бегиди джюрегим!

- Да, къайдам, сан этиб, кесине да ат да атаялмагъанбыз,- деди Хасан намыс эте.

- Ат а атагъыз. Сайлаб ариу ат. Ат атагъаннга ат башыдан къараргъа джарамайды, адамны аты джазыууча бир затды.

- Сен тургъанлай, ол бизге джетерге тыйыншлы тюлдю. Сизни келлигигизни сакълаб тура болур эдик, - деди дагъыда Хасан.

- Сыйымы кёргенигиз ючюн, сыйлы болугъуз. "Ат атагъан, ат береди", дейдиле, Анзор, джашым, биз небизни берейик?- деб быланы ушакъларына да къулакъ ие, Мариям бла олтуруб тургъан джашчыкъгъа къарады.

- Мен уллу болсам, бир залим ат берирме,- деди ол терк огъуна.

-Аперим джашыма, алай этерик эсенг, атны да сен атаб къояса. Бир ариу муслиман атчыкъ.

-Ёлмеген адамны атын? – деб бир кесекни сагъыш этиб туруб, - Аллай ат къалгъанмыды? – деб къыйынлашды.  Туруб келиб, Мухамматны къулагъына: - Сени атынгы атайыкъ,- деб шыбырдады. 

Зарият бла Хасан бир-бирлерине къараб, бирден:

- Тюз айтады! – деб къууандыла. Сени атынгы атайыкъ, босагъабыздан огъурунг бла, хурметинг бла атлагъанса. 

- Мен джюрютген ат сыйлы файгъамбарны атыды, мен сабий заманда къартла алай айтыучан эдиле: «Хар юйдегиде «Мухаммат» бла «Фатима» атланы джюрютгенле болургъа керекдиле»,  деб. Эм сыйлы муслиман атны атасагъыз артыкъ да иги. Атыча, сыйы да болурча насыбны Аллах берсин. Мени сабийге къууаннганымы айтыб тауусаллыкъ да тюлме, барыгъыз да Аллахдан къууаныгъыз, - дей гитче Мухамматчыкъны къолуна алыб: - «Мухаммат, Мухаммат, Мухаммат», - деб, сабийчикни кесине эшитдирирге излегенча, юч кере къайтарды.

- Хасан, мен сизде тургъанлы, ай бола кетгенди. Ол сабийни къолума бергенлери сайын, джюрегим къууаннган бла къалмай, санларыма да къарыу киреди. Халкъны эм баш байлыгъы - адамлары. Быллай адамчыкъла тууа башлагъан эселе, Аллахха болсун шукурла - джашау юзюлмез. Тюу машалла, сеннге!- дей, джюрегинде умут туугъаны кёзлеринде   кёрюне, бусхулладан бетчиги къараб тургъан уланчыкъны Мухаммат анасына узатды. -  Анзор   джашым бла, сабий болуб, джаздан къачха джетдим. Анга тюбемесем, къалай боллукъ эди мени мискин джаным, Аллахды билген... Сизни да, бу джангы джаратылгъан сабийни да, кёргюзюб, джарлы джаныма себеб этгенине, сёз джокъду. Аны кёргенли, джюрегим  биягъы учуннганды. Къабырланы санай арыгъаным ючюн болур, энди джангы туугъан сабийлени сорууларым, санарым келеди. Хасан, мен джол кёл алгъанма. Къазауатда айланнганларымдан хапар келиб тура эсе да, билмейме, атыб кетген юйню да бир джокъларгъа керекме... 
Эндиге дери къартны сёзлерин бёлмей, тынгылаб тургъан Хасан: 

- Мухаммат, огъай, бизни бла былай къал. Джолда да не боласа, не къаласа?- деб, баласыча, джан аурутуб тиледи.

-Аллах айтмасын, Мухаммат, ол не хапарды? Атабыз, анабыз, ахратдан къайтханча, къууаныб турабыз. Анзор да сени бла тебреб къаллыкъды,- деб Зурият джабыуну ары джанындан чыкъды.

- Бир джумушум къалгъанды, аны тындырмасам, джаныма тынгы боллукь тюлдю. Мен энтда къайтырма, къайтырма Аллах айтса. Билеме, кёлюгюз бла айтханыгъызны, джаным джаныгъызгъа - къурман. Сау болугъуз. Бу чюйре заманда эт адамларын огъуна кеслерине къысмагъанлагъа да тюбегенме - "азыкъ аз болса, нёгер харам болады", дегенлей, этгенлени. Сиз а меннге кюч, къарыу да алдырдыгъыз, менден не къайтырыкъды, Аллахдан къайтсын. Олтуруб, ууахтымы сакълаб турмайым  да, не    бар, не  джокъ деб, мында туугъан сабийлерибизни бир джокълайым. Бу сабийни, Мухамматчыкъны, кёргенли, джюрегим джол кёл  алгъанды да, бар деб турады.

- Да, тейри Мухаммат, биз сеннге аллай оноу этиб а турмай эдик, - деди биягъы Хасан, сёзю ётмезин ангыласа да. 

-Аллах разы болсун джаныгъызгъа, игилик этерге излегенигизни ангыламайды, деб келмесин кёлюгюзге. Барын да ангылаб турама. Алай а джюрегим чакъыргъан джолгъа чыкъмай къалсам, дурус болмаз. Хасан, къарнашчыгъым, мени сеннге айтырым: бизни учуз этерге кимле кюреше эселе да, биз кеси кесибизни учуз этмейик. Биягъында да бир айтханма - баш байлыкъ адамды. Бир-биринге сакъ болугъуз, аз-кёб эсе да, бюгюннгю насыбыгъызгъа да къууана джашай билигиз. Ол заманда тамблагъы насыбыгъызны да тута билирсиз. Адамны джашауу тюненеси бла тамбласыны ортасыды. Ол ортаны къалай ётгениди сеники. Тюнене бла тамбла уа - бири сенден кетгенди, экинчи сеннге джетерикмиди? Аны билген Аллахды... 

- Атам, кетгенми этесе?- деб, ушакъларын буза, Анзор эшикден чабыб кирди.

- Сен эркишисе, кёлсюзлюк этиб, быланы да джанларын къыйнаб турмай, Хасанны атангдан башхасы джокъ, Зариятны анангдан башхасы джокъ, къарнашчыгъынг, эгешчигинг, къралгъа берирле деген къоркъуу - джокъ, игичик-игичик тур. Аллах къабар гырджыныгъызны къызгъанмасын, эт адамларынг бла, кёлюнгю такъыр этмей, башынга джашау эт, - деб Мухаммат Анзоргъа, осият этгенча, ариу айтды. Сора Хасаннга айланыб: - Бир мадар болса, бу эркиши сабийни школда окъутургъа кюреш! Кёресиз, эсли, акъыллы сабийди - "Байлыкъ - билимде, билим – этимде", деб бош айтылмагъанды. Сени бла уа, Анзор, энчи ушагъым да барды. Олтуруб тынгылы ушакъ этерге керекбиз, - деди Мухаммат.

- Сен кетесе деб, сора Мариям нек къоркъутады?- деб джашчыкъ соруууна дагъыда джууаб излей тыхсыды.

- Мен энтда къайтырыкъма, джашым, Аллах айтса, - дей къарт аны къатына олтуртду. - Сен анга толу ийнан. Энди сенсиз тураллыкь да тюлме, тансыкъ болуб къаллыкъма.

- Мен да!

- Ол себебден, мен энтда къайтырма, бусагъатда уа гитче Мухамматчыкъланы излей бир джайылайым.

- Мухамматчыкъланы!?

- Анзорчукъла, Мариямчыкъла, Мухамматчыкъла болсала да, къууанныкъма, - деген къартны не айтыргъа излегенин ангыламагъан джашчыкъ аны кёзюне-кёзюне къарады. Къарт а, ангылай-ангылай барырса, заманынг келсе, бусагъатда сенден излегеним башхады, дегенча, сёзюн бёлмей: - Джолгъа чыгъардан алгъа, сеннге аманатларым барды, аланы тындырайым, - деб артмагъына узалды.- Узакъ джолубузда сыртыма джюк этиб айландыргъан затларым ма была эдиле. Бу письмола бла картланы, джашым, сеннге къояма,- деб бусхулчукъгъа чырмалыб тургъан къагъытланы кёргюздю. - Была юйдегими суратларыдыла. Джети джашны аскерден ийген суратлары, письмолары...

Зарият къатларына келиб, картлагъа къарай, джылары тамагъына тыгъыла:

- Джашларыгъызны...-  деди ауазы къалтырай.

- Джашла, -  деди Мухаммат ёхтемлениб.- Бу - тамада джаш Рашид, бу - Азамат, бу - Айгуф, бу - Мусса,  бу - Гочар, бу - эм гитчебиз Юсюб, бу - Амыр. Амыргъа биз Кавказда болуб да, похоронка келген эди... Билмейме, - деб Мухаммат Хасаннга къараб:- Джашланы юслеринден терс сагъыш этерге къоймайма кесиме. Къазауат бир бошалса...

- Аллах айтса, келиб къалырла, -  деб, Хасан да иги джора этерге кюрешди.

Картланы кёргюзюб бошаб, Мухаммат халы бла байланнган письмо джоппуну къолуна алыб, кёлюндегин айтыб башлаб къоймай, письмолагъа къараб туруб, бир кесекден:

- Джашым, сеннге Аллах бла кесимден сора киши билмеген хапарым барды. Ол менде къалыб кетмесин. Письмоланы да къолунга алыб, хапарыма иги тынгыла,- деб фронтдан келген письмоланы Анзоргъа узата, хапарын башлады: - Къазауат башланнгандан сора, кёб да турмагъанлай, уруш къаты баргъан джерледен, ачы хапарла келе башлагъан эдиле. Бир кюн уллу джолну ётюб бара, письмочу Шогъай аллыма чыгъады. Башын да бир джанына салыб: "Шо, бу письмону, Мухаммат, хоншугъуз Зубайдагъа бир узатмазмыса. Менден эсе сен берсенг, иги болур", - деб, сабийча тилей, меннге узатады. Ауур джумуш бересе, дейме, десем да Зубайданы джангыз джашыны ёлген къагъытын алыб къалама. Окъутур кишиси да джокъ эди да, алайсыз да, окъу деб, меннге келиучен эди. Эджиклеб, мен окъуучан эдим джашы джазгъанланы да. Ол биз тийреге биринчи ачы хапар эди да, кесим да бек къыйналдым,  Зубайдагъа барыб айтыргъа уа, ол кюн къолумдан келмей, тамбла айтырма деб, юйде кишиге да билдирмей, кече алай къалама, къалсам да, джукъламай чыкъдым. Ол кюн да, ючюнчю, бешинчи, онунчу кюнюне  да, ол хапарны алыб, джарлы тиширыуну босагъасындан атлаялмадым.

Алай тентек болуб тургъанлайыма, эки ай озгъан болур эди, Аллахды билген, биягъы Шогъай, ол джолча этиб, Юсюбню джашы Тамашха келген ачы хапарны да къолума тутдуруб кетеди. Ол кюн да, кёлсюзден этдим эсем да: "Бу джарлы аналаны замансыз ичлерин бурдуртмайым да, энтда Аллахны ишин ким биледи, терс хапарла эселе уа, алай болмаса да, аны айтыр бир кюн чыгъар", - деб, Аллахдан да кечмеклик тилеб, ачы хапарла келтирген къагъытланы терен джашырдым. Шогъай зауаллы бизни тийреден урушха кетген джашлагъа келген бушуу къагъытланы, онгсунмасам да, аны аяусуз этиб къоялмай алгъаныма, тюзелиб, меннге бериучю болду. Мен а, ала да джашыра, тогъуз огъуна болуб къаладыла... Бир кюн Амыргъа да алыб келеди да, арбаздан тышына чакъырыб, къыйынлаша: "Мухаммат, кёресе, элде бола тургъанны, тийрегизге келген похоронкаланы барын сеннге бергенме, сеникин а кимге берейим? Хар кимден да сени аяусуз этиб, кесинге алыб келеме, - деб, хариб,  хата андан чыкъгъанча, джунчуса да, сал агъачны тутдургъанча, бушуу къагъытны къолума бериб кетеди. Юйдегилеге билдиреме, деб къоркъгъандан, ол письмону да джан хурджунума джашырыб, элни ёрге кетеме. Ингир бола къайтыб келеме, элде айланыб тургъан эдим нек эсе да, келгеним бла уа оруннга кириб къалама. Тилсизча болуб, юч кюнню тургъан эдим. Ауузуму ачсам, тёзмей, аналарына айтыб къояма, деб къоркъа эдим. Не эди амал?! Эл бла келген къыйынлыкъгъа не къарыуунг барды тёзмей?

Бир кюн Зубайда насыбсыз (кеси да мында къолубузда ёлгенди, Аллах гюнахын къурутсун) бизге келеди да: «Мухаммат, кёремисе, бизни тийрени Аллах сакълаб тургъанын. Орамгъа чыгъама, деб, къоркъама. Ачы хапарла бек кёблеге келгендиле. Джаууму баласына да келмесин аллай хапар, ёлюгю тюзде къалыб, къаллымы да этилмесин джылауу, - деб, санлары титирей, сёлешди.- Шо, урушда айланнганларыбызгъа джоралаб, бир мал кесиб, бир чачар эди", - деб тыхсыды... 

Мухаммат сёзюн тохтатса да, аны хапары бошалмагъанын ангылаб, ючюсю да, ауузларын ачмадыла. Къартны эсинде айтханындан эсе айтмагъаны кёб болгъаны таныла, ол хапарын тамамлады:

- Юйлерибизден къысталгъан кюнюбюзде, бу ачыу къагъытланы къоюб кетерге, къолумдан келмей, биргеме алыб чыкъгъан эдим. Энди быланы берликлерим... кими ёлгенди, башхалары да, кими - къайда? Была уа мени джаныма джюк болуб турадыла. "Бошму этген эдим?"- деб хаман кесиме соруучанма. Ёлгенлени садакъасыз, схатсыз къойдургъанымы терс этгенме",- деб да къыйналыучанма. Бирде, артыкъ да бек энди, балаларыны ачы хапарларын билмегенлей, ёлюб кетгенлери иги огъуна болурму, дейме. Къалай-алай болду эсе да, Аллах этген гюнахларыбызны кечсин, бу къагъытланы сеннге аманат этеме, иги джаш. "Минг кюн къыйналсанг да, бир кюн унутурса",- деб сёз барды… Аллах айтса, аллай кюн келир, ахлуларынг бла, халкъынг бла туугъан джуртубузгъа къайтырса. Ары тебресенг, биргенге мени тансыгъымы да, бу къагъытланы да, джашланы суратларын, письмоларын да ала кетерсе, ма бу Къуран китаб бла бирге,- деб джанында джюрютген сахтиян тышлы Китабны да Анзоргъа узатды.- Менден сеннге къаллыкъ тюб-тереке джангыз быладыла...

- Сен мени бла алай нек сёлешесе?- деди Анзор сескекли бола. Мухамматдан джууаб эштмегенинде, болушлукъ излегенча, кёзюу-кёзюу Хасан бла Зариятха къарады.

- Джашым, мен айтханланы, сен къулагъынга энеб къой,- деб Мухаммат не къадар джарыкъ ауаз бла айтыргъа кюрешди.- Суратла бла къагъытланы не этеринги джашау кеси айтыр, бу Къуранны кесинге кьоярса,- деб, артмагъы бла бирге джюреги да дженгилленнгенча, орнундан тынч къобуб, босагъа таба тебреди. Къолундагъыланы да кёкюрегине къаты къысыб, кёзчюклеринде джыламукъла ойнай, Анзор къалгъанла бла бирге ашыра чыкъды.

Гулоч таягъына таяна, тири атларгъа кюреше, кетиб баргъан къартны узун кёлеккеси, анга джол кёргюзгенча, аллында бара эди. Аны ызындан:

- Иги джолгъа бар, атам, -  деб  джыламукъларын джута шыбырдады джашчыкъ…

ЭПИЛОГ    ОРНУНА

Мухаммат тюш кёрюб уянды. Энтда тюшюне къайтыр дыгаласда, кёзлерин ачмагъанлай, иги кесекни турду. Тюшю... Ол эртдеден бери кёрмегенди аллай иги тюш: кюмюш аэропланда учуб келиб, бир кенг талагъа тюшдю. Аэропланны эшигин ачыб, тышына къарагъанында, тёгерекде чакъгъан, кёгерген джукъ кёрмеди. Сора аэропландан тюшюб, джерге атлагъаны бла тенг, хар аягъы басхан, хар кёзю джетген  джер, бир-бири ызларындан чагъыб бардыла: джерден гяхиник ура, терекле чапракъ ата, аны сейирсиндирдиле. Къараб къарагъынчы дуния джаз бет алды. Аякъ тюбюнден чыгъыб келген хансчыкъланы басаргъа кёлю бармаса да, джерни къучакълары келиб, энишге ийилгенлей, уянды шойду.

- Аллах, сеннге шукурла! -  деди ол тюшюне. - Мени  тюшюм! - деб къууанды. - Джаз бла келликди не игилик келлик эсе да! Миллетим джуртуна къайтыб, худжу къалыб тургъан тыбырла  чагъарыкъ, джашнарыкъ  болурламы, сыйлы  Аллах?! Кёкде  учуб бара, энишге къарагъанымда, джерде кёзюнгю къууандыргъан бир джукъ джокъ эди. Барыб тюшгенимде уа, мен басхан, мен къарагъан джер чагъыб бара эди!- дей, тура келиб, сыртын терекге тиреб олтурду. Кёлю джарыгъаны бла тенг, тансыкълыкъ сезими уяныб, ётген джашауу кёзюне кёрюндю. Хар элисин билген ёзенде орналгъан туугъан эли, таула, чучхурла, дуппурла, деппанла, къулакъла, чатла, талала, къаяла, чегетле кёз аллы бла ётдюле. Кеси тартыучу Орайда къулагъына келе, отоугъа биринчи кирген кюню, тунгуч уланын атха биринчи кере олтуртханы, биринчи туудугъун къолуна алгъаны эсине тюшдюле. Ай толгъан бу ариу кечеде атасы бла анасыны ауазлары, шоркъа сууну тауушу бла бирге эшитиле, джюрегине саркъдыла. Ызы бла: «Бизни да унутма!» - дегенча, кёчюрюлген кюнлери, юй хайыуанлагъа дери джылагъан эртден, къыйырсыз поезд джол, джол  джанлада къалгъан ёлюкле, кёчгюнчюлюкню сансыз-санаусуз къабырлары, юй бийчесини ахыр кюню, туудукъларыны мыдах кёзчюклери, къыйынлыкъларын хорлар ючюн, той этген юйдеги, аны Иогансдорфда сакълаб тургъан Анзор кёз аллы бла ётдюле…

Ай джарыкъда джалан терек атхан кёлекке Мухамматны юсюне, джерге да бурма оюулу кийизча тюшгенди. Хуах дунияны баш тахсасын билирге излегенча, кёзлерин да джумуб, эки къолун джерге тиреу этиб, сыртын да тюзетиб, ол иги кесекни олтурду. Кёзлерин ачханлай, арлакъда ёсген гитче терекчикни юсюнде джангыз къалыб тургъан чапракъчыкьны эслеб, аны джазыкъсынды. Кесин анга ушата тебреб, дагъыда,  ырыслаб,  джашлары бла "ушакъ этиб" башлады:

- Эй, джашларым, джанларым! Ахыр кюнюмю кёзюме башха тюрлю кёргюзе эдим. Джетигиз да, сал агъачымдан тутуб, ёмюрден бери джашагъан арбазымдан чыгъара башласагъыз, арбазны кеслери толтуруб тургъан туудукъларым, ызымдан "атам" деб джылай, джууукъ-тенг, хоншу-тийре, джамагъатым, бары да, разылыкъ бериб, ашырлыкъларын кёзюме кёргюзе, ахыр кюн деб, къыйнала билмей, джюрегим кёлтюрюлюб, ол кюнюмю ашыгъыбмы сакълайма экен, деб, кеси кесиме сейирсиниучен эдим. Аллахны буйругъу башха тюрлю болду - биринг да джокъсуз къатымда,- деб сангырау кечеге шыбырдады. Узалыб, гулоч таягъын алыб, тобукъларына кёнделен салыб: - Бюгюн мени джюрегими джылытхан ма быладыла, -  деб, сабийни башчыгъын сылагъанча, таягъыны юсюнде, кеси джюлгючю бла керкиб салгъан кёнделен сызчыкъланы сылады. Эски гулоч таягъыны башындан энишге  кёнделен сызчыкъла керкилиб эдиле. - Аллах, сеннге шукурла, сабийле тууадыла. Кёчгюнчюлюкде туугъан сабийле! Была мен кесим кёрген сабийледиле, мен баралмагъан ненча эл къалгъанды,  алада да ненча сабий туугъан болур! Сабийле тууадыла! Халкъым джашарыкъды! – дей тюшюне, гулоч таягъында сызчыкълагъа да къууана, тонуна джатыб, гулоч таягъын да, сабийни салгъанча, къатына салды. Быллай кечеледе анга къысылыб джатыучу Анзорчукь эсине тюшюб: - Анзор, джашым, сеннге джетелмейме, кетеме, кетерим келеди, разы бол, -  деб, санларын тюзетиб, иман чакъырыб тебрегенинде, танг да белги бере башлагъан эди…
2001

ТЕБСЕЙ    ЭДИ  АНАМ

(хапарла)

АХ, ОЛ МЕНИ БИР СЮЕ ЭДИ!

Ий, субхан Аллах, ол мени бир сюе эди! Ол меннге бир термиле эди. Былай кёзюме къараса, кёзлеринден тёгюлген нюр, дюр деб джаныб, шынкъартха бурулуб, мен да аны ортасына тюшюбмю къалама деб, алай болуучан эдим.

Ол кёзге кёрюннген зат болса, Минги Таудан - мийиик, Къара тенгизден - кенг, джазгъы чууакъ кёкден - терен, джер джюзюнден уллу бир зат болур эди. Аны кёз къарам, адам аякъ, адам ангнгы ёлчелеелмез эди.

Ах, ол бир сюе эди мени! Былай меннге къарагъанлай, сыфаты башха тюрлю бола эди. Бир тюрлю бир чырайлы, сюймекликча, чексиз ариу бола эди. Аны эси меннге кетген кёзюуде, къараб, къарамындан тоймаз эдинг, мен да, сейирсиниб, анга къараб туруучан эдим. Алтын нюр тёкген кёзле, асыл сёзлени шыбырдагъан эринле, къууанч сезим къанатлагъа ушатхан къашла, кимни да ариу этмей къоярламы! 

Ах, ол бир сюе биле эди мени! «Зайнеб!» - деб атымы айтса, санларым къыйылыб, тобукъларым тутмаймы башладыла деб, аллай халгъа тюше эдим. «Зайнеб» десе, ауузунда тили, май болуб, эриб къалыргъамы башлады  деб, сагъайыучан эдим. Сора  «Зайнеб» деб, бош айтыбмы къоя эди! Атымы хар харифи бирер сейир магъана элте эди: «Зауугъумса, Аллахымса, Ийнагъымса, Насыбымса, Эшит, Бил», - дей эди атымы къайтара. Эшите эдим, алай а къулагъымдан джюрегиме тюшюре билелмей эдим.

«Мукъладисча, кесинге тартса»,- деучен эди. Ах, ол бир сёзле биле эди, анда бир кёзле бар эдиле!

Ах, ол эки кёзю! Ала кёзле тюл эдиле, сюймеклик ичлерине сыйынмагъан тюбсюз кёлле эдиле. Кеси уа меннге: «Кёзлеринги теренине кёмюлюрюм келеди», - деучен эди. «Къараб тургъанлайыма, тансыгъымы алалмайма», - дей эди. Анда бир кёзле бар эдиле! Джай болуучанды аллай кёк: терен, чууакъ; къарасанг, къараб тоймагъан, узалсанг... Ах, узалыб а, къалай джетелгин?! ...

 Ол да меннге джетелмей эди. Джюрегиме ётелмей эди.

Ах, ол мени бир сюе эди. «Сени кёзлеринг бла къарарым келеди дуниягъа», - дей эди. Сюйген джюреги сезмей эди, ансы мени кёзлерим ол сагъатда къарау сокъур эдиле. «Сени менден бир тахсанг барды», - дей эди ол меннге. «Тахсаны сезсенг, аны билиринг келеди», - дей эди. Мени джюрегими бир тахсасы кёб сезим тенгизге ушата эди. Мени сабий джюрегими уа, дуниягъа кёзюн джангы ачхан кюнлюк гокка хансчыкъныча, сезимлери джарыкъ, оюмсуз, ингил эдиле. Тахсасы уа... Кеси кесин ангыламагъаны болур эди.

Ах, ол мени бир сюе эди… Къанатлы болуб учар эди, мен анга «хо» десем. Джер этегине ётер эди, «мени ары элт» десем. Сюйюмчю джулдузну келтирир эди, «аны меннге» десем. Чокъуракъ суу болуб тёгюлюр эди, «сусабма» десем. Эм насыблы болур эди, «мен сеникиме» десем.

Келирин ашыгъыб сакъласам да, келсе, келдинг, демей эдим, хаман да келиб турлукъду деб, акъылым алай эди...

Бир кюн а, келмеди да къалды. Экинчи, ючюнчю, тёртюнчю кюн да... келмеди. Сакъладым. Сакъладым. Сакъладым... Эки джыйырма джыл ётсе да, ма бюгюн да сакълайма... Нек? Билмейме...

Ий, Аллах, сизге аны несин айтама?!

Хы. Сейирсиниб. Аны ол сюе билгенине сейирсиниб. Субхан Аллах, ол мени бир сюйюу эте эди! Ма бюгюн да унуталмайма аны.

МЕНИ  НАСЫБ  ЮЛЮШЮМ

- Кесине джашау нёгер излемеген боламыды?! Къуртдан, къамжакъдан башлаб. Адет алайды. Ол адам баласы къурагъан адет тюлдю. Аллах буюргъан адетди, иги къыз. Сен этген шариятха да келишмейди, - деб Хауа эгечинден туугъан Сапиназ бла бюгюнлю кюрешеди. Тюнене келген келечилеге, сёз бериб, къыз мени бойнумда болсун, дегени амалтын, энди не да этиб, къыздан сёз алмаса боллукъ тюлдю. –  Мени сеннге сен билмеген зат табыб айтырым джокъду. Сен бир дохтур къыз. Таб, тартыннган да этеме,  билген затларынгы чайнаб турургъа. Башхасын къой, къызны тыбырда къалыб кетгени, бедиш-сёгюш болмаса да, бир джанындан къарагъан: « бир къыйынлыгъы болур, ансы…» деб, кёлюне бир затланы келтириб къояды… Энди… кимни кёлю – таза, кимни - къара, алай а кирсиз джанынгы элге аууз чайкъамдыгъа берме да, кеси насыбынгы кёр. Къыз, джаш да заманлары келсе, башларына иш этгенлери бла сыйлы боладыла. Не ант этсенг да, ол эки адам бир-бири бла сыйлыдыла да…

Нек тынгылайса? Энди тюненеги келечиле айтхан джашны не хатасы барды? Джылы, сенича, 35  болса, ол да бир институтну бошагъанды, иши – бар, юйю-кюню, атасы-анасы,  тукъуму, сыны-сыры, сыфаты-чырайы! Бусу былай болмаса, деб сылтау боллукъ бир шарт табмагъанма! Сеннге алтын кекелли джаш къайдан чакъырайыкъ, хар кимни бурнунг бла тюртгенча этиб… «Джарлыны ашы аллына келсе, бурну къанар, » - дегенлей этме, джаным…

Бу затны юсюнден сёлешиннгенлей, былай тилсиз-сангырау болуб къалай къаласа? Хо, Гошаны джашына «ойдемез» дедик, Джашарлары да ол иги джашларын, ёзюзню бакъгъанча, семиртгендиле да, аны да джаратмадыкъ. Къачда келгенле кимле эдиле? Хы, Парисбий улу, анга да  къанау-манау, дедик. Хасаннга уа не бедиш табаса? Сапиназ, бала, сюйгенинги ашамасанг, табханынгы ашарса! Къызды деб, эркеленир заманынг,  тауусулгъанды. Дагъыда, Аллах джазыкъсыныб, насыб юлюшюнг эркин болуб, энтда иги-иги джашла аууз ача турадыла. Къатынлары ёлген, къатын къойгъан кишиле аууз джетдире, умут эте башласала, ма ол замандады сынарынг.

Билемисе, энтда бир беш-алты джыл ётсе, сени тиленнгенинг, тергелгенинг, сан этилгенинг, унутулуб: «Сапиназ хариб кишиге керек болмай къалгъанды», -  дерикдиле. Сен туугъанларын кёрген сабийле, гокка хансчыкълача, ызынгдан джетиб келедиле, кёрмеймисе. Ала тышына чыгъа тебреселе, кесинге къыйналырса. Сагъыш эт, джаным, сагъыш эт. Бюгюн сагъыш этиб, тюз атлар керекли, тамбласында джыласанг, барыбыз да къыйналырбыз… 

Кёремисе сени! Мен да, гыбыт къобузча, кюрешеме, тил джаууму къурутуб, башыма бир игилик тилегенча, сёз чайнаб. Сен да олтураса, сёлеш, эриксенг тохтарса деб, кюушеннгенинги бузмай. Алай болмайды да, хар кимден да мен акъыллыма, деб. Сен стол джанында олтуруб, окъуулу-билимли болгъан эсенг, бизни джашау институт ары бла бери алай сюргенди, мындан къараб, он-джыйырма джылдан не боллугъун билебиз. Ананг да хариб: «Сапиназ амалтын, ёлеме деб, къоркъама», - деб джарсыйды. Ахырсы, «хо» деринг келмей эсе, «огъай» да деме да, ишни башхалагъа къой да бир олтур. Чыртда болмасанг, айырылырса да келирсе. Юйдегиси чачылгъан бедиш тюлдю, джарсыуду. Бир да къурумаса да, тыбырда къалыб кетген къарт къыз, демезле. Ананг да джюрегин бир басар…

-Анамы да, сени да  башларыгъызгъа иш этиб, аламат  болгъаныгъыз…

-Не хатабыз барды? Аллах берген насыбыбызны кёргенбиз! Аман эсе да, сен да бир кёр! - деб Хауа къоллары бла джаякъларын сылай, сёлешгени къарыууна татыгъанын кёргюзе, - Сёлешгени ючюн адам былай арыйды деб билмей эдим, -  деб къошду.

- Хауа, сенича насыблы болгъандан эсе, менича, насыбсызны джаратама,- деди Сапиназ анасыны эгечи артда айтхан сёзлерни сан этмей. – Меннге ким болса да, аууз ачды эсе, хара деб, анам да, сен да, ёрге туруб къаласыз. Мени асыры теджегенден, биргеме кесигиз да барлыкъ эдигиз, - деб джюрексинди Сапиназ. Къаты сёлешиб ийгенине джарсыдымы да: - Сизни киши тилемейди ансы, - деб чам этерге кюрешди. Олтургъан джеринден къобуб, келиб, башын да Хауаны имбашына салыб, бир кесекни тынгылаб туруб: - Мен сеннге хапар айтайым, сен а аны анамдан башха кишиге билдирме. Сизге айтханым да, аны ючюндю, экигизден бек меннге кишини джаны аурумайды. Сизни джюреклеригизден джюгюмю алыр заман джетгеннге ушайды. Мени бёлме да, хапарыма бир тынгыла.

- Къоркъутма мени, - деб Хауа  Сапиназны башындан имбашын алыб, къызны кёзлерине джити къарады. 

-  Кёзлериме сынаб, эртдерекден къарасанг да, ала он-онбеш джылдан бери да сабий кёзле болмагъанларын ангыларыкъ эдинг, - деб Сапиназ азчыкъ ышады. – Хауа, меннге берилген насыб юлюшню, мен сынаб бошагъанма. Кёлюнге терс зат келтирме…Меннге онсегиз джыл болгъан кёзюуде анга  къыркъ беш джыл болгъан эди. Адам ортасына келген, файгъамбарча, асыл, акъыллы ариу эркиши эди ол.

-  Эди деб нек айтаса, Сапиназ?

- Аны акъылы, билими, сыйы меннге  кёкде джулдузладан мийикде кёрюне эдиле. Аны тыш къарамын, адамладан айырыб, алай ариу кёргюзген, файгъамбаргъа ушатхан билиминден, терен акъылындан сора да, огъурлулугъу, джюрек тазалыгъы, сюймеклиги эдиле. Ол мени биринчи дерсинде огъуна эслеген эди. Джангы студентлери бла шагърей бола келиб, меннге джетгенинде, бир башха тюрлю ышаргъан эди. Ол алай ышаргъанында, санларыма бир огъур джылыу къуюлгъан эди. Ол сейирлик адам, талай студентни арасындан айырыб, мени сюерге боллукъду деб, акъылыма  келмеген эди. Институтха  киргеним бла, анга тюбегеним джашауума бир тюрлю бир магъана берген эдиле. Зем-зем кёлге кёмюлгенча, бола эдим дерслеринде. Кесин а, анамы сюйгенча, таза  кёлюм бла сюе эдим. Мени бла энчи ушакъ этгени  да, биринчи семестр бошалыб, экзамен берген кюнюбюзде болгъан эди. «Лекцияларымы бирине къалмай джюрюгенсе, бу илмуну бекми джаратаса?» - деб соргъан эди. «Лекцияладан да бек, башха хапарларыгъызны джаратама, » - деб кесин да кюлдюрген эдим. Къайданма, кимни къызыма деб да, ол кюн соргъан эди. Атам уллу къуллукъда, кесим да сейирлик болмагъаныбызгъа алайда бек къыйналгъан эдим. Сабийлик… Кеси кесими джунчутуб, экзаменими, экинчи да кириб, алай берген эдим…

Бир кюн юйге тебреб, джолгъа чыгъыб тургъанлайыма, чемоданым да ауур, джайгъы каникуллагъа кетиб бара эдим, машинасы бла келиб тохтады. Тюшюб, машинагъа чакъырды. Ол ачхан эшикге, барыб, аны къатына олтурургъа, файгъамбарны къатына олтургъанча, алай этерге тартыныб, кесим арт эшикни ачыб, ары миндим. Ышарыучусуча, ышара, машинасын къурду. Билмейме, мен да арыма деб, мени ючюнмю, огъесе керти да иши болубму, мени юйге дери алыб келген эди. Джолгъа кетген юч сагъатны ичинде ол кёб хапар да айтхан эди, меннге кёлюн да ачхан эди. Сезимине ийнанмагъан эдим. Башха ючюн тюл, аллай адам мени къалай сюерге боллукъду, деб. Гюл тахтаны ортасында айланнганча, къаллай ариу студент къызланы арасында ишлей эди. Аланы барындан да мени джаратыргъа!? Аллах меннге ол насыбны къалай берир, деб, анга ийнаналмагъан эдим. Сёзлеринден а, кёлюм толуб,  джыларым келе эди.

Джолда юйдегисини – сабийчиклерини, юй бийчесини -  юсюнден да хапар айтхан эди. Кесини юсюнден а… «Адамгъа керти сюймеклик  40-45 джылында келе кёре эдим. Сюймекликни керти кючюн ол кёзюуюнгде сынайса. 20-30 джылынгда да сюеме деб, акъылынг алайды, алай а ол сабий сюймекликди», - деген эди. Мени анга айтыргъа сёзюм джокъ эди. Джюрегим толгъандан, бир иги кесекни да джылаб баргъан эдим. Бу чексиз сюймеклигибизни заман чеклери тар болгъанларын джюрегим сезгенми  эди?..

Дауут мени бла бир кере да, анда-мында тюбейик деб, тюбешмегенди. Аллах бизни таза сезимлерибизни огъурай болур эди, билмей тургъанлайыкъгъа тюбешдириб къоя эди. Башха шахарлада ётген студент конференциялагъа  юч-тёрт кере элтген эди, къуру мени тюл, беш-алты да болуб, студент шынкъартланы тёгереклеринде да талай ингирни къатында олтургъанма. Ол кёзюучюкле  экибизге да Аллахны саугъалары эдиле. Аны ол заманлада да ангылай эдим, энди уа аз да ишегим джокъду. Ненча тюбешген эсек да, башханы къой, ол мени ушагъыусуз сёз бла сындырмагъанды. Билмейме, ызыма къараб, сагъыш этсем, ол мени кимге эсе да, джан аурутуб сакълагъаннга  ушай эди. Къалай сюе эдим мен аны…  Сёз бла аны къалай ангылаталайым? Сюймекликни менича сезмегенлей, чекмегенлей, ненча адам, юй да, юйдеги да къураб, къартлыкъгъа дери да джашаб, ёлюб да кетген болур! Огъай, Хауа, мен насыбсыз адам тюлме. Къаллай адам сюе эди мени!

Къараб къарагъынчы, ёлюб къалгъанында уа… Нек? Нек? – деб тохтаусуз сора эдим, джууаб а табмай эдим. Сууу къуругъан кёлча, ёлгенинде, кёзюмден бир тамчы акъмагъан эди. Джангыз ауузумдан чыкъгъан исси тылпыуумдан, эринлерим кюйюб, къотур-гыя болгъан эдиле. Бир адамгъа да айтмагъан эдим джарсыууму.

Ахыр кюнюнде… къатына баралмадым…кёлюмдегин  ачалмадым… ахыр джолуна ашыралмадым… Аны ахыр джолуна алыб баргъан тенглерини, джууукъларыны ызларындан, узакъдан къараб, бир затны ангылагъан эдим:  сал агъачны юсюнде къуру Дауут тюл, бу дунияда меннге джетген насыб юлюш да кетиб баргъанын. Мени насыб юлюшюм Дауут эди, уллу-гитче эсе да, ачы-татлы эсе да, аман-иги эсе да… Насыбымы кетиб баргъанын кёзюм бла кёрген къой, джюрегим бла сезгенме - джюрегими тауушсуз къычырыгъындан санларым титирей эдиле. Алай а аны киши эшитмей эди.

Биз бир юй болалмазлыгъыбызны, Дауут да, мен да биле эдик. Сабийлерин, анга толусу бла берилиб тургъан юй бийчесин, къоюб, кеси насыбын сайларгъа, ол асыры тюз адам эди. Мени да бир кере алдамагъанды. Меннге сезимин, Аллахны саугъасынча, багъалата эди. Меннге, кеси айтханлай, узакъдан джарытхан джулдузгъача, къарай эди. Меникисе, демей эди. Джазыуума чырмау болама, деб къоркъа эди… Ол ауушханлы, ненча джыл… мени халымдан кишини хапары джокъду, аны бла мени бир-бирибизге не тюрлю да киши тагъалмайды, мен а кесими аны юй бийчесине санайма. Мени башсыз къалгъан тиширыугъа санагъыз да къоюгъуз. Мени джазыкъсыныб кюрешмегиз. Олду мени насыбым, башханы излемейме… - деб Сапиназ башын  Хауаны имбашындан ала,  хапарын  тауусханын билдирди.

- Огъай, джаным, Сапиназ… Мен сени ол хапарынгы, къайдан биллик эдим… Аллах аны да джандетли этсин… Биреуню эркишиси ючюн, кеси джашауунгу харам этерге… Чыртда унарыкъ тюлме… Мен…

- Мен билген сюймеклик, насыб, джашау сизге келишмегенин билеме. Дауутну таныгъан тёрт джылымы айлагъа, кюнлеге, сагъатлагъа, минутлагъа юлешиб, саулай джашауума джетерча чачханма… - деб  Сапиназ, Хауа джукъ айтхынчы,  юйден чыгъыб кетди.

Эшикден  киргенимде, амма эртдеден тургъан хызенчиклерин, хурджунчукъланы, онгнган бетли уллу бочханы да табчанында, аллына салыб, тюрт-мюрт эте тургъанын кёрдюм.

-Джашым, терк келиб къалдынг да! Сени бюгюн а сакъламай эдим, - деб джарыкъ тюбеди. Кёзлерини тёгерегинден чачылгъан бет джыйрыкълары, кюнню таякъларыча, джюрегими  джылытдыла. Аланы хар биринде, бирер уллу китабхача, бир хапар джыйылыб тургъанына, сёз джокъду. Алай а ол аланы бизге окъутмайды. – Бошлукъ къалай табдынг?

-Келсин, деб айтдыргъанынгы эшитгенимде, гулоч таягъынгдан къоркъгъандан, башымы атыб келеме, анам, - деб къучакъладым.

-Айтдыргъан эдим, айтырым барды да сеннге, аманатым...

-Айтдынг – этдим. Барыр джерингми барды? Джел этдире, баргъан да, келген да, этейик! – дедим, ангыласам да ушакъ башха джол бла барлыгъын. 

-Мен барыр джерге, Аллах айтмасын, сеннге алкъын эртдеди барыргъа, джашым. Аллах айтмасын, - деб дагъыда къайтарды. Сёзню башха джанына бурама деб:

Энчи рысхычыгъынгы  джайгъанса. Меннге да бир нохта бау берлик болурса!- деб дагъыда ойнагъанымы къоймадым.

-Сен айтханлай, энчи рысхычыгъымы туудукъларыма бир чачайым, деб тебрегенме. Хар затым, кесимча, эскидиле, болса да, кёзюмден кёрюб тутарсыз, - деди. 

-Ачха берсенг да, джоймай салыбмы турлукъма?! – деб кесими бек сейирсиндирдим. Амма мени бла этерге излеген ушакъгъа хазыр тюл эдим. Джанына тиеме деб, къоркъасам да, заманны созуб кюрешеме.

-Атанга голия сени!- деб  кюлдю амма. – Дагъыда терс ангылаб къоймасын дегенча: - Джашым, ёлюмдюк кюнюме деб тургъан пенсия ачхачыкъдан къысдыргъанчыгъым болмаса, менде не ачха боллукъду! Ол джарлыны, Азаматха айтама, пенсиячыгъын а, чыртда кесимкине къошмаучанма, кесине болсун деб, сабийге, келгеннге чачыб къоюучанма, - деб, кёлюм бла ачха излеймеми деди да,  этиучюсюн айтды. Меннге да кёб кере бергенди Азаматны ачхасындан.

-Анам, къызы-джашы болгъаннга, ёлюмдюк кюнюме деб, ачха джыйыб айланыргъа неге керекди? – деб, дагъыда тохтамадым. – Сюйселе, сюймеселе да, адамладан ыйлыкъгъандан огъуна, хар нени кереклисича этерикдиле! 

-Аллах айтмасын, балам эсе да, разы болмагъан къара шайын да, джоймасын меннге. Не уа, джашым-къызым бар эсе да, бирери бирер тыш адам бла джашайдыла. Ёмюрюмде бир адамгъа ауурлугъуму джетдирмегенме, Аллах айтса, ёлген кюнюмде да, иманым бла, кишиге да ауурлугъуму салмай кетерме, - деб  шукур этди.

-Да сора быланы, ким эсе да айтханлай, тюнгкенги тауусуб, ёсдюрюб нек кюрешгенсе да? Кесинге къара шайларын да къызгъана эсенг? – деб, къарттамакълана, къатына олтуруб, кёзюнден ба этдим.

-Кеслери къууанч бла ашасынла рысхыларын, ачхаларын да. Адам къой, джаныуар да, баласын, кеси ючюн деб, ёсдюрмейди. Джашасын, насыбын табсын, деб ёсдюреди. Джашамай кёмюлюб кетген а, мени Азаматымча, ма былай, ёмюрлюк джюрек ауруу болуб, ахрат азабынгы бу дунияда чекдирте турады, - деди амма элли сегиз джылны мындан алгъа къазауатда ёлген джашын сагъына. Сора узалыб, хызенлерини бирин бери алыб, ичинден кюмюш белибауну чыгъарыб, меннге узата: - Джашым, сени, ишингден бёлюб, бошунагъа чакъырмагъанымы билесе. Азаматны кюмюш белибауун сеннге къойсам деб, оноу этгенме да, аны бла излегенме сени. Юйдегимде анга сенден бек ушагъан джокъду, артыкъ да бек – ышаргъанынг. Бу сеники болсун. Бусагъатда быллай затланы багъалатмайсыз, алай болса да, заман заманы бла къолунга ала да, артында баласы къалмагъан джарлыны, эсинге тюшюре тур. Кёчгюнчю джыллада да, ачдан ёле туруб да, джукъгъа ауушдурургъа кёлюм бармай сакълагъанма, сен да джоймай сакъларса. Мен саулукъда, менде турду, мен кетсем да, сансыз болмасын, - деб амма артына таянды.

-Болсун, болсун, -  дегенден башха не айтыргъа табмайын, атамы уллу къарнашыны кюмюш белибауун, амманы къолундан алыб, алгъа амманы къолларын ба этиб, ызы бла белибауну, Азаматны къучакълагъанча, кёкюрегиме къысдым.

- Тамам чакъгъан заманында къуруб кетген джарлы, - деди амма джашын эсине тюшюре. – Кеси да окъуу-билим да алгъан эди да, школда ишлей эди. Элде, къралда да сыйы бар эди. Кърал кеси аны урушха иймезге оноу этген эди. Бармазча, къагъыт бере эдиле. Бирден эки болмай, не мени, не иш тамадаларын эшитирге унамай, кеси разылыгъы бла кетген эди. Аджалы сюрген болур эди, башсыз къалды да кетди, - деб терен ахсынды амма. Къарт адамны къыйынлашханын кёрген, мени халымы ангыларыкъ эди – къолумда да кюмюш белибауум бла, аны джюрегин джабсарырча сёз табмай, къатында тилсиз болуб олтурама. Ол менден излеген да джокъду, алай а аны джашын сакълай арыгъан джюрегини ачыгъанын, экиге юлешиб, бир да къурумаса да, джартысын кесиме алалсам, алай тесукъа этерик болмаз эдим. Алай а амма джарсыуун, киши бла юлешмей, джюрегинде асырай эди. Менден да бек, кесине айтханча, хапарын юзмей:

- Ёлген къагъыты келиб, мен джылау аллы болуб, джашамайма, ашамайма деб тургъанлай, джетинчи кюнюне кёчемен къайгъы чыкъды да… Джауума да келмесин ол кюн… Абадан болуб, биринчи джетген эди да, не игиликни да андан сакълай эдим. Кимден да иги, кимден да акъыллы, кимден да ариу кёрюне эди кёзюме. Мен, аны табхан къатын, сау къалыб, ол да ол саулугъу бла, ол къарыуу-кючю бла, илячинча, аны ёлюрге не джолу барды деб, аны сёнгюб бошаялмай джашагъанма. Ол кетген кюн, мен джылай, ол да  амалсыздан ышармыш болуб, къараб тургъаны, ма алайлай джашайды джюрегимде. Аны сал агъачха джатдырыб, не тюшюмде, не тюнюмде кёзюме кёргюзалмагъанма…

Амманы тынгысыз джашаууну къынгыр джолларына ушагъан бет джыйрыкълары кёзюме теренирек болгъанча кёрюндюле. Мени къолумда кюмюш белибаугъа къараб тургъан кёзлери, къысылыб баргъаннга ушайдыла. Мыдахлыкъны кюзгюсюдю амманы бусагъатдагъы тюрсюню. Джюрегинде терен букъдуруб тургъан джарсыуун бетине, къолларына тёгюб турса да бусагъатда, аны алкъын къартаймагъан ауазы хапарын кескин айтады. Ауазы, не сейир эсе да, бурунча турады. Аны кесин кёрмей, ауазын эшитген, джаш адам сёлешеди, дерикди. Тёрт  «къазауатдан» ётюб, тёрт бюгюлмеген амма, юч джыйырма джылны мындан алгъа ёлген джашыны хапарын айта, эриб, гитчечик болуб баргъанча, кёрюнеди кёзюме.

- Къабыры болмагъанына  да  басыла болмаз джюрегим, - деди ол.- Къабыры джокъду… Ол туумагъанча… Ёлмегенча ол… Къабыры болуб, анга барыб, аякъ джанындан олтуруб, джюрегими сёнгнгюнчюн бир хапар айтсам, хапар сорсам… Аны нек къызгъанды эсе да менден Аллах.  Азмыды ананы баласына айтыры, сыйлы Аллах!? – деб, тилекнича, шыбырдады амма  къургъакъсыгъан эринлери азчыкъ къымылдай. – Андан сора да туугъан - бар, туудукъ - бар, Аллахха болсун шукурла, алай а анга айтырынгы башхагъа къалай айтхын! Ол эм тамада эди… Ал балам – бал балам эди, ал балам – джан балам эди… - деб, ахыр тылпыуу чыгъа, къайтарды амма.

Мен а не этерге, не айтыргъа билмей, къолумдагъы кюмюш белибауну кёкюрегиме къысыб, амманы джюрек джарасы меннгеми кёчдю да, аныча, тауушсуз джыладым…

1991

ТЕБСЕЙ ЭДИ АНАМ…

Эсимдеди.  Эсимдеди ол кюн. Къачхы кюнню мутхуз эртдени. Анам кюбюрню хапчюклерин ары бла бери тюрте, эм тюбюнден письмола бла картланы  алгъаны. Анга, онбеш джыл болгъан къызчыкъгъа, ол хыны эртденде, алайда, андан амалсыз иш джокъча кёрюннгени… 

Адамны джашау джолуча, гыланч айланнган оюулары бла уллу агъач кюбюрде харакет кёбдю. Ала, юйде эм багъалы затла, аны тамбласына, къууанчына джораланыб джыйылгъандыла. Алай а хапчюкню-харакетни да  къоюб, ол къайры эсе да кете башлагъанды. Алыргъа эркинлиги болса, барын да аллыкъ болур эди. Джокъду  эркинлиги. Эркинликни иелери, танг алада эшиклерин дюнгюрдетген аскерчи джашла, къашларын да тюйюб, юйню ортасында сюеледиле. Анам а, джангыз бир затны алыргъа эркинлиги къалгъан анам, картла бла письмоланы джыйыб кюрешеди. Хар неден да аланы сайлагъанды. Адам нени сыйласа, аны сайлайды.

Ол тамбласын да мында къоюб кетерикди. Анга эркинлигин сыйыргъанла  анда, къайда эсе да, башха тамбланы буюргъандыла. Алай а анам аны юсюнден сагъыш этмейди, сагъышха заманы джокъду. Сагъышларын кесине къойгъанлыкъгъа, заманын да сыйыргъандыла. Юйлеринде турургъа заман къоймагъандыла. Сыйырылгъан тамбласы бла, аны орнуна бериллик тамбласы бир-бирлерине аз да ушамазларын ол билмейди. Билсе да, анга экисинден къайсын сайлайса, деб киши сорлукъ тюлдю. 

Къашларын тюйюб сюелген аскерчи джашла, онбеш джыл болгъан чырайлы къызчыкъны кюбюрню ичинде ариу къумачлагъа, кийимлеге кёзю къарамай, эски картланы джыйгъанына сейирсине эселе да,  билдирмейдиле. Анама уа, анасы кюбюрню ачханы сайын къууандырыучу харакет, бюгюн, ёлгенден къалгъан джууумчуча, алай кёрюннгенди. Майна, атасы урушха кетеринден алгъа бир джылны, ийнек бериб алгъан алтын кямары. «Мени, тойлада джылтырата, тебсер заманынг келмегенмиди?» - деб сора эсе да ол, анам аны эшитмейди. Майна, бири биринден ариу къумачла: чилле, дарий, къауракъ, кашемер, каврикот… Акъ чилле джаулукъ, чачакълары тёгюлюб…

Анам аланы кёрмейди. Джыламукъларын аскерчиледен джашыра, картла бла письмоланы, къумачланы арасында аджашдырмай, барын да бери бир алалса… Суратла бла письмола… Анга, онбеш джыл болгъан къызгъа, ала джанлары барча кёрюнедиле. Ол картладан урушда ёлген атасы, къарнашы, аккасы, аммасы, анасы да къарайдыла, кеси да барды аланы араларында.

Суратлада -  анга джылы къаргъан кёзле, письмолада - анга джораланыб джазылгъан ийнакъ сёзле. Аланы бу сыйырылгъан сууукъ юйде атыб къалай кетерикди? Джюрегин атыб кетгенча… Тюненесин атыб кетгенча… 

Кесини сабий картчыгъы уа?! Сабийлигин сакълагъан картчыгъы! Сабийлигин кимни эсе да аякъ тюбюне атханча, аны къалай къоюб кетсин? Юслерине ёрге туруб, шкокларын алагъа буруб тургъан эки джаллатха къоюбму кетсин, кимге ышансын аланы? Ышанырча да, ол эртденде башына эркинлиги болгъан джокъду … аскерчи джашланы да. Алагъа берилген эринлик да джангыз бирди – адамланы юйлеринден сыйырыу, сыйырыб, къайры эсе да атыу. Ол эркинликни ичинде, къатылыкъ этмей, сыйырыргъа да боллукъ эди, алай а … Игилик этерге эркинлик керек  тюл эди, алай а…

Эсимдеди, башын кюбюрге терен сугъуб, анам ичиндеги хапчюклени ары-бери тюрте, эм тюбюнден письмола бла картланы алыб, гитче кюбюрчегине джыйгъаны. Бир кесекни аны кёкюрегине къысыб, юйню ортасында  сюелиб туруб, ызына терк бурулуб, кёрейим меннге не этеригизни, дегенча, башы ачылыб къалгъан кюбюрден, узалыб, кямары бла акъ чилле джаулугъун да алгъаны. Аланы да имбашына салыб, ызына къарамай, юйден чыгъыб кетгени. Огъай, сыйырылыб кетгени. Ол  кёз аллымда турады…

Джолда уа, хар сёзюн джыламукъ бла джуугъан кёчгюнчю джамагъатны арасында, мени анам, анасына къысылыб, тилсиз болуб, къайры эсе да бара эди. Ол кюнледе айтыр сёзлерин да, тёгер джыламугъун да, джашлыкъ нюрюн да, картланы, письмоланы джыйгъан кюбюрчегине, джашырыб, киритин салгъан эди да, тилсиз эди. Эркин дуния тар вагоннга сыйыннганын, къачхы эртден къанлы кюннге бурулгъанын, джазгъы чагъын джаллатлагъа сыйыртханын унамайын сабий джюреги, аугъа тюшген къанатлыча,  тыпырдай эди…

Арта, тёрт-беш джылдан, мен туугъан къыш, анам ол письмоланы барын кюйдюрген эди. Огъай, бир джолгъа тюл – ол ала бла от тамыза эди… Мени джылытыр ючюн…

Мен да къойнунда, бир гитче сууукъ юйчюкде, от джагъада олтуруб, ол кюн сайын бир письмону джылай-джылай окъуй эди. Окъуб бошаса, алыб, аны бла от тамыза эди. Анамы джылатыучу письмола, юслерине акъгъан джыламукъладан мылы болсала да, терк къабыныб, джарыкъ джаныучан эдиле. Письмо джаныб, от къабыныб, юйге джылы тылпыу урса, ол сагъатда анам, джылагъанын къоюб, джыламукълары кебмеген кёзлери бла ышара,  меннге къараучан эди. Мыдах ышарса да, кёзлеринден тёгюлген нюр джылы эди. Мени джылыта эди.

Анам, киндигим алкъын анга тагъылыб тургъанча, мени къолундан тюшюрмей эди. Юйчюкню иги джылыталмагъаны амалтын, кесини джылыуунда кечиндире эди мени. Биргебизге киши джокъ эди. Сууукъ къыш, боранлы ингирле. Бошалыргъа унамагъан кечеле, къууандыра билмеген услу кюнле…

Анам кюн сайын алай эте, окъуй да, от тамыза, къолуна ахыр письмону  алды. Анамы ол кюню да эсимдеди. Окъуб бошаб, письмо бла бетин джабыб, тохтаялмай, кёб джылады:  джылады, джылады, джылады. Джыламугъу, къобан болуб тёгюле, письмону да, мени кёкюрегими да джибитди. Аны кёрюб, анам  андан да бек бузулду… Кёкюрегим джибисе да, сууукъ юйде мен сууукъ болмадым; ол письмо да, мылы письмо, тютюн эте турмай, джанды. Джарыкъ джанды. Ол анамы атасыны къазауатдан ийген ахыр письмосу эди. Аны ючюн болур эди, аны алай джарыкъ джаннганы. Аны ата къайгъырыуу, аны ата сюймеклиги  гитче ючкюл письмочукъ бла, бизге джетиб, аны ючюн болур эди, отну алай джарыкъ джаннганы. 

Огъай, анам письмоланы кюйдюрмей эди, письмоланы джюрегинде асыраб, къагъытларын кюйдюре эди… Мени джашатыр ючюн…

От къабыныб, джарыкъ джана эди. Анам эртдеден бери кёрмеген эди алай джарыкъ джаннган отну. Анга бир кесекни къараб туруб, анам, от джагъадан терк къобуб, ортагъа чыгъыб, тебсеб башлады. Бетинде джыламугъу кебмегенлей, отдан къобуз таууш келгенча, от тилледен артха къалмам дегенча, тебсеу бла джарсыуларын теблегенча, анам тебседи, тебседи, тебседи. Тебсеб бара тургъанлай, атымы джарыкъ айта, мени кёкге-кёкге атды. Анамы къоллары мени мийик атыб, джумшакъ тута эдиле. 

Алаша тар юйчюкню къабыргъалары, артларына тургъанча, башы кёкге ачылгъанча, кёрюннген эди меннге. Анамы джылы къоллары мени джулдузлагъа ата эдиле, мени джулдузлагъа кёргюзе эдиле: насыб юлюшюм, мени бу гитче юйчюкде кёралмай, аджашыб кетмесин деб, ата эди анам мени кёкге, мийикге.

Мен джылындым, туугъанлы бери джылынмагъанымча. Анам да джылыныб, къызыныб тебседи, сыйыртхан джашлыгъын къайтарыб, сыннган джюрегин ойнатыб… Тебседи анам, мени да кесине нёгер этиб…

Эсимдеди… Бизге джазны джууукълашханын айтыргъа кюнню терезечикден къарагъаны да…

2003 

МЕНИ КЪАНАТЫММЫ БАРДЫ?

Къайры эсе да мен ашыгъыш барама. Джол къорамайды, чабышхан да этеме. Амма, не кюрешсем да, аллымда рахат баргъан адамланы ызларындан джетелмейме. Аланы ызларындан алай нек ашыгъама? Меннге ала бла барыргъа керек эсе, нек джетелмейме чабыб да? Мени джол нёгерлерим ала тюл эселе, джюрегим нек билдрмейди? Мен анга сезимли, тёзюмлю, деб тургъанлыкъгъа, ол джукъ да билмей болурму?


Джюрегим тюл эсе, ызларындан джет деб, мени сюрген неди да? Къалай болады алай, ашыкъмагъанлай, дженгил баргъан, чаба тургъанлай, джол къораталмагъан? Меннге кёрюннгенча болмай, ала чабыб бара болурламы?

Бара тургъан кёзюуюмде, аны чурумун ангылай эдим, энди унутханма. Учхун болуб, ол эсимден кетиб къалгъанды. Ол мени эсиме джазылмагъаныны бир магъанасы болурму? Ол эсимде къалса, джюрегиме джюк болуб, алгъа барыргъа къоймай, хаман артха тартыбмы турлукъ  эди? Алгъа баргъан неди? Джер тёгерек эсе, аллыма барама деб тургъанлай, кетген джеринге къайтыб келмеймисе? Аллынга баргъан деген, тамблагъа баргъан, деген эсе, артына баргъан тюненегеми къайтады? Аллына баргъан  алгъа баргъанмыды, ол игиликге-ашхлыкъгъамы элтеди?

Эки адам бир джолгъа, бир кюн чыкъсала да, барлыкъ джерлери  бир бола тургъанлай, бирини джолу - узун, бириники къысха нек кёрюнеди да, нек болады  алай?

Къайсы джол бла барыргъа керекди? Менича, менден алгъа  джолгъа чыкъгъанланы ызларынданмы, огъесе кесинг сокъмакъ салыб, кийик, сууукъ джер бла барлыкъ эсенг да, энчи джол айырыргъамы керекди? 

Адам аякъларым бла джюрюйме, къайры да аякъларым элтелле, деб тургъанлыкъгъа, муратына келтирген ала болмазламы? Неди да?

- Эсинг, акъылынг аягъынг басхан джерден ары чыгъалмай эселе, джашауунг мугурду, - деди меннге терекге къонуб тургъан  чыпчыкъчыкъ.

- Да мени, сенича, къанатларым джокъду. Адам джолну не аякълары бла, не аякъларына болушлукъгъа  деб, къолу бла ишлеген затла бла къоратады: арба бла, машина бла…

- Билмейсе, билмейсе!

- Айхай да, суугъа тюшсе, суу бала; кёкге чыкъса, кёк бала; джерге тюшсе, джер бала болуучу дууадакъча, аллай насыб берилмегенди адамгъа. Майна, сен да, терек бутакъ -бешигинг, хауа толкъун - нёгеринг, кёкде – зауукъ, джерде азыкъ табаса! Мен а, не?

- Адам улу, эм сейирлик  -  сени  къанатынг?

- Къанатым!? Адам къанат? Кёкге кимни чыгъаралыр джангыз къанат? Аны ючюнмю учмайдыла адамла?

- Учадыла адамла! Учхан къой, джууукъ кёкге чыкъгъан къой, джулдузлагъа, тау тёппеге къонадыла, Ай бла ушакъ къурадыла. Кёзню къысыб ачханча бир заманнга, саулай джерни аулаб, алай къайтадыла.

-  Ол таурухду, мен таурухну сюймейме.

- Ашыкъмайын баргъанланы ызларындан чабышыб да, аны ючюн джетелмединг, - деди меннге туура сёзлю, сары тёшлю къанатлычыкъ…

2003 

КЪАРТ  ИССА  БЛА  ТАУБАТЫР

Бизни хоншубуз къарт Исса бла бизни гугурукку Таубатыр, бир арбазда джашамасала да, аланы бир-бирине такъгъан бир кёзкёрмез зат барды. Огъай, ала бир джерде, бир заманда туумагъандыла. Джууукъ джетер амаллары да джокъду – къарт Исса 80 джыл болгъан акка, акъ мыйыкълары бла, акъ сакъалы бла, къуш къарамы бла, Таубатыр а  -  батыр, ётгюр, таб, гырхылыгъы да болгъан, джети джылны башындан къарагъан, чубар гугурукку. Тауукъланы араларында уллу сыйы уа! 

Тауукъла уа не?! Биз, сабийле да,  къоркъгъандан сюе эдик аны. Орам тенглерим, Таубатырдан къоркъгъандан, мен аланы арбазгъа соргъан-оргъан этмегенлей кириб баргъанча, кириб келелмей эдиле. Ала орамдан, къабакъ эшикни ары джанындан къычырсала, ол бу джанындан: «Къыт-къыт!»  деб, джанларын алыучан эди. Мен а, гугуруккуну тюл, асланны иесича, арбаздан алай чыгъар эдим, ёхтемлениб, кесими ким эсе да бир этиб.

Тюзю, Таубатыр бла бир арбазда джашар эркинликни ол меннге саугъа этиб бермегенди. Ол – джаш, мен – сабий, анга эки джыл болгъан кёзюуде меннге беш джыл бола эди. Ол мени уруб ненча кере джыкъгъаны къарт анамы эсинде бек джазылыб турады. Былай, уруучу къочхарча, артына-артына барыб, чабалгъанын чабыб келиб, кесин меннге урса, ауурлугъунданмы джыгъыла эдим, къоркъгъанданмы эте эдим, джерни бир къучакъламай къоймай эдим. Бир кере уа, аджашыб айланнган джюджекни тутуб, анасына элтеме деб, энишге ийилгенлейиме, Таубатыр бир джанымдан чыгъыб, кёзюмю мараб, къабхан эди да… Алай къалса, кёзлерими чёблеб да къоя эди. Насыбха, бурнуму уллуракъ болгъаны джараб, буруулукъ этиб, тыйгъан эди. Энди ма - Таубатырны «уппа» ызы  бурнумда ёмюрлюкге къалгъанды. Кюзгюге къарасам, кесим эсиме тюшгеним бла къалмай, эртде ёлген Таубатыр да, келиб кёз аллыма сюеледи.

Ол заманда уа, мени арбаздан джокъ этер ючюн, кёб кюрешген эди. Кетеримден тюнгюлгенинде, ачыкъ тюйюшюн къойгъан эди, алай а арбазгъа ол ие болгъанын, мени джукъгъа санамагъанын кёргюзгенлей туруучан эди – мен арбазгъа чыгъыб кёргенлей, ол джанкъылыч къуйругъун меннге буруб, кеси джарауун этмей къоймаучан эди. Тюзю, къуру меннге да тюл, эркишилени бирине да къууанмай эди арбазда. Ання бла къарт анамы уа!... Алагъа ол бирле кукалана биле эди! Бир къанатын энишге бошлаб, аягъыны юсюне шымпылдыкъ ийиб, тёгерек-тёгерек бурулса, сейир этиб къараучан эдим. Кесин да ёлюмден ання къалдыргъан эди. Мени кёзюме бурну бла узалгъан кюн, атам бычагъын билеб, ёрге тургъан эди. Къабар мюрзеу юлюшю тауусулгъан болмаз эди – анам бирден эки болургъа унамагъан эди. Мен да! 

Аллындан Таубатырны уллу кёллю этген кюзгю болгъан эди. Джаз кёзюу эди. Юйню букъусун къагъыб, кирсиз этебиз деб, анам болгъан хапчюкню арбазгъа чыгъарады да, бир эски, омакъ кюзгюбюзню да, буруугъа тиреб сюейди. Бир заманда, аннядан кёз сакълаб, арбазда джерге атылгъан кюйюзню юсюнде  кюнде къыза тургъан джастыкълада, чынгаб-чынгаб, ойнай тургъанлайыма, Таубатыр бурууну башы бла бачхадан, арбазгъа секириб, кюзгюню къатына келеди. Анда кесинми кёрдю!.. Джаныуар къылыгъы уяныб, «менден сора да арбазда гугурукку барды» деб, кеси да, аныча, ёхтем, аныча ариу, къошакълы… гугурукку!

Кюзгюге да, меннге кёргюзюучю оюнларын кёргюзтсе боламыды! Кюзгю уа не? Ол, менича, джыгъылыб, сора джылай-джылай, ёргеми къобарыкъ эди! Сюел десенг, сюелгенлигине, урсанг, ууалгъан адетиди. Умур-чумур болады да джерге къуюлады!

Таубатыр аны, ол къошакълы гугуруккуну, хорлагъанына сейирсиннгенча кёрюнмеген эди, аны уллу кёллю этдирген – хорлагъаны тюл, бир ургъаны бла думп этиб къойгъаны болгъан эди.

Джерге  чачылгъан кюзгю кесекледе кесини туу санларын бирем башха кёре, ары бла бери бир-эки айланса да, эс ташламагъан эди. Кёзюмеми кёрюндю дегенча, ёхтем джюрюшюн бузмагъанлай, алайдан джанлаб кетген эди. Ол кюн башланнган эди аны патчахлыгъы бизни арбазда. 

Таубатырны сескекли этген къарт Иссаны чючгюргени эди. Ол, хар кимча, «хаптюш!» деб къоймай эди, ол, кёк кюкюрегенча эте эди. Кесини арбазында.

Бизни арбаз бла къарт Иссаны арбазыны узакълыгъы, хауа бла тартыб тергесек, бир джюз метр боллукъ эди, алай а  аны чючгюрген таууушу бизни арбазда, къулакъ джанынгда чючкюргенча, алай эшитиле эди. Ол тукъум джарыкъ чючкюрюу бизни Таубатырны сескекли этмей къоялмай эди. Кёзлерине къоркъуу кёлеккесин атса да, ол къарт Иссагъа: «Ийманлы бол, » - дегенча, кесини гугурук тилинде, «къыт-къыт» демей къоймай эди. Не келсин, къарт Исса  бир деменгили чючкюрген бла  сан бирде тохтай эди. Асламысына уа, бир башласа, онбир кере чючкюре эди, кеси уа, кёк кюкюрегенча, алай  тамамлы, бир-бири ызындан къысха-къысха. Кёзюгюзге кёргюзюгюз, кёк онбир кере бир-бири ызындан кюкюресе! Тобагъа къайтма да кёр!

Таубатырны билмейме, сабийле уа, къарт Иссаны ненча кере чючкюргенин санамай къоймай эдик. Бир кере джангылса уа! Огъай, бир башласа, онбир кере чючкюрлюк эди! Чючкюргенде чючкюргенликге, бошаса, къарыуу тауусулуб, талайны къымылдамай, олтуруб, эс джыяргъа керек эди. Аллай бир арыгъынчы нек тохтамай эди? Биз, сабийле, аны джууабын билмей эдик. Мени онбирге дери санаргъа биргеме ойнаучу сабийле бла къарт Исса юретгендиле: къарт Исса - чючкюрюб, сабийле  - аны санай. Артда школгъа бара тебрегенимде, ання къууаныб: «Мустафа кеси кесинден онбирге дери санаргъа юрениб къалгъанды!» - деб, хар кимге сюйюмчю айта эди.

Таубатыр къарт Иссаны чючкюрюулерини бир бешинчисине дери, кесин иги эсгериб, тынч тура эди. Сора ол бешден оза башласа уа, ким болса да аягъына таш бла, таякъ бла джетдиргенча, аякъларын къагъа, чынгнгай башлай эди. 

Къоркъуб этмей, ариу, тебсегенлиги эсе да, билмейме. Гугурук тебсеу бармыды?!

Эм аманы артда болгъан эди… Къарт Исса чючкюре-чючкюре джашаб турады да, сора кеси-кесинден ауруб къалады. Биз, сабийле, аны бек сюе эдик. Ол тийреде башхалагъа ушамай эди. Аны, къарт анамы таралгъан джюнюча, акъ узун сакъалы, уртлагъан айраны боягъанча, акъ мыйыкълары, джамчы къанатлача, къаб-къара кенг къашлары, дагъыда кюле къарагъан эки эски кёзю бар эди. Сабийле эм бек джаратхан а: юсюнден тешмеучю узун схарла къабдалыны сол хурджуну эди. Анда чыртданда кампетлери бошалмай эдиле. Кёлден суу чыкъгъанча, хаман сол хурджунундан кампетле чыгъыб, чыгъыб, чыгъыб туруучан эдиле. Хар бирибизге - экишер кампет. Нек эсе да, андан кёб берлик тюл эди. Кюн сайын берсе да, аллына кёб заманны чыкъмай туруб, тюбесенг да, бирча эди - эки кампет. Къарт Иссада бизни бек  сейирсиндирген а - кампетлерини бошалмагъанлары эди. 

Ауругъунучу ол къабакъ эшигини тышы бла орнатылгъан узун шиндикде олтурургъа ёч эди. Кеси уа джолну тюзетирге бек сюе эди. Кюрекни алыб чыгъыб, джангурдан сора ырхы ызланы затны тюзетиб айланыр эди. Къарт анам а: «Аны ёмюрю джолланы тюзетгенден сюйгени джокъ эди, къарт болуб, кюрекге, чагагъа да къарыуу джетмей тохтагъанында къойгъанды, ансы, баргъан джеринде джолланы тюзетиб айланыучан эди», - дейди. Ол неси бла да башхалагъа ушамай эди. «Сууаб»  деген сёзню да бек сюе эди. 

Тийреде къарт Иссаны кампетлерин эм кёб мен ашагъанма – ол къарт анамы уллу къарнашы эди да, мен алагъа кёб барыучан эдим. Ол да меннге эки кампетни бермей къоймай эди. Мен  уялмасам:  « Сени кампетлеринг нек бошалмайдыла? Хаман эки кампет бериб нек тураса?» - деб сорлукъ эдим анга. 

Ол кюн, къарт анам бла бирге ауруб тургъан къарт Иссаны кёре баргъаныкъда да, ол меннге эки кампет берген эди. Этиучюсюча, кеси къолу бла бермей, узал да ал, деб джастыкъ тюбюн кёргюзген эди. Джастыгъыны тюбюнден къолуму бери алгъанымда, аязымда эки кампетни кёрдюм. Джастыкъ тюбюнде аладан сора джокъ эди! 

Ол кюн къарт Иссаны кампетлери бошалгъан кюн эди…

Эки кампетими да, къолума къаты къысыб, алаша тапчанда олтуруб, къарт Иссагъа шош къараб тургъан къарт анамы къатына къайтыб сюелдим. Акка уа акъ башы, акъ сакъалы, акъ орун бла бир бетли болуб джата эди. Ол таурухдан келгеннге ушай эди. Къарт анам гитче заманларын эсине тюшюре, къарнашы бла кесини юслеринден меннге хапарла айтса, тынгыларгъа бек сюе эдим. Хурзукда джашагъан, акка гитче Иссачыкъ, анам гитче Кюлсюнчюк  болгъан сабий джылларында, ала да, менича, кёб хатала эте айланнгандыла. Къарт анамы, гитче къызчыкъ болуб, кёзюме кёргюзтеле эдим, ол мени гитче эгешчигим Джандетча болур эди, къарт Иссаны уа, чыртда сабий этелмей эдим. 

Ол кюн а, къарт Исса, кампетлери бошалгъанына къыйналгъанча, кёзлерин ачмай джата эди. «Кёзлеринги бир ач, былай оюлуб къалай къалдынг?» - деб къарт анам тилегенинде да, кёз къабакъларын къымылдатыб къойгъан болмаса, ол ачаргъа унамагъан эди. Меннге киши хапар айтмай эди.  Мен а джукъ ангыламай эдим.  Алай а къарт Иссаны кампетлери бошалгъаны джюрегими къайгъылы этген эди. 

Бюгюннге дери бошалмаучу кампетлери нек бошалдыла? Эндиге дери аурумаучу акка нек ауруду? Кёзлерин нек ачаргъа сюймейди? Бизни кёрюрю нек келмейди?.. – деген соруула, джюрегими дыгъы эте, тынгымы алгъан  эдиле.

Сорууларымы кишиге бералмай, тебчилдей тургъанлайыма, къарт анам: «Бар, ананг излей болур», - деб мени юйге ашыргъан эди. Эки кампетни да, къолума къаты къысыб, юйге бара, къарт Иссаны къуру кампетлерин тюл, кесин да бек сюйгеними ангылагъан эдим. Ёллюкдю, деб, акъылыма келе билмесе да, анга не эсе да бола тургъанын сабий джюрегим сезген эди. «Къарт Исса чыгъыб скамейкасына олтургъунчу, эки кампетни ашамай турургъа,  кесиме сёз бере, арбазыбызгъа кирдим. Ання, къолунда да Таубатыр,  бауну ол бир  джанындан чыгъыб:

- Къайдаса, ма муну элт да, къалайда болса да теренирек бастыр, Таубатыр харам болуб къалгъанды, - дей аны меннге узатды. Кёзлеримден джыламукъла къуюлдула. Ауузумдан сёз чыгъармагъанлай, ёлюб тургъан Таубатырны анняны къолундан алыб, джерге салдым. Къатында чёгелеб, кесими тыялмай джыладым. Ання уа мени кёлюмю джазама деб: «Майна энтда Таубатырла ёсюб келедиле, аккагъа ырысламай, алай джыларгъа боламыды?» - деди. Таубатырны да кёкюрегиме къысыб, бир къолума да кюрекни алыб, тёгюлюб келген джыламукъланы да кёлек дженгим бла сюрте, бачха башына кетдим. 

Таубатыр мени джашауумда биринчи ёлюк эди. Бу терен чунгурчукъ да, мен къазгъан, биринчи къабыр эди. Таубатыргъа къарт Иссаны эки кампетин да къоярым келиб, дагъыда кесиме берген сёзюм эсиме тюшюб, гугуруккуну бастырыб, юйге киргенимде, анам джылай тура эди.

- Таубатыргъамы джылайса? – деб  джюрегим разы бола анняны къучакъладым.

- Анга да, аккагъа да джылайма… -  дей ання башымы сылады.

Бизде джырлай билмеген джокъду. Ання тылы баса, джау чайкъай да сюйген джырларын акъыртынчыкъ джырлагъанлай турады. Аны ючюн болур, этген хычынлары бир татлыла боладыла. Къарт анам ингичге ауазчыгъы бла зикир айтыб турады. Аны бир джылы, джумшакъ къолчукълары барды. «Джашым, былай кел, тансыкъ болгъанма», -  деб ол мени бир кюнде эки-юч кере, кесине чакъырыб, къучакълаучанды. Ол къартчыкъ болгъаны ючюн, дженгил тансыкъ болуб къалады. Тобукъларына башымы салыб олтурсам, башымы сылай келиб, джукълатыб къояды. Зикирлерими, джумшакъ къолчугъуму джукълатадыла, билмейме.

Кишиге айтмайма, эм бек а акканы сюеме. Ол мен аны таныгъанлы хаман да джырлайды. Ийнеклеге аш сала, балтаны билей, джюлгючю бла чыбыкъны джона, меннге хойнух эте, джырлаб айланады. Акъыртынчыкъ, кеси кесине. Биз тилесек да джырлайды. Тилетиб кюрешген адети джокъду.

Аша деген бла, джырла дегеннге тилетгенни, ол айыбха огъуна санайды. Къууанчлада да, акканы къолуна алгъыш аякъны бериб, алгъыш этдириб бошагъандан сора, бир джырласанг а, деселе, кесине махтау чакъыра турмайды. Махтауну джыргъа къоюб: 

-Айхай да, джырлайым, сиз тынгыларгъа джигит болугъуз, - деученди ол.

Джырласа уа… Мыдах джырны джырласа, къашлары да, джыйылгъан къуш къанатлача, энишге къараб, кеси да аллына къараб, мыдах джырлайды. Джарыкъ джырны джырласа, къашлары да, ачылгъан къуш къанатлача, керилиб, кеси да адамланы башлары бла, ёрге къараб, джарыкъ джырлайды.

- Меннге джырлама, демегиз, ансы джырла дегенигиз ючюн, кёлюм къаллыкъ тюлдю, - дейди акка. Кеси акка болгъанлыкъгъа, ауазы аттялай турады. Ол анга зарядка этдириб, къарт этмей турады. 

- Джырны къой да, зикирге кёч, заманынг келгенди, сер киши, - деученди амма анга.

-Джыр да зикирди. Зикир Аллахха махтау береди, джыр  Аллах джаратхан джанлагъа, Аллах къурагъан дуниягъа махтау салады. Аллахны ишине махтау берсенг, ол Аллахха махтау берген тюлмюдю? – дейди акка.

- Кет, Аллахны чамландыраса, сабийле да эшитмесинле сени ол сёзлеринги, сер киши, - деб къоймайды амма. Мен а эшитеме. Акканы сёзлерин тели сёзлеге санамайма. Огъай. Акка тюз айтханнга ушатама мен. Акка терс къалай айтырыкъды? Амма уа? Амма  да терс айтмайды…  джангылгъан этеди.

- Къой, къыз, къайгъынгы, - дейди акка аммагъа сакъал джюлгючюн билей. Аны сакъал джюлгючю бусагъатдагъы омакъ джюлгючледен джитиди. Акка айтады алай. Ол хар нени да эм тюзюн биледи. Бизни башыбызны да аны бла кеси джюлюйдю. Акка мылы чачыма, сапын джакъдырыб, башымы джюлюй башласа, хар джол сайын, ання къоркъуб, юйден чыгъыб кетеди. Акканы кесине джукъ айтмайды. Артындан а: «атамы ол аман бычагъы», дейди. Акка джюлгючюне алай айтханын билсе эди… Мени башыма акка джара бир кере да салмагъанды, ання уа къоркъгъанын къоймайды. Акка джырлай-джырлай, джюлюб чыгъыб къалады. Сора башынгы сыб-сыйдам этиб джылтыратса, алгъыш да эте, эркелете, джелкенге азчыкъ къагъар. Ол къымжа баш ачымагъанлай, «шаб» деб, таууш этер.

- Аллахым – джюрегимде, джырым – тилимде, ала бир-бирлерине чарламай эселе, сен мени бла нек кюрешесе? Зикир айтыргъа да, огъай дебми турама, сёзлерин билмейме ансы, дейди ол.

- Джыргъа тырмашханча тырмашсанг, биллик эдинг, - деб къоймайды биягъы амма.

-Сен айтханлай сер болгъан башда, анда болгъан сюртюлмей тургъанлыкъгъа, джангы джукъ джагъылмайды, - дейди акка.

- Да, тур сора алай эт да. Джангы джетген джашчыкъча, сызгъыр да айлан, - дейди амма кёлюн къалдыра. – Сабийлени тёгерегинге джый да, алагъа джырла да тур.

- Сабийле джырларыма тынгылагъанларына уа бек къууанама. Джырларым – ала мени дерслеримдиле сабийлеге. Джырны сюйген бир адам аманлыкъгъа башын салмаз. Джырны керти сюйген бир инсан къууанчдан джаллаб, къыйынлыкъны джолун сайламаз, - дейди акка. Сора меннге айланыб: - Джашым, къарт ананг ангыламайды: мен сабий-джаш кёзюуюмде, джашауну къыйынлыгъындан, джыр юлюшюмю хайырландыралмай къалгъанма. Сабийлей, ёксюзлюк сынаб, кесимден гитчелени аякъ юсюне салыргъа, анама нёгерлик этерге керек болду, энди уа, дерге, аскер къуллукъгъа ашырдыла, андан да къутулама, дерге, уруш башланды, ол бошалмагъанлай, кёчгюнчюлюк тюшдю башыбызгъа… Мен къачан джырларыкъ эдим?! Энди юйдегими аллында борчуму да, артха атыб, джырлайма десем, унамайды. Тёрт кере юй ишлегендиле бу къолла, джашым, - деб акка, терек тамырлагъа ушагъан уллу къолларын аллына тутду. - Ким эсе да джыр юлюшюн, джаш заманында алыб, джырларын джырлаб бошагъан эсе, меннге энди берилгенди ол заман. Джыр юлюшюмю хайырландырмагъанлай, къабырлагъа барыр акъылым джокъду. Ол юлюшню кишиге къояллыкъ тюлме. Ол джанынгча, джангыз сеникиди! Джыр юлюшюм мени юч джыйырма бла он джылны сакълагъанды. Насыблы адамла джыр юлюшлерин саулай джашауларына созадыла, - деди акка сёзлерин джюрегини теренинден  бери ала тургъаны таныла. – Алай а мен да тюлме насыбсыз. Насыбсызла, джашым, джыр юлюшлерин алыргъа заманлары болмай кетгенледиле. Меннге уа заман бериле турады, Аллахха болсун минг шукурла. Къарт ананг а, джашым, меннге ачыуланмайды, ачыуланнганча этеди. Сен да, мен да джаш заманыбызда нек джырламадыкъ, дегенлигиди. Сен алайчыгъын билиб къой, джашым, билгенинги уа, кишиге айтма, - дейди акка. – Дагъыда: джыр юлюшюнгю унутма. Аллахны эм иги саугъаларыны бириди ол. Аллах адам баласын  насыбха, къууанчха джаратханды, биз кесибизбиз кесибизни джарлы, хариб этген да... 

Акканы джыр юлюшю. Амманы джыр юлюшю. Мени джыр юлюшюм. Сейир юлюшле!

УУУЧ БУДАЙ

Былай ариу чагъыб тургъан сабаннга къараб, ол кюз эсиме нек тюшдю? Аллах, сен бир ангылат. Хаман ол кюзге къайтыб нек турама? Мени кесине чакъырыучу кюз сабийлигимде къалгъанды. Сабийлигим а биреу джуртда, мени замансызлай къоюб, башын алыб къачхан эди. Ол эртдеги хапарды. 

Мен бусагъатда ары нек джетдим, кесим былайда джашил чакъгъан сабанны къатында тургъанлай? Башымы, ана къолуча, джылы  аяз сылайды. Хауада джазны ауазы эшитиледи – джаны болгъан бары, билгенича джырлайды, сызгъырады, джюуюлдейди… Симфония! Джазгъы табигъат къураучу симфония!

Кесим былайда, джазны ортасында, тургъанлайыма эсим ары, ол сууукъ, ол хатерсиз, ол тоюмсуз кюзге нек барады? Игиден чыгъыб, аманнга кирген боламыды? Ариуну къоюб, эршини кёрюрге къалай унайды эсим? Нек унайды? Къууанчдан къачыб, джарсыугъа баш атханча…

Хар къуру да алайды. Мени эсим, сабий гинджисини, билегинден тутуб, джерде сюйрей, ызындан элтгенча, мени алай элтеди.

Мен сабий заманда гинджи джокъ эди… Гырджын да джокъ эди мен сабий заманда. 

Элтеди эсим. Элтсе уа… Майна, къарт анам, огъесе ол менмеми, мюрзеу урларгъа барады… барабыз. Уууч бла бир мюрзеучюк болса… Андан кёб болмаса да… Ачдан ёлмез ючюн урларгъа керекди. Урлагъан. Къалай эриши сёздю. Эм эриши сёзле: урлагъан бла ургъан. Къарт анам урлагъан да этгенди, урулгъан, тюйюлген да этгенди. Огъесе ол менми эдим, урлагъан да, тюйюлген да. Мен тюл эсем. Сыбыртхы кёрсем, сыртым нек къалтырайды? Талай джыл ётгенден сора да.

Къарт анама будай сабандан уууч бла бир мюрзеучюкню, уууб алыб, ызына къачаргъа керекди, биз ашдан ёлмез ючюн. Къараууллукъ этген дууана кёрсе уа, арам-къарам этмей, джанын аллыкъды. Уууч будай бла адамны джаныны багъасы бирчады. Теб-тенг. Урламасанг, ашдан ёлесе, урлайма десенг, тюйюлюб ёлесе. Урлаб, тутулмай къалсанг а, дагъыда бир кюнню джашайса. Ол кюн ючюн, къарт анам урларгъа барады. Анняны иймейди: «Мен ёлсем да, сен джашаргъа керексе. Сабийлеринг амалтын, джанынгы сакъларгъа борчлуса», - дейди анга хаман. «Бизни джаныбыз алагъа къара шай да тюлдю», - дейди къарт анам. Дагъыда, джанлары учуз туудукълары ючюн, кесини учуз джанын къамчи этиб, эки рахын бутун ат этиб, уууч будай ючюн, кече арасында кеси джангыз сабаннга кетеди. Кёзлерине – къарангы, джюрегине къоркъуу чанчылыб, уууч будай ючюн, элден чыгъыб кетиб, ары бара эди…огъесе менми эди ол. Ангыламай эдик джер нек дюнгюрдей эди аякъ тюбюбюзде. Ол аякъ тауушму эди, огъесе къоркъгъан джюрекми дюнгюрдей эди алай? Кюндюз тауушсуз элтген бусхул чарыкъла, кече, къонгурау таууш этиб, къалай къала эдиле? Алай болмай, ол джюрек эди эсе, кёкюрекни тешиб, бери чартлаб чыкъмай, къалай сыйыныб турала эди?

Сабийлеге бир уууч мюрзеучюк элтирге керекди. Сабийлени гинджилери да джокъду, гырджынлары да джокъду. 

Сыбыртхыны тауушундан а сырты къалтырайды…

Бош айтасыз, аны къарт ананг сынагъанды, кесинге салыб айтма, деб. Мен ол затланы хапарладан билеме, деб. Хоу, къарт анам сынагъанды. Къарт анамы джаралы эси – мени эсимди, ол аны, кеси да излемегенлей, меннге къоюб кетгенди. Аны ючюн къалтырайды сыртым, аны ючюн бардыла джюрегимде джарала, аны ючюн къайтама хаман ол кюзге… 

Ол затла мени башымдан ётмегендиле, деб. терс айтадыла. Алай айтханланы кеслерини джюреклери болмаз. Аллайланы къуру тиллери барды. Кёзлери бла, къулкълары  джокъду. Болса эди, ала кёзлеримде ёмюрлюкге уюб къалгъан  ахсыныууму, джарсыууму эштирик, кёрлюк эдиле.

Алай а мен алагъа джукъ айтмайма. Айтсанг да, къулагъы, джюреги болмагъан ненги эшитирикди? Кёзю, джюреги болмагъан ненги кёрлюкдю? Мен а уууч будайчыкъ урлар ючюн, къарт анам бла бирге къарангы кече сабаннга кириб барама… 

Мен джашаудан кёб зат излемейме: кюн таякъ, сабий джыламукъгъа тийиб, кюйюб къалмасын, тёгюлген къаннга тюшюб, кёмюлюб кетмесин.

Мени эсим… Джашил джаздан алыб барыб, узакъ кюзге атхан эсим…Ол кийим тюлдю, мен аны юсюмден тешиб аталмайма. Ол юйюм тюлдю, аны къоюб, неда, оюб, башха юй мадар эталмайма. Ол биргеме айланады, аны адети алайды. Ол, сюйсе, мизча чанчылады эм назик джеринге – джюрегинге, не да бугъуннган этеди эм таша джерингде – джюрегингде…

2003 

МУГУР САБИЙ

Тюнене метрода бир джаш адам бла бир уланчыкъны кёрдюм. Электричкада олтурур орунла болсала да, ала ётюб олтурмай, эшикни джанында сюелиб къалдыла. Ол эркишиге отуз джыл да болгъанмы эди. Къолларын да, джашчыкъны имбашларына салыб, электричканы ачылыб тургъан эшиклеринден кимни эсе да, къайгъыра сакълагъанча, тышына сакъ къарай эди. Алагъа мени эсими бурдургъан джашчыкъ болду. Юсчюгю да къолайсыз, бетчиги да аман. Бир кёзчюгю эски кир бусхул бла байланыб эди. Сау кёзчюгюн да кючден ачханнга ушай эди ол. Джабыб иги кесекни ачмай тура эди. Кёз къабакъчыгъына бир ауур зат тагъылгъанча, алай кёрюне эди. Ёрге сюелиб тургъанлай, джукъу бла «къазауат эте», онгсуз болуб сиреле эди. Тюб эринчиги баш эрнинден эсе бек чыкъгъаны да, аны мугъур тюрсюнчюгюн андан да такъыр кёргюзте эди. Ол джашны уллу къоллары да аны ингил имбашчыкъларына ауурлукъ эте болур эдиле, эшта.

Джукъу онгун ала тургъан сабийге орнуму берирге излеб, тёгерегиме къараб, бош орунланы кёрюб, тоба-асто, бу джарлычыкъны  нек олтуртмайды дерге, электричканы эшиклери джабылыб, ол къызыу джюрюш алды. Аурууданмы, джукъуданмы, арыгъанданмы онгу кетиб тургъан, джунчуулу уланчыкъны аллына салыб, ол эркиши джолоучуладан ачха тиледи. «Бу сабийге операция этилирге керекди да, ачха табмайбыз, айыб этмегиз да...» деб тарыгъыуун айта, вагонну ортасын джыра, джёбелей, бир къыйырындан бирине ётдю. Бочхаларына узалгъанла эки-юч адам болмаса, къалгъанла сан да этмедиле.

Джюрегим ауруй, аланы ызларындан къарадым: « Сыйлы Аллах, сени къолунгдан келмеген джокъду. Билмейме, Сеннге бермез соруууму бере эсем, кечир мени. Алай а анга сенден башха  ким табар джууаб? Сабий не гюнахы ючюн чегеди азаб? Сабийлик бла джарсыу чыртда бир-бирлерине келишмеген, бир-бирин танымазлыкъ затла тюлмюдюле? Бизни, абаданланы, гюнахларыбызны ала тёлей эселе…Огъай…Алай эсе, сора Сен бизге тюз джашарлай кюч, басым, оюмлулукъ бер, Сен бизге тюз акъыл сал, Сен бизге тюз джолну кёргюз, къудрети кёб Аллах», - деб тиледим.  

- Аякъларында кючден сюелиб тургъан сабийге кесине ачха джыйдырыб, аурууун алай бакъдырлыкъ эсенг, ол бюсюреулю бол, кими эсенг да! - деб къычырдым ичимден, деб къычырды джюрегим. Алай а мени къычырыгъымы  эшитмедиле  джышчыкъ да, аны  аллына сюре, ашыгъыш бирси вагоннга тилерге кирген  эркиши да.

Биз кимбиз, къайры барабыз къатыбызда аллай мугур сабийле джашай эселе?

АЛЛАХХА АССЫ БОЛГЪАН

(анам айтхан хапар)

- «Ичден чыкъгъан - ич ауруу», - дейди анам. - Андан тюз сёз айтылгъан болмаз. Джауум да таралмасын баласыны ызындан... Алай а кемсиз да этмезге керекди. «Аллах берди, Аллах алды» - деб, кечим сала, кесинги баса билмесенг, Аллахха да ассы боласа, тёгерегингдегилени да инджитесе, кесинге да зырафылыкъ келтиресе. Мен да къарагъанма эки сабийни ызындан... Башха болмай, ичинг бурады, джюрегинг тырналады, бюртюкден адам этиб, аны да замансызлай, джашаудан юлюшюн алмагъанлай, кёрге кёме тебресенг. Ёлмезлик киши да джокъду, ёлюм кимге да хакъды, алай а алгъа келген алгъа кете барса, тыйыншлысы ол эди.  Аллах кечсин, оноу этмейме. Алай а неди амал: «Аллах берди, мен кёрдюм», - дей билиу хар адамгъа да борчду, - дейди анам. Сора бир кесекни тынгылаб туруб: - Мен сизге хапар айтайым. Адам баласы къууанчына болджал салалгъанлыкъгъа, къыйынлыкъ соргъан-оргъан этмей, кёкден джауум тюшгенча тюшеди.

Бир джетмиш джыл бола болур андан бери. Ётген ёмюрню 20-чы джылларындан хапарды. Ёгюзле джегилген къарачай арба Джёгетейден Тамчы Башында заводха бара тургъанды. Тау джолла хар къуру да къоркъуулу болгъандыла. Арбачы ёгюзлени башларындан тутуб баргъанды, арбада уа Софья деб, онджыллыкъ къызчыкъ бла, Анисат деб, кеси да бир уста къобузчу тиширыу, болгъандыла.

Къарачай арбаны эки ёгюз джегилген боюнсхасыны агъач чомачаларыны тюблеринде тешиклери барды. Алагъа къайишни суууруб, аны бла бегите эдиле ёгюзню боюнсхагъа, боюнсха да арышха бегитиле эди.

Къыйын тау джолда бара тургъанлай, чомача боюнсхадан чыкъгъанды да, ёгюзле бла боюнсхала биягъы джолларына бара бергендиле, арба уа джукъ тыймаса, тёнгерей келиб, къая эрнине джетгенди да, алайдан энишге кетгенди. Арбаны юсюндегиле, Аллах джарлы этгенле, джукълаб баргъан болурла,  арбачыны сагъайтырча тауушлары чыкъмагъанды. Бир заманда, джюклери болмагъан бош ёгюзле тюртюб, арбачы ызына къараса, арба да джокъ, адамла да джокъ...

Элге къуугъун этегенди. Къызчыкъны атасы, Исса, нёгерле да алыб, къая тюбюне джетгенди. Кечеги къарангыда къая тюбюнде ёлюклени  кючден табхандыла. Къошда джюрютген чыракъларын джандырыб излерге кюрешгендиле да, чаулну ичинде бар да анга тюртюл, бар да мынга тюртюл, мурса тёбеге, чырпылагъа джер-джерлерин джыртдырта. Атасы кеси тюртюлген хапар айта эдиле. Анасы Халимат да, къызчыгъыны атын айта, къаяланы зынгырдата излеген эди, дей эдиле. Табханларында, къызчыкъны санчыкълары алкъын сууумай тургъанды. 

Оразланы Анисат а, тамам чырайлы тиширыу хапарын айта эдиле, кеси ёлгенликге, къойнунда элтген мияла лампа баш сынмай тура эди, деб сейирсине эдиле.  

Ала ёлюб кетгендиле, ол джарлы Халимат а, саулай дунияны юсюне къарата, бек кемсизле этегенди. Дуния саулай анга ауаз бере эди, дейдиле. Ол а:

- Сизге не хапарды? Болгъан меннге болгъанды, сизге не башхасы барды! - деб анасына да хыны этиб къоя эди, дейдиле.

Халимат бла Иссаны андан сора да бир къызчыкълары бар эди. Къыйынлыгъына асыры берилгенден, юйде эркишисин, сау сабийин да сан этмей, юйдегисине ушхууур  ашатхан къой, «ашагъан-ичген этесиз, анга къыйынлыкъ джетиб тургъанлай, джашаргъа излейсиз», деб, аланы да бек къыйнагъанды. Кеси уа, терезе джабыуланы тартыб, юйню ичин къарангы этиб, джерде джатыб, анга алай болуб, мен джашарыкъ тюлме, ёлген этерикме деб, ашамай, оруннга кириб джатмай, сууукъ полда 28-30 джыл болгъан джаш тиширыу кесин зыраф этиб къойгъан эди.

Эркишисине, кюлген этесе, адам къатына бараса деб, къошдан эт-джау алыб келсе, ашаргъа-джашаргъа излейсе деб, эрши кёрюб. Келтиргенин хоншулагъа чачыб къоюб. Джангур джауса, къар джауса, Софьяны юсюне джауады деб, экинчи къызчыгъын къабырны сибиртирге ие, алай бла джыл ётеди да, Аллахха ассы болгъан болур эди, хариб, сора джаякъ сюеклери къарышыб къаладыла...

Ахырына джетгенинде, джукъ этелмезлигин да ангылагъан болур эди, хариб, орнун да терезе тюбюне салыб, ауузуна эркин суу ичерге да кюню болмай (къашыкъ бла къуя эдиле суучукъну), джарыкъгъа, суугъа, ашха термиле, алай ёлюб кетди, Аллах джандетли этсин, хариб.

«Бир гитче юйчюк, аны да бир гитче терезечиги, Халимат да ол юйчюкде, - деб биреу тюшюнде кёргенди да.

- Аллахха ассы болуб кетди, джарлы Халимат, - деб къарт анам къыйналыучан эди хаман... Аны джазыкъсынмагъан да, анга айыб этмеген да джокъ эди...

МЕН  НЕ  БЕРЛИКМЕ?

   Эртде-эртде бир джашчыкъ джашагъанды. Ол сагъыш этерге бек сюйгенди. Аннясы аллына бал салса, аны алыб ашаб башламагъанды: «Ання, муну меннге ким бергенди?» - деб сормай. 

- Бал чибин бергенди, - дегенди аннясы.

Гырджын ашаса, суу ичсе да, айран тогъуса да, кампетле ашаса да, ким бергенин хаман аннясына соруб тургъанды. Ол а, хар нени да билген ання, уланчыгъына айтыб тургъанды:

- Гырджынны этер ючюн, будай керекди, будайны уа джер бергенди.

- Суу  Аллахны саугъасыды. Суу болмаса, джашау да боллукъ тюл эди.

-Айран сютден этиледи да, сютню уа ийнек береди. Ийнекни уа Аллах джаратханды.

- Кампет, талай тюрлю затдан этиледи, эм башдан - шекерден, шекерни уа -  чюгюндюрден, чюгюндюрню уа бизге джер, кюн, суу бирге  ёсдюрюб бередиле, - деб хапар айтханды аннясы. 

Уланчыкъ талай кюнню, сагъыш этиб туруб, дагъыда соргъанды:

- Ання, мени уа ким бергенди? 

- Сени да, Аллах бергенди, - дегенди аннясы. Сора джашчыкъ кёкге айланыб: «Аллах, сау бол!», - деб шыбырдагъанды. Дагъыда биягъы сагъышха кетиб туруб:

- Ання, мен а не берликме? - деб соргъанды. Аннясы джашчыкъны бу сорууна джууаб этерге ашыкъмагъанды.

- Мен аны сеннге айта билялмайма, - дегенди ол. Аны джууабын, уллу джаш болсанг, кесинг этериксе.

- Эталмай къалсам а...

- Этериксе, балам, Аллах иги джууаб этерге буюрсун ансы.

- Ання, бергенден эсе, алгъан игиди да!

-Алгъан игиди, балам, берген а андан да игиди, - дегенди аннясы. - Алсанг, къууаннган этесе, берсенг а, къууаннган да, къууандыргъан да этесе, кесинге да разы боласа...

Джашчыкъ  къууандырыргъа да, къууаныргъа да излерик болур…

ШАМДАРИЙ   ТЮЗ   ЭДИ,  ДЕРСИЗ…

(чам хапарла)
ТИЛИНГДЕН ТАРТАДЫЛА

Эшитген болурсуз! Эшитмей а! Бизде хапар дженгил джайылады. Бир къым-тым болсун ансы, аны джарашдырыб, хапар айтырыкъла ой да ой. Сёз этерге фахмусу болмагъан бизде не эркек, не тиши джокъду. Миллетде фахму барды. Джарашдырыб, джассы-джассы, алай келтирликдиле. Сёз  мыйыгъа ашды! Сёзюм этилди деб, аны ючюн кёлкъалды болгъан, ол тамам учхара адамды. Сени джауунгу да сёзю этилмеге эди! Кимге - сукъланыб,  кимге – зарланыб, сёзюн этедиле. Кимни сёзюн, менича сагъыш нек этмейди, деб. Беш къызы болгъан, сёз ючюн, алтынчыгъа да къыз табса, сора аны сёзюн этмей къалай къоярыкъса?

«Хариб» дериксе, «джазыкъ», дериксе, «ий не айланады заууалы», дериксе, «элге къатынла ёсдюре, дуниясы тюйюлюб джашарыкъды», дериксе. «Ий, не айланады, арты ачыла тургъанлай, сабийлени къураб нек барады?» - дериксе. Къайдам, дагъыда… 

Да не этгин? Аллах кеси кечсин, Аллахха да этебиз оноу, адамгъа да этебиз. Джууукъгъа-тенгнге, хоншугъа-тийреге, кърал башчыгъа, байгъа-джарлыгъа, телиге-акъыллыгъа, хаулеге-кютеге...

Ортабызда къалгъан сёз болсун: сёзлюк болуб тургъанны, сёзюн этмей  къойгъан алай тынч тюлдю да?! Майна, Хангерийни юйдегиси. Къочхарлача, беш джашы, юч къызы. Энди ол джашла, бирер къыркъмабашны этеклеринден тутхандыла да, барысыны - бирер балалары. Андан сора сабий излемейдиле. «Аны да адам бир этелге эдик, Англияда окъутурукъбуз школда», - деб къайсыны къатыны эсе да, бир чюйюртмек, алай айтыб ууала эди.  Бирча  узунбутла, къысхачачла болгъандыла да, орталарын айырмайма.

Аллайны сёзюн этмей да, не этгин?! Не да озгъан айда Чидуутдалары къыз бередиле. Аллах сен бирсе! Ол къыз бла бирге ол юйден бир рысхы къорады... Ол джангы джууукълары бир он джылны не кийим, не орун керек сатыб алабыз демей, джашарыкъ болурла. Палтонму, дейсе, ич кийимлеми, дейсе. Джаулукъ, чепкен а - ючюшер къат. Намазлыкъла! «Бисмилляны» билмегенлеге, ма сеннге деб, намаз керекле ийгендиле!

Буруннгула: «Аман къызгъа къазан къошакъ», дегендиле. Бусагъатда: «Аман къызгъа - накъут-налмаз, палтон, намазлыкъ къошакъ», - дерге керек болур. Сёз этмейин турала эсем, де да, кесинги сына. Тураллыкъ тюлсе! Джюрегинг «тарс» деб атылтыр, тоба. Тилингден тартадыла!

Сора сёз этген гюнахды, дерле да. Сёзлюк болуб турса, гюнахны-сууабны унутаса да къояса. Башында тюгю къалмагъан къартха, таракъгъа дери саладыла! Ол ишге бир къара, ол къарангылыкъгъа!

Асыры махтаныры келгенден, джашыны джукъбилмез болгъанын джашырмай: «Джашчыкъны институтха салыргъа, аны ызындан айланыб, элли минг джойдукъ!» - деб къууаннган суубаш къатынны сёзюн этмей, не этгин? Улху берелгенине къууанмай, он джылны, школда кёнчек джыртдырыб, энди занкой джашына институтну да, сатыб ала тургъанына къыйнала билсе уа!  Сабийими ёсдюре билмедим да, ангкъау да, джалкъау да этдим деб, аны башына джыйыб, ыйлыгъа билмеген, сёзлюк болгъан къой, аллай адамгъа садакъа  тыйыншлыды!

 Эртдеги танышым Ханымсатха базарда тюбеб къалгъанма да, ол айтады:    «Къызчыкъгъа накъут сыргъачыкъла алгъанма. Тенгчиклери кёрселе, бир сукъланырла, дегенме да.  Хоншубуз Наныу кёрсе уа, зарланыб ёллюкдю!» - деб аякъ тюбюнде чёб сынмай эди. «Да хоншунгу ёлтюрюр ючюн алгъан эсенг, ол ёлсе, ызына сатарса», - деб кетгенме.

Этмейме сёз, гюнахды, деб турайым. Къоймайдыла, тилингден тартханча этедиле. «Сабийим къууаныр, демейди, хоншум бир ёлюр», дейди.

Ёлюр дегенлей, ёлгенни юсюнде берне чачханыбыз а? Ол бир кюн, бир ёлгенни, эки джыйырманчы кечеси джетиб, маулутха баргъан эдим да, берген хызенлерин алыргъа унамай кетгенме. «Аны алсам, ол меннге борч боллукъду, тёлерге керекме», - дегенни айтыб. Кесими гюнахларымы да тёлеелге эдим, мен хариб.

 «Не этдик эсек да, Шамдарийни кёлюн къалдыргъанбыз», - деб, келинлери хызенни ызымдан алыб келгенди.

- Не кёлкъалды хапар айтаса? - дегенни айтханма. - Ёлсем да, осиятымды - хызен алмазгъа, хызен бермезге. Сиз саулугъунда, къолугъузну къысыб, дарман-дары керекли этиб, къарар керекли инджитиб, энди кетгенинде, дуниягъа субайлыкъгъа рысхыгъызны тёкмегиз да къоюгъуз, - деб ашыргъанма. Аланы сёзлерин этмей, не этериксе, ахратны сатыб аллыкъ болурла, иманлары алай.

Ма кёремисиз, сёз этгеними айта, кесими да сёзюмю эте турама. Мен да кесим кесим бла сёз этмейме да! Не сени бла, не аны бла, бири бла, бирси бла... Аны айтама, сёз этген джаханимге тюше эсе, биз тийре саулай, ненча бар эсек да, ары джол тутарыкъбыз. Тийре бирге тюшсек, анда да сёз этиб турлукъ болурбуз, Аллах, сен бирсе! Аллах, сен кеч!

Джангыз Хаджият аммады бизге къошулмагъан, къатында сёз этгенни да унамагъан. Ёлюр тюгю чыгъыб, джангы туугъан сабийнича къуру кириулери къалгъынчы джашагъанды, сёзге кесин алдатмай, сау къаллыкъ. «Сёз этген мени джауумду», - деб ёмюрю сёзюдю. Хо, эсимдеди, Ростовда гардош сатаргъа барыб, анда Гульназа бла мен, Хураймат ары джаллагъанлай, сёзюн этген эдик да, Хаджият, ол заманда алай къарт да тюл эди, бизге бек айыб этген эди.

Гюльназа уа, менича да болмай, «Тенгиз тамчыдан тоймаз» дегенлей, хар неге да сёз табхан бир, адамланы бир-бирлерине эте олтурады. Мени сартын, ма олду гюнах.

- Къайсы бирибиз да сёз этебиз, алай а сеничасын кёрмегенме, - дегенме да Гюльназагъа ол бир кюн, юсюме алындырыб къойгъанма:

- Шамдарий, къашыргъа да тырнакъ керекди! Сёз эте билир ючюн да, ичинде да мыйысы бла, баш керекди! - деб кюледи.

- «Орунсуз сёз ызына къайтыр» деб, ол ауур сёзле юйдегинге къайтырла, деб да къоркъмайса. Сени сёзюнг бла эгеч-къарнаш бир-бирине болсала...

- «Сокъур чибинни къулагъынгдан къыстасанг, бурнунга къонар» дегенлей, Шамдарий, меннге джабышыуунгу къой, мен элни сёзюн эте эсем, сен да мени сёзюмю этесе, неди менден башхалыгъынг? - деди да къойду.

Анга не айтырыкъса? Тюздю да, сёзню сюймей эсек да, къайсы бирибиз да сёз этиб къоябыз, тилингден тартсала. Дагъыда арт сёзню мен айтыргъа керек болуб:

- «Тирменни суу сындырыр» дегенлей, эгечим, сени сындыргъан да ауузунгдан чыгъыучу ачы сёзлерингдиле. Сен асыры кёб сёз джюрютгенинге къыйналыб сёлешеме, кесинги бетингден айтама, джаратмай эсенг, атангы аман кёрюне... «Кёпюр ишлесенг - ётерсе, чунгур къазсанг - кетерсе», дейдиле, чунгурну тюбюнден ёрге къарасанг, мен да эсинге бир тюшерме, - деб ауузун ачхынчы, бурулуб кетиб къалгъанма.

Кеси кеси бла мени сёзюмю эте къалгъан эди. Ма алайбыз. Кимибиз, Гюльназача, сюйюб, сёз этебиз, кимибиз, менича, сюймегенлей, амалсыздан сёз этебиз, къалай-алай да сёз тирменибиз тохтамайды. Аллах, сыйлы Аллах, биз кесибиз кесибизни джазыкъсына билмей эсек да, сен бизни джазыкъсын! Тилингден тартадыла, къалай этейик?
ШАМДАРИЙ  ТЮЗ ЭДИ, ДЕРСИЗ...

Терен сагъыш этиб къарагъанма да, бизни джашау чархыбызны ызына нек бурулуб баргъанын, аны ким бургъанын ангылагъанма. Тюзю, арт кёзюуде, амалын табыб, сагъыш этмейме - сагъыш этерге къоркъама. Ма былай, тели сабийча, кесими булджутуб айланнгандан башхасын къойгъанма. Алайсыз, шашхынлы болуб къалама, деб къоркъама. Бир-бирледе, къызсам, сагъышны теренине кетиб, тюбюне джетиб да къалама, асламысына уа оюмла сюрюб, мен да аладан башымы букъдуруб айланама. Сагъыш этген патчахланы джумушларыды. Ол ауур джюкню джарлы башыма джюклерге, не дугъужам барды, деб къояма.

Хы, ма бу джол да, тереннге кириб кетгенме. Аны айта эдим: джашау чархыбызны ызына кимле, нек бургъанларын билгенме!

Тиширыула! Анала! Кюнюбюзню кече этгенле, бу къралны артына чыкъгъанла, кеслери джазгъан законланы бузгъанла кимледиле? Заседание деб, сессия деб, сенича, меничала, къолларын берч этиб, джыйгъан рысхыны алайына ашаб керилгенле кимледиле? Тюнене кеслери этген оноуланы, аманлаб, хыртха уруб, джангы законла, джангы оноула къурагъанла кимледиле? Аны ючюн да джангы джал излеб, артыкъ сый тартыб башларына. Терсибизни сёгюб, тюз этейик, деб, кечмеклик тилер орнуна, болджал беригиз, не игиликни да биз этерикбиз деб, биз джарлыланы алдаб тургъанла кимледиле?

Бу сорууланы барыны джууабы да  бир сёзге сыйыныб турады - эркишиле!

Шо, тиширыуланы бу тёзюмлюлюклерине, бу басымлылыкъларына бир къарагъыз, къурманыгъыз болайым! Бизни ач да, джаланнгач да, учуз да, сыйсыз да, джарлы да, къарт да этген эркишиле эселе, оноулары капегиме тийишмей, хар тутхан ишлери ичине оюла, къралны терсине ийиб бошадыла эселе, эркишиле деб, былагъа харс уруб нек турабыз? Ий, шо бир айтыгъыз, башларына оноу эте билмегенлени, къачаннга дери оноугъа тутуб турлукъбуз? Кеслери кеслерини къарантхаларына къууаныб… бачхада къаргъаланы къоркъутуучу къаранчхача бир хайырлары болмагъанлай.

 Бек къыйналама, кечимсиз бек къыйналама, бу меннге берилген хурдагъы ёмюрде джашау былай къуджур нек болду, деб. Сыйлы Аллах, кесинг салгъан акъылны, кесинг сакълаб тураса, ансы, шашхынлы болмай тургъаным, бек сейирди.

Эркишилени бир къауум оноуларына тынгылаб: «Бу адам къалайы бла сагъыш эте болур эке, мыйысы бла уа этмейди. Башы тюбюне айланыб сюеле болур кеси да», - деб айтханым болгъанды

Ол оноучу эркишилени олтуртханча, телевизорну аллына мени олтуртуб, бир джыйырма минут берге эдиле. Мен ол закончулагъа айта билир эдим. Алай а меннге ким сёз берликди? Телевизорну тамадасы да, бойнумады, эркиши тюл эсе. Къраллыкъны къолгъа джыйгъандыла. Башхагъа акъыллары джетмегенликге, аны уа биледиле, анга устадыла.

Бир ишексиз, эркишиле, бери чыгъармасала да, бизни сёз бла тойдурур оноу этгендиле. Сёз а, тойдургъан къой, бу худжу токъмакъ, керти бир къалын болмаса, эсиртиб къояды. Буруннгула: «Кёб сёлешген, пох сёлешир», деселе да, эндигиле сёзден согъулубдула. Бюгюнлюкде къралыбызда андан уллу байлыгъыбыз джокъду. Сёз бла джигит да, джигер да, министр да боллукъса, кёнчек эсе кийгенинг.

Оноу тиширыулагъа  берилсе эди! Ала уа тюз оноу эте биллик эдиле. Ах, мен ол кюннге джетеллик болмам. Мен джашагъанлы да ма... онла бла джылла ётдюле. Бай да болдукъ, джарлы да болдукъ, джарты да болдукъ, къайдам, сыйлы да болдукъ, сыйсыз да болдукъ. Энди уа ма турама, бусхул гинджича. Айтыргъа сёзюм - кёб, оноугъа  эркинлигим - джокъ. Бир да къурумаса да: «Эркишилени оноуларына сыйыныб джашай, ёмюрлерин  аман бла ашыргъан тиширыулагъа», - деб бир къанджал медал  такъгъа эдиле аланы ётюрюклери кюйдюрген кёкюреклерибизге. Джюз айт, минг айт, бу кърал, тиширыу оноу керекли джарлы болуб турады. Биз бирде терс оноу этиб, джангылсакъ да, бирде бир тюз оноу да этер эдик. Эркишиле уа, джангылыб да, тюз оноу этмейдиле. Тюненеги оноуларын бюгюн хыртлаб, Чомаланы тамблаларыча, келлик кюн бла алдаб, кюн ауушдуртадыла. Джашау бу барыудан барса, тамбласында, мен ёлсем да, «Шамдарий хариб, айтхан эди», дерсиз ёкюне... Аланы мыкырау оноулары бошалмагъанлыкъгъа, мени джангыз джашауум седреб, тауусулуб барады да.
«… МЕН ТЕШИКДЕН ЧЫГЪАРМА…»

- Ий, Аллах, кёрюрюмю кёрмезими да кёрюб, дау-дуу этиб айланмайым да, былай басылайым да, юйюмде бир къалайым, деб, кесим кесиме оноу этиб, тюнене къолума бир китабны да алыб, алай олтургъанма да, меннге джетгенни къой да къой. «Нарт сёзле» китаб! Окъуй-окъуй келгенме. «Хансыз джомакъ джокъ» дегенлей, тиширыусуз нарт сёз джокъ, кёреме. Айтылгъанда уа - игиден аманы кёб. Аланы, бир ишексиз, эркишиле къурагъандыла. Эркишиле къурагъанларын къайдан билесеми? Тоба-асто, сора тиширыу кеси кесине ол тукъум учхара сёзлени айтырыкъмыды? Эркишиле нарт сёзлени юслери бла бизге кёллерин айта, кеслерини бизден онгсуз болгъанларын кёргюзгендиле. Къарыусуз къычырыкъчы болады, кесине сескекли, башхалагъа бедиш-сёгюш айтыргъа ёч болады!

Сёз ючюн, ма бу нарт сёзге не айтыргъа боллукъду: «Аман эрни иги къатын тюзетир, аман къатынны иги эр тюзетмез».

Шо, тюзеллик, аман болуб кюреширикмиди? Не уа аман эркишини мен тюзетеле эсем, аны махтауу меники шойду да! «Аман къатынны билген ашы как болур», «... тили джерге джетер», «... кёбге джатар, кюню хапар бла батар», «... къаргъышчы болур», «...джууабчы болур...» Хар нарт сёз «аман къатын» деб башланады. Аны джюрегинг къалай кёлтюрсюн?!

Келигиз, нарт сёзлеге кирген бедишлени бир сюзюб къарайыкъ. «Билген ашы как болмай» не этерикди, эркишиси босагъадан бир джукъ алыб къачан кирир деб, къакъ болуб сакъласа? «Кюню хапар бла батар...» Бусагъатда кимни кюню хапарсыз батады? Уллуну, гитчени да, тиширыуладан  къалгъанланы да, тиллери сёз тирмен болуб турады сора. Тёбен элде хар ким садакъасын бериучю Чёпеллеуню джашы биз тёгерекде эм бай киши болуб чыкъса, анга эки джыл керек болгъанды районну ёмюрден бери этген рысхысын кёнчек хурджунларына сыйындырыргъа… Анга сейирсинме да, хапар этме да олтур! Не уа «джууабчы болур»... Сен сыртынгдан тюшюб: «Бу джол сау айны айланыб, къуру беш минг сом келтиргенсе. Сен ачха этиу бла, «Волгаланы» бусагъатдагъы багъаларына кёре, юч джылдан алгъа мен машина алалмайма. Тенглерими арасында бетими джерге нек сукъдураса?» - десенг, джууаб а эштирсе!

«Иги къатын ийнени ийнек этер», - деб да, эркишиле къурагъандыла. Да мен ийнени ийнек эте тургъан заманда, къабыргъаларынгы джаууар этиб, сени джатыб турургъа керек болгъанынг сейир тюлмюдю? Не да кюн сайын шиша бла саламлашыб, аны тюбюн кёрмей, мадарынг болмай…

Нарт сёзле эски болгъандыла. Бек эски...

«Аман къатын заманында юйюне джыйылмаз»... Бу заманнга келишмеген сёзлеге бир къара: ол къатын юйюне джыйылса, сени юйюнг ай джарыкъгъа къурумазмы? Не уа «Аман къатын къыйынынгы башынга джаратмаз»... Айыб этме... Кимни къыйынын?

Не уа «Тиширыуну чачы узун, акъылы къысха» деген нарт сёз а? Муну эски болгъаныны юсюнден, эшта, огъай деб, киши ауузума чабарыкъ болмаз. Тиширыуну энди чачы  къысха, акъылы уа  узун болгъанды! Эркишилени: «Тиширыуну чачы да, акъылыча, къысха, болгъанды», - дерлери келе болур... Айтыб къутулугъуз. Айтыб къутулугъуз, ансы... «…къатынны къаргъышы къангадан ётеди». «Башсыз урчукъ тюз айланмаз» деб, эркишиле кеслерин тиширыулагъа баш этиб джашагъан заманлары Минги Тауну башындан кёкге атлаб кетгенди. Буруннгу тиширыулача, бусагъатдагъыла «баш ием» деб сёлешмейдиле. «Биздеги, «ол бюреу»... Эрсиз къатыннга «башсыз тиширыу» де да бир кёрчюн. Башха этмей, башынгы эки сай этер. Бусагъатдагъы тиширыула: «Урчукъгъа баш керек тюлдю!» - деб джашайдыла. Башсыз тиширыула ётген ёмюрде къалгъандыла! Эндиги титиширыуланы - джюз башлары, джюз аякълары барды. Аланы аллайла этген да кеслери эркишиледиле!

Ётген ёмюр дегенлей, эркишиле къалай тиш къысыб тургъандыла бизге. Алай тиш къысхандыла, алай къысхандыла, тишлери чыкъырдай болур эди. Неден билесеми? Аны билгенимча, билелге эдим, эркишиле тиширыуладан джашауну джюгенин къачан аллыкъларын.

Къарыулу сакълыгъын тас эте баргъанча, къарыусуз кючюн акъырын къатлай барады. Бусагъатда эркишиле къарыуларын керелеб кёрюшген кёзюудю. Аны тиширыуланы сакълыкъларын уятыр ючюн айтама.

Тиш къысханларын а... Къой, къояйым. Эркишиледен кёлюнгю къалдыргъандан хайыр джокъду. «Эрим эшикден чыкъса, мен тешикден чыгъарма», - дей эсе тиширыу, «Эркишини джарытхан да, арытхан да» ол эсе, «Эркиши - от, тиширыу - суу» эсе, «Тиширыу эркишини джандети» эсе, «Эркишини джандети тиширыуну табаныны тюбюнде» эсе, «Тиширыусуз иш болмаз» эсе, «Къатыны иги къарт болмаз» эсе, «Иги къатын - эрни къанаты» эсе, сора, тиширыула, «Эркиши - баш, тиширыу - боюн» болгъанын да эсге ала, багъабызны билейик да, кесибизден къарыусузланы, эркишилерибизни, не айта эселе да, кечейик - кесингден онгсузну несин да кечген адет шойду да?! 

Къой. Къояйым. Кёб сёлешгенден сюймезим джокъду. Андан эсе бу иги кюн, кюн дуниягъа джылыуун себе, нюрю бла хар кимни да, хар нени да ийнакълагъан кёзюуде, эркишилеге биз эм баш саугъа болгъаныбызны эсгертейик, унутуб къоймасынла... 

Тюзю, мен айтханны билмеген тиширыу джокъду, алай а Шамдарийни эсли сёзюн энтда бир эшитгени ючюн, кишини акъылына берч чыгъарыкъ тюлдю.

АЙХАЙ, НЕ ШАМДАРИЙ БОЛСАНГ ДА…

Ий-ха, сиз бусагъатда газет окъуймусуз? Телевизоргъа къараймысыз? Мени сартын, къоркъгъан этеме окъургъа, къараргъа да. Байчыча, радио да бир джанымдан аман хапарлары бла къоркъутханлай турады. Мени атамы-анамы радиону хапарларымы джашатхандыла, муну, аман тилли къарагъаныча, джюрегинги кёлтюрюр бир сёз айтмагъанлай, къулакъ джаныма салыб, кесиме ауруу чакъыртыб турурча? Эшитген сёзлеримден, ийнаныгъыз, джюрегим ачыб къалмай, къулагъым да ачыйды.

Бурунча, айтханлары, кёргюзгенлери акъылынгы орнунда къойсала, менича, юйде тургъан адамгъа ала нёгерлик бек да эте эдиле. Не келсин, алайда ол къазауат, былайда бу тюйюш, анда самолёт кюйюб тюшдю, мында поезд джолундан чыкъды, алайда сабийле къырылдыла, бирсиле бир-бирлерин ёлтюрдюле...

Шо, бир айтыгъыз, не газет бетге, не телевизоргъа тюшерча, бир игилик болмаймыды дунияда? Огъесе адамланы къоллары терс ишни этерге, кёзлери къуру аманны кёрюрге, тиллери ачы сёлеширге айланыбмы къалгъандыла?

Тогъуз-он джылны мындан алгъа, джата туруб, газетлени къатынга джыйыб, алагъа кёз джетдире, джюрегинги къууандырыр затланы юслеринден окъуб, сютбашыдан тойгъан киштикча, сюйюне, татлы джукълаб къалыучан эдик.

Энди уа?!

Энди уа, джукъласанг да, табмайса тынгы: не сени юйюнгю ким эсе да тонайды, неда сен кимни эсе да, башын тешесе. Ёмюрде бир адамгъа къол кёлтюрмегенме, кёзюм джукъугъа кетгенлей а, бир къатын тюйюшлеге къошулама, ай сыйлы Аллах, бир кюч, бир къарыу келеди меннге, тюз тёгерегимдегилени тюйюб, эртденблагъа герой болуб чыгъама. Бир къаяладан кетеме, бир дуппурладан ётеме... Хо, сабий болсам, ёсе турама, дер эдим, мен туугъанлы да ненча танг атханды, бу тукъум тюшле недиле? Джашауубузну къуджурлугъу тюшлерибизге да тюшюб, ала да буруннгу тюшлерибизге ушамай къалгъандыла.

Ма ол тюшлени кёреме деб, арыб, орундукъгъа созулсам да, джукъламазгъа кюрешеме. Тюшню хорлар къарыуунг бар эсе уа, дерикле да болурла, аны дарманын а бир табханма да!

Джукъунгу хорлаялмай башладынг эсе, не джангы газетге къара, не телевизорну къур. Мени Аллахым, алай терк аязырыкъса, эм арты джюрексиниб, зуккучукъ этиб башларыкъса. Ма алай, гылын къушча, гёзет этиб чыгъарыкъса. Ай, сыйлы Аллах, газетле неле джазмайдыла? Дохтурла эркишини тиширыу, тиширыуну эркиши этедиле, дейдиле, энди ол тиширыу болгъан эркиши, сылтаулу болуб, сабий сакълаб тургъан хапарны окъугъанымда, тобагъа къайтыб, талайны турдум. Аллах кёрген ишди. Адамла эм арты, бир-бирин ёлтюргенден, урлагъандан, тырнагъандан озуб, энди Аллахха оноу этиб башлагъандыла. «Аллах, сен бизни тюз джолгъа сал», - деб тилегенден башха, мени не къарыуум болсун?

Джашау тюрленмегенди, адамла тюрленнгендиле. Сени джауунг да игини кёрюрге, игини этерге ууланмагъа эди. Джюрек нени излесе, кёзле аны кёредиле. Джашау быллай татыусуз болурча, бизге не къыйынлыкъ джетгенди? Не уа къыйынлыкъ джетген кёзюуде да, итле итлей къаладыла. Къалгъанла уа?! Къалгъанлагъа деб, бизге айтама, бизге не  болгъанды!? Адамланы асламысы амандан эсе игиге тарта шойдула да. Кесибизге билдирмей, от ашатмагъан эселе, бусагъатда  былай къуджурла нек болгъанбыз?

 Алай-былай десек да, «коммунизмле», «патриотизмле», «дууа» сёзле болуб тургъан кёзюу, керти да коммунизм эди? Эм бай, эм насыблы къралны джамагъатыбыз деб, заманыбыз очередледе кете эди эсе да, джюрегибиз терк-тенгиз болуб, бир бёлек джылны джашадыкъ. «Коммунизм» дегенлери ол эди. Къаллай заман эди ол! Кесибизни асыры сюйгенден, ётюрюгюбюз, аманыбыз да ариу кёрюнюб. Сени джауунг кеси кесин сюймеге эди. Майна, кеслерин сюймегенле башхалагъа да не игилик эте турадыла!

 Аламат джашай эдик?! Кеси кесибизни махтаб, кесибизге кърал саугъала бериб... Ёлген кюнюмде, иман чакъырта билмей, «коммунизм» деб, коммунизмде джашагъан, аны алай болгъанын эсгериб, къууана билмей къалгъан джылларыма термиле, джан бермеге эдим… Асыры насыблыдан, эсирек болуб, джамагъат джоюлуб къалды да! Алай а коммунизмден сора былай боллукъ эди эсе, неге ийнанайыкъ, къалай джашайыкъ?!

Ол джылларыма кёзюммю къарайды, огъесе, джашлыгъымымы тансыкълайма, билмейме.

Газет, радио деб, алагъа аманны къуйсам да, аласыз да къалай джашагъын? Артыкъсыз да бусагъатда, хар не дженгил тюрлениб баргъан кёзюуде,  акъылынг тюрлениб къалмаз ючюн, дуниядан хапарлы болгъанлай турургъа керекди. Алайсыз, юйюнгде тургъанлайынга, джашау, къайры эсе да кетиб, солгъа-онгнга  барлыкъ эсе да, сен да Робинзон Крузо болуб къаллыкъса.

Айхай, не Шамдарий болсанг да, джашау салгъан сорууланы барына да джууаб табыб баралмайса…  

БИРДЕН ЧЫМЫЛТЫР БОЛЛУКЪДУЛА

Ах, мен джарлы, ол Шогъайны кёремисиз, эти терисине сыйынмайын, ол хыбыл эти, ачыгъан тылыча созула, ол эки джарлы аякъ, ол джараусуз этни къалай кёлтюрюб айлана эселе да. Ды-ды-ды-​ды! Джауума да келмесин аллай кюн. Къолун-бутун бир джерге джыялмай, тылпыуун эркин алалмай... Ды-ды-ды-ды! Аллах, сен сакъла! Къарнын тыяр амалтын, къарныны къулу болуб... Тюнене, эшикден кючден ёте, кириб келгенди да, «юйге игилик» дерни орнуна:

-Шамдарий, былайтын ётюб бара эдим да, огъай, эгечимде бир тиш ариуламаймы кетерикме, деб бурулгъанма сеннге, - деб саламлашады.

- Сёз этиб айтмайма, халалы болсун, хариб, къарнына къор болуб айланнган джарлыгъа садакъа да тыйыншлыды, сейирсиниб айтама. Менича-сенича адамгъа бир-эки кюннге боллукъ азыкъны ашады. Хариб, мушулдаб, джел сызгъырады дер эдинг, балсытыб, бир аламатла ашай эди. Ауузу ашарыкъдан толуб тургъанлай, эки семиз джаягъы да андан да бек салына, кюлюмсюрей:

- Ашхынынг ач болуб, аш тартса, ауузунга кёб сыйына кёреме, Шамдарий,- деб, ашагъаныны сыйын тамам чыгъарыб, зауукъ этиб ашай эди, хариб. Бир кереклиге, къайдам, кампрессге, уколгъа джарар деб, тутхан бир спиртчигим бар эди, алай шишагъа къуюб тура эдим, аны, не болгъанын да айтыб, аллына салама.

- Мынга чыдагъан киши джокъду, бу джазыкъдан сора... - деб шишаны кёргюзте, кеси стаканны бели бла бирни къуйду, башын да суудан толтуруб, кёзюм кёрген ишди, бир уртламны джутханча, «тюу» деген такъыйкъагъа джокъ этиб, ызы бла да тузлу агурчаны къабды, андан да бошагъанлай, меннге айланыб, - андан къалса, мен иги чыдайма, - деб джарыкъ ышарды.

- Хо, сен а иги чыдай болурса, ол этинг бла чыдамай а, сыгъыннга мыдых сингнгенча, сингиб бошаялмай, градуслары тауусулуб къала  болур, - дедим мен да. Тюзю, Шагъайны бир иги халиси: ушатмагъан затын эшитмей къояды. Менде да тохтамагъан бир аууз. Билеме, бир Аллах, болгъан гюнахларымы да бу тилим бла этеме. Шогъай ашдан кесин тыялмагъанча, мен да ушагъыусуз ишни кёрдюм, тилиме оноу этелмей къалама. 

- Садакъа джыярча болуб, эшикге атылыб къаллыкъ эсем да, сен «тишлеринги ариуларгъа» меннге келгенден сора, нем бар эсе да аллынга бир тёгейим, Шогъай, - деб, юйюмде, ашаб башларгъа джараулу зат болуб, джукъ къоймагъанча, тепсиге  салама.

Ол керилиб тургъан джарлы ашхынны толтургъунчу кюрешиб, ашхын толгъанлыкъгъа, кёзле тоймагъан болур эдиле, эки бутун да кенгине джайыб олтуруб, къарны аллына тартхан сыртын да, тюзетирге кюреше:

- Кекирсем, энтда ашарыкъ эдим, - дегенинде уа, кёлюм булгъаныб, «боркъ» деб, юсюне къусуб иймейим деб, къоркъуб, алайдан къачыб чыкъдым... Къайтыб келгенимде... кекирген болур эди, хариб, тепсини иги дженгиллетиб тура эди. Сора арам-къарам этмей:

- Шогъай, ол къысха къолчукъларынгы ауузунга дженгил-дженгил бир аламат джетдирелесе, - дегенимде,  санларын  да бошлаб, харх этиб кюлдю да, сора кёзлерин да сюрте:

-Тренировка, эгечим, тренировка, -  деб, дагъыда биягъынлай кюлдю.

Тюздю, бир Аллах, «Къызгъанчдан бир джукъ табарса, мухардан не табарса?»- дегенлери. Аллах, Аллах! Аллахха къурман болайым, мени алай этмегени ючюн. Ашаб-ичиб бошагъанында, табчанны сыртына таяна:

-Эгечим, «Къойгъа кеси къуйругъу ауурлукъ этмейди». Сен, сенича башхала да меннге сейирсине джашайдыла, бары да - Аллахны бергени. Неди амал, къаядан юзюлген ташча, тёнгерей-тёнгерей айланама. Сени Аллах алай сюйге эди, мен субайчыкъ, дженгилчик болуруму сюйгенимча. Амал джокъду. Меннге да уллу Аллахдан бу пелах берилгенди, - деб дагъыда кесин джазыкъсындырыргъа кюрешеди. Ит хуппегиден ургъанча, табханын тамагъындан джибериб турса, къабдан джарылгъан эртдеги кишича да болур. Кесине уа:

-Шогъай, семиз, джангыз сен болуб къалсанг арабызда, сени музей экспонат этиб, алай салыб да турур эдик. Бусагъатда джараусуз этни кёлтюрюб айланнганла кёбдюле. Ненча эркиши, быдырлы къазанлача, тёб-тёгерек, кеслеринден алгъа къарынлары кёрюне, айланадыла, - дейме. Эсиме уа Анисат амманы, керти дуниягъа кетгенди, джандетли болсун, урушханы  тюшгенди: «Терс джашагъанны хар неси да терсине айланады - намазыгъыз джокъ, оразагъыз джокъ, къолларыгъызны ауузларыгъыздан юзмей айлансагъыз, къандан тойгъан къуртча, кёбмей не этериксиз? Аллахым айыб этмесин, бусагъатда тиширыула тиширыуламысыз сора?! Башхасын къой, санларыгъызны бир джерге джыйыб олтурмай, къарынларыгъызны салындырыб къоясыз!» - деген эди.

Ий-ха, адамла семиз болмай не этсинле, къууанчмы болады, ёлюммю болады, къонакъбайла - ашатыр, къонакъла - ашар къайгъы этгенден башха, джукъну билмейбиз. Тойда-оюнда, джылауда да…

Биягъы мен къызыб бара  кёреме. Кет ары, кет. Мени эт нек тутмагъанын айтайым! Кесинге джетгеннге джетмегеннге да тие, тирмен къакъгъанча этиб айлансанг, эт къайдан къонарыкъды?

-Хы, аны айта эдим: Шогъайны ашыра чыгъыб, ызындан къараб, кесин кючден алыб баргъанына къыйнала, кёлюме алай келди да: «Сыйлы Аллах бу адамны былай бош джаратхан болмаз - аны кёрюб, башхала кеслерин эсгерирле,  деген болур, эшта».

Ёлмей амал джокъ. Ёлюмню аллында барыбыз да тенгбиз. Ууахтысы джетиб, керти дуниягъа кетген кюн, аны ёлюгюн къалай кёлтюрсюнле, не этсинле?! Ашаргъа олтургъан кёзюуюнде, аллай семиз, мухар адам: «Мен ёлсем, мени кёлтюрюб, ёрге алаллыкъ тюлдюле», - деб, артында къаллыкъланы, эсине тюшюрюб, аланы аяргъа билсе, дурус тюлмю эди, «энтда бир кекирсем», деб аны сакъламай. «Азгъын ауруудан ауруб ёлген сууабды» деб, эшта, Шогъайча адамла ючюн айтылгъан болур...

Бир Аллах, Шогъайны кёлтюрлюклени бюгюн огъуна джазыкъсынама - бары бирден чымылтыр боллукъдула. Биз аны артында къалсакъ, ол хапарны эшитирбиз.
«ЮЙГЕ КИРГЕНЛИКНИ» КЪОЗЛАУУ

Къоюгъуз, тиширыулагъа бир бек ачыуланыб турама. Бир-бирледе эте тургъаныбызгъа къарасам, тюз айтхандыла: «Тиширыуну чачы узун, акъылы къысха», деб къояма. Амма, бусагъатда асламыбыз чачыбызны да, акъылыбызча, къысха этгенибиз. Дагъыда мен турама да, оноу тиширыулагъа берилсе, дейме.

Шо, биз этиучю «къолан-къолан» оноуланы кёрюб, сора аны бизге къалай ышаныргъа боллукъду?

Мындан алда уллу къарнашым келин келтирген эди да, джыйын бла келген къатынла, къол гырджын орнуна деб, бешишер тюмен алыб келедиле. Биз да аланы къол гырджынлыкъларын да, юслерине да ючюшер тюмен да къошуб, ызларына салабыз.

Сора мен айтама: «Кимни юйюне да кёзлеринги джандырыб, къуру къол бла кирмейсе, келтиргенин джаратмагъанча, кеси келтиргенни юсюне да къозлаучугъун салыб, къолуна тутдуруб иерик эсек, ол аны нек, не деб алыб келгенди? Биз да къол гырджын салыб ийерик шойбуз да. Чыртда болмай эсегиз, къол гырджынларын андан да иги этейик, келтиргенлерин ызларына ашырмайыкъ да», - деб кюрешдим.

- Халкъда джюрюген адет биздеми тохтарыкъды, къой къайгъынгы! – деб, бири - ары джанымдан, бири - бери джанымдан, къатын къазауат ачыб, ала меннге бирле сёлешдиле.

- Да, кюлкюлюк иш болгъанын кёрмеймисиз?

- Кюлкюлюк эсе да, биз чыгъармагъанбыз!

- Къайсы эсе да бир джарты алай этди эсе, не этебиз деб сагъыш этмей, сау халкъ аны ызындан барыргъамы керекди?

- Ий, Шамдарий, къарт бола, тели бола бара болурса, дейме! 

Шо, мен тели огъуна болайым, къатынла бу къуджур адетге «тели тутханын, бек тутар» дегенлей, нек джабышыб турадыла? Бир джууукъ бир джууукъгъа къол гырджын, юйге киргенлик алыб келсе, аны юсюне да бир «джурунланы» къошуб, ызына ашырабыз. Ол телиликге бир къара! Ой, юйюнг къурумагъан, аны джугъу сенде къалыргъа боллукъ тюл эсе, аны юйге киргенлигин кесинге къой да, аныкъындан маджал зат сал да, алай ашыр, неда аны юйюне сен да барлыкъ шойса да, аныкъын бери алыб къой да, кесинг барсанг, аны юйге киргенлигинден игини ал да бар да, къашына сал. Джууугъунга, юйге киргенлик алыб барыб, юсюне да къозлау салдырыб къайтма да.

Огъай, бу адет къатынла къыллы къалса, унутуллукъ адет тюлдю. Эркишиле оноуну къолларына алмасала, къол гырджынлыкъла да, юйге киргенликле да ызларына къайтыб турлукъдула. Тамам ачыу болгъанында, келиниме:

- Бюгюнлюкде юч тюмен юч сомду, салыу эсе, алай эркек къатын эсенг, ючюшер минг салчы, джыйырма къатыннга алтмыш минг сомунг кетгенликге, сенича, бай къатыннга, ол неди? Атынгы юч тюмен бла айтдырама да, юч минг бла айтдыр! - дегенме. «Ол тели къатын, стол да джасаб, сыйлаялгъаныча бир да сыйлаб, хызенлерибизни да - тыкъ, «къол гырджыннга» деб элтген беш тюменибизге уа, къозлаугъа, ючюшер минг къошуб ийгенди! Вот къатын десенг, къатын!» - деб къууанч тыбырлы болуб кетерикдиле. Кеслери огъуна «бу келининги къыста, энтда сизге башха келинлик табайыкъ», дерге да боллукъдула! - дегенимде, «джууаб орнуна – сууаб», дегенча, ол:

- Къызчыкъны ары гёзеннге элтигиз да, ол бозадан бир урдуругъуз, тамагъы къургъакъсыгъанды, - деб сёзюмю накъырдагъа буруб барады. Къарнашынгы юйюнде сёзюнг чапракъдан ётмесе, кимге не айтыб ангылаталлыкъса?!

Ол бир кюн базарда бир иги пух джабыу алгъанма. Юйге киргенликге элте турургъа, деб. Юйге киргенлигинг не къадар иги болса, къозлауу да анга кёре боллукъду, кеси да, «оноучу» къатынла сюйюучюча, къарантхалы. Аны алыб барсам, юсюне дарий чепкенлик салыб иелмезле. Ариу, аны салыб иелселе да, алай тюшгенлени хотала эте да, алай ата барсам, къыздан туугъан джетерге талай зат болур. Джюз хота этер ючюн, аз къумачмы керекди? Аллахха болсун шукурла, эгечден, къарнашдан туугъанла кёбдюле, бирине ата эгеч, бирине ана эгеч бола да, юйге киргенлик элте да бара, ол сабий башына иш этерге, башха болмаса да, ол джюз хоталыкъны джыярма да!

Тилими да арытыб, джюрегими да аурутуб, башымы да чайкъаб нек айланама? Керти да бозалыкъ болуб айланмай эсем?! Къыйынын табыб, тынчын этмегенле, андан  бир джукъ таныб эте болурламы? Биз харибле... Эм къыйыны бла барыб, ишибизни тындыралсакъ, кеси кесибизни бегирек сюе болурбузму? Бу хуах дунияда кеси кесинги сюер амалланы  излемесенг, сени ким сюйюб, ёле турады?.. Огъесе, башха оноу джетмегенден ары,  оноучулукъну татлы татыуун алай этибми чакъырабыз джюрегибизге, ауузубузгъа да?
АНГА УА НЕК СОРА ЭДИМ...

Бусагъатдагъы къатынла, Аллахым айыб этмесин ансы, къатынламыдала сора?! Къатыб-къатыб къалгъа эдиле, дерик эдим, дагъыда къояйым. Асыры эринчекден сабий табаргъа излемей, джангыз бирчикни къураб, аны да "эшек гылыуун бек сюер" дегенлей, асбала этиб, эрке-тели этиб. Буруннгула бошму айтхандыла: "Эки - бир кибик, бир - джокъ кибик", деб. Бизни къурутуб баргъан эринчекликди! Эринчек джашлыкъ - учуз къартлыкъ! Аны юсюнден да сагъыш этмейдиле.

Не бир, не эки къурадыла! Аллахны, адамны да алларында борчларындан чыкъгъаннга санадыла кеслерин. Андан кёб табды эсе уа, сора къой сен ол ананы! 0л кесине джерни имбашларына салыб кёлтюрюб тургъанча кёрюнеди. Дуния бары анга бюсюреу этерге, болушургъа, кечмеклик салыргъа керекди.

Кесинге бирини - кёзчюгю, бирини - къашчыгъы, бирини - бурунчугъу, бирчигини сёлешгенчиги ушагъан талай сабий, тёгерегинги алыб, "ання" деб, кёзюнге къарасала, джюрегинг кёкге джетмезми, тели къатын?! Хо, хаталарындан, къылыкъларындан озуб, кёзчюгюне, бурунчугъуна къууаныргъамы къоярыкъдыла, дерикле да болурла, айхай да, ауузунга салгъан гырджынынгы джутар ючюн да, къыйын салыргъа керек болады, не умут этесе!

Асыраялмазбыз деб, эркишиле унамагъанлыкъ эте болурламы? Унарыкъ тюл эсе, кютей къалыб кетмейми эди! Не уа, анга нек сорама? Не уа аны алдаяллыкь тюл эсенг, кесинге тиширыума деме да къой. Джюз айт, минг айт, итлик тиширыуну кесинден чыгъады. Ансы эркишини алдагъан, кёзню къысыб ачханча, бир ишди. Эсигизге тюшюрюгюз да къоюгъуз, аны не джашырыуу барды, эркишилеригизни бир кюнде ненча кере алдайсыз?! Алай, уллу керек да болмагъанлай, кесигизни ол ишге усталыгъыгъызны сынар ючюн. Андан акъыллы болгъаныгъызны кесигизге энтда бир кере кёргюзюрге. Айда-джылда уа, къой да, къой! Аны чотун шайтанладан башха киши бардыраллыкъ да тюлдю.

Былай ишден джарыкъ келген кюнюнде - эркишиледе аллай кюнле да чыгъыб къаладыла, сабийлеринги да, биринг, экинг бар эсе да, алай олтурт да, тепсиге да табханынгы сал да, ашхы сыйла,  джарыкъ бол, сабийлеригизни башчыкъларын сылай кел да, ушай-ушамай эсе да, бу сеннге ушаяракъды, алай а сенича сюйюмлючюк тюлдю, ма энди табарыкъма тамам сеннге ушагъанны, де. Эки джашчыгъынг бар эсе, сени ананга ушагъан къызчыкъ табарыкъма, де. Эки къызчыгъынг бар эсе, сеннге ушагъан бир джаш табмай, Аллах мени ёлтюрмесин, де, башха билмей эсенг. Мени да къартлыгъымда кесигизге "устаз" этмегиз да, адебим бла къоюгъуз да, тилде сюекми барды,  излегиз амал, алдагъыз къолларындан тутхан зымпыкъларыгъызны.

Эркиши неди? Босагъадан тышына атлады, сабийин-субийин да унутду, башын кечиндирир, кёз ачар  къайгъылы, сен кёкюрегинге къысыб, тамырларынгы тартдырыб, аны айнытыб кюрешген кёзюуде, ол, тамырдан тойгъан эшекча,  айланады алай.

Кеслерин сабий ёсдюргеннге бермеген залимтоб, торсукъ тиширыуланы уа не осал эркишиден эрши кёреме?! Керти бир саламкъуш, мухол болуб, джашауну, ишни эбине келелмеген солтукъ тюл эсе, юйдегиси-юйю бар джаш тиширыу, нени да къоюб, сабийле табаргъа керек тюлмюдю, ий-ха?! Хо, устаз, дохтур болур да, дунияны бери къайтарыр! Юйюнде тёрт-беш сабий къураб, алагъа хали-адеб берирге базмаз да, школда эки джыйырма бюреу сабийлеге акъыл юретир, билим берир. Хо, кесине сау-эсен юйдеги ёсдюрюрге къоркъур да, элни сабийлерини саулукъларын багъар... Не уа аны да, ол бирин да эт! Сен экисин да этелирча бир кюч-къарыу бергенди сеннге Аллах, махтау - Аллахха.

Джюз айт, минг айт, тиширыу, бу затны юсюнде терс сенсе. Аны айтама: асыраялмазбыз деб, эркишинг кёлсюзлюк этсе, нарт сёзле сени ючюнмю къуралгъандыла? Тиз аланы: "Рысхыгъа Аллах - борчлу", де, "Хар сабий бла бирге рысхысы да келеди", де... Аууз джелингими къызгъанаса къолунгдан туз дамынгы ашаб тургъан эркишингден?

Артда, юйдегинг ёсюб джетсе, аллай къайын ана болурса! Шамдарий айтды дерсе! Келинлеринги, буздача, алай бардырырса! Бюгюнлюкде сабийлени эскилерин джууа, суу ашаб тургъан къолларынгы, джан сюеклеринге салыб, семиз-семиз сёлеше, аллай къайын ана болурса! Сюйсенг, марджан ташча, нюр тёге, туудукъларынгы орталарында сыйлы-сыйлы олтурурса.

Ол бары да боллукъду, тели кьатын, сен бюгюн талай сабий къураб, эринмей, "доб" деген бир юйдеги ёсдюре билсенг.

СЕН МЕННГЕ АЛАЙ  ИЙНАН

Билемисиз, адамны эм къуджуру, эм тюрлюсю, къабыргъа хоншунг болуб, сен да аны аллайлыгъын сезмей талай джылны джашаб турургъа боллукъса. Сыйлы Аллахым, аллай джанла бардыла, джашау да къатыш-къура бола, кесича бара, ол адам да кесича... Башханы тюл, кесини башы кюе тургъанын да кёрмей, бир джолну билиб, ол ичине оюлуб тура эсе да, аны бла бара берген.

 
Аны айтханым не ючюндю де! Хоншубуз Хураймат бла къызны-джашны юслеринден  ушакъ эте кетгенбиз да, ол бир оюмла айтады. «Хар адамгъа кеси миннген тау кибик» дегенлей, сабийлерин юрете билгенин махтаб, тишлери тюшедиле.

- Неге керекди, къыз сабийни окъутама деб, баш аурутуб айланыргъа! Кесине кереклини билсе болду. Аллах бирди, бачха аягъында суугъа да базыб иелмейме. Огъары элге, ийнана эсенг, эки кере баргъанды. Керекмиди, къыз сабийни джолда айландырыргъа? Бу окъугъан къызланы ка-пе-е-ги-и-ме-е алмайма, - дейди ол.

- Да, сора кесинг эл-элге, орам-орамгъа айлан да, къызынгы, сенича, юйден чыгъармай туталырча, кесинге бир иги кюеу изле! Бусагъатдагъы джашланы асламысы къызны ариуун, игисин излемейдиле. «Мени башымы кечиндирирча, не  бай къыз, не да бир джигер къыз билмеймисе?» - деб джашау нёгерлерин алай соруулайдыла, десем, чарлады. Кеси хариб, ишлей-ишлей, арыгъан къарт алашача болуб тургъанын билмейди.

- Джанымы джазыкъ этиб, санымы тюйюб, нек ёсдюреме да аны? Бу айыбны юсюме алайым демеген джаш, мени босагъамдан атламасын!

- Сени Аллах алай сюйге эди. Алай а сен этген джырла бусагъатда унутулгъандыла. Тёгерегинге къара! Уланларын эркиши этиб ёсдюре билген да аз къалгъанды. Сен эркишисе, юйдеги этерик, аны тутарыкъ да сенсе, деб юретмейдиле. Огъай. «Бизни сымачха бир болумлу тиширыу тюбесе, юй этиб къоярыкъ эди, ансы кесинде юйдеги джюрютюрча болум къайда?» - деб сёлешедиле. Сора сен къызынгы эшик бурунун кёргюзмей тутама дегенликге, андан ары уа?.. Балангы джашар дуниясыны сагъышын этерге керекди да. «Джолоучуланы джоллары бир, насыблары - башха» - дегенлей, къызынг кесин сюйген, Аллах чамланнган бирни сайлаб кюйсе уа? Къызынгы, окъутхан да этиб, джерни къалынын-джукъасын танытыб ёсдюрмесенг, сора аман сагъатлы болду да. Бусагъатдагъы джаш адамла кеслери да, джазлыкъ джыланлача, бир къарыусузла болуб ёседиле. Алай болмаз ючюн а, юйюнгде да аяма, чыныкъдыр, къолунгдан джумушунгу алдыр, башын да ишлет, къолун да ишлет. Къолу ишлесе, ауузу да ишлер. Кесин аздырмаз, тоздурмаз, белин къаты къысар да, билеклерин ёрге къайырыр да, башына джашау этер, къайтыб келиб, дагъыда сеннге джюк болмаз.

- Юйюмден бир кере алыб кетиб, сора... ызына къайтарыб келир умут а киши да этмесин! Тюз сюдлюк-джоллукъ боллукъ эсем да, былай башын эки сай этиб къоярыкъма, - дейди Хураймат зауаллы.

- Къызны чоту къыйынды: тыбырда къалса да - аман, барыб айырылса да - аман, къыйын эркиши бла джашаса да - аман. Кесинг аламат билесе, тынч эркиши сан бир тюбейди, мингден - бири, къалгъанларын... энди кесинг билесе. Ансы сен: «Къызыма бачха аягъын кёргюзмегенме!» -  деб. Табханса махтаныр зат! Къызынгы тыбырда къалырын излемей эсенг, аны менден башхалагъа эшитдирме. Бусагъатдагъы эркишилеге къарыулу, билеу джыланлача, бетлери джылтырай, кефли, керек болса, тиллерин - бычакъ, къолларын салта этиллик юй бийчеле керекдиле.

- Хоншум-джаным, сен аны бюгюннге керекча юрет. Артда, насыбы тутуб, бир керти эркишини къолуна тюшсе, къараб къарагъынчыннга, къызынг тынч джашаугъа терк огъуна тюзелир.  Ол сагъатда, торгъай чыпчыкъчыкъча, джюйюлдей, келир аллынга...  алай болмаса уа, Шамдарий тюз кёре эдим, дерсе, аны асбала этиб, огъары табхагъа олтуртуб туруб, сен излегенча джерге тюшмесе, чыныкъмагъан сабий, джукъланыр да къалыр, - дедим. Десем, дейим: 19-чу ёмюрде тууама деб, 21-чиге тюшгенди да, аджашыб айланады. Сабийлерине оноу этеме  демей, кеслерин бошлаб, ызларындан барса, не билейим, кеси уа тубандады..
ИЧГИ СЁЗЮ ИЧИМИ КЮЙДЮРЮБ ДА КЪОЯ ЭДИ…

Тюнене хоншубуз Чокула орамда аллыма чыгъыб къалады да, медет Аллах, ёлюр тюгю чыгъыб тургъан къарт, мени бла ушагъын алай башлайды:

- Шамдарий, - дейди, - тиширыугъа ички сёзюн айтхан, эшиксиз юйге кирит салгъан кибикди. Алай болса да, сен тюзлюкге тартхан, тюзлюкню сайлагъан тиширыу, бир тюз сёз айтыр эсенг а деб, ички сёзюмю, юйюмден чыкъмаз хапарымы айтыргъа излейме, - дейди, кёзюме къараб.

 «Энди аны сёлеше билгенине бир къара», дейме кеси аллыма. Чокуланы узун тили кёблени джашауларын къысхартханды, анга ачыуланыб, башыма джазыкълыкъ тартмайым да, «эшиксиз юй» болайым да, хапарына тынгылайым, дейме да, джюрегими басама. Айта башласам, мен да бир шибижи машок, ачы сёлешиб иймейим, деб, ауузуму джарыб, бир сёз айтмагъанлай, сёзюне къулакъ салгъанымы  кёргюземе. 

- Бир тогъуз-он кюн да болады, - деб, къыйынлашыб, хапарын алай башлады Чокула, - юйге юч эркиши бла бир тиширыу келедиле. Кеч эте, хар ким юйге джыйылгъандан сора. Былай къым-тым этселе, сёзню башлаб къоялмай, къайдам, къызны тилей келген болурла, дейбиз да, юйге чакъырабыз... Къыйынлыкъгъа ёлче джокъ, Шамдарий... Эки бала ёсдюргенбиз, билесе, ол джаш бир бузоулу къатынны ызындан, къанатларын къакъды да, учду да кетди. Къыз а ... Ол а башыбызны кёлтюрмезча этгенди.

- Алай дегенинг?

- Сиз алайсыз, тиширыула. Шахарда, окъугъан джеринде, бир эркиши, юйдегиси-юйю болгъан, дейдиле. Энди аны адамлары, «артыкълыкъ этди» деб, тюрмеге тутдуртмасын, шахарда квартира алыб берейик, деб тилей келгендиле... Мен тутдурайыкъ, дейме, ол келгенлеге бирден эки болмагъанма. Ол аман къатын а: «Болур болгъанды. Келиб бизни бла энди мында джашаргъа унарыкъ тюлдю, бу къыйын дунияда бир кирир джери болса керекди, аны тутдуруб, не табарыкъса? - деб кюрешеди...

Кесими ол атаны-ананы орнуна салдым да, Чокуланы ичги сёзю ичими кюйдюрюб да къоя эди - ауузум къургъакъсыб, тилим ауузума артыкъ болуб, бир къуджур халгъа тюшдюм. Хоншум адам джазыкъсыныр адам болмаса да, джазыкъсындым.

- Къыз кеси не дейди? - деб сорсам, ол юйлерине басмай тургъанын айтды.

Огъай, акъыллы-тели болсанг да, анга не оноу этелликсе? Оноу этерик - кеси, зорлукъ джетген.

Аны айтама: Чокъулагъа келген «келечиле», аллай келечилик айтыр ючюн, биреуню босагъасындан атлаялгъан, уят-хаят деб биледиле, деймисиз? Ды-ды-ды-ды! Артыкълыкъны этген да, аны ючюн тилей келгенле да, намыс-напыс деб биледиле, деймисиз? Къызыны намысы тебленди эсе да, рысхы къоллу болсун, деген ананы да,  къолайлыгъы несиди?     

Бу адебсиз хапарны, кюбюрге салгъанча, ичимде асыраб къоярыкъ эдим, джюрегимде туугъан соруулагъа кесим не тюрлю да джууаб табалсам. Ма бу сорууума да билмейме тамамлы джууаб:

- Эндиги джаш адамла адеб-намыс деб билмейдиле, дерге ёчбюз, ол асыл шартланы не тюрлю болумда да сакълаб джашаялгъан ата-анала уа кёбмюдюле?

Къой, къояйым… Акъылыма келген соруугъа акъыллы джууаб табыб баралсам, бир бош Шамдарий болуб, былайдамы турлукъ эдим?! Къалайда болса да Шамдарий Зулкъарнаевна деб, прокурор болуб, эшиксиз юйлеге эшиклик, киритлик да эте, олтурлукъ эдим.

КЪАРА ТИЗИМГЕ ТЮШЕРИК ЭСЕМ ДА...

 «Мен джаш заманда,  къойла макъыргъан эте эдиле, энди уа ауузларын ачыб къоядыла», - деген сангырау къартлай,  кесим да эсгермей тургъанлай, къартлыкъ келиб, джашауну татыуун ангыламаймы башлагъанма, огъесе керти да эндиги джаш адамла биз чыртда таныялмазлыкъ бир тёлю болубму къошулгъандыла, билмейме. «Джашлыкъ этмеген, башлыкъ этмез» деб сёз барды, ала бизнича нек тюлдюле, дуниягъа бизни кёзлерибиз бла нек къарамайдыла, бизнича нек атламайдыла, дегенлигим тюлдю. Аллах сакъласын. Башыбыз агъара тургъанлай да джангыла-джыгъыла, бюгюн этгенибизге тамбла  сокъурана, ёкюне туруучубуз, ёзге былай къарайма да, бизни кёзлерибиз бла къой, кеслерини кёзлери бла да, тёгерекде седреб баргъан джашауларын кёрюрге уллу излемегенча ангылайма. Бизнича атлагъан къой, алларына атлам этиб, адамны къолун тутаргъа да къарыулары джетмей болурму, дейме. Бир кемизлиле, бир къарыусузла, джазлыкъ джыланла кибик. Аскерге баргъан джокъ, ишлеген джокъ. Бир къауумлары уа, от къабхан тюлкюлеча, тишлери ачыла, ичкиге, наркотикге башларын салыб, джанларын сатыб.

Мен тюрт сёлешиб ийген адамма, алай а джаным ауруб айтама. Джюреклерини арасы бла алкъын джел ётмеген джаш адамла былай матух болгъанларына, бу къонакъбай дунияны керти къууанчларын сёзмей, зыраф болуб баргъанларына къыйналама.

Башхасын къой да, джаш адамлагъа багъа салырынг келе эсе, тойгъа-къууанчха бир бар. Къыйынлыкъны юсюндеча, тойда-къууанчда да кимни не болгъанын аязынгдача кёрюб къояса. Той - джашлыкъны оюнуду. «Тойгъа барсанг, тоюб бар, эски тонунгу къоюб бар», дегендиле буруннгула. Бусагъатда тоюб баргъан къой эсенг, токълулача, мушмуш эте, стол джанына олтуруб, ашаб-ичиб турургъа излеген болмаса, джарыкълыкъгъа тартханны кёрмейсе. Эм уллу байрам - ашхыннга ашхы бир теблеселе.

Тебсе десенг а, эркеги, тишиси да, киштикни отха тартханча, къачадыла. Бир ётю болгъан табылыб, ортагъа чыкъса да, къолун-бутун джыйыб, санларын да, джюрегин да, къобузгъа-тартыугъа кёре ойната тебсерик тюлдю, шашхан шайтанча, ичген аракъысына санларын харс этиб, ары бла бери чабарыкъды.

- Тюу, атанга налат! Тебсеуню ол тукъум сынын сындыра эсенг, къачын билмей эсенг, - деринг келирча.

Джашлыкъ деген, къолунг-бутунг джаш болгъанмыды къуру?! Джашлыкъ деген, къууаныллыкъ затха, артыкъ бек къууана билмекликди, керти саугъагъа, насыб(!) дей билмекликди. Ишлер заманынгда, къызыб ишлемесенг, сюер заманынгда кемсиз сюймесенг, билим алыр кёзюуюнгде, анга эс бёлмесенг, заман джауунг болуб башламаймыды? Ишни да, билимни да сенден къоркъур заманларында къоркъутмасанг, артда хар неден да сен къоркъмаймыса? «Къоркъутсанг» а, марджан ташча, тёгерекге нюр тёге айланаса.

Ай, аны тюз айтханымча, тюзелсинле, сиз да, мен да сюйген джаш адамла... Не келсин, «билмезни - кёзю кёрмез, этмезни - къулагъы эшитмез» деген нарт сёз эндиги джаш адамланы иги кесегини юслериндеди. Кёзлерин да, къулакъларын да къууандырмайдыла, алай эсе уа - джюреклерин да.

Билеме, мени акъылым алагъа джарарыкъ тюлдю, алай а бу худжу джюрек къоймайды. Къуругъан кёлге суу чыкъгъанча болуб, ёлетден къалыб, халкъыбыз дуниягъа кёзюн бир ачды, деб тургъанлай, халкъны тюб-терекесин сакъларыкъла, тамбласына ие боллукъла, джанларын аяй, мыйыларын айныта, санларын чыныкъдыра, джашауларын джарыта билмей, локъра къуртлача, созула, ёле-къала айлансала, Шамдарийча тели къатынла, ауузларына кирит салыб, джюреклерин джукълатыб туралмайдыла...

Ма бу ауузум ючюн, къара тизмеге тюшерик да болурма, ёзге, мени джюрегими ангылаб,  джазыкъ Шамдарий тюз айта эди деб, сёзюм къулагъындан кириб, экинчисинден чыгъыб кетмей, джюрегине тюшюб, сагъыш этерик бир бёлек джаш адамны кёрсем, ёлсем да, ёлдюм демез эдим.

 Шо, ол мен айтхан сууалчанланы джюген тыймагъан сары аджирлени юслеринде кёзюгюзге кёргюзталамысыз?! Буруннгу джашла «Орайданы» да къутурта, ат терисича, аланы юслеринде ойнай,  чаришге бардыра, къартланы, тиширыуланы къалай къууандыра эдиле! Байдымат амма, бир Аллах, туудугъу юйленнген кюн:

- Бюгюннгю къызладан эсе, мени замынымда къызланы насыблары иги эди. Керти эркишиле бусагъатдан эсе кёб эдиле! - деб къойду да.

АКЪЫЛЫЧА, БОЛСА ЭДИ НАСЫБЫ

- Акъыз, Ходжалийни гъалим джашына отдан кёлек кийдиртиб келеме. Аллах кёрген ишди, бюгюн киши бла сёзюм-къайгъым боллукъду деб, джети джукълаб, акъылымда джокъ эди. Хар ким кесини акъылын джаратхан адетди, ёзге бир терс сёз айтама деб, акъылым джокъду. Шо, ортагъа атайым да ушагъыбызны, сиз да бир эшитигиз. Хо, ол мени баламча, бир сабийди. Кеси да, хариб, гъалимме деб, бир ауур артмакъны да кесине джюк этиб, алай джюрюйдю…Дипломатха айтама. 

Акъылы-билими асыры кёбден, башына сыйындыралмай, джюрюте болур аны да, ансы джанын къолуна алгъанча, бёлмей, биргесине тагъыб айланныкъ болмаз эди. Башханы къой, юйлеринде да, къалайгъа барса да, биргесинде тутады. Аны айтханым, башында, дипломатында  да акъыл джюрютген гъалим джаш, эсли болур.

        Хо, энди тынгылагъыз! Ол, ауузун толтуруб, биз къаллай терен тамырлы, сыныбыз-сырыбыз уллу, эски миллет болгъаныбызны хапарларын тизеди. Ауаз бергенине кесибизге сукълана, алай тынгылагъанма. Къой да къой, биз - Адам бла Хауаны эм къысха туудукълары. Къууаныб  сюйюнеме! Энди мындан оза эсе, кесибизни асыры махтагъандан, тили май болуб, аны джутуб, хатагъа къалады деб, къоркъа да башлайма.

Тохта! Барыбызны, башдан аякъ сырма, сарайым ёзденле, чанкала, бийле этиб чыгъады. Анга да тёземе. Минг джылны мындан алгъа джазмабыз, окъууубуз да джарашыб бошагъан миллет болгъан хапарыбызгъа да къулакъ тигеме. Билмеген затынгы юсюнден терс-тюз айтсала да, ийнаныргъа керек боласа да! Минг джылны мындан алда ол да джашамагъанды, мен да джашамагъанма, алай а былай болгъанды деб, кёргенча айта эсе, болгъан огъуна этсин, дейсе. Билген затынгы юсюнден башхартыб хапар тизселе уа, гъалимлигин, несин да унутаса да, джанаса да къаласа.

Биз акъыллы миллетбиз, дегени бла джандыргъанды.

-Тохта! О сууалчан! – дедим да сирелдим. – не акъыллы хапар айтаса? Акъыл къатыбыз бла да ётмегенди, бизни башыбызда къош салгъан къой эсенг. Сырма, джазма хапарларынг да, акъыл хапарынгча эселе, гъалимлигинге ушагъын, дейме. 

Тохта! …

-Сени, дейме, гъалим джашны атасы бла анасы, дейме, джашауларын неге кетериб баргъанларына, сен, гъалим джаш, эс ийиб къарагъанмыса? Сени атанг-ананг солуу кюн деб, билемидиле? Саулугъума, тынчлыгъыма деб, сомдан джарлы джокъду да, алыб, аны джойгъанмыдыла? Башларын кёлтюрмей ишлеб, табхан рысхыларын-насыбларын неге джоядыла, соргъанмыса? Берне-къалын деб, тюк-тюк этиб, эшикге атхандыла! Ма сен юйдегили болгъанса, не саугъала алгъанса? Халпама! Юй бол, кюн бол деб, къолунга не бергендиле. Къатын къоллу болдунг эсенг, къууан да тур, дегенча этгенмидиле? Атанга бир сорчун, сени тоюнга ненча ачха джойгъанын. Андан сеннге – къатхан гырджын! Атанг бюгюннге дери этгенин сени берненге джойгъанды, мындан ары да, башын кёлтюрмей кесини бернесин джыярыкъды – ахыр кюнюне. Менде артдан-алдан джокъду! Чыгъарыб, къолубуз бла садакъа берирге  кёзюбюз къыймайды. Ёлген кюнюбюзде уа, харх-хурх эте, келинле-кюеуле, кесибизден аяб джыйгъан бернебиз бла элни кёлюн алыргъа кюреширле! Ий, акъыллылыгъыбыз къалайыбыздады, саулай джашауубузну эки бернени ортасында тас этген джарлыланы?

-Ол адетди! Ол да миллетни бир шарты, - дейди гъалим джаш.

-Ол шарт сени насыблы этмей эсе, аны юсюнгден атаргъа нек излемейсе? Ол Аллахдан келген шарт тюл шойду да!.. Хыйсаблы, ауузачыкъ эркишиси болгъан бир джелбаш  къатын къурагъан адетди ол, - дейме.

-Сен айтханнга кёре, биз тели миллетбиз.

-Къалайдан акъыллыса, юйюнг къурумазлыкъ, къыйынын табыб, тынчын этмей эсенг! Узунун табыб, къысхасы бла бармай эсенг!? Ауурун табыб, дженгилин элтмей эсенг!? Неден акъыллыса?-  десем, ол атасы тели, бизге тынгылыб туруб, сёзюбюзден чыртда бир джукъ ангыламагъанын кёргюзе: 

Ол а, Шамдарий, неден да акъыллыды! Акъылыча уа болгъа эди насыбы, - деб къошады.

-Не айтырыкъса алагъа! Не айтырыкъса акъыллы миллетни сырма ёзден гъалим джашына?!

1995 

КЪАРАУАШЛА

[image: image312.png]



Сюйсегиз ийнаныгъыз, сюймесегиз да ийнаныгъыз, бирерибиз бирер затны къулу-къарауашыбыз. Башхалагъа тиймей, кесими айтыб къойсам да… Алай а башхалагъа да нек тиймейме?! Игилик бла тиейим, ёзге, бу къарауашлыкъ хауабызгъа келише-келишмей эсе да, биргебизге джашаб турады.

Сёзден, бир къауумла, ашхынларыны къулу болуб, аман сагъатлы болуб, къымылдагъанны барын, тамакъларындан къуюб кюрешедиле. Ол тоюнмагъан тирмен а, бир къауумлада кече да, кюн да, джолда, тюзде да аш чакъырыб турады.

Бизни Марзий а, сёзден, бетини, чырайыны къулуду. Бири, биягъында айтханымча, табханын ашхынына джюк эте эсе, бизни Марзийни уа болгъан джюгю да бетинде айланады. Бир кюн алай кире барсам, къонакъгъа хазырланама деб, кюзгюню аллына олтуруб тура. Айымсына, заманым кетерик эсе да, муну бет боягъанына бир къарамай къоймам, дейме да, олтурама алай. Мени джаратхан сыйлы Аллах, ол джарлы  бетни сагъат джарымны ичине анасы танымазлыкъ этди  да къойду! Ол анга не джакъмады, не сюртмеди! Терини илегенча, ары да созду, бери да тартды! Къуру эринлерине юч тюрлю затны джакъды да, къара къозуну хамхотуча, къара-къолан этди да къойду. Ол ариу кёзлери, талай тюрлю бояу джагъылгъанында, тюлкюню кёзлерича болдула да къалдыла. Ахырсы, бетинде  джангкъылычны ойнатды да къойду - не тюрлю бояуну да кёрлюк эдинг. Мени ауузумуму тыярыкъса!?

-Ий, адам бетин нек бояйды? Не къадар эриши болайым, дебми  кюрешесе, ачха да джоюб, заман да кетериб? – деб сорама. - Аллах, Аллах, стол толу бир бояуунг, къаллай бир ачха джойгъанса эке кесинги ариу сыфатынгы бу тукъум бузар ючюн?

-Шамдарий, ариулукъну хар ким бирер тюрлю ангылайды! Мени сенден кёлюм къалмайды, сени джашлыгъынг ётген ёмюрде … кесинг билесе,- дейди меннге джууабха.

-Ётген ёмюрде да бар эдиле бояула да, сенича къоланла да! Марданы билген бла билмеген, деб болады ансы, - дедим. Ийнаныгъыз, бизни Марзийни бояулагъа джойгъанын, джашил ачха этиб, бир-бири юсюне салсанг, анга джашла «мерс» деб, багъалатхан машиналаны бирин алыргъа боллукъ эди. Кесине айтханма:

-Былагъа джойгъан ачхангы, джыйыб, бир машина алсанг, «мерси» болгъан къыз, деб, джашланы ызынгдан айландырлыкъ эдинг.

-Шамдарийка, ала ит аягъындандыла! Сен аны ючюн джарсыма, - деб  кетгенди. Анасына да урушханма:

-Энди муну бетин, къолан боятыб, былай тутуб турма да, ол тилегенлени бирине бер да, бармагъа къой, - дегенни айтханма. Аллах, сен бирсе! Бояуну тюбюнде аны бетин кёре билиб, джарата айланнган джашла да, къаллай затладыла, къайдам? 

Анга бетини къулу демей, не айтырыкъса? Кюзгюге къарамаса, кесине кёрюнмеген бетине, кюн сайын аллай бир къыйын салыб, аллай бир заманын кюйдюрюб турургъа  керекмиди?! Айхай, кесине  кёрюнюб а бир тургъа эди, ол къолан бети! Меннгеча кёрюнсе кесине, бойнун кессенг, унамаз эди алай айланыргъа. 

Хо, омакъ кийиниб, къууаныб, кюзгюге къараб, сюйюнюб, тойгъа-оюннга барыр  заманыды адамны джаш-къыз кёзюую, анга не айтама?! Биз да кесибизни заманыбызгъа кёре, омакъ болур керекли, сукъланыб, кишини ызындан къарамагъанбыз. Марзийча, юсюбюзню да, къыбды къыны этиб, атха кишен салгъанча, тар этекге  кириб, бетибизге  да, джанкъылычны тартханча этиб айланмагъанбыз ансы.

Къул-къарауаш дегенлей, майна, Абук зауаллы да аланы бириди. Джюреги излегенча этелсе, хариб, тиширыу болуб, бирин къоймай, Саламонлай, юйюне джыярыкъ эди. Ах, къолундан келиб, анга минг отоуу болгъан бир къала ишлер эди. Амалын табыб, хар отоугъа бирер келинликни бир олтуртур эди. Тиширыу кёргенлей, киштик сютбашыгъа къарагъанча къарагъанын бир къояр эди зауаллы. Чамчы къызла аны: «Кенг джюрекли, халал эркиши»,- деб хыликке этедиле. Сюймезине «сюеме» дей да, ненча таякъ джейгенди, ненча аджалдан къалгъанды! «Мени сюйюб турурум келе эсе, аны не айыбы барды?» - деген хапары чыгъады. Кеси да тиширыуланы джазыкъсыннгандан сюрюб айланнганча айтадыла. «Сюймеклик керекли ненча тиширыу чагъалмай турады!» - деб джарсыйды, дейдиле. Экинчи Мичурин! Мичуринлигинге налат! Мичурин тюлсе, хаулеликни къарауашыса, дерге киши табылмайды анга.

Дагъыда къулла ой да ой! Къул бола билиулери да хар кимни бирер тюрлюдю. Майна, Айдемир, малларыны къулу болуб, къошдан бери тюшмегенли - джыйырма джыл. «Мен элде не ишлерикме?» - деб айтады, дейдиле. Кеси да, агъач кишиге ушаб къалгъанча, айтадыла. Бери тюшюрюб, музей экспонат этселе керек эди, хариб, кеси да бир адам тюрсюнле кёрюр эди. Анга хар ким ачхаларын бериб къарасала, ол алагъа хакъсыз къарар эди. Къошдан тюшмей, энтда бир он джылны турса, тилин унутуб, къойлача, макъырыб башлар, тоба. 

Ханымсат а! Ханымсат не бетин боямайды, не ашамайды, не джукъламайды, не хаулеликни билмейди, ол билген – ишлеген, ишлеб тюшюргенин - кюбюрге джыйгъан. Бир джаны барды да, ол да кюбюрюндеди. Осуяты да: «Кюбюрюмю биргеме къабырыма салыгъыз», - деген боллукъ болур, огъесе, кесин да кюбюрюнеми салдырлыкъды. Ол дуниясы да дуния боллукъ тюлдю кюбюрсюз…

Аланы барын да къоюб, кесими юсюмден айтсам… Кесим нени къарауашы болгъанымы билмей да кёб тургъанма. Мен да, сизнича, азатма деб, акъылым алай эди. Бир кюн а хоншума эгечи Захидат келеди. Сёзден сёз чыгъа, ол эгеч кибиги белинден бек инджилиб тургъан хапарын айтады. Мени узун тилим а тохтамайды да!

-Да, кел мен сени бир аламат сылаучу барды, анга элтейим, - дейме да, къачан, къалайда тюбеширибизге оноулашабыз. Джолну юрет да, юйюнгде къал да кетсенг а! Огъай, сабийни къолундан тутханча, тутуб, уллу къатынны элтирге керек болады мен тыйгъычсызгъа. Барама айтхан кюнюбюзге, бегитген заманыбызгъа, белгилеген джерибизге. Сакълайма. Келед, джокъ. Ол тыш элден келиб, мени кёрмесе, джаны къыйналмасын деб, юч сагъатны сымпайгъанма алайда, тели Домалай орам аягъын сакълагъанча.  Не этерик эдим, сууукъ да, ач да болуб, кесим да ачыусунуб, ол келгеним бла хоншума киреме. 

-Ий, не айланаса, Захидатны билмеймисе, юй джумушундан бошаб, атабызны-анабызны кёре да, джылда бир кере барады, кесини бели ючюн, юйюнден чыгъыб айланнган къой эсенг.

-Да, мен аны бели ючюн, сау кюнюмю тас этиб, нек айланама да сора?

-Аны уа кесинге сор.

-Да сёзюбюз болгъан эди.

-Министрге сёз берген болур эдинг.

-Хар ким кесине министрди, айхай.

-Сен: «Сёзюбюз болгъан  эди», - де да, сёзлеринги кесинге министр эт да айлан, ол а: «Сёз - бир тылпыу», -  деб, келмей  къалды эсе…

-Бар да джылкъысындан тай тутму, дейсе? – дейме да, ачыудан кюлеме, кюлсем да, ол айтханлай, алай багъалы кёрген сёзлерими джоюб айланмайым, дейме да,  кетеме юйюме. Сёзлерин джукъгъа санамагъанла нени да айта берсинле, мени уа ауузумдан чыкъгъан сёзюм, мени бийим болады. Андан таяргъа, чыгъаргъа, анга башха «кийим» кийдирирге, башха «табхагъа» салыргъа, сан этмей къояргъа, менде аллай къарыу джокъду. Мен сёзюмю къарауашыма!

Сиз а, билемисиз кимни, нени къарауашы болгъаныгъызны? Билмей эсегиз, кесигизге къууаныб айланмагъыз да, халигизге сынаб  бир къарачыгъыз! 

ЭРКИШИЛЕ АКЪЫЛЛЫДЫЛА

Не аманны да бир игиси болмай къалмайды. Аны айтама: очередле болуучу заманлада, кесинги кёзюуюнгю сакълай, алай сюелсенг, не бир иги хапар эшите эдинг, не юйдегиле бла этелмез ушагъынгы этерча бир адамгъа джолугъа эдинг, къайдам, бир да къурумаса да, бир сёз нёгер табыла эди тюйюлюб тургъан сёз тюйюмчегинги бошларча.

Бусагъатда уа не?! Хар ким кеси аллына, къазакъ бёрюлеча, мыс-мыс этиб айланадыла, чабышыб-джортушуб. Бир-бирине ышаргъан джокъ, бир-бирине ышаннган джокъ…

О хахай, паспорт ауушдуруу, дегендиле да, барсам, ол биз унута кетген очередь. Адам - кёб. Бир игиликден къалгъанча! Паспортну джангыртыб, джашауубузну джарытырыкъча. Аталарына – налат! Олтурур джер - джокъ, сюелебиз алай. Бир къауумланы ачыулары бурунларына джыйылгъанды, эринлери къыйтыкъларына кетиб, кёзлеринде – къурулгъан шкоклары, ауузларында – мизлери… Сюелебиз. Адамла уа къошулуб баргъан болмаса, иши тыныб кетген джокъду. Ол джангы келгенлени ол эртдеден келгенле ушатмай, алай къарайдыла. Артха келиб, алгъа ётерик джокъду, къоркъмай, джангыз хауа солуб, хауаларын аз этесе да, аны ушатмагъанлыкъ эте болурла.

Мен да сюелеме, насыбха, къабыргъаны къатында орунчукъ табханма да, сыртымы анга тиреб, аякъларымы кёзюу-кёзюу солута. Кёргенсиз да, суу ызында къазла сюелиучендиле алай, бир аякъларында, башларын да къанатларына сугъуб. Мени къанатым болмагъандан сора да, бойнум да – къысха, башымы сугъар джер табмайма. Ол ачыулу кёзледен башымы букъдуралсам, огъай дерик тюл эдим. 

Мен да алай онг аягъымы солута, сол аягъыма миниб тура эдим, Ойдемез келеди. Эртдеден таныш. Ауузун джарыб, сёз айтыргъа сюймеген бир,  башы бла саламлашады да, ол да арлакъда сымпаяды алай. Башха мен таныгъан джан джокъду алайда. Ариу, бар эсе да, хар ким, сюелгенлерин кёлтюрмей, ачыудан, къутлары кетиб, кеслерине ушамай турадыла. Заманым да кетер, мынга сёз нёгер болайым, дерча, джумушакъ къарамы болгъан бет кёрмейме. Къарыуума татый башлагъанча ангылаб, энди очередден атыб иймезле, кёргендиле, деб, кесиме кёл эте, эшик хауагъа башымы атама. Мени ызымдан бир къауумла да чыгъадыла. Ойдемез да бирлери болуб. Эркиши-тиширыу да бир сегиз-тогъуз болабыз. Сёзден сёз чыгъа, кърал къраллыгъын этелмегенин, хар этгени - джамагъатны  инджитиу деб, тарыгъабыз бир-бирибизге. Ойдемез а, сёзге къошулмай, хар кимни айтханына тынгылайды. Бир кесекден Джакку деб, бир джаншакъ киши, ёмюрю бизни бла тургъанча, къургъакъ чамла эте келиб:

-Ойдемез, амалын табыб, ауузунгдан сёз чыгъармазынгы да билеме, алай болса да, бир джууаб бер, сен бу тышынгдан тынгылаб тургъанынгча, ичингден да, алаймы тураса, огъесе ичингден кеси аллынга сёлешемисе? – деб, тюлкюча ышара, хырха кюлдю. Бир-бирин эртдеден таныгъанла кёре эдим. 

-Гыбыт къобуза, бызылдаб, хар кимни башын аурутуб тургъандан эсе, тышынгдан, ичингден да тынгылаб тургъан иги тюлмюдю? – десе боламыды ол тынч Ойдемез да.

-Къайдам, ант этдир, бир джанынгдан  къарасам, хар къуру да сант адамгъа ушатама, - деб дагъыда тохтамады ол биягъы гынтдылы киши.

-Ауузунгдан адамны къулагъына илинир бир сёз чыкъмагъанлай, къулагъынгдан къыстасанг, бурнунга къоннган чибинча, этиб турууну, акъыллылыкъгъа санай эсенг, джызылдай берликсе…

Ол бир айтды, ол бир айтды. Мени уа джаным чыгъарлай болду. Кесим да эки аягъыма бирден сюелдим. Сабий-джаш болмасала да, «эркиши тилде» сёлешир къан алыб тохтасала боламыды! Джумдурукъну джетдире, джагъаланы сёге башласала…Аллах сакъласын!

Мен сизге айтайым: заман алай дженгил кетди…Насыбха, Джаккуну кёзюую джетиб чакъырдыла да, ол кириб кетди… джангы паспорт алыб… джангы джашау этерге… Ансы алайгъа нек келгенин да унутхан эди.

Ойдемезни да нек ойдемез болгъанын ангыладым. Алай атаб, ауузун тигиб къойгъандыла, деб тура эдим. Огъай! Тамам джерине джетдирмесенг, тилин джутханча, тынгылаб туруучу киши, тёзе туруб айтса, ёрге турмазлыкъ эте кёре эдим.

Ойдемез, сени сёзюнгден ауур сёз чыкъгъанмыды дуниягъа!? Хар сёзюнгю ауурлугъу тонна болур. Ах, Аллахым, сёз тюкча дженгил да, ташча ауур да бола кёреме!

Аны тонна сёзлерини къатында Джаккуну учхун сёзлери къой, кеси да каскача, кёрюнюб къалгъан эди. Кеси да, хариб, эски эшикча, гыжылдай. Ойдемез, сёзлерини ауурлукъларын билиб, аны бла баштёбен, тилсиз болуб тура кёреме, деб къойдум. Сау къаллыкъ. Аны билиб, ауузуна кирит салыб тургъаны ючюн бюсюреу этеме, акъыз. Аны сёзюнден джумдурукъ къой, табан  да дженгилди, бир Аллах.

Артда кеси аллыма айтханма да: ала тюйюшюр, юлешир зат джокъ эди, заманыбыз дженгил кетер былай этсек  деб, илиннген болур эдиле бир-бирлерине. Кертиси да бек дженгил кетген эди.

Энди… Эркишиле акъыллыдыла. Ала кеслери биледиле не этерлерин, не къалырларын. Ма джашауубузну былай болгъаны да аланы акъылларынданды да…

КИМИ - АНГКЪАУ, КИМИ  - ДЖАЛКЪАУ

Тиллери-ауузлары болмагъан хайыуанла бир-бирлерин ангылаб, тюйюшмей-урушмай, сен-мен деб, къалай джашаяладыла? Адамла уа, хар сезимлерине къой, бурунлары сюйюнюб чючкюргенлерине, джукъулары келиб эснегенлерине дери атла атай билген джанла, бир-бирин нек ангылаялмайдыла? Китабла джазыб, радиола, телевизорла чыгъарыб да, бир-бири джюрегини эшиклерин ачалмагъанлары сейир тюлмюдю? Адам улу кесине ненча тил къурагъанды! Ненча сёз барды ол тилледе! Кёкде джулдузладан кёб болурла сёзле! Дагъыда бир-бирин ангылагъан джокъду.

Мени да джокъду бу сизге берген сорууларыма джууабым. 

Тиллени юсюнден сагъыш этсем а, башым, кюнню тёгерегине джер айланнганча, тёгерек айланыб къалады, кесин да бир мазаллыча  сеземе. Аны айтама, аз ангылагъанларын да тохтатыр ючюн къурамагъан эселе, адамлагъа  быллай бир тил неге керек эди? Алай айтханлыгъыма, къоркъа турама: энтда не болабыз, не къалабыз, «Хар элни къой союуу – башха», дегенлей, «Хар элни кесини энчи тили болургъа керекди», дерик хайырсёлемезле, хангокла энтда чыгъыб къалыргъа боллукъдула. Сёз ючюн, бизни ненча элибиз барды? Таулула  джарым джюз тилде сёлешселе! Ма ол заманда боллукъду да базар!

Тюзю, бир аманны, бир игиси да болмай  къалмайды. Сёз ючюн, къатын даулашда, тюйюшде бир-бирин не къадар да ангыламасынла. Бир папуас къатын бла бир таулу къатын, сёзден,  эркиши ючюн, тюйюшселе. Таулу къатын ол бирине:

- Къарабет къанчыкъ, мени эркишиме кёз атмасанг, башынга таш атыламыды? - десе, сёз ючюн, папуас тиширыу аны ангыласа, ол да:

- Сен а не айланаса, кёкбет, - дерикди, зат дерикди. Кесигиз билесиз, тиширыуланы къаргъыш-бедиш тиллери, эркишилени джумдурукъ тиллерине ушамайды. Ангыламаса уа, ол къарабет ол кёкбетге: «хеллоу!» дерикди да кетерикди. Ол бири да къаллыкъды алай, « ий, халисизми, деди?» - дей.

Оюн анда да тюлдю, оюн башхадады – бир тилде сёлеше тургъанлай, «тюе десенг, бие дейд»,  деб, эртде къазах къатын айтханлай, хар сёзню хар адам кеси сюйгенича ангылагъанындады. Ол бир кюн мен Бабуш бла Джумшакъны бир «ушакъларына» тынгыладым, аллай «ушакъгъа», ресторанда джырны заказ этгенча, ачха тёлеб къарар эдинг. Насыбха, мен ачха да тёлемедим, ала да мени ачхам къайгъылы болмадыла. Ол Джумшакъ… Пародасы къатыладан болуб, Джумшакъ десек, джумшар эсе уа, деб, атагъан болур эдиле, хариб, джумшакъны къой, салтаны темирича, къаты адам, тиллинден сёзле снаряддан тобла чартлагъанча, аллай чыгъа эдиле. Ол Бабуш а, кесини аууна кеси тюшген гыбыча, тили сёзлени араларында аджашыб, тилин чайнай… Ала бир-бирлерине айтхан сёзлени къайтарыб, иманымдан чыгъарым джокъду, ёзге бир тилде сёлешгеннге да ушамай эдиле, бир-бирин ангылагъанны къаты бла да ётмедиле. Ий, адам урушуб-тюйюшюб, нек кюрешеди, бир-бирин ангылар ючюн тюл эсе?

- Ачы-ачы сёлешдинг, Джумшакъ, не табдынг? Бир-бири сёзюгюзге тынгыламай, башха эшитсе, уялырма демей. Хай хай, сизни юсюгюзде кёрдюм: «Ачыу келсе, акъыл къачар», - тюз болгъанын, – дейме да акъылы орнуна келгенинде. Не джууаб этгенин билсегиз:    

-Табыб а, тюйюшейим да, ол меннге бир медал такъсын, дебми тюйюшгенме. Мен аны  сёзюн, айтдырмай къоймай эсенг, кесими дауурумдан озуб, эшитген да этмегенме! Кёлюмдегин а, барын да айтдым! Эталлыгъын аямасын! Не этсе да, бюгюн мен аны джюрегине салгъан догъраланы, ол мени башыма да чыгъараллыкъ тюлдю. Шамдарий, кёлюмю уа бир къандырдым! – деб къойду.

- Аллай бир сёз сыйыннган кёл аз уллу, аз терен тюлдю. Бир кюн бир ары кесинг кёмюлюб кетме, - дедим мен да.

Эм сейири неди десегиз: бир-бирин ангыларгъа кереклиге  да санамайдыла. Тюйюшген нек тюйюшеди? Ол айтхан, ол этген тюз болгъанын ангылатыргъа излеб тюйюшмеймиди? Ий-ха?

Бир ишексиз, сёзле асыры кёб болгъандан адамла аланы орталарында аджашыб-аджашыб къалгъандыла. Кеслери тюл, акъыллары. Кеслери уа турадыла майна: кими - ангкъау, кими - джалкъау болуб.

ТЮЕ ТЮКЮРГЕНЧА…

Кимни да болуб къалады, тиши кичиген кючюкча, тёрт джанын сермеб, кимге болса да  миз чанчыргъа излеб къалгъан кюню. Алай а, Аллах кёрген ишди, бюгюн мени киши бла чачдан-башдан болур акъылым джокъ эди.

Ол бошалыргъа унамагъан юй джумушладан къача барыб, Пазлийлеге киреме да… Шайтан сюрюб элтген болур эди, ансы, шорпа чолпуча,  сугъулуб айланмай, турмаймамы юйюмде!

Айхай, кесинги юй джумушланы тюблерине салыб, джанынг саулай, кесинги багуш кюреучю кюрек этиб да, къалай къойгъун? Бирин къоюб, бирин айтама, ол бир кюн юйдегими юсюне алыныб къалгъанма: 

- Эртденбла кетесиз, ингирде къайтасыз, мен да мюйюшде сымпайгъан эски джуугъан машнагъа нёгер болуб, сизни ызыгъыздан джыйыучу, сыйпалаучу!.. – деб да. Ой, тиширыу болуб туума, ансы не да бол!..

Хы, аны айта эдим: Пазлийлеге киреме. Ауруйма-ёлеме деб, орунда къошакъланыб джатады. Оноу-муноу. Умутлагъа да джетдик, булутлагъа да ётдюк, кесибизни иги этдик, башхаланы аман этдик. Къысхасы, хар неге багъа бичдик, бир шай кибикни да ичдик, сора кетеме деб тебресем, Пазлий:

- Ий, Шамдарий, сенден бир тилерим бар эди, - деб, ол сёз этген кёзюуюндеча болмай, былай иги да ынгычхаб, ауруб-инджилиб тургъанын да кёргюзе болур эди, джастыгъын  да туудугъуна мийигирек салдырта, - Бир ачхачыкъ керек эди, - дегенни айтды. – Билесе, джаш ачхалы-бочхалы да болуб тургъанды. Бусагъатда да рысхысы барды, Аллахха болсун шукурла. Амалсыз ачхачыкъ керекди деб,  тесукъа этиб айлана эди да, мен да ана тёренчи, болушсам дегенме да, сагъыш этиб, сени табханма. Бюгюн былай кесинг келиб къалмасанг, ауруй-ёле эсем да, сеннге бир тюберме, деб тура эдим. Ауруу кючлеб тургъан бу джарлы санланы Аллах джазыкъсынды болур… Энди…сендеча, ёлюмдюк кюнюме деб, ачхачыгъым мени да барды. Мендегичикни  берсем, ол кесин анасына эркелейме деб, ызына къайтармай къояргъа боллукъду, анга къоркъама. Бир къыстыргъан ачхачыгъынг болмагъанлай, айхай, къалай ёлгюн? Сеникин а бермей не этерикди?! – дейди да тохтайды.

- Аллах айтса, ёлген сеннге къараб тура болмаз, джашынгдан къызгъаныб айланма да, бер да, джумушун этдир, сен ёлген кюн да, айыбынг аны къолундады.  Къоркъа эсенг а, менден алыб бергенме де да къой, ачханы сеники-меники деб, белгисими барды? Мен излейме, дерсе да, алырса бир кюн ызына.

- О, эшта-эшта, аны, бермесенг ёлеме деб, созулса да, бераллыкъ тюлме. Кесини да къалайдагъысын унута кетгенме: джюн тёшекни ичиндеди талай джылдан бери. Мен аны ары салгъанлы, ачхагъа ненча тюрлю тюрсюн бердиле, тюрсюнлери бузуллукъла! Джангыз меникиле турадыла биягъынлай, бурунча.

- Оу, кюнюм - кече. Ёлюмдюк кюнюме деб, эски ачхаланы салыбмы тураса? Бусагъатда ала ачха тюлдюле, бош къагъытчыкъладыла! Ол заманладан бери асырала эселе… джюнню ичинде… кюе джурун-джурун этген бо…

- Хо-хо! Сёлеш алай, джаш да бир затла сандырагъан эди. Гырт – сизге! Ачха бош къагъытчыкъла болмай а! Кърал сизни алай айтыб ашагъанды да! Къралгъа асыратыргъа беребиз деб, бир тёшек къыйыр къуругъанча, -  деб Пазлийни меннге этгенин къой. Дагъыда алай айтады хариб: - Ёлген кюнюме дери аланы бир адамны кёзюне кёргюзюрюк тюйюлме. Ёлген кюнюмде, алыб, кесим къолум бла береме. Кесими джумушларыма джоюллугъун биле, тынчлыкълы болурча. Ансы ёлген кюнюмде:  «ачхамы беремисе?» деб,  кимге сора айланныкъма?.. 

Тохта, ёлген кюнюнде да ачхагъа оноула этер акъылы барды, серине кете айлана кёреме  деб, ичимден джазыкъсына тургъанлай, къатында кружкасындан суучукъ да уртлаб, бери айланыб, меннге къобан болуб къуюлса боламыды:

- Сен а бош бермейсе! Мен сени бла хоншу болуб джашагъанлы отуз джыл, бир джукъ тилеб, босагъангдан атламагъанма. Сёзюмю учуз этсенг, мен да билирме сени учуз эте! – деди да тохтады. Андан арысын сизге къалай айтайым… Джюрегим джарылыб ёлгенме… Айтханларын джашырмай бир айтайым да, сиз да бир джарылыб ёлюгюз, ха.

Хы, алай айтады:

-Ма бу джатхан орнумдан турмагъанлай, элге атынгы аман бла айтдырайым?! Унутханды дебми тураса, бу шиндикде олтуруб, ненча адамны сёзюн этгенинги? – деб олтуруб тургъан шиндигими кёргюзеди.

- Хо-да, мен бедишле санагъан кёзюуде, сен ауузунгу да, оймакъ этиб, къубулуб олтура болур эдинг, джети атанга налат, - дерге уа уллу хатерин этдим.

Ол а тохтамай барады:

-Эсингдемиди, бачхангы аягъында Гыжыны тауукъларын тахталарынгдан тыялмагъанынгда, ырджы бла от къуюб, тауукъларын къыргъанынг? Не уа, майна, Хурайматны къызы, некяхсыз сабий табханды деб, тобагъа къайтыб айланнганынг? Сен унутхан эсенг да, мени бек эсимдеди: «Хоча ол уллукъарын джашын уллу ачха бла окъургъа салгъанды», - деб кюлгенинг. Чийкёз Харшымны джашлары «бачхамда кёгет къоймайдыла», деб тарыгъыб келгенинг, бек джазылыб турады былайыма, - деб къуу бармагъын башына чанча, бир-бири ызындан, ауузуму ачаргъа да къоймай, аурууун-талауун да унутуб, саб-сау болуб, ол меннге бир чотла этди. «Таякъ этден ётеди, тил а – сюекден», дегенни  сынадым. Бурнун да эски арба чархча, гыжылдата, ауруйма деб, кърау ургъан каскача, тёнгереб тургъан къатын, сарыубек болуб, юсюме сюелсе боламыды. Ды-ды-ды-ды!

Ол ёмюрюнде не сабий, не къыз болгъан болмаз. Туугъан кюнюнде да, хазыр къатын болуб туугъан болур эди. Аман къатын. «Къыз дегенинг мияла табакъ» дегенлей, мени сартын, аны къыз этиб, кёзюме кёргюзалмайма. 

- Хорламагъан хорлатхан этеди,- дедим да, мен да кёлюме келгенни артха салмадым. -   «Джолну букъусу кёкге къонмаз», - дедим да кетдим. Алай а адамланы артларындан аз учхара сёзмю айтханма джашауумда, онг-сол джанларындан да. Мен да хар кимча… «Аууз сакълагъан, джан сакълар», деб менича бир кюйген айтхан болур.

Айхай, хаманда орунлу сёзню табыб айтыб баралсанг а. Ачыуунгу къабындырыргъа бир чурум чыкъса, мыйынг чайкъалыб башлайды, терсине чайкъалды эсе уа, тюз къалайдан  сёлешириксе!? 

Къачан эсе да ауузумдан чыкъгъан сёзлерим ючюн, ол сер къатыннга  тюгюмю къыркъдырыб келеме! Адеб деб да барды, ансы, тюе тюкюргенча, юсюне тюкюрюб кетерге да боллукъ эдим. Шо, меннге былай иги сынаб къарагъыз да, бир айтыгъыз, мен биреуню тауукъларына от къуяллыкъгъа ушаймамы? Сёзден ары бармагъаныма Аллах кеси шагъатды! Кесген терегинг юсюнге аугъанча, айтхан сёзюнг, кесинге асмакъ болуб, тылпыусуз этиб къоярыкъ кёреме. Не уа «чийкёзлени, уллукъарынланы»  санаб, айланыучу   чакъмакъетек къатынлагъа  ушаймамы? «Суугъа тюшген таш къармар» дегенлей, Пазлийни амалсыз иши болуб, шашыб, оруннга кирген болур, кимни да шашхынлы баласы этеди, алай а менден, къоркъутуб, ачха алыргъа излегени, олду да оюн? Къартлыгъында рекит бола айланмай эсе, хариб.

«БЕЛ КЪАТДЫР...»

Мен редакцияда ишлегенли эки-юч ыйыкъ бола эди. Кесим джангыз кабинетде олтуруб, джаза тургъанлайыма, эшикни кенгине ачыб, бир токъ бет бла бир джукъа бет къарадыла. Бири - мийикден, бири - иги тюбюрекден. Мийикден къарагъан тиширыу, эшикден ётелликмиди эке, дерча тууушлу эди. Ол бир тиширыучукъ а, къатангычыкъ, джукъачыкъ. Мен ауузуму ачхынчы, ол кеме тиширыу:

- Бу редакция шойду да? - деб хыныракъ эмда хырха сорду.

- Хо, деб, мен орнумдан къобаргъа, ала келиб, туурамда шиндиклеге олтурдула.

- Да алай эсе, иги къыз, хар кимге оноу этиб тургъанынгча, мени оноууму да кёр!

- Айыб этмегиз, мен кишиге...

-Огъай, огъай! Былай чакъмакъетек кёрюннгенлигиме, сизни ишигизден да хапарлыма, - деб, сёзлерине да, къолларын къоша - силкиндире, ачылыб къалгъан ауузумдан джукъ излегенча джити да, хыны да къарай, тарыгъыуун айтыб бошады. Мени олтурургъа унутуб тургъанымы эслеб, «олтур, ары» деб, ауузумдан сёз чыгъартыргъа къоймай, дагъыда къошду:

- Мен излегеними этмей къоймагъан къатынма. Сени сыйынг да - тёппемде, юйде эркишим мени бла кёлкъалды болуб, тюйюшюб, кетеме деб чыгъыб тебрегенинде, кетме, кетсенг, ма бу сабийни ичине бычакъны сугъуб къоярыкъма, деб, къолума бычакъ алгъан къатынма мен:

- Кетмей къалдымы да? - деб ауазым кючден чыгъа сордум.

- Мени биледи да, къайры кетерик эди! Бу джашаууда не да бол, онгсуз болма!

- Кетсе, бычакъны сабийге сугъубму иерик эдигиз?

- Ха-ха-ха! - деб, эт тутхан бетинде алайсыз да кючден кёрюннген кёзлери да джабылыб кюлдю. Эгечим, озгъан ишден тюш иги, энди аны къояйыкъ. Мени бюгюннгю джарлыллыгъыма къайтайыкъ...

Бу тиширыуну болгъан хапарындан да мен ангылагъан хоншусу бла гурий балала ючюн тюйюшгени эди.

- Аны бла меннге бир тийреде къой, бир элде, таб, бир районда да боллукъ тюлдю джашаргъа, - дей эди ол.

- Сибирге ашырсакъмы, дейсиз? - деб анга джан аурутхан ауаз бла сордум.

-Сибирин-мибирин билмейме, сибирилиб кетерикни, къабырым да кенг болсун аллайдан. Сен а, иги къыз, мен билгенча, иги бурса къарнынг, ол ишни аламат тындырлыкъса. Сизден милициядан къоркъгъандан эсе бек къоркъадыла. Ким сюеди бедиши газетге чыкъса! Хоншуму юсюнден башха айтыр затларым да кёбдюле, бедишле табыллыкъдыла. Алай а мен игисин-аманын да излемейме, къорасын къатымдан!

- Менденми къоркъадыла? - ауазым тас болур халгъа джууукълашханды.

- Сеничаладан! - деб кесди биягъы. - Атыгъыз да неди? - Ауузу бла къалмай, башы бла да, къоллары бла да сёлешгени амалтын, башындагъы дарий джаулугъу, хаман джелкесине тюшюб, ол да аны бери тартхандан бошамайды, насыбха. Ансы, ачыусунуб, сёз ючюн, джундуругъу бла столну урса, ол столдан не къаллыкъды? Аны газетде ишлегенлени атлары къалай болгъанын табмай соргъан соруууна, нёгери джууаб береме деб, мени илгендирди. Ол:

- Карриспандетле, - деб къатангы санларына келишмеген  базыкъ аууаз бла иги къычырыракъ айтды.

- Хо, хо! Карриспандет эсенг да, не эсенг да, ишими тындыр! Къолума бычакъ, балта алдырма! Артда сен терс боллукъса!

- Хо, сени джанынг ючюн, - дедим мен да ичимден. 

- Сеннге кърал быллай джарыкъ кабинетни да, джумушакъ шиндикни да, сен алай омакъчыкъ кийин да, уф-чуф этиб айлан деб, бермегенди!

- Хо, сен берген кийимле бла омакъ болгъанма, - дерик эдим къоркъмасам.

- Меничалагъа болушургъа, меничалагъа джакъ болургъа! - деб къакъды ол кенг кёкюрегин.

- Хо, сенича, къарыусузчукълагъа! - дейме биягъы мен ичимден. - Да, тамадаларыма да хапарынгы бир айтайым, не оноу этерлерин эшитейим, - деб анга, сёзню башхагъа бурур дыгаласда, нёгерине айланыб: 

- Сизни уа не джумушугъуз болуб келгенсиз? - деб сордум.

- Мынга нёгерге! - деб биягъы гюрбе ауаз бла джууаб берди. Мени анга къарарымы эртдеден сакълаб тура болур эди, саулай сыртын джабхан уллу джаулугъу бла башын байлаб турса да,  бир къулагъы ачылыб эди – ол аны, къулагъыны арты бла къысыб, уллу къызыл ташылы сыргъасын джылтыратыб олтура эди. Сыргъасынмы кёргюзе эди, къулакълары бегирек болуб, биринми ачхан эди, билелмедим.

Кёб затларын ангылаялмай эдим... Джангыз, биягъы мен ичимден: бу мазаллыны -къарамындан, бу бурхуну да - базыкъ ауазындан, менича бир залими болмаса, къоркъгъандан, кёлюне кириб, тёнгерерик эди, - деб, кесиме кёл этдим.

- Мени къатымда мен сюймеген джашарыкъ тюлдю, башха умут этме! – дей, нёгерин да ашыкъдыра, алауган къатын кабинетден, киргенича, терк чыгъыб кетди.

Аладан къутулуб, арыгъан башымы столгъа сала, кёзлерими къысханымда, кабинетиме гурий балала тизилиб кириб келгенча болдум. Хар бирини мангылайында бирер хариф джазылыб эди. Аланы бир-бирине къоша, эджиклегенимде: «Бел къатдыр! Кёрлюгюнг аллынгдады!» - деб окъудум.

СЕН МЕНДЕН АКЪЫЛЛЫСА

- Биягъы мен келеме, Салам алейкум! - деб, узакъдан огъуна сёлеше, Джумукъ Шелебейни арбазындан кирди.

- Алейкум салам. Кел, кел, - деди Шелебей хоншусуна онгсуннганын, онгсунмагъанын да танытмагъан сансыз ауазы бла.

- Билеме да, мен келмесем, сен мени джокъламазынгы. Сен кеси кесинг бла болалгъан бир зауукъ адам. Мен а, ючюнчю аякъ къошулгъанында да, туралмайма арбазыма сыйыныб. Ол аман къатын, джыйырмаланы санаб, меннге джюген салыргъа кюрешеди, юч джыйырма, тёрт джыйырма, деб. «Аякълагъа тёрт джыйырма болгъанлыкъгъа, джюрекге, тилге, бир сорчун, ненчашар болгъан эсе да», - деб келеме. Къабакъ эшигингден тышына атлаялмай башладынг эсенг, кесинги дуппур башына хазырла. Алай тюлмюдю?!

- Дуппур башы. Энди ары хазырлансакъ да, айыб джокъду, - дей Шелебей, Джумукъну арбазда кеси олтуруучу эски шиндикге чакъырды. - Биз таныгъанла бары ары чыкъгъандыла, экибизден къалгъанла. Бу орамда эм къарт экибизбиз.

- Алайды, алай, - деб эки къолун гулч таягъына, сакъалын да эки къолуну юслерине салыб, Джумукъ, кёзлери чыракъ бара, ётген заманына «къарайды». Бюгюн сеннге не деб келеме, билемисе!? Сени менден акъыллы болгъанынгы айтыргъа. Аллахха туру зат - бюгюннге дери кесими сенден акъыллыракъгъа санай эдим. Биз хоншу болуб джашагъанлы, ненча тёлю ёсюб джетди, ненча суу саркъды. Эки джыйырма джылдан артыкъ болду. Сени ангыламагъанлай, сеннге сейирсиннгенлей, ачыуланнганлай келгенме. Тейри адамы, Шелебей, «бу адамны джаны болмагъанча», «къарау сокъурча», «таш джюрекча», «джетмегени болгъанча» деб, мен сеннге айтмагъан къалмагъанды, ант этдир. Джукъгъа къууанмагъанча, джукъгъа къыйналмагъанча, сансызча, кёрюб, кесим кесимден къабыныб, кёб ачыуланыб чамланнганма, хоншум.

- Сёзюнгю арты къайры барлыкъды деб, къулакъ салыб турама, - деб Шелебей тюбегенли биринчи кере ышарды.

- Тюненеден бери сагъыш этгенме да, заманым кёб, озгъан джашауубуз бла ары - бери да ётюб, бюгюн кюннге да къараб, кесими телилигим бла сени акъыллылыгъынгы ангылагъанма. «Ой, юйюнг къурумагъан, ётген джолунгу да, этген ишлеринги да, аякъ тюбге атхандыла», - деб кеси кесими джазыкъсыннганма. Мен заманымы да, саулугъуму да бериб, сюеб кюрешген ишле оюлгъандыла, оюлмагъаны да бюгюннгюлеге керекли болмай къалгъандыла. Биз «иги» дегеннге, бусагъатда «аман» дейдиле, туура «аман» деб къоялмасала да, «джараусузду», дейдиле. Хар кюнде десем, ант этдирсенг, ант этерме, алайда ол оюлмасын, былайда бу зыраф болмасын деб, ёсюб келгенле айыбны-бюсюреуню билсинле, игиге кёлленсинле, адамлыкъгъа бёленсинле деб, кечебизни да, кюн этиб, джюрегибизни кюл-кёмюр этиб, ишлеб туруб, ызыбызгъа айланыб къарасакъ, сен саулай акъылынгы да, джашауунгу да берген затла учуз болгъанларын кёресе...

Тейри адамы, быллай къартлыкъгъа джетерикме деб а, турмай эдим!

Джумукъну сёзюн башха джары бурур ючюнмю этди да, Шелебей, анга къошулуб, ётген джашаууна ёкюнюб кюрешмей, хоншусуна:

- Мени сенден акъыллы нечик болгъанымы юсюнден да бир айтсанг, алайчыгъын эшитирим келе эди, - деб хыйла ышарды.

- Аны айтыргъа келгенме, эки голошуму сюйрей, сеннге аны айтыб, бир къууандырайым деб, бюгюн сеннге сюйюмчюм олду, - деб ахсынады Джумукъ. - Аны айтама: мен, тирмен къакъкъышча, кесими аяй билмей, онгсузгъа билек болургъа, къазыллыкъ сабаннга, кюрек болуб, хорлагъаннга, къууаныб, инджилгеннге, къыйналыб, чырахтанча джарый-эрий айланнган кёзюуде, сен, хоншум, бир тюрлю бир тынч джашай билиб турдунг. Кишиде ишинг джокъ, кишиге ауурулугъунгу тийиргенинг джокъ, кишини джюгюн сыртынга салгъанынг джокъ. Кесинг кесинг бла. Дыгалас этгенинг джокъ. Барынг - бар, джогъун - джокъ. Киши ючюн да терлемединг, кишини да терлетмединг. Къысхасы, тюз джашай билдинг. Ма бусагъатда да арбазынга сыйыныб, сагъышларынг кеси джарлылыгъынгы тёгерегинде, кишиде къайгъынг джокъ, джашайса. Мен да - биягъынлай. Харшымны  джашындан туугъан, шахарда джашагъан  Хусинни джашы, наркомания болгъанды деб, эшитгенме да, къыйналгъанма. Биз джарлы миллетге, ол а не ёлюр от болду дегенме да, чамланнганма. Ол аман къатын а, «сени анда не ишинг къалгъанды, дунияда аз тюрлю къыйынлыкъ джокъду. Сен, былай къарт кишича, намазынгы этиб, мынчагъынгы тартыб, тынч турмаймыса, сен ачыуланнганлыкъгъа джукъ тюрленмезин билмеймисе», деб кюрешеди. Орнунгда тур,  дейди. Мени орнум къайдады? Неди? Къалайдады? Бармы эди мени орнум? Болгъан эсе, къайда, къачан тас этгенме? Мени орнум энди дуппур башында болур, эшта. Къарт къатын айтханда, бир тюз оюм барды: мен не этсем да, джукъ тюрленник тюлдю…

Джангы джашауну джангы адетлерин бизге ангылагъан къыйынды. Асланкир чортакъыл, орам башында джашайды, таныйса (Хыйса тюнене алай келген эди да, ол хапар айтханды), джууукъ юйюне къурманлыкъгъа эчки алыб баргъанды. Ёмюрледен бери да, таулу киши къурманлыкъгъа эчкини джюрютмегенди! Эчки элтге эди да, кесиники болгъа эди:  Къулакъсыз улуну эчкисин урлаб элтгенди. Ол тели ишге бир къара: джууукъ юйю да, эчкисин урлагъан юйю да, кеси да биз элде джашайдыла.

- Тоба-тоба!

-Къулакъсыз улу, келиб, эчкисин алыб кетгинчин, Асланкирлеге джангы джууукълары къой салгъандыла да ийгендиле, экинчи кюн а эчкини иеси, соруулай кетиб, эчкисини къайдагъысын табыб, барыб, сыйырыб кетгенди. Аллай хапар эшитгенмисе?!

- Мен сеннге эски замандан андан да къуджур хапар айтайым, - деб Шелебей ышарды. Сен да, мен да таныгъан Хамбаляттю, керти дуниягъа кетгенди, Аллах джандетли этсин, шайтан от бла иги эди. Кесинг билесе. Ол эсириб келсе, Джюджей джазыкъны алай олтуртуб, кече сайын:

- Эрмакны джырын джырла! Ол бизге Совет властны келтиргенди! - деб, унамаса, тюйюшюб, аманнга кетиб, джырлатыб тургъанды. Эри джукълагъынчы Джюджей хариб олтуруб джырлай эди, дей эдиле.

Шелебей Джумукъгъа Джюджей джазыкъны кече арасына дери, джукъу джугъусу болуб, Эрмакны джырын къалай джырлагъанын айтыб кюрешсе да, хоншусуну кишини джазыкъсыныр къарыуу къалмагъанды. Ол бусагъатда кесине кюе, биягъы сёзюне къайтады:

-Шелебей, сени менден акъыллылыгъынг недеди десенг, мен ёлюр тюгюм чыкъгъанында да башыма джыйыб, мен джукъну тюрлендиреллик тюлме, сора бош кесими къыйнамайым, деб айталмагъанны, сен джашлай айталгъанса, джюрегинги алайгъа бегителгенсе. Ма андады сени менден акъыллылыгъынг - сени бегиминг барды, акъыл болмагъан джерде бегимге да орун табылмагъанындады оюн. 

Бу арт кёзюуде кеси кесиме: «Эй, тели къарт, неден да не барды энди сеннге? Джаш заманынгда, иги заманынгда этгенинги да къалмагъанды магъанасы. Башханы къой, кесинг джашагъан ёмюрню ичинде огъуна «иги» деген бла «аман» деген, «джау» деген бла «шох» деген сёзле орунларын эки-юч кере ауушдурдула. Сен бу дунияда уа къум бюртюкчюксе, къууанчынгы, сагъышынгы да кесинги юйюрюнгю ичине сыйындыр, деб кюрешеме кесиме. Худжу джюрекге айтханымы этдиралмайма. Ол джети кёкге да джетеди, джети элни сагъышын да этеди. Бусагъатда уа бу джаш адамланы, ишсиз къалыб, аманлыкъгъа джайылыб, наркоманияла болуб, бу джарлы миллетибизде джюрюмеген джюрек ауруула туудургъанларына къара. Туудугъунг наркомания болуб келсе, не айтырыкъса, не этериксе анга?

- Къайдам, Джумукъ. Мен аллай соруулагъа джууаб этелирча болсам, мени бу эски юйчюгюмде къоюб турлукъ болмазмы эдиле? Элтиб, Кремлге саллыкъ болур эдиле. «Бурнунгу да сюртейик, оноуубузну эт, деб», - дей кюлдю Шелебей. - Кесинги уа бир иги адетинг барды, не кёб соруу сорсанг да, джууаб сакъламагъанынг.

- Соруула дегенлей, сорууларым а кёбдюле? Сагъыш этиб къарасанг, неден да не барды, деб къояса. Ол деб, бу деб кюрешебиз. Магъанасы уа неди?

Хо, чабдым, хо, кюрешдим, хо, юрендим, хо, юретдим, хо, болушдум. Хо, джанымы аямадым... Хо, сыйымы кёрдюле, хо, сайладыла, хо, сыйладыла. Хо, кёзюме къараб, мени меннге махтадыла... Артда болгъан оюлду, чачылды. Къайры сюрюнюб барабыз? Бизни сюргенле кимледиле? Андан сора уа... Джашаргъа да неге керекди, деб къояса ахырында, - деб джюрексинди къарт Джумукъ.

- Энди андан ары барма, - дей   Шелебей олтургъан джеринден къобду. - Ансы, ёлейик деб къояргъа боллукъса. Ол заманда башында тизген сорууларынга джууабла да керек болмай къаллыкъдыла.

АРИУ СЁЗЛЕ КЮСЕГЕН ЭРКЕ КИШИ

- Эркишиге юйлю сёзюн эшикге чыгъаргъан дурус да тюлдю, алай болса да, саныбыз, сыфатыбыз эркишилей къалса да, халибизни тиширыула сыйырыб алгъандыла, - деб башлады хапарын Джандырыу. - Сизни да Аллах сыйласын, юйде тиширыуудан тарыгъырыкъма. Аны айтама, чыртда «къон-къон гебелекке» болуб бошагъанды. Ярабин, къошмай-къоратмай, семиртмей - аздырмай, ушатмай - башхартмай, тюз болумуча айтсам, бир джылда юйде ненча кече къалгъан болур? Джылда 360 кюн бар эсе, бир алтмышын, юйде кёрген болурбуз. Къалгъан кюнледе уа - Къазахстан, Украина, Белорусия, Ташкент, Харьков, Грозна, Стампул, Польша... Арт кёзюуде Эмиратла деб да бир сёз чыкъгъанды, ала да ненча эселе да, Эмиратлары. Алагъа джюрюйдю. Мындан да кетеди джюклениб, андан да - алай. Кеси да, хоншубуз бла этген ушагъындан эшитгенме, юйден чыкъгъаны бла, бир джерге барыб къайтмайды. Юйден алыб кетген джюклерин къайда эсе да къоратады да, сора аланы алайда «къабсала», ачхалары бла къайры эсе да учадыла. Орусча айтыргъа - гастроллагъа джюрюйдю.

Къой, тохта, барма, келме, ол-бу, сёзюнге - сангырау, кесинги - бюсюремеу. Къалай билсе, алай айланады. Келсе, итге сюеклени атханча, бизге бирер кийим-мийим дегенча, къаблатыргъа кюрешеди, келтирген ачхасын къолунга бериб санатыб, ызына алыб, анга биягъынлай, кесине джюк къураб кетди.

Тейри деб, ант этейим, ол сау тюлдю. Мен дохтур болмагъанлыкъгъа, аны ангылагъанма. Бусагъатда кёб тиширыула кемизлидиле ол ауруудан. Аурууну кесим эслегенимча, ат да къурагъанма - джолоу. Кеси да, асламысына тиширыулада тюбейди.

Ол ауруу хорлагъынчы, «ах-ох» эте эди, «ачха - джокъ, ишлемейсе, иш табмайса, сабийлени юслери-башлары ачылыб», дей эди. Хусейге - чарыкъ, Хасаннга - чурукъ, Къасботха - габрай, Джанхотха - чындай, деб башласала, башынгы ашай эди. Айланнганлы аны къойгъанды. Не келсин, чыртда джолдады. Булутла да, толкунла да, хауа да, суу да анга джолладыла. Бизни джашау кюнлерибизни ёлчемлери да - ол келген бла кетгенни аралары.

- Юйюнге джыйыллыкъ тюл эдинг эсе, беш-алты сабийни, юйюнге ёлюге къурабмы айлана эдинг? - десем, анга да джууабы хазырды:

- Сенсиз къурагъан болур эдим, гяур баштёбен, сабийле табханымы да бедиш эт, ёлгени ит боллукъ, - дейди.

Не айтырыкъса, сюелеме, сымач зауаллыча. Былай айтсанг, былай джууаб этерме деб, хаб-хазыр болуб турады. Былай бир гитче гырхы итчикле бардыла, ма алача болуб къалгъанды, арт кёзюуде хырылдашыб къалабыз. Ол не айтса да, мен тынгылаб турсам, тюйюш-уруш болмайды. Менден чыгъады къайгъы. «Ай юйюнге» деб, джукъ айтханыма, джаныб къалады. Мен да бу джарлыгъа кирит салалмайма.

Анга сейирсинеме да: ол къарыусуз санчыкълада, къайдан табылады аллай бир къара кюч -  канар машокладан юч-тёртню тамам теблеб, толтуруб алыб кетеди. Поездге, машинагъа да къалай миндиреди, къалай тюшюреди?! Аны айтама, ол машокланы джыйыб башласа, кетме дегенлигинге тохтамайды, кесинги басыб, къой тюйюшмейим деб, тыншчыкъ олтуруб турсанг, телевизоргъа къарай, не китаб окъуй. Юйде кесинги басаргъа, кечиндирирге бир джукъ табаса, джан солуу этиб, машокну теблеб кюрешген бийченг, аллынга келиб, къаугъанг-дауунг да болмай тургъанлай, юсюнге алынса:

- Мараз текеча, былай олтуруб тургъан болмаса, джолгъа тебрегеннге болушайым, деб айтырыкъ тюлсе! Худжу къаллыкъ эринчек, мен да сени сабийлеринг ючюн башымы тас, санларымы харам этиб айланама!

- Да этме, сау къаллыкъ! Меннге джукъ керек тюлдю: ач къарным - тынч  къулагъым! Алаймы айтдым?!

- Сен да кюйшеннгенинги бузмасанг, мен да сени джанынгы сакълаб турсам, бу бизден джаратылгъанла джайылыб садакъамы джыйсынла? Арт кёзюуде уа диннге эс бёле башлагъанма да, ауаз бергенледен эштгеними, китаблада окъугъанымы да хайырландырама: «Аллах джаратхан джанларына кеси этер оноу». «Рысхыгъа - Аллах борчлу», - деб да алындырыучанма.

- Хо, сен сыртынгдан джатыб тур да, Аллах сеннге борчлу болур.

Тюз айтханды файгъамбар: аман къатын бла джашагъан гюнахды. Къыстасам керек эди. Гюнахлы болуб турама. Алай а ол келтирген ачхагъа ишленнген юйден къайры къыстарыкъса? Кеси кесинги юйден къыстарыкъ тюл эсенг? Мугурчукъ болуб, кесими къысталыб баргъанымы кёзюме кёргюзтсем...

Ол аман къатын джашла бла меннге бир сёзле табыб айта биледи. Бир кюн юйде, джашланы кечиндире, тоб ойнагъанбыз да, табсызыракъ уруб ийиб, Къасбот кюзгючюкню ууатханды. Ол бизге бир сёзле айтды:

- Тамырдан тойгъан эшеклеча, нек къутургъансыз? Юйде ким тоб ойнайды? Оюнугъуз къаламыды, арбазда ойнасагъыз. Бу къыз сабийни да къолундан тутуб, бешинги да къоюб, кетиб къалырым кёзюме кёрюнеди, къой, дейме, дагъыда...

Сизни да Аллах сыйласын, юйде тёрт джаш бла къызчыкъ бардыла. Сёлешсе уа, беш джашым бла бир къызым барды, дейди. Бир кюн: «Нек айтаса алай», - деб даулагъанма да:

- Юйге сенден не хайыр барды, сен сабий болмай!? Не уа биреуню бир эринчегин, бойнума алыб, кесиме джаш эте эсем, башынгмы ауруйду? Къууан да къой. Сеннге «эркишим» деб тургъан, мен да джарлыма. Сеннге «эркишим тюл», «эрке кишим» дерге керекди, - дейди.

Мен ангыламагъан бир зат барды! Аны меннге бир ангылатыгъыз. Бу ариу бетчиклери бла, ингил санчыкълары бла, джумушакъ сёзчюклери бла, кюле тургъан кёзчюклери бла бу къызла, былай эрге барыб, былай бизге ие болгъанлайларына, бетлери онгуб, санларын эт тутуб, сёзлери ачы татыу этиб, кёзлери чартларгъа хазыр шкок болуб, нек къаладыла? «А киши, ауруунгу алайым, сенден алгъа ёлейим, сабийлерими аталары, кёзлерими джарыгъы, джюрегими дагъаны, баш ием...» Къаллай ариу сёзле бардыла! Юйю къурумазлыкъ, аланы бири тюшсе уа ауузуна! Мен аллай сёз къачан эшитгеними да унутханма, билмейме, таб, эшитген да болмам. Тарыгъама дегенимде, шаркъ деб, тилиме келиб къалдыла. Термилиб сакълайды ол сёзлени ма бу джюрек.

Билмейме, биз нек тууабыз бу дуниягъа? Бюгюннгю акъылым алайды: бир-бирибизге ариу сёзле айтыргъа, бир-бирибизни, башха бла болмаса да, асыл сёзле бла къууандырыргъа. Да нек этеди да бу тиширыу меннге былай?! 

ДОКТОР НАУК БОЛУБ КЪАЙТСАНГ…

- Сёз ораза тутмай эсенг, тюненеден бери ауузунгу джарыб, тылпыуунгу чыгъармайса? Мени насыбыма кёре, сабийле да юйде болмагъандыла да. Ол джазыкъланы хаталарын кёлтюрмей, бир къагъын-согъун этиб, ауазынгы эшитдирлик эсенг да, ала да кёрюнмейдиле. Къайдадыла кеслери да?

- Бу юйде джазыкъ болмагъан джангыз менме.

- Да, тюзю да алайды. Мени да къоркъутаса. Аланы уа... Таякъ тюйюш этдириб, джанларын аласа. Менден кёлюнге джетмеген болса да, аланы тюесе.

- Хо, менден къоркъуб, мен тюйюб, бир-экигиз ёлген болурсуз.

- Да джанынга, къоркъгъан, тюйюлген ёлюб барсала, эркишилени асламысы къатынларындан къоркъгъандан къырылыб турур эдиле.

- Хо, эркишиле, къоркъа-къоркъа, дагъыда кёллерине келгенни эте-эте барадыла... Сенича.

- Джанынга, меннге не сёз табаса? Кел. Къатыма былай бир олтур. Ёбгелеуню, тёнгереуню да къояйыкъ да, «эркишилеча», бир ушакъ этейик.

- Ах, мен эркиши уа болгъа эдим. Сени сау сюегинги къоймаз эдим.

- Сен мени нелеге юретесе? «Мени тюе нек турмайсамы»,  дейсе?

- Тюймейме, дебми тураса? Сени хар сёзюнг да таякъ болуб тиеди меннге!

- Сени сёзлеринг а – бал-джау, дарман, балхам!

- Ауузум толу бир сёзюмю эшитмегенлей, мени бла джыйырма джыл джашадынг. Сеннге айтыр сёзлерим ичимде къалыб ёллюк болурма.

-  Аз аман сёзле тюлдюле ала!

- Айхай да! Сен иги болсанг, акъылыма бир аман сёз келлик тюл эди. Атамдан-анамдан да, сени сайлаб, сыйлы башымы сеннге салгъанымда, эм иги умутларымы сени бла байлагъанымда, джюрек джылыууму сеннге берирге излесем…

- Тохта-тохта. Меннге кёлюн ача турады! Эндиге дери этмегенинги - ариу сёзлеринги айтыргъа айланаса! Айт-айт!

- Не этгеним да, сеннге къарауаш болуб, сеннге сабийле асыраб турама!

- Терсине кетдинг! Это – скучно!

- Сеннге скучно болмагъан джангыз китабладыла! Аланы табсанг, сеннге киши да керек тюлдю! Атанг-ананг да, сабийинг, юйдегинг да - ала!

- Джашаудан чыртда джукъ ангыламай кёреме. Сен сегиз класс окъууунг бла бюгюн кимсе? Профессор кишини юй бийчеси! Акъылтёреге, алай демеклик, меннге, келгенингде сен ким эдинг? Хо, кеси кесинден уяла тургъан, др-р-р дегенден хапары болмагъан бир къызчыкъ. Хо, ариучукъ эдинг, хо, джаш эдинг, хочу сказать, энтда ариуса, ну и всё! Келгенингде да, бир экономист джашха келген эдинг! Эсингдемиди, олсагъатда къууанч тыбырлы болуб тургъанынг! Къара, андан бери ётген джыйырма джылны ичинде бир китабны аллындан аягъына дери окъуб чыкъмагъанса, бир кечени, джукъунгу бёлюб, билим алыргъа тырмашмагъанса. Тырмашмасанг да, профессорну, юристни, финансистни юй бийчесисе!

- Меннге андан не барды, сени кёрюрге да табмай эсем?

- Огъай. Бийни къатыны – бийче! Би-и-и-й-ч-ееее!

- Бийче болмай къалайым…

- Тохта. Ичкичи кишини къатыны болсангмы сюе эдинг?

- Ичкичи да, бир ичмеген кюнюнде, юй бийчесини бетине къараб, джюрегин джабсарыр бир сёз айта болур. Сенича, китаб бла къаламны къатыны болуб турмай.

- Къара мынга, менми телиме, сенми акъыллыса!? Мен къаламны къатыны бола айланнгынчын,  сеннге азау тишле чыгъа тургъан кёреме!

- Тели - менме. Мен! Ансы, тилсиз болуб, сени къатынгда былай, кёлеккеча, джашаб турмаз эдим.

- Огъай, менме тели! Сени, быллай уу джыланны, къатымда юйюрсюндюрюб тургъан.

- Огъай, мен телиме, сеннге игиси болсун деб, кесими харам этиб, сени ючюн джашаб тургъан.

- Огъай! Огъай! Тели - менме! Юйдегиме, юйюме сый, насыб келтирейим деб, не джукъу, не солуу билмей, кечесин-кюнюн да ишлеб ашыргъан.

- Телини уа Аллах кёреди! Сенича, сабий деб, бийчем деб, истемеген адамгъа, юйдеги ёсдюрюб кюрешген, мен - тели. Сеннге китабладан сора джукъ керек тюлдю! Не эте эдинг бизни да къураб?

- Да, телиден этгенме, дейме да. Телиден! Не къыйынлыкъ да бу баш чункъул болса келеди. Башха эркишилеча, «чыкъ да, ачха эт» деб, ишге сюрсем, ол заманда биллик эдинг, мени багъамы. Мен джарты уа, юйде тур, тышындан келлик мени борчумду, деб джарлы мыйыны къазыб, бир ишни этдим деб, бирин къоймай...

- Джарты сен тюлсе, менме джарты. Джарты болмасам, кесими да сылаб, сыйпаб, юйден чыгъыб, ишге джюрюб, адамлагъа къатыша турлукъ эдим. Сени къолунга къараб турмай.  Бюгюн а мен кимме?! 

- Бюгюн сен профессор джашны, Акъылтёре улуну бийчесисе! Азмыды ол сеннге? Аламат сабийлени аналарыса! Джукъ тюлмюдю ол сеннге?!

- Сен кесинг айлана уа институтлагъа, аспирантуралагъа кире турмагъа эдинг да, мени бир институтха салгъа эдинг. Къолумда дипломум болса...

- Къалала чачарыкъ болур эдинг! Не уа окъургъа кёзюнг къарай эди эсе, джыйырма джылны тынгылаб турмай айтсанг а!

- Айтсам а...

- «Аллахха шукур, джашагъан адамым миллетни арасында сыйы болгъан бир эркиши, тюзюуюн сабийлерим! Бир кюнню бу керек эди, аны алыргъа къайда ачха деб, тёрт джанымы къармамагъанма, «алма, биш, башымдан тюш» деб, джашагъанма, башыбыздан ачха къуюб турмагъан эсе да», - дер орнуна...

- Ачханы орну - башха, сени орнунг - башха. Заманынгы, эсинги, акъылынгы, джюрек джылыуунгу аяйса бизден! Менден!

- Сеннге бермеген заманымы кесиме да алмагъанма! Ишге, окъуугъа кетгенди мени заманым.

- Джашаугъа уа къачан берликсе?

- Алай дегенинг? Ол мен этген джашау тюлмюдю?

- Тюлдю! Сени джашауунг - бизбиз. Сабийлеринг! Мен!

-  Ма, сау сагъат, биз сёлешгенли. Бошунакъгъа кетген заман!

- Огъай, ол бошунакъгъа кетмегенди! Мени бла сёлеширге кетгенди! Алай эте турсам дамы бир къарамазса кёзюме?

-  Тоюб эте тураса!

-  Неден тоюб? Сансызлыкъдан? Джанымдан?

- Тойгъан-са!» Той-гъан-са-а-а!

-  Сени доцент болгъанынгдан меннге не барды?

-  Къалай?

- Ма алай. Хо, ашар, киер, джашар джерибиз иги джанына тюрленнгенди. Аладан сора не зат тюрленнгенди мени джашауумда?

-  Ол азмыды?! Тойгъанса! Той-й-гъанса!

- Азды. Кюндюз тагъыб, кече ийиб турлукъ эдинг эсе да, сан этилсем излейме! Мени эрсиз къатындан не башхам барды? Мени да сол джанынга салыб, сабийлени да аллыбызгъа салыб, кюле-ойнай, бирге бир кере театргъа, концертге баргъанбызмы? Элтгенмисе?! Меннге джылыу керекди! Сан этилсем сюеме!

- Ашар гырджынынгы табмай башласанг, мени бла театргъа бармайса деб, тюйюшюрюк тюл эдинг.

- Сёз сёзню айтдырыр, деб гырылдайма алай, ансы керек эди меннге сени театрынг. Джашауубуз кесибизни театрдан да театрды. Мени джюрегими джаргъан башхады. Билесе! Сени хаман окъургъа тырмашыб тургъанынг. Бир институтну бошадынг, экинчини бошадынг. Ючюнчюню...

- Огъай, ючюнчю аспирантура эди.

- Не эсе да. Меннге не башхасы барды?! Кюн сайын сенден талай джылны ичинде: «Бюгюн меннге тиймегиз, ишим бир да кёбдю» - дегенден башха сёз эштмей турсам?

- Тохта!

- Огъай, тохтамайма. Джыйырма джылны сеннге тынгылаб тургъанма. Энди сен тынгыла! Сени наукаларынгдан сора да, джашау наука барды. Ма мен - джашау наукама. «Сен, Сен, Сен!» - деб тургъанымда, сен да: «Мен! Мен! Мен!», - деб къалгъанса. Барлыкъ тюлсе бир джары. Керек тюлдю сени докторлугъунг. Сабийлеринги ёсдюр. Мындан ары да былай сансыз ёсселе, сени ёге аталарынча кёрлюкдюле.

- Анасы бергенни ашарыкъ къатын. Тын. Джаб ол джабылмагъанны.

- Ол ачылмай, аны бла тургъанды талай джылны сени тиегинге тиймей, энди кёрюрсе. Сен бу джол да бизни кесибизни юйге атыб кет да, экинчи бу юйге эшик ачалсанг, тамам эркишисе.

- Мен къайтхынчы башынга иш этер акъылынгмы барды?

- Асылынг а джокъду. Сизни эркишилени сырларыды ол, тёрт джанына къараб, энтда бир тиширыуну бир алдаялсам деб айланнган. Энтда, сенича, бир телиге алданыб, башымы джарлы этерге, отха салыргъа, отму ашагъанма?

- Да аллындан да алданмай къаллыкъ эдинг...

- Да телилигим!  Эрге баргъан аламатды, деб тура эдим.

- Тейри ол кюн а машинагъа асыры ашыгъыб миннгенден, ызынгдан джеталмай да къалгъан эдим.

- Мени джетелмезлигинги ангылаб, наукагъа башынгы салыб къойгъан болурса, хариб?

- Тейри адамы, тюйюлюр кереклинг барды!

- Тийчин бир къылыма. Тюйюлюрге тыйыншлы тюйюлсюн, мени не ючюн тюерик эдинг. Башсыз къарауашынг болуб турама!

- Биринчиси, сени киши башлы, башсыз да, къарауашча кёрмейди. Алай такъыр кёллю болма. Сен мени джартымса. Огъай, джартымса. То биш, юй бийчемсе. Экинчиси, тюерге излегеннге чурум, сылтау, амал табхан къыйын тюлдю. Сёз ючюн, мен сеннге тюнене къууанч хапар алыб келгенме! Мени алты айгъа окъургъа иедиле, деб. Москвагъа! Джолуму, ашымы да боюнларына алыб. Анда мен илмуланы доктору боллукъма! Ол сёзлеге бир тынгыла. Илмуланы доктору. Тохта! Тохта! Сен а къаллайла этдинг?! Бурнунгу ары-бери джюздюрюб.

- Сени докторлугъунг ма ол сёлеше билгенинге кёреди. Бурнунгу джюздюрюб, деб. Сени патчах этиб салсала да, къошдан тюшгенча, сёлешгенлей турлукъса.

- Мен - интеллегент в первом поколении! Ариу сёлеше биле болмам, алай а...

- Сандырама. Сен башхалагъа интеллегент бол...

- О-о-о, узакъ ёмюрледе къалгъан эски заман! Мен нек туумагъан эдим эркишиле сыйлы кёзюуледе? Мен анамдан 20-чы ёмюрню ортасында туумай, аны анасыны анасыны, анасыны, анасыны, анасыны атасы болуб, 19-чу ёмюрню ал сюреминде туусам не къан джауарыкъ эди?! Бу башым бла къаллай сыйым боллукъ эди! Тёрт-беш юй бийчем, эки джыйырма сабийим! Бары да, не айтама деб, ауузума къараб! Сёзюмю къой, кёзлеримден ангылаб, не айтырымы, не излегеними, тёгерегиме чабыб! «Тамбла кёлюне не келирге боллукъду? Тамбла уа джанына не бла джарайыкъ», - деб, кечеле бла джукъламай, сагъыш этиб чыгъарыкъ эдиле ала...

- Хо, кече бла тюклюбаш чабырларынгы отджагъада кебдирирге кёзлери къыймай, тёрт-беш къатынынг, сени эки чабырынг ючюн, бир-бирлерин тюйюб, хорлаялгъан чабырларынгы кёкюрегине салыб, джан  тылпыулары бла джылытыб кебдире, джашатырыкъ эдиле сени.

Сен а... Сен а отджагъадан кёкге къараб, джулдузла бла ушакъ эте: «Бюгече уа къайсы къаракъашымы ийнакъ сёзлерине тынгылайым?» - деб, алагъа сора, джукъугъа кете турлукъ эдинг.

- Ай юйюнге, сен поэтсе да! Андан арысын да айт. Айт!

- Къалгъанын, доктор наук болуб къайтсанг, айтырма…

ХОНШУЛА

Зулий бла Апас татлы хоншуладыла. Кюн сайын, бир-бирлерине тюбеб, бир джангы хапар айтмасала, ол кюнлери джашау тергеулерине кирмейди. Бычакъны билеб турмасанг, дуппукъ болгъанча,  акъылларыны джитилигин  аны бла сакълайдыла. Джангы хапарлары болуб, бир-бири ауузларына чаба, аны айтсала, ол кюн насыблыдыла. Хоншулукъларын татлы этген да ол насыбларыды. Алагъа, къабыргъа хоншула болсала да, джангы хапарла бир джол бла келмейдиле. Зулийге уа хапар къуру джер бла келиб да къалмай, кёк бла да джюрюйдю, деб ишек этеди Апас. Ала, ма талай джыл, бир-бирине хоншулукъгъа да джангы хапарла джюрютедиле. Этлерине-бетлерине джукъ къошмагъанлыкъгъа, джюреклерин байындырыргъа уа неден да бек ол джарайды. Бюгюн да ортада хоншулукъ джюрюген  кюнлерини бириди.

- «Айсанагъа Шет-Къалада кёнчеклик бау табылмады», - дегенлей, Хаджи-Осман ол тобатар джашына бизни элде къыз табалмай, тентиреб айлана кёреме,- дей, тюшдю Зулий хоншусуну босагъасындан.

- Алай дегенинг? – деб, джаулукъ тюбюнде къалгъан къулакълары ёрге тура, хапар алыргъа ашыкъды Апас.  

- Ий, тюб джанлары болмаса, баш джанлары ишлемеген къауумдан шойду да Хасан? – дей, Зулий эки бурма къашын тюйдю.

- Ары ёт да, олтур, Зулий. Кесинг да джарашдырыб хапар айт, не тюб-баш санайса, акъыз, - деб, эркелетди Апас хоншусун.

- Ий, огъаргъы орамда, Хаджи-Османны тобну ызындан сюрюб айланыучу Хасаны. Анга къыз излейдиле, тыйыншлы къыз! – Зулий эки къолун бир-бирине ура, кёлюн кюлдюрдю.

- Шпортсмен Хасаннгамы айтаса? Анга нек кюлесе, ол ёчле алыб айланнган джаш шойду да!

- Отуз джылына дери тобну сюрюб айланнганды, мындан ары итлени суугъа сюрлюк болур, ансы джукъгъа джарар, деб билмейме. Тюнене, ол тели атасы, кеч эте келгенди да: «Элде кеслерин теджегенле да бардыла, алай а сени эгечингден туугъанны кесибизге тенг кёрюб, анга кёзюбюз къарайды,» - дейди. «Бу уллу элде сизге тенглик этерге киши табылмай, мындан ары, башха ёзеннге узалыб, мени эгечимден туугъанны къайдан табдыгъыз?» -  дегенме. Сёзмю ангылайды! Тилин чайнай, сёзюню арты болмай, джюрегими джаргъанды. Сора айтханма: « Ий, мени тилемей шойсуз да, къызны кеси бла сёлешигиз, кесине тюбегиз. Бусагъатдагъы къызла джазыуларын кеслери джазадыла. Мен-сен айтхан джарарыкъ тюлдю,» - десем, аны меннге этген джууабын бир эшитге эдинг, Апас!  Айтханын мен уллу къулакъгъа алмагъанча кёргенинде: «Кеч,  Аллах ючюн, башынгы сууун къайнатдым», - деб, кетиб барады. Башда джукъ болса, не къайнар, не къалыр, чыртда къуру аманды ансы, дедим ичимден…

- Акъыз, къызны тилегенни не сыныгъы барды? Не къадар да тилеге эдиле…

- Аллах сакъласын, кесими заманымда да адетим эди, джюрегим алмагъан адам аууз ачса, ыйлыгъыб, аны кишиге айтмай  къоюучан эдим. Тыйыншлы адам болмаса, сени кесине тенг кёрюб тилесе, ол сени сындыргъан къой, алай сындырады. Сеннге айтама ансы, ауузумдан бир адамгъа чыгъарлыкъ тюлме ол кирсиз сабийни тобатар Хасан тилегенди деб.

- Тоба-тоба, сени джауунгу да къызына киши аууз ачмагъа эди, - деб, Апас тобагъа къайтды. – Биз кёрген джерде, бери айланыб, къызгъа гугурукку къараса да, къызыбыз тиленнгенди, деб махтанадыла ахлулары. Сен къошакълана тураса, хоншум, ма мен айтайым сеннге сейир хапар. Къайын къызымы къайынларында болгъан ишди. Къыз, къайдам, къаллай бир бола эсе да, бир джаш бла тюбеше-сёлеше тургъанды. Бараман-келемен хапар да джюрюй. Эки джаны да, къыз бериу, келин алыу деб, тёгереклерине къарай, хазырлана айланнган кёзюу. Къыхасы, иш къызкъачханнга  джетиб. Ма мындан алда. Бир кюн кюеулюк келинликге ишлеген джерине келгенди да, олтуруб, ушакъ эте тургъанлай, къыз: «Тур, кет, хайда!» - дегенди да тохтагъанды.

- Джаш, къошакъланыб, къызны джюрегин джаргъан болур эди. Бусагъатдагъы джашлада бир учхаралыкъ барды, - деб, Зулий башын эки джанына ата, хурджунундан чёплеу чыгъарыб, къабукъларын  ууучуна тюкюре башлады. – Аллах сакъласын!

- Эшта-эшта. Тынгыла!  «Терк къора!» - деб тохтаса къыз, не айтыргъа, не этерге билмей, джаш джунчуйду. «Нек? Не ючюн?» - «Алай керекди!» - «Къыстагъанмы этесе?» -«Хоу, къыстагъан этеме!» - « Кетсем, ызыма къайтмам!» - « Мен да къайтма, дейме!» Ахыр ушакълары ол болгъанды. Сен кёрген, ма алай сюеле тургъан иш, чурумсуз, сылтаусуз оюлуб къалгъанды.

- Сен-мен билмеген бир къыйынлыкъ барды алайда! – деб Зулий джашауну Апасдан теренирек ангылагъанын чертирге кюрешди.

- Ах, тели, хапарымы эм аламаты алдады. Къайын къызыма ол къыз кеси айтханды: «Олтуруб ушакъ эте тургъанлайыкъгъа…»

- Оу, кюнюм, джаш бурнун къазыб башлар да…- дей Зулий, эки къолун бир-бирине уруб, кеси айтханнга кеси кюле, артына ауду.

- Асто, - деб Апас да анга къараб кюлдю. – Акъыз, хапарымы айтыб бошамагъа бир къой. «Олтуруб, ушакъ эте тургъанлайыбызгъа, - дегенди, - бизни бир юй болуб, бирге джашарыбызны кёзюме кёргюздюм да… Бир тюрлю халгъа тюшген эдим, кёрюрюм-зат келмей къалгъан эди. Аны ючюн къыстаб ийдим, джаратама, сюеме деб тура эдим, бош алдагъан кёре  эдим кесими»,  деб айта эди, дейд.

- Атанга - голия, дегин. Бир юй болурунг келмей эсе, къызкъачханнга джетдирмей, ишни аллындан огъуна сёкмейми эдинг! Келин келтиребиз деб, аракъыларын, нелерин да алыб тындыргъан болур эдиле, хариб, - деб джарсыды Зулий. Дагъыда кесин эсгериб, Апасдан алгъа джангы хапарын башлады: - Бу сюйген деген къартха, джашха да тынгы бермеген бир зат болур, дейме, акъыз. Мени сартын, Аллах мени андан сакълагъанды, башхалагъа къарасанг а, тоба-асто деб, сейирсиниб къаласа. Ол кюн, атамладан келе, вокзалда олтуруб турама. Джууукълугъу да болгъан, къыз-джаш кёзюуюбюзде бир-бирибизге ички сёзюбюзню айтыучу бир къарнашым келиб къалады. Окъууну-билимни ызларындан сюрген адам эди да, ариу да сакъланнганды. Джылларыбыз бирча болса да, менден туугъан кибик эди. Аны бла сёлеше келебиз да, джаш-сабий кёзюуюбюзге джетебиз, ол джаратхан къызланы да сагъынабыз.

- Да не болду эсе да, иги заманларыбыз кетдиле, - дейме.

- Да тейри, Зулий, мени кёлюм а алай тюлдю. Эндиге дери джашай билмегенме, мындан арыды сюерим-кюерим да, деб турама, - десе, боламыды, кюлген да этиб. – Уянсам, акъылымда  тиширыу бла уянама. Сюйюб турурум келеди. Башха сагъыш этерик тюл эдим, амалын табыб… - деб ол бир затла айта эди. Ана тилибизде сёлешсе да, кёб айтханын ангыламадым.

- Ой, гяур, биягъынлай тураса, джыйырма кёзюнг болса, джыйырма джары къарарыкъ эдиле, - дедим. Анга башха тюрлю сёз нёгер болур къарыуумму бар эди! Билмейме, ол сюйгенмиди, хаулеликмиди? Таб, сукъланыб къалдым, деем, башха затлагъа кесин хорлатмай, сюерге-кюерге ууланыб тургъанына.

- Къайдам, хариб, хауле киши сюерге ууланныкъды, ансы кюйюб кюреширик тюлдю. Кёблени сюе билгенле, кюе билмейдиле -  заманлары къалмайды кюе турургъа, - деб Апас бу затдан иги хапарлы болгъанын билдирди. – Ичингде къалгъан сёз болсун - юйюмде эркишимден билеме, - деб шош къошду. Алай а Зулий хоншусуну ичги сёзю къайгъылы тюлдю, джангы хапарыны ал сёзю аны тилин дыгъы эте турады…

ГУДУЧУЛА

Ханифаны бюгюн туугъан кюнюдю. Тиширыугъа уа туугъан кюн неди? Насыбы алай, олтуртуб, тёгерегинеми чабарыкъдыла?! Хазна-ходжа бла саугъалаб, аллына татлы хантладан тепси къураб, той-оюн бла, кёзюнмю ачарыкъдыла!? Сау кюнню эки аягъы да, тоблукълача болуб, печ джанында ашырлыкъды, ингирде да, арыб-тозуб тургъанлай, келген къонакъланы къургъакъ сёзлерине тынгылай, аланы сыйлар къайгъылы боллукъду.

Къайсы бир тиширыуча, Ханифа да биледи аны. Аны амалтын, туугъан кюнюм деб, уллу багъалатмайды. Насыб болуб, киши келмей къалса, дер эди, алай а биргесине ишлеген устазланы халилерин биледи. Аланы насыбларына Ханифаны юйю да школну къатындады. Эл - гитче, школ – гитче, устазла –  онджети адам.

«Бизни чакъырлыкъмыса? - деб соргъан адет джокъду. Ма талай джыл, туугъан кюнюнде, хар кюндеча, ишине келсе, «сау кел» орнуна, Ханифа завучдан:

- Бар юйюнге, бюгюн сени иш кюнюнг болмагъанын билмеймисе? Бар, ашынга-сууунга къара! Бизни да ненчада сакъларынгы оноуун эте кет, - деген сёзлени эшитеди.

- Къой, сау къаллыкъ, дерслериме келгенме. Сабийле сакълаб турадыла, - деб Ханифа туугъан кюнюн уллу къырылтмагъанын билдиреди.

- Сабийле ючюн, сен къайгъылы болма. Къызла ол ишинги тындырлыкъдыла, - дейди биягъы Азнаур. - Керек эсе, маммат да иейим биргенге.

- Не этерикме маммат бла?! Ёгюз кесерикди, деб тура эсенг, джангыласа. Юч къатдырма хычынны кесим да бишириб саллыкъма аллыгъызгъа, - деб Ханифа да андан артха къалмайды. Алай болгъанлыкъгъа, харх эте, кесине да бир нёгер алыб, терк огъуна юйге къайтады.

Чакъырылмагъан къонакълары, харх-хурх эте, ууакъ накъырдалары тохтамай, ингир эте босагъадан тюшедиле.

- Юйге игилик!

- Келгеннге да игилик! Хош келигиз! Келигиз, джууукъ болугъуз, сыйлы къонакъла! - деб Ханифа къууанч тыбырлы болгъанча, джарыкъ тюбейди устазлагъа.

- Сен таралыб сакълагъан сыйлы къонакъла, «топ» деб, босагъангдан тюшселе уа, къууанырса, эгечим, - деб  завуч Ханифагъа тиш илиндиреди.

- Сыйлы къонакъла сизге къор болсунла, ойнаб айтсанг да, сыйлысыз меннге кимден да, - дей, Ханифа къонакъланы джасалыб тургъан тепсиге  ётдюрдю.

Ашагъанны неден да бек сюйючю Маджир, тепсилени юслериндегин кёрюб:

-Ханифа, сени айлыкъ хакъынга быллай стол къураяллыкъ тюл эдинг, кюеуню хурджунуна да джюзгенсе, тейри, - деб эки къол аязын бир-бирине ышый, къалай зауукъ эте ашарын кёзюне кёргюзе кюлдю.

- Кюеуню хурджуну аныкъы болгъанын ол эртде унутханды, эсине салыб, кёлюн аз этме, ай юйюнге, - деб Ханифаны баш иеси Хыйса да сёзге къошулду.

- Алайчыгъын таб айтмадынг, Хыйса. Ол кеси унутханы тюлдю эм сейири. Эм аламаты хурджунларыбыз аланыкъы болгъанын бизге сингдирелгенлериди, - деб къууандырды Назир тиширыуланы.

Алай эте, устазла хантла бла джасалгъан узун столну тёгерегине къуршоу къураб олтурдула. Ханифа бла баш иеси, къонакъла бла олтуруб къалмай, бирси бёлмеге чыкъгъанлай, биягъы Азнаур, Маджирге айланыб:

- Къайсы къолунг къайсы къолунгу тутуб джибермей турады?- деб мыдах сорду.

- Алай дегенинг?

-Бир къолунг ашарыкъгъа узалыры келиб, ол биринг да аны тыйыб кюреше болурламы тепси тюбюнде? Майна, Джаухарат да, эрнин-бурнун джалайды асыры ашары келгенден. Мени сора эсенг а, кёзлерим бу аллымда салатха тюшюб кетедиле, - деб хар кимни харх этдирди.

- Мени сартын, мен Хыйсача болсам, ол мартинини, сизнича арыгъанлагъа саллыкъ тюл эдим, кесим энчи ичиб бошарыкъ эдим, - деди дагъыда джашланы бири.

- Аурууунг тас. Ол алсын аурууунгу, иче бер, - деб эшикден уллу чара табакъ бла исси мантыланы алыб келген  Ханифа кюлдю...

Мантыланы да бёскертиб, бир-эки шышаны да тюблерине къарагъанларындан сора, къонакъла, май эринлерин да джылтырата, чам-накъырдагъа кёчдюле.

- Тейри деб айтайым, ол бочха хапарны тюзю къалай болгъан эди эсе да, бюгюн Ханифаны бочхасы джукъаргъанды, - деб Назир, хар кимни эсин кесине бура, балсытыб джюзюмню къабды. - Джаухарат, ма ол бочха хапарда мени не терслигим бар эди, сен бир айт. Ханифагъа, джан аурутуб, бар да аша дегеним ючюн, болгъан айыбны меннге салыб къойгъан эдигиз, - дей  кёлкъалды тюрсюн алды.

Бары бирден кюлдюле. Бочха хапарны ауузгъа алыб, бир-бирин эшитмей башлагъанларында, тепси тамада, Сосланбек:

- Назир джутланнган мартини тиллеригизни былай бошлаб къалай къойду, тохтагъыз, - деб кюлдю.

- Шо, тамада, Ханифа ол бочха хапарны кеси бир айтсын, - деб тиледи Зульфа. - Джарашдырыб, кюлмей, бир хапар айт, шо.

- Аны несине кюллюкме? Сизге кюлкю болгъанлыкъгъа, ма биз андан бери айныялмайбыз. Ма бу, - деб Ханифа кёзлери бла Хыйсаны кёргюзе, - билмейди ол хапарны. Энди муну къатында айта эсем, юйюм чачылыргъа айланады, - деб ышарды.

- Туугъан кюнюнгде эшитгени себебли, джюрегин басыб, кечиб къоярча Аллах кюч, басым берсин, неди амал? - дей Назир Хыйсагъа къарады. 

- Бойнум къылдан иничге!

- Айлыгъыбызны алгъандан сора эки кюнден бочхам думп-тас, джокъ, - деб башлады мыдах хапарын Ханифа. -  Мен сер а, къайда къойгъанымы эсгералмайма: школдамы, тюкендеми, джолдамы... излейме, учду-кюйдю. Кесим а бир отуз-къыркъ сомдан сора джоймагъанма. Джангыз, аны билеме. Талай кюн да ётюб, бочхамдан да къол джуууб, бир кюн дерсден чыгъыб келе турсам, кесим а, ач да болуб, арыгъан да этиб, коридорда Назирге тюбеб къалама. Ол кеси да джарыкъ, эрни-бурну да, май болуб, джылтырай, тоюб келгени кёзлерине джазылыб. Ётюб кетмейди да: «Ханифа, сени излей чыкъгъан эдим, биз ауузланыб келебиз, сеннге да алыб, столда къойгъанбыз, болгъан ишинги да къой да, бар, бир ауузлан», - дейди. «Тоба-асто, бу меннге былай сакъ нек болду, сеннге столда къоюб келебиз деб, кимледиле меннге джан аурута айланнганла», деб да келеди кёлюме. Дагъыда бочхамы тас этгеним ючюн, джазыкъсыныб, сыйлаймы айланадыла дей, школну аш юйюне киреме. Керти да, столда бир табакъда шорпа, экинчиде иги ёрге къаланыб, эт бла лапша, компот, гырджын. Аллахны алгъышын да эте, ашайма. Бошатхан сауутларымы шапагъа узата: «Сау къаллыкъла бир иги сыйладыла, ач болуб тура эдим. Ачхам да болмагъаны бла, сууаблыкъ этдиле, - дейме кассада олтургъан Нинагъа. Ол а меннге джан аурута: «Талай кюн бери джюрюучю устаз джашла бары да бир бочхадан хакъ тёлеб ашаб турадыла. Сен да алай этсенг а», - дейди. Юсюме суу къуйгъанча болама: «Къайда, ол бочханы бир кёргюз», - десем, олтургъан столуну тюбюне узалыб, мени ол тас болгъан бочхамы чыгъарады! Ол бермей къоярыкъча, сермеб, бери алама да, ичине къарайма. Тас этген 127 сомумдан 64-сю къалыб тура. Нинагъа да джарты-къурту хапар айтыб, бочханы да алыб, Назирни излей кетеме. Эшикни ачыб, кабинетини босагъасындан атлагъанлайыма, мен ауузуму ачхынчы: «Ашадынгмы?» - деб джумушакъ сорду. «Хо». «Да иги эди. Кесибизден къалгъанланы дыгалас этиб, табакъладан джыйгъан эдик», - деб бети джарый сёлешди.

Алаймы айтды, ачыусунуб келгеними да унутуб, кёлюм булгъаныб, къусаргъа тартыша, кабинетден къачыб чыгъама...

Ханифагъа кюле тынгылагъан устазла хапарыны аягъында, джазыкъсыннганмы этдиле да, терк шум болдула. Сора Ханифа Азнаургъа айланыб:

- Азнаур, андан бери кёб заман ётгенди, бочхамы сумкамдан сенми алгъан эдинг? - деб башын бир джанына салыб тиледи. - Тюзюн бир айт, шо.

- Хыйса, кёремисе, - деди мыдах тюрсюн алыб Азнаур, мени къаллай завуч болгъаныма къара, устаз, бетиме къараб, сен гудучумса, деб сорады.

- Ол-башха урлагъан эди эсе да, сеннге иги ишлегенинг ючюн, ачха саугъаны да, Азнаурну къайгъырыуу бла берген эдиле, - деди Аскер. - Анга мен шагъатма.

- Да, джойгъан ачхагъызны Ханифагъа къралдан алыб къайтаргъансыз, - деб кесди Зульфа.

- Джазыкъ сабийле, устазларыбыз деб, бизге Ол-овна, Бу-овна деб, кеслерин бизге ышаныб тургъанла, - деб ёкюндю Джаухарат.

- Да, келигиз, сабийлени джазыкъсынайыкъ да школну джабайыкъ? - деди Аскер бир аламат джангы оюм табыб, кеси да тамаша болгъанча тюрсюннге кириб. 

- Аны-муну билмейме, мен, сабийлени джазыкъсыныб, школдан кетер къарыуум джокъду, джангыз школну тамадаларындан излегеним, пенсиягъа чыкъсам: школну устазлары юй азыгъыма салгъан заранларына компенсациягъа, пенсиямы эки кереге кёб этерча амал табсынла.

-Да анга да бир сагъыш этербиз. Алкъын тёрт-беш джыл барды… - деди Аскер. Эндиге дери тынгылаб тургъан Назир, аны ауузуна чаба:

 - Ханифаны хапарына мени да къошарым барды. Быланы барындан да мен ангылы болуб: «Къоюгъуз, Ханифаны мындан ары инджитмейик», - деб, ашаргъа ийген сылтау бла бочхасына ашырама, ашагъаны да, кишиден къалмагъан эди, мен айтыб салгъан эдиле столгъа. Ашагъан да этиб, къолунда да бочхасы бла киргенинде, къууаннганымы билдиреме деб, чынты, ойнагъанлыгъым болгъан эди. Ханифа уа, кёлюн  булгъандырыб, къачыб чыгъады. Эм ахыры, ким терс?  Мен – терс! Не этериксе, эртде джарлыма да, - деб кесин джазыкъсындырды.

-Энди мындан ары джугъунг тас болмаса, бизге борч салгъанны къоярмыса, Ханифа?- деб сорду биягъы Аскер.

-«Урламасакъ», дегенни орнуна айтханлыгъыды «тас болмаса», - деб къошду Назир.

-Уругъа юреннген, ол халисин къояллыкъ тюлдю, - деди прокурор ауаз бла Джаухарат.

- Да, сагъыш этеме да, ол бочха бла, ол тогъуз-он банкадан сора, джугъунг тас болгъанды, деб эсгерелмейме, - деб эсине тюшюре къашларын тюйдю Аскер.

Быягъыла харх болдула.

- Ханифа, ол хапарыбызны бир иги айтыучанса, къызла энтда бир къууансынла, кеслери да, бизнича, къулакъ от да алмагъандыла да, ушхууургъа да иги узалалмайдыла, - деб тиледи Сосланбек, кёзлерин сюрте. - Кесинге да сууабды, сууаблыкъ а, артыкъ болмайды.

- Мен сёлешиб, сиз да меннге къарабмы турлукъсуз? Ашай-ашай тынгылагъыз, болмай эсе, - дей Ханифа хар кимге хантладан теджей, хапарын башлады.- Бир кюн иш бошала джашла, «Ханифа Муссаевна», деб атамы атын да, эслерине тюшюрюб, бош кабинетлени бирине чакъырадыла. Барама. Бир юч-тёрт да бардыла. Алай мюйюшде да ючлитрлик талай бош банка. Аланы кёргюзе:

- Быланы къайсыгъа теджесек да, къууаныб аллыкъ болур, алай а сенден бек джан аурутханыбыз джокъду. Сенден хатерли джокъду арабызда. Бу беш-алты банканы ары ал, бизге джугъунг керек тюлдю, - дейдиле.

- Сау къаллыкъла, - дейме алагъа. Кесим а, «была менден джукъ умут этмеселе айтмайдыла, джугъунг керек тюлдю деб, бир шышалыкъ  болур къарын ауруулары, дейме да, банкаланы уа дыккы заманлары, аны кесим къууаныб огъуна теджейме. Джукъ сезмегеними ангылагъанларында:

- Ханифа, къачан да толу адам болуучанса, ол шайтан суугъа бир тымлыкъчыкъ да берсенг, - дейдиле да, дагъыда беш сомуму аладыла. Аны да бериб, энди банкаланы юйге къалай къоратырны юсюнден сагъыш эте, алагъа бурулсам, биягъыла: - Ханифа Муссаевна, сен бизни юсюбюзден учхара сагъыш эте кёреме, биз, эркишиле, сеннге кёлтюртюрюгюбюз джокъду, дейдиле да, къайдан чыгъардыла эселе да, эки къагъыт  коробка  да чыгъарыб, алагъа джыядыла да, мен да биргелерине, бизге келебиз. Тюб юйге кесибиз тюшюрюб къояйыкъ, дейдиле да, аны уа эшигин ким джаба эди, алларында ары киреме. Къарасам... Ангылайма... банкаларымы ичлерин да ичиб-ашаб, тышларын да кесиме сатыб бере тургъанларын.

- Тохта, андан арысын мен айтайым, - деб Ханифаны ауузуна чаба кюлдю Аскер. - Биз, эм башдан Ханифаны алданнганын ангылагъан кёзюучюгюн кёрюрге излей эдик. Босагъадан атлагъанлай, ангылаб къояды да, ачыудан кюлген болур эди, харх этиб кюледи. Биз да къолубузда да, коробкаларыбыз бла, анга къошулабыз. Сора бир-бирибизни чыналарыбыз бла тюрте, банкаланы да босагъада атыб къачабыз.

- О, мен быладан кёрмеген къалмагъанды! - деб кюледи Ханифа.

- Да сеннге Назир «сестра Тереза» деб, бош айтмайды да, - деди Аскер.

- Бу джашыракъла, Ханифа, къабдыны ызындан сюрюб, бир кесек адебсизирек ишле этиб ие да болурла, ёзге сеннге уллу эгечлерине эркеленнгенча эркеленедиле. Излесенг, быланы сёз айтмагъанлай, кёзюнг-къашынг бла огъуна да тыярыкъса, сууутурукъса. Ачыкълыгъынг, халаллыгъынг этдиредиле былагъа ол къылыкъланы. Сени барыбыз да бек сюйгенибизге чыртда ишегинг болмаз, - деди стол тамада.

- Бир кесек къыйнаб, инджитиб сюе билебиз, ансы, - деб къошду Азнаур да.

-Аллай къыйынладан, оюнладан Аллах айырмасын. Бир сёзюмю джерге тюшюрмейсиз, сау болугъуз, - деди Ханифа.

- Къыйнар ючюн, керти да къоймайбыз, - деб Маджир, уялгъанча, башын энишге ийди. Биягъында мантыланы алыб киргенингде, шаркъ деб, урлаб ашагъан мантыларыбыз эсиме тюшюб къалдыла.

- Мантыла бла уа, - деб кюлдю Ханифа.- Ингирде арыб келсем, юйдегиме джарашдырыб ушхууур этелмей къалама. - Ол кюн кюнортагъа дери бош болама да, сабийле да бир къууанырла деб, ингирге мантыла этеме. Биширеме, алай а ач болуб турсам да, дерсге заман джетиб къалса, тилиме да тийирмегенлей, къуралыб, школгъа чабыб кетеме. Босагъада  директор бла Азнаур ушакъ эте сюеле эдиле. Кечиге тургъаныма тартыныб, «телиден - туура хапар» дегенлей, ала меннге аны сормай эдиле, «Бир аламат мантыла этген эдим, ауузум кюсей тургъанлай, бир да къабмай, чабыб келеме» деб дерсге баш атама. Ингир болуб, сабийге да «ой, мени сизге бир аламат ушхууурум барды» деб, юйге келсек, мантыланы ийислери къалыб тура. Алагъа кимле аякъла билдиргенлерин айтыб айланыргъа керек болмаз, не-е?

Биягъынлай бары бирден кюлдюле.

- Бусагъатда кюлгенлигиме, ол кюн а аллыма бир чыкъгъа эдигиз... - деди Ханифа.

КЪАНИЙНИ ДЖЮРЕК ДАРМАНЫ

Къаний къарт болгъанында, джюреги да билдире башлады. Бир кюн джюреги бегирек къысса, бошалыргъа унамагъан джумушларын да къоюб, врачха келеди.

- Джюрегим къыйнайды, - деди ол докторгъа. - Аны айтама, къартлыгъымда, керекми эди меннге джюрек ауруу?! Джашыракъ болуб, санынг, къолунг ишлеген кёзюуде ауруса да, бир иш, къартлыкъ кючлеб тургъанлай, бу да бир джанындан къайдан чыкъды эсе да, - деб тарыкъды.

- Да, алай болуб къалады бир-бирледе, не этериксе, мен дарман джазыб берейим, ичерсе, алай хаталы тюлсе, сау боллукъса, - деб доктор джаш кёл этиб ашырды.

Талай замандан Къаний таныш докторуна орамда тюбеб къалыб:

- Ай, Аллахдан сеннге игилик келсин, джашым. Сау болуб къалгъанма. Бусагъатда джокъду хатам, билдиргенлей а биягъы сеннге чабарыкъма, - деб джюреги таба узала, Къаний разылыгъын айтды.

Доктор не дарман джазгъанын эсине тюшюралмай, энтда келгени болса, деб:

- Къайда, ол мен берген къагъыт биргенгдемиди? Бир къарайым, - деди.

- Къалай?! Кюнде юч кере ич деген эдинг да, къыйырындан джырта да иче, джырта да иче, кесиме асыры бек джан аурутуб ийген болурма, бошаб къойгъанма, - дей Къаний джюрек разылыгъы кёзлеринде окъула, джашха къарады.

- Алаймы... тюз этгенсе, тюз, - деб врач кесин эсгере, аммагъа кёл этди.

- Энтда, барсам берлик болурса? - дей къууанч тыбырлы Къаний докторундан айырылды.

КЮМСЕРЕ

Ай, бир къыз эди Кюмсере! Ай, ол къобузгъа бир уста эди! Ол сокъса, тебсеелмеген, чыгъыб чанчыла эди. Бизни Кюмсере! Тойда кеси джаратхан джаш болса уа, хар джашха бирер тюрлю согъа эди, башха тартыу согъа эди. Ол кеси да тартыула бла сюймекликден согъулгъан болур эди - хар той сайын бир джангы джашны сюе эди! Иги да дейсе! Адам баласы болуб, аллай джандет тауушланы джансыз тиекледен, къалай чыгъаралыр эди, джюрегин сюймеклик кюйдюрюб турмаса!

Ай, бир къыз эди Кюмсере! Ай, ол къобузгъа бир уста эди. Ол джаратхан джаш, бир къыз бла тебсерге къалса, къобузун согъа тургъанлай, башындагъы джаулугъун, энишгеден энишге тартыб, бетин джабыб башлай эди. Тамам джанына джетсе уа, джаулугъуну къанатын къобузуну юсюне атыб: «Болду!» - деб сокъгъанын тохтата эди. «Болду!» - десе уа, булбул тилде сёлешсенг да, сёзюн ызына алмаз эди. Алай биле эди сёзюню багъасын…

Ай, бир къыз эди Кюмсере! 

ГИДЖИМАНЫ МЫНЧАКЪ ТАРТХАНЫ

Гинджимагъа, намаз этмегени амалтын, анасыны эгечи:

- Ой, джазыкъ сен, Аллахны аллына не деб барлыкъса? - деб ахсыныргъа къалгъанды.

- Ий, мени бла кюрешиб нек тураса? - дегенди Гиджима. - Бу уллу юйдегим бла бетими бир кюнде беш кере джууаргъа мени заманым бармыды? Намазгъа сюелир, мынчакъ тарта  олтурур кюнюм болса, джоргъа атча чабыб нек айланама да!? 

- Кет, Аллахны чамландыраса!

- Ий, бёрк эте,  чыкны чыгъаргъаным сайын, «Субхан Аллах» деб барсам, мынчакъ тартханнга саналыб къалмазмы? Алай  болса, сау кюнню, ауузумдан юзмей, «Алхам дулиллях» деб къайтарыб турур эдим. Не-е? - деб дыгалас эте Гиджима   анасыны эгечине къарады.

ТЫЙГЪЫЧ   БЕЛГИЛЕ

Тюнене биреулени аталарын-аналарын сагъына башлаб, дагъыда, къой, къабырлада сюеклери да къалгъан болмаз, деб, кесими тыйыб, тыялыб къойдум. Акъылынг терен болса, ачыуунг аны джагъаларындан чыгъыб кетелмегенин кесимде ангыладым. Мени ачыуландыргъан  а неди десегиз: бу джазгъан чот.

Меннге бир иги къарагъыз. Сыфатда - сыфатым. Акъылда – акъылым. Тукъумда – тукъумум. Сында – сыным. Сыйда – сыйым. Сырда – сырым. Джырда – джырым.

Ма, келдим алайгъа! Джырны юсюнден айтыргъа излейме! Сизни сыйыгъыз да – тёппемде, Аллах сакъласын, сыйыгъызны тёппемден энишге тюшюрлюк тюлме, андан ары уа, кесигиз ангылайсыз, кёкдю, мийик кёк. Ары чыгъарабыз десегиз, энди ол кесигизни джумушугъуз болсун. Хы, аны  айта эдим, сизни сыйыгъыз да - тёппемде, къызны сюйгенме. Адетдеча, джюрегими, кёлюмю ачама, дегенме да:

«Адам адамгъа ийнар этмейди

Джюреги бла таралмай», -

деб эртде ийнарда айтылгъанча, ийнар этгенме. Аны къагъытха тюшюрюб, буруннгу джашла айтханлай, наныма бир иейим деб, тебрейме. Джюрегими алыб, къол аязыма салгъанча, сезимлерими сёзлеге тёгеме, къагъытха тигеме да, окъуйма. Бир аламат ийнар! Кесим джазгъанма, деб ийнаналмазча! Шедебр, къысхача айтсанг. Джюрек таралмакълыгъынг сейир болса, ийнарынг а - аны кёлеккеси. Ол да анга ушамай не мадары барды!?

Барысын да айтырыкъ тюлме, сизге деб этмегенме. Джангыз эки тизгинчигин чыгъындырайым:

Кёзлеринг толгъан айгъа ушайла,

Ма джангы айгъа къашларынг…

Ма алай, солуууму алмагъанлай, джазыб чыкъгъанма да, ызыма айланыб къарасам… Джазгъанымда бир тыйгъыч белги джокъ! Школдан эсимде къуру атлары къалгъандыла. Ол сёзлеге къарагъыз: тыйгъыч белгиле… запитой, точка, тырнакъ, бырнак…Унутханма. Джазыб бошагъанлайыма, ала эсиме тюшедиле. Эсиме тюшмеселе, конвертге салыб, ийиб къоярыкъ эдим. Тюшедиле да, тыйгъыч боладыла да тохтайдыла. Ийнар – бар, тыйгъыч белгиле джокъ, ийнарны сёзлерин табханма, тыйгъыч белгилерин а, табмайма! Къайсын къалайгъа такъгъын, къайсын къалайгъа чюй этиб ургъун?! Кесими бойнумдан такъсанг да биллик тюлме.

Бир кёлюме келди: ийнарны тюбюне бир-бири ызларындан точкасын, запитоюн, тоюн-оюнун да, къычырыу, соруу белгисин да, талайны огъуна, салыб, ызларындан да: «Марш по местам!» - деб джазыб, ийиб къойсам, накъырдача ангылаб къоярмы наным, деб. Дагъыда къоркъдум: къаракъашымы кёлюн чыгъарыб, пелах этерме да, деб.

Ангылай болурсуз, ол тыйгъыч белгилени меннге салгъан тыйгъычларын. Шо, аланы чыгъара тургъанны тутуб, хамхотуна бу рабоче-крестьянский джумдурукъну бир джетдириб, кёлюн бир басар эди. Ол къалай ангыламай эди, сёзлени тёгереклеринде ол тыйгъыч белгиле, ариу бетде сепкиллеча, бузгъан болмаса, джукъ къошмазларын?

Мени наным наныладан башхады. Ол менича  да тюлдю. Ол къуру сёзлени сюйюб къоймай, точкаланы, запитойланы да сюеди. Ол, гаккыда тюк излегенча, къагъытха тюшген сёзню хоншусу-тийреси кимди, неди,  деб излеучюледенди. Ол устазды. Пилолог. От слова – пил. Ангыламагъанлагъа: слон!

Шо, сиз меннге бир айтыгъыз, мен биягъында сизге айтхан ол ариу сёзлени, тыйгъыч белгиле излеб айланмай, къууана-къууана окъуб къояргъа боллукъ тюлмюдю? Ол сёзлеге бир тынгылагъыз:

Кёзлеринг толгъан айгъа ушайла,

Ма джангы айгъа къашларынг…

Бу сёзлени къайтаргъаным сайын, къалай ангылатайым сизге, къарачай къойну къуйрукъ джаучугъундан къабсанг, тилинг май болуб, бир онгсунаса, ма ол халгъа тюшеме. Не келсин, ма «къычырыу-соруу» белгиле ючюн башымы да, къаракъашымы да джарлы этиб айланама. Толстой Лев деб, бурун бир джазыучу джашагъанды. Ол алай айтханды: «Адамны къууандырыргъа ашыкъ» деб. Мен да бек ашыгъама,не келсин, тыйгъыч белгиле тыйыб турадыла, джолуму чорт кесиб.

Къаракъаш тыйгъыч белгиледен профессионал болмаса, сан этмей, письмому ийиб къоярыкъ эдим. Профессионалны уа кёлю чыгъыб къаллыкъды. Ол: «юретирме, тюзетирме, мени джашаууму юсюнден барады сёз, тыйгъыч белгиле алай турсунла», дерик тюлдю. Сюеме деген сёзню кёрлюк тюлдю да, къатында «къычырыуму, къычырыучуму» белгини, ол «сепкилни», сала билмегенди деб, кёлю чыгъарыкъды. Бир чыкъгъан кёл а, артыкъ да бек, къызда, ызына кирмей къалыргъа боллукъду. Кирлик тюлдю. Сен анга джюз соруу белги сал.

Аны ючюн чамланама тыйгъыч белгилени чыгъаргъанлагъа. Къыйынын табыб, тынчын билмеген джарлы адам! Тёгерекге бир къарагъыз: джашауубуз бютеу да тыйгъыч белгиле болуб къалгъандыла. Ким этгенди? Адам кеси! Айтдырмай къоймай эсегиз, Аллах адамгъа кийим кийдирлик болса, аны кийим бла туудурургъа да келлик эди къолундан. Адамланы юйледе джашатыргъа буюрса, тауланы этелген Аллах, аланы орунларына юйле да этерик эди. Саныбызны – кийимлеге, джашауубузну юйлеге джыйгъанлары аз болуб, бир къауумла сёзлерибизни тыйгъыч белгилеге буудургъандыла. Сёлешген заманынгда керек болмагъан запитой, не эминагъа керекди къагъытха? Келигиз, сора, сёлешсек да айтайыкъ тыйгъыч белгилени. Сёз ючюн: «Кёзлеринг - запитой – толгъан - запитой - айгъа ушайдыла - къычырыучу белги…». Ол да къычырыкъчымы эди, огъесе къычырыучуму эди?.. Не эсе да бир къычыргъан джери бар эди. 

 «Джамагъат – къычырыучу белги – тыйгъычлагъа не оноуугъуз барды – соруу белги. Мени насыбым тыйгъыч белгилени орталарында аджашыргъа айланады – къычырыучу белги – меннге болушаллыкъ бармыды арагъызда – соруу белги…

2003

ВОЗДУХ КЕРЕК ЭДИ МАНГА

-Акъыз, Воздух керек эди манга, - деди Джуммакъ къазларын кюте тургъан тиширыугъа, джууукъ келиб.

-Сора воздух керек болмагъандамы барды? – деб сейирсиди ол да.

-Мени джангызыма керек болгъанында, хар кимге да керек болуб къалай къалды бу? Дунияны барыны да джашлары къалай джетиб къалдыла?!

-Ой, воздухча кёб болгъа эди насыбыбыз. Ол кимге да джетерикди, - деди биягъы тиширыу.

-Джете эсе къайдады? Эки кюнден бери туталмайма! Бир ары ётдю, дейле, бир бери кетди, дейле. Эртденли да ёрге ётген хапары чыгъа эди, ызына ётюб кёрмегенсе сора?

-Ары ётдю, бери ётдю, деб, воздухну кёралгъанла аламатдыла. Воздухну кёралырча кёзлеринг бар эселе, сени да хатанг джокъду.

-Меннге керекча керек болса, таныгъан-кёрген къой эсенг, къатындан кетмей огъуна къалыр эдинг.

-Къатындан а къайры кетериксе, джангыз ахратха кетерик болурбуз, ансыз бу дунияда джашау джокъду.

-Воздух кеси аны эшитсе, уллугъа кетерик эди, къууанныкъ эди. Алайсыз да къошакълыдан ёледи. Сора анга ёлеме деб, умут этме,  дерге керекди.

- Аллах айтмасын! Ол къуруса, джашау тохтаб къаллыкъды! Ахырзаман, де да къой!

-Тоба-тоба. Файгъамбарла, шыйыхла ёлгенлеринде да тохтамагъан джашау, Къумурсхалары орамда бир къошакълы къатын ёлгени ючюн, къалай тохтаб къалыр, аны джашы военкоматха тамада болгъанлыкъгъа?

-Ий,  не къатын дейсе,  воздухха айтаймыса?

-Воздухха айтама! Къургъакъланы аналары Воздухха!

-Асто фируллах, Хауагъамы айтаса?

-Ёзге…

-Сора воздух не хапарды да? Ким эсенг да, къуджур къатын кёреме сен.

-Акъыз, къайын анам да Воздух эди да… хариб…

-Кет, ары кет! Эртденли бери башымы чайкъадынг, къатын. Къайын анамы аты деб, кесинг къайын ана болуб тургъанлай, ат джашырамы айланаса? Къачан эсе да ёлген къайын анасыны атын джашырмайды, деб, сеннге келген гюнах, меннге джазылсын. Ол бары да къарангылыкъды. Мени къайын атам билемисе бизге, келинлерине, аны юсюнден: «Меннге бюгюн сагъайыгъыз, сыйымы, къачымы саулугъумда кёрюгюз. Ёлсем, атым бла бирге атамы атын да айтыб, Хаджрет Маджирович деб, сагъына туругъуз. Мени атым бла берне этдирмегиз, саулугъумда да киймегенме сизни бернелеригизни, ёлсем, туудукъланы бернелерин да кийиб айланмам, - деб кюлюб къойгъанды.

- Айхай, къыйналыб ёсдюрген сабийинги, ма деб, биреуню къолуна тутдуруб, бармагъынга бир джукъ чырмалмай къалса, ол да ушамайды.

- Да не этериксе!? Ол сени бла юй болуб тургъанны да, сен кесингикин ёсдюргенча, ёсдюрюб бергенди  сеннге да аты джашырылгъан Воздух. Ма къаз бла балаларына огъуна къарачын,  ана къазгъа сейир этиб турама. Ол балала  - кеслери къайгъылы, ол ана да, бойнун да созуб,  «къакъ-къукъ» эте, алагъа  дыгаласда.

- Алайды, алай. Ма-а, ол джашны аскерден бир тыйсам, деб, тесукъа этиб, Воздух деб, аны кютюб, аны ючюн  айланмаймамы?

- Майна, Воздухунг келеди, чаб!

   ТАУЛУ   БЛА    ДЖЫР,

ДЖЫР   БЛА   ТАУЛУ

ХАЛКЪ ДЖЫРГЪА БЕШИК – ХАЛКЪ ЭСИ,

ДЖЫРЧЫГЪА САУГЪА – ДЖЫР КЕСИ
…

Халкъ джырла, мийик таулача, таркъаймай саркъгъан суулача, ёлюмсюздюле, джашдыла, кёб игиликден башдыла.

Халкъ джыр "гёзеннге" киргеннге, джыр бла "ушакъ" эте билгеннге, хапарларыкъды барысын - джашауну агъын, къарасын: неге ауруйду джаныбыз, неден къызады къаныбыз, джюрек от къачан джанады, нени кёлтюрмей сынады, кимлеге орун къоядыла, къаллайла бетни джоядыла, неге сукъланады джамагъат, кимле къоядыла энчи хат, неди джашауну тутуругъу, ёлюмсюзлюкню урлугъу, неди насыбны къорлугъу, осалны къалайды боллугъу...

Халкъ джыр хазнаны къозгъасанг, тарлыкъ - зорлукъну эгечи, зарлыкъ - сукъланчны ёгеси, эрлик - джигитликни нёгери, билим акъылны джёнгери бола келгенин кёресе, джыргъа баш багъа бересе.

Заман джеллеге джыкъдыртмай, ёмюрлеге кесин букъдуртмай, джюрекден чыгъыб, джюрекге тылмачлыкъ эте биледи, джюрек талпыуну джылыуун башха джюрекге иеди.

Джалан сёз бла айтыргъа, анга экинчи къайтыргъа тартыныб къояр сезимин, таулу джыры бла билдириб, джюрек талпыуун сездириб, аны келечи этгенди, кёб муратына джетгенди. Сусабын кесгенча суу бла, джюрек кюйгенин кюу бла айтханды таулу къара кюн, болуб кьалмазча кёмюр-кюл…

*  *  *

Халкъ джырла, эм алгъы бурун, сюймеклик эсгертмеледиле. Ала къууанчны, джарсыуну юслеринден эселе да, сюймеклик хапарладыла. Джашау тутуругъу - сюймеклик, олду адам баласын насыблы этиб, башын кёкге джетдирген да, къыйынлы этиб, башын джардан атдыргъан да.

Мен акъыл этген бла, адам баласы эм алгъа этген джыр, ол бешик джыр болгъанды. Ана джюреклени сюйгенлери, ана кёзлени кюлгенлери, ана сёзлени татыулары, ана къолланы айтыулары, ана къоюнну джылыуу, баласына джаны ауруу... джашайдыла бешик  джырлада,  ёлмей хатерсиз джыллада.

Алада - ана къайгъырыу, чырмаусуз джолгъа чакъырыу, сукъланч джазыугъа ышырыу, ана насыбха ышаныу, ананы джылы къучагъы, этген тилеги, ушагъы...

Къыз-джаш бир-бирине джоралаб къурагъан сюймеклик джырлагъа халкъ "джыр" деб къоймай, "ийнар" деб, энчи ат бергенди. «Ийнар» бла «ийнан» бир тамырдан къуралгъан сёзле тюлмюдюле?! "Ийнан айтханыма, джюрюк таралыуума..."- дегенликлери тюлмюдю  сюйген адамланы бир-бирине?!

Ийнарлада таша-туру сезимлерине да, сёзлени тылмач этиб, таулула сюйген джюреклерине шагъатха нени тартмагъандыла! Булбуллу тангны туугъанын, Айны толгъанын, азгъанын, шоркъа суучукъну джырларын, марал джангурну ызларын, исси тылпыуну сууугъун, умутну узакъ джылыуун...

Хар ийнар - бир сюймеклик хапар. Мыдах бошалгъан хапармыды, узун ёмюрлю сюймекликни ал джырымыды, алай-кьалай эсе да, ийнарла адамны инсанлыгъын чертген, сюймеклик джашауну дамлы да, магъаналы да этгенине тюшюндюрген джырладыла.

Къууанч бла джарсыу хар къуру да алмашханлай келедиле. Джашауну ол джоругъу халкъны тин байлыгъында, терен ыз къоя келгенине сейирсиниу джокъду. Бир кюн джырларгъа, бир кюн джыларгъа тюше, джашай келген джамагъат, къууанчын джыргъа салыб айтханча, къыйналгъанын, джюрегин кюйдюрген джарсыууну юсюнден да кюу этиб айтыргъа ёчдю. Кюулени туудургъан да, асламысына сюймекликди, джарлылыкъ, къыйынлыкъ джетген сюймеклик: сюйген адамына, сюйген элине, сюйген халкъына, сюйген джуртуна джарсыу келсе, анга ауругъан джюрекде кюу тууады. "Кюу" деген "кюйген" дегенден чыкъгъанына кишини ишеги болмаз, эшта.

Джюрекни кемсиз кюйгени, джюрекни джансыз сюйгени туудурадыла кюулени. Ала да халкъны тарихидиле: мыдах кюнлери, джыллары, ажымлы ёлген джашлары, артыкълыкъ, зорлукъ джетгенле, унутулмазча кетгенле...

Заман неге да тёреди. Ол джукъгъа аяу салмайды, джукъну бойнуна алмайды: оюладыла къалала, юзюледиле къаяла, къартаядыла терекле, тохтайдыла деу джюрекле... Заманны хорлаб, тас болмай, халкъ джыр джашайды, къарт болмай!

Халкъны  адеб-намыс  хурметин, адамлыгъыны  къудретин, джигерлиги  джашау эшгенин, керек кюнде къая тешгенин, джауундан къоркъуб къалмагъанын, башын джюгеннге салмагъанын, джигитликни марда этиб, кёб палахладан сау ётюб, кьутсуз джеллени тыйгъанын тарихчи джырла сакълайдыла, тюненебизни джокълайдыла.

Буруннгу джырла халкъыбызны эскилигине, таулуну эслилигине шагъатдыла.

Нарт джырлагъа, къарт джырлагъа тынгылай, узакъ ёмюрледе къалгъан, ата-бабаларыбызгъа джолугъуб, аладан хапар ала тургъанча, эндиге дери чыкъмагъан тауунга чыкъгъанча боласа, ёхтемленесе.

Нартлыкъларыны бир кесегин джырларында къоюб кетген ата-бабаларыбыз, ол джырлада бизни бла джашайдыла. Ол аланы бизге осиятларыды. Ата сёз а багъалыды, асылды, ёмюрлюкге баласына акъылды.

 Къалгъандыла эски джырла бизни бла. Аланы асламысын, мен акъыл этген бла, табигъатны да болушдура, къойчу джашла къурагъандыла. Сюрюуню ызындан бара, эсин, сезимлерин терсине тартхан да  болмай, джомакълы джурту бла, кеси къалыб, тау этегинде бирде чууакъ кёк бла сёлеше, бирде джарыкъ кёллю шоркъа суучукъну юзюлмеген джырчыгъына тынгылай, бирде агъач отну къатында олтуруб, от тиллени тебсегенлерине къарай, неда нарат терекге, таяныб, ингирни келгенин марай, тау баууруна къабланыб, гокка ханслагъа шыбырдай, таулу джаш джыргъа уста болубму къала эди? Ашхылыкъгъа учуннган джюрегинден чыкъгъан джырланы эм алгъа кенг къанатлы ётгюр къушлагъа, тенглери сюрюучю джашлагъа, назик гокка хансчыкъгъа, кесин тутдурмаучу тау аязчыкъгъа, кюнлю ышаргъан эртденнге, кёк кёлек кийген ашхамгъа, узакъдан кёз къысхан джулдузгъа эштдире, джырлай болур эди! 0л Аллахдан тилерин да, табигъатдан сорлугъун да, халкъына теджерин, элине этерин да, атасына айтырын, анасына элтирин да, сюйген адамына сезгенин, сабийлерине этерин да джыргъа салыб айтыучу болур эди. Аны джыргъа учудургъан не чурум болгъан эсе да, джыр туугъандан сора, джырчыны джюрегинде къалыб кетмей, кесине джол ачыб, ёмюрледен ёте кетиб, халкъны тин хазнасы болгъанды.

Аланы къурагъанлагьа «белгисиз джырчыла», «халкъ джырчыла» десек да, ала кеслери кеслерине, А.С. Пушкин айтханлай, къол ишлеелмезлик эсгертмеле салгъандыла. Айны, джулдузну джарыкъларыча, джазны джылы тылпыууча, адамны игиликге талпыууча, халкъ джырла сейирлик, ёлюмсюз эсгертмеледиле.

"Джыргъа уста, джарыкъ джулдуз кибик", -  деген халкъ багъа бере билгенди джырчысына: къарт аны, джашыча; джаш  а, атача,  кёргенди; къонакъ болса, сюйюб, тёрге салгъанды, джити  сёзюн, ана сёзюнча,  алгъанды.

*  *  *

Уста джырчы миллетини ийнагъыды,

Аны сёзю халкъ оюмну къаймагъыды!..

Отарланы Омар... Фахмулу джырчыбызны аты бла тукъуму сабийлигимден келген бир ариу джырны ал тизгинича эшитиледи меннге. Аны ауазында тауланы деменгилиликлери, таулуланы таукеллиликлери, тау булбулну джарыкъ кёллюлюгю сезилмеймидиле?!

Сакъ атыучу тангны назик къанат тауушундан, джырлай баргъан тау шоркъаны алгъышындан, кёк ингирни, келе туруб, сагъышындан, согъулмагъанмыды Отар улуну ёлюмсюз ауазы?!

Аны ауазын, атамы ауазынча, онгсунады джюрегим. Къарт аммагъа: «Ибрагим Орайдасын тартса, эрге барырынг келеди,"- деб айтдыргъан атам, иги джырны багъасы дуниялыкъ болгъанын да билген, джыргъа усталыгъы да болгъан таулу киши,  Отар улуну джырлагъанына тынгылай, анга кёб алгъыш этгенди. Омар джырын тауусханлай, радиону тохтатыб, сыйлы джырчы анга кёзюу бергенча, андан учунуб, атам кёб кере джырлагъанды.

Джазыучу, алим, устаз эмда уста джырчы Хубийланы Магомет (Алан): «Гырджын бла джыр столгъа бирге салынадыла»,- дегенди. Джюзден артыкь джырны уста джырлагъан, джырны халкъны джашауунда магьанасын терен ангылагъан, кеси джырдан согъулгъанча, сейирлик адам, Хубий улу 1979 джыл "Джылларым бла джырларым" деген эсге тюшюрюуюнде былай джазады: "0тар улу Омарны мен бир-эки кере кёргенме, алай а, къатында олтуруб, мен андан джыр юренмегенлигиме, радио бла джырларына бек сюйюб тынгылайма. Къарачай-малкъар джырчылада, эшта, бусагъатда эм онглу ол болур. Мен аны устазларымы бирине санайма". Магомет сау болса, бу сёзлерин энтда, бюгюн да, къайтарлыкъ эди, деб акъылым алайды.

Джюзле бла джырланы, эсине алыб, джюрек тёрюне салыб, малкъар, къарачай юйге да сыйлы къонакъ болуучу, саугъагъа да джырны алыб келиучю Омар, халкъыбызны джыр гёзенине талай аламат джыр къураб къошхан закий таулу, кеси да билмегенлей, ненча джырчыгъа устазлыкъ этген болур?!

Айхай да! Джыр адамны  джашаууду! Джашауну сюймеген болмагъанча, джырны багалатмагъан да бола болмаз. 0л, хауача, джылыуча, гырджынча, адамны джашау тамалыны бир бутагъыды. Къайсы халкъны да баш байлыгъы адамлары бла тин хазнасы эселе,  адам баласы кеси кесине этелген эм асыулу саугъаларыны бири джырыды. Миллет иги джырчыларын аны ючюн кёреди алай багъалы. Алай эсе, ёмюрлеге кеслерин хорлатмай келген сейирлик халкъ джырланы джюрегине сыйындыралгъан Отар улуну, Басханда, Хурзукда да, Бабугентде, Джёгетейде да "бизни Омар", деб багъалатханларына, не сейирсиниу барды?!  Эски джырны джангы этген, джыргъа къанатла битдирген, фахмулу джырчы кесин сюйдюртмей къоямы эди!

Тау джыр сени джюрегингде туугъанды,

Дунияны эсин сеннге бургъанды. 

Тау джырчысы, тау булбулу, 0мар акка, 

Кесинг тауса таулуланы арасында.

Джыр гёзенинг хар кимден да бай этди,

Шам ауазынг Минги Таугъа да джетди.

Джырынг бла тюйюмчекни тешесе,

От бла сууну бир-бирине эшесе.

Халкъ тарихин джырла бла айтыб чыкъдынг,

Джарсыуланы ачыу бла тюл, 

                джыр бла джыкъдынг.

Мыдах болсакъ, джырларынга къайтабыз, 

Къууанчда уа, сеннге алгъыш айтабыз.

Джюрегингден джырлы уя ишлединг,

Джырларынгы ахлулагъа юлешдинг. 

Ма бюгюнча, джюз джыл толгъан  кюн да 

                    джырлар, 

Къарачайда, Малкъарда да: " Бизни  Омар!"

      2002

«КУЛИНА»

[image: image329.png]



Заманны хорлай, къарт болмай 

Халкъ джыр джашайды, тас болмай.
Сюймеклик! Халкъны тарихин сюймеклик хапарла бла джазгъан адет болса, ол эм толу хапар боллукъ болур эди… Джети кёк бла джети джерча, джети варианты болгъан «Кулина» халкъны тарихи болмай неди? Ол уллу сюймекликни суратлай, Тёбен Мара элни 30-чу джылларына эшик ачады.

«Кулина»… Къарачайда, Малкъарда да айтылыучу «Кулина», джырчыла - джырларгъа, тынгылаучула тынгыларгъа сюйген «Кулина», халкъ джыр болурдан алгъа, фахмулу таулу джашны джюрек таралмакълыгъындан туугъан эди. Халкъ тамам джаратхан джырына береди кесини атын. Джыр да, аны - келечиси, тарихчиси болуб, анга халал къуллукъ этеди.

«Кулина» деген ариу джырда «джашагъан»  сейирлик сюймеклик джашауда алай кёб тюбемегени амалтын, ол керти хапар болса да, таурухха ушайды. Таурух а тюлдю.

Эртде-эртде… Ётген ёмюрню 30-чу джылларында Къанаматланы Къурманбий деб, фахмулу, билимли, ётгюр, джигит джаш Тёбен Марада джашагъанды. Ол сабийлей-джашлай, биринчи кёргени бла, кеслерини элден бир сабий къызчыкъгъа джаны киргенди. Къызчыкъ а – элде эм сыйлы кишини, Хатуланы Къурманбий хаджини, къызы – ариу Мариям болгъанды. Совет власть келгенден сора, хаджини юйюню асламысын эл школгъа бергенлери  себебли, алайгъа окъургъа элчи джашла, къызла джюрюгендиле. Къанаматланы Къурманбий да артда «Кулина» деб атарыкъ ариу Мариямны анда кёрюучю болгъанды. Алайда бешджыллыкъ школ болса да, къызларына кёзлери къарагъанла асыры кёбден, Мариям тёрт классны бошагъанындан сора, Хатулары аны школдан тыйыб къойгъандыла. 

Сюймеклиги джырчы этген Къурманбий а, къызны кесин табмай, кёлюндегин джыргъа салыб, айтыб башлагъанды. Ол сезимлерин кишиден джашырмагъанды. Заман кете, джыр да узундан узун бола баргъанды. Ариу Мариям да, элчи джашланы барындан да джырчы, билимли, фахмулу Къурманбийге эсин  бургъанды. Джырда айтылгъаныча, аны тамам кемсиз сюйген, ызындан джети джылны  айланнган джашха, къызны джюрегинде да керти сюймеклик  туугъанды.

Эл советни тамадаларыны бири болуб ишлеген Къанамат улу, Мариямны сюйрелгенин эшитиб, сыйырыб алыб келеди, кёб да турмай, ала бир юй боладыла. Къызгъа кёзлери къараб, къуру къалгъанла, Къурманбий бла Мариямгъа насыблы болгъанларын кечмей, аны кимни къызы болгъанын, рысхы джюрютгени, динин тутханы ючюн, «халкъны джауу»  атха къалыб, тутулуб тургъан хаджини, эслерине тюшюрюб, Къурманбийге «таш ата» башлайдыла.  Элни джамагъатын, советни аллына джыйыб, Къанамат улугъа: 

- Сен - коммунист, эл советни башчысы,  халкъны джаууну къызы бла джашаргъа боллукъ тюлсе! Сайла: не Мариям, не да ишинги да къой, партбилеринги да къайтар, - дейдиле.

Сайлайды ол… Кулинасын - джаныча кёрген ариу Мариямны. Ол 1933 джыл эди. 30-чу тюрмелик джыллада, тутулуб кетерме, деб, къоркъмай, партбилетинден, сюйген адамын сайлаялгъан Къурманбийни ётгюрлюгю ол заманлада бек кёблени сейирсиндиргенине, сёз джокъду. Алай а аны бла бошалмайды эки сюйген джюрекни  сынау. 1935 джыл Мариямны анасы бла къарнашын, кулакла деб, элден тышына ашырыргъа оноу этиледи. Къарнашын тутуб, тюрмеге салыб, анасына узакъ джолгъа хазырланыргъа он кюн бередиле. Ол он кюн - Мариямны джашаууну къара кюнлерини аллын башлагъан джаханим кюнле! Анга да сайларгъа керек болады: сюйген эркишиси бламы къалады, огъесе анасы бла, къарнашы бла белгисизлик джолгъамы чыгъады… Мариям да …сайлайды – сюймеклигине кертилей къалады.

Джылла ётедиле, 1939 джыл уллу сюймекликни андан да бек бегите, Къанаматлагъа къызчыкъ тууады. Рахат джашаугъа термилгенлери ючюн  болурла эди, Мариям бла Къурманбий къызчыкъларына Мира атайдыла. Орус тилни уста билген таулу джаш «мир» сёзню эки магъанасын да эсге ала, сабийине, дуниягъа да рахатлыкъ теджесе да, 1941 джыл кесини ишин этеди – Уллу Ата джурт къазауат башланады. Урушну экинчи айында джырчы, назмучу, ётгюр таулу Къанаматланы Къурманбий ары кетеди. Аскерге джангы чакъырылгъанланы, фронтха ийиб къоймай, урушха хазырлай, Ворошиловскеде (Ставропольда) бир бёлек заманны юретирге тыядыла. Улоу табылмагъан, джашау къатышхан къыйын кёзюуде, Мариям, джанына къоркъууну да сан этмей, гитче къызчыгъын да, къайынларына къоюб, Къурманбийге тюберге, аны энтда бир кере кёрюрге  Ворошиловскеге эки-юч кере барады.


Къанамат улуну алайдан урушха ашыргъанларындан сора, джыл да ётмегенлей, ёлген хапары келеди. Джыйырма алты джылында  башсыз къалгъан ариу Мариям, сюймеклигине кертилей, сексан джылына дери джашаб, сюйген адамы бла джашагъан джети джылын саулай джашаууна дарман этиб, картлары бла сёлеше, «Кулинасын» кеси кесине джырлай джашагъанды.


Мен «Кулинаны» Мариямны кесинден 1988 джыл Черкесскеде, джашагъан юйюнде,  джазыб алгъан эдим.

- Кёб ариу сёзюн эшитгенме, кёб джумшакълыгъын кёргенме, - деген эди Мариям амма,  баш иесин сагъына, ол кюн. – Джарыкъ адам эди, фахмулу адам эди. Ётгюр болгъанлыгъына, джумшакъ, халал адам эди. Ариу да адам эди, хариб. Бары да къалды, джашлай къуруду да кетди, - деген эди.

- «Кулинаны» сёзлерин билемисе? – дегенимде, ышаргъан да этиб:

- Билеме… Билмей а. Ол джыллада аны билмеген джокъ эди. Къыйналгъан, джюрегим къозгъалгъан кюнюмде, кеси аллыма мурулдай айланама, ол меннге кюуча болуб бошагъанды, - деген эди. Кёзлерин джабыб, кесине айтыучусуча, акъырын ауаз бла шош «джырлагъан» эди. Кесини джюрек халынамы тынгылай эди, огъесе анда, узакъда, къалгъан насыбын заманны терениндеми излей эди, билмейме. Кёз мюйюшлеринде джылтырагъан джыламукъ тамчычыкъла  ёлмеген сюймеклигине шагъатлыкъ  этген эдиле.

Мен Кулинаны сюйюб башладым 

Ол эки къара къашындан. 

Кулина амалтын кетиб барама 

Джарыкъ дунияны башындан,

Аллыбызда уллу къаяла, 

Анда кёгюрчюнле ойнайла. 

Ала кёзлери, къара къашлары 

Чырт да джашаргъа къоймайла.

Мен сени атынгы айталмайма, 

Джюрегим ёрге толад да.

Кечиналмайма уллу терезе 

Юйюнге туура болад да.

Худжу школда нек окъугъанем? 

Мен сени андан бек сюйдюм. 

Джюрегинг къаты къаяды сора, 

Быллай бир сеннге нек кюйдюм? 

Сени амалтын ёлюб барама, 

Сал джюрегиме къолунгу. 

Быллай бир сеннге нек термилеме, 

Джаным  къолунгда болурму?

Къанынг къаныма сингнгенди да, 

Айыралмайма къанымы. 

Быллай бир мени нек термилтесе? 

Ий да къойсанг а джанымы.

Мени Кулинам болурму эке 

Биринчи майда акъ кийген? 

Менден тели болурму эке, 

Джанындан къызны бек сюйген?

Мени Кулинам кёреме, джашла,

Биринчи майда акъ кийген.

Менден джарлы бармыды сора,

Сау джети джылны къыз сюйген?

Сау джети джылны сюйюб термилдим, 

Бир къууанмады джюрегим. 

Кулинам болуб къалгъа эди 

Этиме тийген кёлегим.

Санга барды бир айтырым:

Бизни юйге бир келсенг а. 

Келирингден тамам тюнгюлдюм, 

Письмоларымы берсенг а.

Чегетдеги бёрюле, алан, 

Кёкге къараб улурукъ. 

Не кёб письмо джазгъанем санга, 

Мени эки къолум къурурукъ.

Кесинг ючюн чырт да къыйналмайма, 

Письмоларыма кюеме. 

Алгъынча уа сени сюймейме -

Мен бир башханы сюеме.

Бусагъатда бир джарыкъ болгъанды, 

Ой анам, мени  дуниям. 

Сенден джаныма тийиб айтама, 

Кёлюнг къалмасын, Кулинам. 

Сенден бек кишини да сюймейме, 

Ма биз джашагъан джуртлада. 

Сеннге ушатыб басмай джюрюйме

Гокка хансланы сыртлада.

Сенден ариу кишини да кёрмейме 

Ма биз джашагъан элледе. 

Сеннге ушатыб, къараб джюрюйме 

Суу чабакълагъа кёлледе.

Мен кёзлерими алмай къарайма 

Сизни башыгъыз кёклеге, 

Сени амалтын кёлюм бармайды 

Накъырда этерге кёблеге.

Мени кибик, сен да эте эсенг, 

Дунияда къалай джашайса? 

Шашмайын, бузмай, ариу Кулинам, 

Гокка ханслагъа ушайса,

Сенича, билсе мени джюрегими, 

Эриб кетеред Минги Тау,

Кулинам болуб къалгъа эди, алан, 

Белими къысхан белибау.

 Кёб къатылыкъ этгенсе, Кулина, 

Кёбдю мени санга гурушхам. 

Кулинам болуб къалгъа эди 

Къолумда джазгъан ручкам.

 Мени  джюрегим чыртда кёлтюрмейди, 

Ма алай чыммакъ кийинме. 

Карандаш дженгил тауусулады, 

Ол болсун, дерик тюйюлме.

Кулинамы гокка тюрсюню

Кёзюмю юсюнде ойнайды.

Чурукъларым болуб къалгъа эди, дерге,

Кулинама кёзюм къыймайды.

Джюрегим бир бек къууанады 

Мен сени кёрген кюнюмде. 

Сени сыфатлы ибилис-шайтан 

Джукъларгъа къоймайд тюшюмде.

Майна биринчи майны байрагъы, 

Кюкюреб-джашнаб, джел эте. 

Кел, экибиз да кетиб къалайыкъ, 

Бир-бирибизге кёл эте.

Кулина берген  къол джаулукъчукъну 

Мен ёмюрюмде  джоймазма. 

Ёлюб, дуниядан кетгинчи, сеннге

«Кулина» атны къоймазма.

Мариям  Къурманбийни кесинден эшитген «Кулина» ма былайды. Ол айтханнга кёре, бу джыр 1931-1933 джыллада этилгенди.

«Кулина»… Сюймекликни бир атыды Кулина. Хар сюймеклик сезимни, хар къызныча, кесини аты болурму!? «Сюйген» деген бир сёз болгъанлыкъгъа, хар сюйген бирер тюрлю сюеди да! 

Бирча, кемсиз сюе билгенле джашауда бир-бирине алай кёб тюбемеучюдюле! Керти сюе билмеклик да, фахмуча, кёблеге берилмейди. Къурманбий бла Мариямгъа ол фахму да, бир юй болур насыб да, берилген эди: сюймеклик - ёмюрлюкге, насыб – джети джылгъа… 1942 джылдан сора да джарым ёмюрден асламны джашагъан Кулина, алай керти сюймекликге тыйыншлы болгъанын узун, къыйын джолу бла кёргюзгенди. 

«Кулина» - Хатуланы Мариям бла Къанаматланы Къурманбийни ариу, асыл сюймекликлерини сейирлик эсгертмесиди, джыр эсгертмеси!..

Къанамат улу «Кулинадан» сора да этгенди джырла. Амма, миллетлени ата-сата айланнган ХХ-чы ёмюр  халкъгъа кёб затын тас этдиртгенди. Биз хапарын айтхан джырчыны да, талай джыры аджашханына ишегим джокъду. Къурманбийни Тёбен Мараны къызларына этген «Шерифала» деген джырын, унутмай, бюгюннге джетдирген атама, Байрамукъланы Ибрагимге, джюрек разылыгъымы айта, аны да былайда келтиреме:  


Ударник къызла  дырын джыялла, 

Толтуруб, кюн бет таланы. 

Шерифаланы бир кёб сагъынаек, тейри, 

Мен бир айтайым аланы.

Тогъуз чалкъычы чалкъы чалабыз, 

Алларын тыйыб тамада. 

Къызла амалтын тансыкъ этгенди 

Ол худжу, ташлы Мара да.

Тогъуз чалкъычы чалкъы чалабыз, 

Джарыкъды бизни кёлюбюз. 

Нюрджан кеси да эл комсомолка, 

Ударник, бизни тенгибиз.

Абрекланы ариу Шерифачакъ, 

Кеси кесчигинден уяла. 

Баббаханчакъ кибик, аны ёсгенине, 

Джыйын къачха джетди къууана.

Къарабашланы да ариу Шерифа, 

Ол джюрек ауруу береди, 

Булутлу кюнде, кюмюш сом кибик, 

Джылтырай-джана келеди.

Баболаны ариу Шерифагъа 

Джыйын  бирден письмо саллыкъбыз. 

Москвадан келген алтын сагъат кибик, 

Аны Акъсакъалгъа аллыкъбыз.

Акъ Къая тюбю зынгырдайды, джашла, 

Батагъа джашил джанады. 

Зухра бала дуниягъа ёсгенли 

Джюрегим ауруу табады.

Тамгъалы Сыртын, ой, тубан басыб, 

Тамчыны ичине, кюн тийиб, 

Биз Айшатчыкъны сайлаб алгъанбыз, 

Къалгъан къызчыкъладан бек сюйюб.

Джумарыкъ тауукъ да таулада отлайды, 

Акъ марал кимге ушайды? 

Къара чашчыгъынгы ёрге тара, Айшатчыкъ,

Къашчыкъларынгы ашайды.

Арбазгьа чыгъыб, ызынга айлансанг, 

Кюн тийген кибик, башлагъа. 

Сени амалтын бир къан джаугъанды 

Мара элинде джашлагъа.

Арбазгъа чыгъыб къарайды Айшат, 

Сюймеклигими билгенча. 

Айшатны ызындан кёбле айланалла, 

Джел хапчюклени сюргенча.

Акъсакъал бёркню да биз джиберликбиз 

Ариу Халиматны сынаргъа. 

Къараб кёрюрге кесин табмайбыз –

Салыб айтабыз ийнаргъа.

Джюрек ауруу  береди кюлгенинг, 

Сюйюмлю этеди кийгенинг. 

Атны белинден тюшмей джюрюйдю,

Кавказ кийимли сюйгенинг.

Айны толгъаны, кюнню чыкъгъаны,

Асият алай ариуду.

Сагъынылмагъан бир кюню къалмайды –

Джыйыннга джюрек аурууду.

Джетеулен сюйген ариу Хурайматны 

Биз да сюймейин неди амал? 

Барыб, кёзюне бир къарар эдик, 

Джетмеймид эке къач заман?

Джетеулен сюйген ариу Хурайматха, 

Мен сукъланама, ёлеме. 

Ий, мен билмеген, энтда, юч къошулуб, 

Он болуб тура кёреме.

Ол он сюйгенинг тойгъа келселе, 

Онусу  он саугъа берселе... 

Ала нелерин да унутадыла, 

Сени бир къараб кёрселе.

Ол он сюйгенинг а тойда тёгерекде, 

Кюмюш хазырланы тизгенча.

Аланы бир-биринден къалай айырлыкъса, 

Алтын сынджырны юзгенча?

Ол он сюйгенинге къууана да, согъа, 

Тамам уста болдунг къобузгъа. 

Ма ишни табы - джез капекчикге, 

Сёзню ариуу - тогъузгъа.

Мараны башы да мийик къаяла, 

Кюн батыб, салкъын айланнганд. 

Онусу да билмейле сени акъылынгы –

Сабий эсинг кимге байланнганд.

Мараны башы да мийик къаяла. 

Кюн батыб, салкъын айланса... 

Сюйген амандан-игиден тюлдю,

Акъылынг бир джерге байланса.

Кюн бетде битген гокка хансчыкъла, 

Кёлюм бармайды юзерге. 

Къалгъан къызла гурушха этмегиз,-

Заман табылмайды тизерге.

Бу джырны Къанамат улу 1933-1935 джыллада этгенди. 

- Эриширек къызлагъа, - деб хапар айтады Ибрагим, - кёллерин кёлтюреме деб, эте болур эди, эм ашхы сёзлени табыб айта эди. Бюгюн кибик эсимдеди, къош артында, олтуруб, «Шерифаланы» Къурманбийни кесинден юреннгеним. Макъамы да, ма алай, сёзлерича, бир да ариуду! Бир да фахмулу, бир да онглу адам эди. Джыргъа джетсе уа: макъамын, сёзюн да чыгъарыб башлаб къала эди, кеси да уста джырлай эди! Джандетли болсун ариу джаны! Ма былай къараб, джыр къураб, айтыб бара эди. Ишге кирсе, ишде – алчы, тойгъа кирсе, тойда – башчы! Не джырда, не тебсеуде бир адамны ызындан къарамагъанды. Ким да сукъланырча адам эди. Орта бойлу эди, ариу, чырайлы адам. Бу джыр этилген кёзюуде Тёбен Марада Шерифа атлары бла талай къыз болгъанды. Аны ючюн атагъанды джырына «Шерифала» деб. «Къынгырла» деб да бир джыры бар эди, къыз бла джаш  алмашдырыб джырларча этилген, - деб, андан да  эсине тюшюрелген тизгинлени  айтады:

Джаш:

Бюгюн кюнню алай кёреме,

Кюн тиймеген мутхуз кюнлеге.

Тейри адамы, шашмай ушайса

Къышлыкъда шайтан юллеге.

Къыз:

Кёзюм чыракъ барады

Эшик аллында тазчыкъгъа.

Шайтан юлле эсем, ол болсун хатам,

Ушайма гокка хансчыкъгъа…

Къанаматланы Къурманбий… Халкъ джырланы авторы. 

Джыр да, адамча, кеси джашауу бла джашайды. Аны да кесини джазыуу, джолу, ёмюрю барды. Джырла – келечиле, джырла – тылмачла, джырла – саугъала… Джырланы сюе, багъалата, джырлай билгенибизча, аланы халкъгъа къоюб кетген джырчыланы атларын  да, биргебизге джашатыргъа борчлубуз. Унутмай, сансыз этмей. 

Къанаматланы  Адежейни джашы Къурманбий да аланы бириди. 

2000
ДЖЮРЕГИНДЕН  КЮН  ТИЙГЕН

Хубийланы Ахьяны джашы Магомет (Алан)... Терен кёклю, джарыкъ джулдузлу, чокъуракъ суулу, сабий тылпыуча таза хауалы шам Тебердиде туууб, ол кёблеге джомакъ эди. Аллай уллу адамлыкъ, аллай эркин фахму, аллай къыйырсыз сюймеклик бир джюрекге къалай сыйыннганы сейирсиндирген, сукъландыргъан да эте эди. Керти да, Аллах берсе, санамай, чомарт бере кёре эдим...

Магомет фахмулу поэт эди, Магомет халкъ джырчы эди, Магомет (Алан) чам хапарны, хапар жанрны устасы эди, Магомет алим эди, Магомет оратор эди, Магомет музыкант эди, Магомет закий эди, Магомет устаз эди, Магомет гуманист эди, Магомет фольклорист эди!

Адамлыкъ бла сюймеклик фахмулулукъну баш шартлары болгъанларына аны джашауу шагъат эди.

Сабийлиги джарытмагъан (1928 джыл туугъан эди), джашлыгъы джылытмагъан (ала кёчгюнчю джыллагъа тюшген эдиле), къартлыкъгъа джетелмеген (1987 джыл ауушханды) Хубий улу нени юсюнден джазса да, сюймеклигини хапарын айта эди. «Мени джаным хапарларымдады, джюрегим - джырларым бла назмуларымда», - дейди ол айтыуларыны биринде. Аны эм уллу сюймеклиги адамлагъа эди. Ол а дженгил сезиледи. Танг аласында, Чолпан джулдузча; ингир алада, Сюйюмчю джулдузча; къарангы кече, Ай кибик; къыш суукъда, Кюн кибик, ол кесине тарта эди адамланы.

Аны толу ангылагъан, кемсиз сюйген керти тенги  бла ушакъгъа тансыкъ болгъан, закий нартны ауаз бергенине тынгыларгъа хазыр, ана сют сабийни санларын айнытханча, джюрек огъурун айнытыргъа учуннган, Магометни китабларын талпыб окъурукъду. Алада хар тизгин Магометни бизге,  артында къалгъанлагъа, осиятыды. Хар чыгъармасы - кеси джашагъан тынгысыз ёмюрню кюзгюсюдю. Джашауну кюнде-кечеде къойгъан ызларына бизни эсибизни бура, кесибизде болгъан игиге да, тёгерегибизде асыугъа да кёзлерибизни ачады, аны сюерге, багъалатыргъа, анга къууаныргъа алландырады. Поэт эмда джырчы, Хубий улу джашауну кесинде бар поэзияны ёртенин джукълатмай, ёрге тутаргъа, аны джылыуунда джылына билирге чакъырады.

Суратлау  сёзню уста хайырландыра,  ол «къысха сёз»  бла джашауну узунлугъуна сыйларын тас этмеген адамлыкъ шартланы юслеринден айтады. «Ариулукъ адамлыкъ тюлдю, адамлыкъ а ариулукъду», - дей билген таулу киши аны тутаргъа, таныргъа, сыйларгъа, багъалата билирге тырмашдырады.

Сюе билгенликге, ол сюймеклик джукъланмазча, тунчукъмазча,   унутулмазча джашай билиу, ол Аллах сюйген - насыблы - адамны шартыды. Аны чыгъармаларында джюрекге татлы, джюрекге къыйын, терен сезим бла байламлы кёб тюрлю соруугъа джууаб табаргъа боллукъду.

Джашаууну джазгъы чагъына шукур этгенин, акъ чилле джаулукъну юсюнде «оюу тилде» чыгъаргъан таулу къызча, Магомет халкъына, заманына сюймеклигин кесини энчи сёзю бла ийнандыра, учундура айта биле эди.

Хубий улу Магометни лирика назмуларын окъуй, джюрегинге нюр тийгенча, юсюнгден учхара ышанларынг кетгенча, керти ариулукъну айрымканына тюшгенча, боласа.

Керти поэтнича, джырчыныча, аны джюреги, тилекге джайылгъан къол аязлача, джашау келтириучю чыгъанакъ джеллеге да, адамла туудуруучу ачыулагъа да, сюймеклик сездириучю джылыу толкъунлагъа да, насыб учундуруучу къууанч «тамчылагъа» да ачылыб эди.

Тюзлюк бла терслик, адамлыкъ бла аманлыкъ, халаллыкъ бла харамлыкъ, джумушакълыкъ бла къатылыкъ бир хорлата, бир хорлай къуралгъан бу хуах дунияда джюрегини, иннетини тазалыгъын, кёлюню джарыкълыгъын сакълаяла, джашай билген Магомет 1974 джыл «Къарачай-малкъар совет халкъ джырла» деген китабына меннге быллай сёзле джазыб берген эди: «Багъалы Фатима! Халкъны асламысы къалай этеди деб, анга къараучу болма, халкъны ичинде ким тюз этеди, деб къараучу бол". Кеси да алай джашай эди.

Хубийланы Магометни ашхы оюмлары кёб эди. Ол къарачай-малкъар адеб-намыс джорукъланы юслеринден китаб джазар мураты бар эди. Джаш тёлюню аллында аны кесине борчха санай эди. Аны эталмай тургъанына джарсый, кёб сагъыныучан эди. «Сенича, аны киши джазаллыкъ тюлдю, джазсанг керекди», - дегенимде, ол ахсыннган да этиб: «Заман, заман... Заман джетмейди», - деб джууаб этген эди. Акъыллы джюреги сезе болур эди, ёмюр юлюшю уллу болмагъанын. «Бу дунияны хуах болгъаны эсиме тюшсе, джюрегим къуу болады», - деучен эди. Магометни муратына джетмей, айтханыча, китаб джазалмай кетгени, эсиме тюше да, къыйнала туруучан эдим. Артда «Ауушла» деген, бюгюн да къол джазмалай тургъан чыгъармаларын басмагъа хазырлай,  окъуб чыкъгъанымда, мен кеси кесиме: «Огъай, Магомет муратыча этгенди!» - дегенме. Таулу халкъыбызны, алтын бюртюклеча, адеб-намыс джорукъларыны юслеринден суратлау халда, терен ойлашдырырча, алай хапарлагъанды нарт туудугъу акъыллы Алан. «Алан» дегенлей, Магомет чам хапарларын «Аланны хапарлары» деб чыгъарыучан эди. Бусагъатда Хубий улуну кеси саулукъда чыкъгъан хапарларын энди джетиб келген тёлюге табыб окъурча этиу, ол да бир борчубузду. Акъыллы, сынчы, туура сёзлю, уста тилли, джарыкъ кёллю Алан, эртдегили Насра Ходжача, кесин халкъгъа ёмюрлюкге сюйдюргенди. «Алан» псевдонимни алыб, Магомет джамагъатны ортасында тюбеген учхара ышанланы чам халда хыртлай эди. «Аланны хапарлары» кюлдюре тургъанлай, сагъышландырадыла. Мен бюгюн да, аланы окъусам, Магомет кеси окъугъанча болама, ачыкъ ауазын джюрегим бла эшитеме…

Ачыкъ ауазы дегенлей, къалай уста эди Хубий улу джыргъа да. 1200 халкъ джырны джыйгъан алим киши, 100-ден артыкъ къарачай джырны кеси джырлай эди. «Кёлюн хаман да джарыкъ тутуу акъылманлыкъны шартыды», - деб сёз барды. Бу джалгъан дунияда берилген кесек заманны къууанмай, башхаланы къууандырмай джашагъанны оюмсузлукъгъамы санай эди да, адамлагъа мыдах болуб кёрюнмей эди. Джашауну ол тукъум терен ангылагъан адамны къыйнагъан, джарсытхан аз чурумму бар эди?! Алай а сусаб болгъан, сусабын суу бла кесгенча, ол джыр бла хорлай болурму эди мыдахлыгъын? Ауругъан-инджилген кюнюнде да, арыгъан-къыйналгъан кёзюуюнде да чамы-накъырдасы, джыры тохтамай эди. «Джырла деб, къачан айтадыла деб, сакълаб турама», - деучен эди. Керти да, джырсыз кюню батмай эди, тангы атмай эди, деб къояргъа боллукъду. Байчеккуланы Абдин бла Зумакъулланы Танзиля джазгъан «Кюн ашхы болсун, адамла!» деген аламат джырны, джырлаб, юйдегисин аны бла уятханына  кёб кере шагъат болгъанма. Эртденбла юйдегисинден алгъа туруучан эди. Сора: "Туругъуз, танг атханды... заман джетгенди!" - деб уятмай эди. «Кюн ашхы болсун, адамла!» деген джырны кёлтюртерек этиб джырласа, уллу-гитче да джукъуларындан аязый эдиле.

«Джыр бла гырджын тепсиге бирге салынадыла», - деб кесини сёзю барды. Къонакъ келсе, артыкъ да бек, ол джырланы сюйгенин билсе, Магомет эм алгъа джыр «тепси» къураучан эди. Ол джангыз бир адамгъа джырласа да, бир талай адамны алларында джырлай тургъанча, джырны да, анга тынгылыб тургъанны да, сыйларын кёре, тамам кёлю бла джырлаучан эди. Юйюне келген къонакъгъа джырлагъан кёзюуюнде уа, къарамын кабинетини кенг терезесинден ары мийикге, тауладан да ёрге - кёкге – буруб, алай джырлаучан эди. Къанатлы джюреги ол кёзюуде къайда эсе да, тау тёппеледе, тау къушла сюйюучю булутла тюзюнде учуб айлана болур эди. Джырлагъан кёзюуюнде кёзлерини оту   артыкъ да джарыкъ джана эди, кёзлеринден тёгюлген нюрню эслей эдинг. Джюрек халына кёре, кёк кёзлерини бояулары тюрлене эди. Бир къарасанг, ала кём-кёкле болур эдиле, бир къарасанг - ала кёзле, бир къарасанг, юслерине мыдахлыкъны кёлеккеси тюшюб, тенгиз толкъунну бояуча, джашилге тартаракъ...

«Тенглеге джууаб» деген назмусунда Магомет былай айтады:


Джырламайын ашырмаем джангыз бир кюнню,

 Къууанчлада джырым тангнга джете эди.

 Джыр джюрегин джарытаед эрлай хар кимни,

 Хар бири да меннге алгъыш эте эди.

Эртден-ингир, деб, къарамайын ёмюрде,

 Джырлай эдим, джолгъа чыгъыб тебресем да.

 Джюз джыр мени биргеме эди хар джерде, 

 Кесим джангыз тау башына ёрлесем да…  

Хубий улу джырны алай сюймесе, 1200 халкъ джырны джыяллыкъ да тюл эди. (Аллах айтса, аланы китаб этиб чыгъарыр мурат барды!), халкъ джырланы юслеринден китаб джазарыкъ тюл эди. Джазыучу, аланы ётген тёлюле бары, анга аманат этгенча, алай джыя эди. Хар сёзню, накъут-налмаз мынчакъны багъалатханча, тас этерме деб къоркъгъанча, алай сакълай эди.
Ала, халкъ джырла, миллетибизни тарих энциклопедиясыдыла. Аланы окъуй, ёмюрлени чарсында къалгъан, белгисиз джырчыланы кёзюбюзге кёргюзебиз. Ала да, Магометча, адамны джашаууна сансыз къарай билмеген, халкъны сагъышлары бла джашагъан, миллети къурагъан тарихни джыр тизгинлеге сыйындыра билген, сюймекликлерин суратлау сёз бла айталгъан закийле, джырчыла болгъандыла.

Хубий улу ол джырланы, халкъдан джыйыб, халкъгъа аманат этгенди. Аны бла да къалмай, халкъыбызны джыр байлыгъын ёсдюрюуге кеси да юлюш къошханды. Ол талай джырны авторуду. Къайсы бир назмусун да джыр этерге боллукъду. Ма бир назмусундан бир строфа:

Джюз джылымда сени кёрсем,

Сени элингде къоймаз эдим.

Тауну, тюзню да къаратыб,
Сеннге джюз джыр джырлар эдим.

Магомет эски халкъ джырланы да, джыр тизимге джангы къошулгъанланы да тамам уста джырлай эди. «Хасауканы» макъамын Хубий улу  джая къобузда сокъгъаны сайын,  аны симфония оркестр сокъса, къалай аламат боллукъ эди, деб сукъланыучан эдим. Магометни джая къобузда сокъгъанына тынгылагъан, къарачай-малкъар халкъ джырны "хауасына" эм бек келишген къобуз ол болгъанын сезерик эди.

«Человек – оркестр», - деучен эди анга джазыучу Сюйюнч улу Азамат,  Магометни талай музыка инструментде согъа билгенин черте. Дагъыда студент джылларымдан эсимде джашагъан: белгили алим тенги Акъбай улу Шакъман (Аллах джандетли этсин, ол да керти дуниягъа кетгенди) лекциягъа бир кюн кечигиб келеди да:

- Нек кечигиб келгеними билсегиз, мени кечериксиз. Хубий улу Магометге ана тилибизде тенглешдириу оборотладан эсинге тюшюралгъанынг бар эсе, бир айтсанг а, дедим да, юйге кетеме деб, чыгъыб тебреген эди, бери айланыб, бир-эки деб, 200-ню айтды! Ызындан джазыб кючден джетиб бардым, - деб къууаныб хапар айтыб, сора дагъыда: - Бусагъатда Къарачайда ана тилни Магометча билген, эшта, башха киши болмаз, - деб къошханы. «Ана тилими асыры бек сюйгенден, хар бир сёзюн эшитген огъай эсенг, кёрген да этеме, таб, къаллай бир тартханын да билеме, деб турама», - деб бош айтхан болмаз эди Хубий улу.

 А.С. Пушкинни «Евгений Онегин» романын, М.Ю. Лермон-товну талай поэмасын, Байронну, Коста Хетагуровну, Роберт Бернсну, Мечи улу Кязимни, Къочхар улу Къасботну, Къаракет улу Иссаны, дагъыда кёб поэтни назмуларын, поэмаларын азбар билген фахмулу  таулу,  билими бла, эслилиги бла кёблени сейирсиндире эди.

Мен кесими насыблы адамгъа санайма. Магометни иги таныгъаным ючюн артыкъ да. Институтда окъугъан джылларымда, эт джууукълугъу да болгъаны себебли, юйлеринде хар кюн сайын дегенча болуучан эдим. Билмейме, къалайда кёб билим алгъанма - окъугъан институтдамы, огъесе Магометни кабинетинде, юйлеринде, олтуруб, аны бла ушакъларымы кёзюулериндеми, ол джырлагъан джырлагъа тынгылаймы?!

Окъуууму тауусуб, Къарачай шахардан кетгенден сора, хар эки-юч айдан бир къонакъламай тёзмей эдим. Ол да, мени да алай олтуртуб, эки сагъат чакълы бирни эски, джангы къарачай-малкъар джырланы джырламай къоймаучан эди. Бир-бирледе эки джашын, Алибек бла Шамилни, бирин гитарагъа, бирин пианиногъа олтуртуб, кеси да согъуучу инструментлерини биринде (мандалино, джая къобуз, банжо) согъа, джырлаучан эди.

Белгили алим Ортабайланы Рима "Къара сууну къатында" деген китабында джазады:

- Магомет, сени 1200 джырынга 1200 къой берселе, ауушдурлукъму эдинг? - деб бир тенги соргъанында, Магомет анга:

- Алай айтыргъа кёлюнг къалай барады!? Мен этсиз джашаяллыкъма, джырсыз а джашаяллыкъ тюлме, сора къалай ауушдурур эдим?! - деб джууаб этгенди. 

Керти да алай эди. Ма анга энтда бир юлгю. Хубий улу августну 19-да 1987 джыл ауушханды. Ахыр кюнлеринде Черкесскеде больницада джата эди. Ол ачыу кюнден алгъа тёрт кюнню, августну 15-де анга больницагъа келеме да, эшикден киргеним бла:

- Магомет, бюгюн да мени кёре келеди, деб тура болурса, огъай. Бюгюн кесиме алгъыш этдирирге келеме, - деб кесими эркелетдим.

- Ай, джаша, сени туугъан кюнюнг бла алгъышлагъан бла къалмай, сеннге джыр да джырларыкъма, - деди.

Джырлагъан да этген эди. Орундугъу беш-алты адам джатхан уллу палатада эди. Анга таянаракъ олтуруб, ауруб, къарыусуз эди, акъырын бир джангы джырны джырлады.

Мен бу джырны биринчи кере эшитеме, дегенимде, ол ауруу аздыргъан кёзлеринде эртдеги джилтинлери къабына, къууаныб:

- Кесим этгенме, джангы джырды, джаратдынгмы? - деб сейирсиндирди.

Джашлыкъ этдим шойду да, не сёзлерин джазыб ала билмедим, не магнитофон келтириб бир джырлатмадым... Ахыр джырын ол биргесине алыб кетгенди. Амма, эки-юч кюнден, алай болуб къалыр деб, кимни акъылына келген эди. Артда къол джазмаларында сагъайыб излеб кюрешдим, ол джырны сёзлерине ушагъан назмугъа тюртюлмедим. Бюгюнлюкде эсимде къалгъан ол джырдан, ол сюймеклик джыр эди. Ахыр кюнлеринде да ауруу аздыргъан джюрегинде дагъыда сюймеклик джыр туугъан, ол керти да джырдан согъулгъан бир сейирлик адам эди...

Ол кюн къалыб, экинчи кюн больницагъа келгенимде, ол сёзюн джарыкъ башлаб, мыдах бошагъан эди:

- Билесе да мени 150 джыл джашарымы, дагъыда айтыб къояйым: мен ортадан чыкъгъаным болса, сабийле сени бек сюедиле, аланы атыб къойма. Сен алагъа керексе, - деб осият этген эди... Магомет ауушхан кече уа тюшюмде алай кёрген эдим: кабинетини къабыргъаларында бош джер къалмай, гитарала тагъылыб эдиле. Тёрт къабыргъасын да гитарала джабыб тура эдиле. Джырны, музыканы эшитиб тургъан къабыргъала джылаудан толлукълары меннге ол тукъум кёрюннгени, ол да сейир тюлмю эди?!

Магометни асырагъан кюн. Ол кюн табигъатны халы да мыдах эди. Хауада бир терен бушуу, бир тылпыусуз джылау, бир тилсиз мугурлукъ бар эди.

Кюнню булутла джабыб эдиле. Магометни келтириб, къабыр орнуну къатына салыб, дууа окъуй, анга аталгъан назмуларын окъуй, ахыр сёзлерин айта тургъан кёзюуде, кёкню басыб тургъан булутла, эки джарылыб, Кюнню кёзюн джерге ачхан эдиле. Кёкню ортасында ачылгъан "терезечикден", Кюн бери къараб, джангыз Магометни бетине тийген эди. Кюн джарытхан бетине къараб, бусагъат кёзлерин ачарыкъды, дегенча болгъан эдим.

Ол кёзюучюкде кюн къуру Магометни бетине тийген эди. Къараб, тансыгъын алыб, терезени къабакъ эшиклерин джабханча, чыкъгъаныча, терк ызына да бугъуннган эди. 

Менден сора да, аны эслегенле сейир-тамаша болгъан эдиле...

«150 джыл джашарыкъма", - дерге ёч эди Магомет…

Хубийланы Ахьяны джашы Магомет кетгенли ётген                  13 джылны узагъына, тилсиз болуб къалгъанча, аны юсюнден джукъ джазмай джашагъанма. Джюрек ачыу асыры терен эди. Аны юсюнден айтыр ючюн, мен билген сёзле татыусуз, къолайсыз кёрюне эдиле. Кеси бла кюн сайын тилсиз ушакъ бардырыб тургъанлыгъыма, къолума къаламны алыб, аны юсюнден кёлюмдегин джазаргъа къарыу-кюч табмай эдим. «Батмаз джулдузну джарыгъы» деген китабын, кеси арабыздан кетгенден сора, 60-джыллыгъына атаб, хазырлай айланнган кёзюуюмде, ачыуу да джангы эди, кесим да джаш эдим, джюрегимде болгъанны айтыр болум табалмай (бюгюн да кёлюмдегин тыйыншлысыча айталмайма), аны иги таныгъан бир бёлек адамгъа тюбеб, китабха «Ал сёз» орнуна, аланы эсге тюшюрюулерин салыргъа таукел болгъан эдим. Хар тюбегеним, Магометни атын сагъыннганлайыма, бетлери джарыб, бир тюрлю бир джумушаб, кеслери да, бир тилли болгъанча: «Магомет мени бир бек сюе эди...», - деб, кеслерини тюненелерине сукъланнганча, ахсына, сёзлерин алай башлай эдиле.

- Тоба-оста, Магомет аланы къалай сюйгенин къоюб, кеслери аны къалай кёргенлеринден башласала уа хапарларын, - деб кёлкъалды да болгъан эдим. Алай нек этгенлерин артда ангылагъан эдим - аны джюрек джылыуун  бир кере сезгенле, къаллай асыл нюрден къуру къалгъанларын айта эдиле. Бюгюн да, Магометни сагъыныб, аны таныгъанладан, билгенледен, джюреги джылынмай, джюрегин тансыкълыкъ сезим джокъламай къоярыкъ, эшта, киши болмаз.

Аны чомарт джюреги, Кюнча, хар кимни да джылыта эди. Адамны къууандыргъандан, кёлюн кёлтюргенден сюйгени джокъ эди. Республикабызда литератураны, искусствону ёсюмюне бек эс бёле эди. Сора бир иги назмусу басмада чыкъгъаннга да, бир ариу джыры радиода эшитилгеннге да, телефон бла сёлешиб, алгъышлаб, къууаннганын билдириб, къууандырмай къоймай эди... Кюлген кёзлени, ышаргъан эринлени, джарыкъ ауазланы сюйген джазыучу адамланы барын да насыблы болуб кёрюрге термиле эди.

Аны джюрек джылыуу, сюймеклиги бизге саугъасы эди, аны ётген джолу адамлыкъны юлгюсюдю, аны джазыуу халкъыбызны джазыууду, назмулары, джырлары, хапарлары, чам хапарлары, илму ишлери, айтыулары миллетибизни тин байлыгъыдыла.     

Магомет кеси саулукъда беш китабы чыкъгъан эди. «Батмаз джулдузну джарыгъын», башында айтханымча, басмагъа мен хазырлагъан эдим. Китабха атны гитче къарнашы белгили поэт Назир атагъан эди. Китабха тюл, Магометни кесине джораланнган атды ол. Керти да Хубий улу бизни литературабызда кесини джулдузлу ызын, хурметли джолун къойгъанды.

"Аланны хапарларыны" юсюнден джазыучу кеси алай айтыучан эди: «Мен адамланы кюлдюрюрге деб джазмайма - кюлкюлюк затлагъа джюрегим ауруб джазама".

Джашлыгъы такъырлыкъда, тарлыкъда ётген Магомет джанын аурутхан затланы да джюрегинге джюк этиб къоймай, анга эсинги чам халда бура биле эди. Сёз ючюн, ма аланы бири:

«- Сен кёб ичесе да, эсириб къаласа", - дейдиле, мен а бир да кесими эсириб билмейме, - деб Мухарбий кесин ариуларгъа кюрешгенди.

Бир  къауумла  Мухарбийге  ийнаныргъа унамагъандыла. 

- Мен ийнанама: ол ичсе, чыртда джугъун билмей къалады, сора эсиргенин къалай билликди? - дегенди Алан. («Нек билмегени») 

Былайда къошаргъа излегеним: «Аланны хапарларында» бир адам ат эки кере тюбемейди. Аланы асламысы бюгюннгю джамагъатны ауузунда джюрюмейдиле - унутулуб тургъан атладыла. Магомет халкъ джырла бла бирге адам атланы да джыя эди. Ол себеден ала да джазыучуну архивинде энчи тефтер болуб сакъланадыла, кеслери да мингден атлай болурла. «Аланны хапарларын" окъуй:

- Ий, бу атланы Магомет къайдан табады?" - дегенлени эшитгенме. Джыйгъан адам атларыны барын да хапарларында хайырландыралгъан болмаз, эшта. Хар героюна халисине келишген атны табыб бериучен эди.

Башхача айтыргъа, къарачай-малкъар адам атланы (керти атла, чам атла да) энциклопедиясын къураргъа боллукъду алим Хубий улу Магометни энчи архивинде сакъланнганыча джарашдырыб чыгъаралсакъ. Амма, аны кёб иши аягъына джетмей къалгъанды... Алай болса да, халкъ Магометча адамларына, ёлгенди дерге керек тюлдю. Ол бизни кёзюбюзден, арабыздан кетгенликге, джюрегибизде джашайды. Ол бизге къоюб кетген тюб-тереке, тин байлыкъ артында къалгъан тёлюлеге кёб асыулу джумуш этеди, этерикди. Алай эсе, Магомет ёмюрлюкге  джашарыкъды ортабызда. Аны юсюнден сёзюмю тамамлай, «Ёрлеу»  деген назму китабын ачхан назмусун келтирирге излейме:

Таулу эсенг, джюрегинг

Кёк таулагъа тенг болсун.

Тюзде джашай эсенг да, 

Ол тюзлеча, кенг болсун!

Джашауну сюе эсенг,

Сюйдюр кесинги анга.

Сенден заран джукъмасын

Ёмюрде бир инсаннга.

Таза эсе иннетинг,

Билирча эт хар адам.

Игилигинг джукъмагъан

Кетмесин кюн арадан.

Ишленмеклик дей эсенг,

Джюрют аны хар шартын.

«Акъыл тёбе» менме деб,

Къарама сен огъартын.

Тюзлюкню сайлай эсенг,

Кёчсюн тюзлюк ишинге.

Адеб-намыс дей эсенг,

Алгъын къара кесинге.

Халал эсенг, керти да,

Аны ким да сынасын.

Инджилгенни, онгсузну

Башын  къолунг сыласын.

Джазны бек сюе эсенг,

Ушат кесинги джазгъа.

Айырылыб джарыкъ бол,

Къонакъ кирсе арбазгъа.

Таулу эсенг, джюрегинг,

Кёк таулагъа тенг болсун.

Тюзде джашай эсенг а,

Ол тюзлеча кенг болсун!
«Джашау джолунда»

1999

«ДЖЕТИ  АТАГЪА  ДЕРИЧИН»

Мени атам, Байрамукъланы Ибрагим, 1918 джыл Джёгетей элде туугъанды. Ол, юйдегини эм кичиси, атасындан юч айында къалгъанды. Анасы, марачы къыз, Къанаматланы Айшаджан, баш иеси Унух ауушханында, тёрт сабийин да алыб, кесини къанашларыны къатларына, Марагъа, кетгенди. Аны амалтын атам, туугъан джеринде, тукъумну арасында тюл, ана джууукъларыны ортасында, Огъары Марада ёсгенди.

1939 джыл, аскерге чакъырылыб, Запад Украина бла Запад Белоруссияда аскер къуллугъун тындырыб, юйюне кетеме деб тургъанлай, Ата Джурт къазауат башланыб, андан да, кеси айтханлай, «юлюшюн» алыб, джаралы болуб, джуртуна къайтхандан сора, кёб да турмагъанлай, кёчгюнчюлюкню «тирменине» тюшюб, анда да онтёрт джылны  «тартылгъанды ».

Таралгъан тауларына къайтыр амал чыкъгъанында, атам ана джурту Огъары Марагъа тюл, ата джурту, туугъан джери – Джёгетейге - келеди. Тукъумдан эртде айырылгъан атам, къайсы бир эркиши сабийча, ата джууукъларына, термиле ёсгени амалтын, Джёгетей ёзенде орналыргъа таукел болады. Бусагъатдагъы Джангы Джёгетей эл тюшген джер, 1957 джыл, сабан ызла, чегетле эдиле. Юй-мекям амал этгинчи кёчгюнчюлюкден къайтхан джёгетейчиле фермалагъа къуюладыла. Атам а бусагъатдагъы юйю, арбазы орналгъан тюзде (ол кёзюуде алайлары бачхала болгъандыла), къошчукъ салыб, тёрт сабийи бла алайда тохтайды...

Ол 1957 джыл май айда эди. Алай бла атам, Байрамукъланы Унухну джашы Ибрагим, Джангы Джёгетей элде биринчи къазыкъ ургъанланы бири болгъанды. Июль айны 21-де, чалмандан этилген къошчукъда эгечим Зухра туугъан эди. Эшта, алкъын къуралалмагъан «Чалманла» элинде биринчи туугъан сабий ол болур эди!

Ары дери амалы болмай тургъан атам, адам ортасына келгенден сора, джёгетейчилени араларына тюшгенинде, эртде ёлген атасыны юсюнден соруулай башлайды. Унухну таныгъанланы, аны эсгерген къартланы излеб, аладан хапар сорады. Байрамукъладан джууукъ-тенг табады. Алай бла онбир атасына дери тамырын тюзетеди:
1. Будиян,  2 .Темуркъа,  3. Темрукъ,  4. Байрамукъ,  5. Джарашды,  6. Чомма,  7. Эбба, 8. Бютдю,  9. Джатда,  10. Алий.  11. Унух, 12. Ибрагим… 

Атам джашауунда этген ишлери болуб, баш ишлеге санагъанлары: «джети атасына  дери» билелгени бла эки джаш бла джети къыз ёсдюргениди.

-Атам  да, аны атасы Алий да джангыз джашла болгъандыла, - дейди ол. - Джангыздан аман не барды?! Атамы туугъан къарнашы болса, биз тукъумну ичинде, аны ышыгъында ёсерик эдик. Унухну кесини тёрт джашы бла юч къызы болгъанды. Мен джашагъанны джартысын да джашамагъанды. Мен кёрген насыбны да кёрмегенди, хариб, - дерге ёчдю ол. 
*  *  *

Атам... Тауну ёхтемлигин, къушну ётгюрлюгюн джюрегинде элтген атам. «Орайданы» тартса, санлагъа къанат битдирген; халкъ джырны айтса, башынгы кёкге джетдирген атам...

Тёрт джыйырма джылны башындан къарагъан огъурлу къарт. Джашауну къыйынын, зауугъун да сынагъан; насыбны, джарсыуну да татыуларын билген акъылман акка. Зорлукъда бюгюлмеген, азатлыкъдан тюнгюлмеген  таулу. Джазыуу къолуна шкокну да алдыргъан, бал аякъны да тутдургъан таулу киши. «Иш иесинден къоркъар» дегенлей, ёмюрю да тутхан ишин хорлай билген таджал адам. Тогъуз сабийге аталыкъ этген, этген муратларына джетген, Аллахын эсгерген, гюнахдан къоркъгъан, сууаблыкъгъа къуллукъ этген муслиман инсан...

Атам... Халкъынгы джазыуун сени джашауунгда кёреме…

Къарт атам Унух
Унух ёксюз джаш болгъанды. Атасы Алий ол туугъанлай ёлгенди. Анасы уа - Ханий амма - 90 джыл джашаб, джангыз джашыны артында къалыб, туудукъларыны да къууанчларын кёрюб ауушханды.

- Ханий аммадан атамы юсюнден хапар сора билмеген эдим, - деб къыйналыучанды атам. - Джашлыкъ, эссизлик. Ансы ол джашыны юсюнден хапар айта биллик эди. Кеси да, акъылы азмай, иги тургъан эди. Иги джити тиширыу болур эди, уллу къарнашларымы – туудукъларыны - къатынларын джаратмагъанлыкъмы эте эди да, «шорпа чолпу», «башсыз гыбыт» деб, чам атла атагъан эди, къызындан туугъаннга да «уллу къуйрукъ сары киштик» деучен эди.

Ханий аммагъа сора билмегенликге, анасы Айшаджан, баш иесин сагъына, сабийлерине аталарыны юсюнден айтыучу хапарла  аны  эсиндедиле:

«Атагъыз иги джанын джюрютген, хар кимни ауузуна къаратхан адам эди, джашамады хариб ансы. Бир тенгини кючю бла, экиси да бирге, тенг джашла, Ростовда гимназияда окъугъан эдиле. Тенги, бай кишини баласы, муну да алыб кетиб, экиси бирге гимназияда окъугъан хапарларын айтыучан эди. Элге оруслу келсе, излеб, атагъызны табыб, тылмачлыкъ этдире эдиле. Кимге - мал, кимге - джал деб, орталарын айыртыргъа, адеж атны да тартыб келиб, атагъызны алыб кетселе, адеж атха да мыллыкны салыб, ызына алай келтириучен эдиле, - деб анам хапар айтыучан эди.

Джёгетейчи къарт Ёзден улу Хызыр да:

- «Унух, Аллах ючюн, былай бир къайт» деб, ныгъышда олтургъан къартла, тилеб, джолундан къайтарыб, тюрлю-тюрлю соруула бериб, хапар алыб, сора, бюсюреу этиб, алай ашырыучан эдиле Унухну, - деб эсине тюшюре эди.

Чомаладан Далим деб, Джёгетей Аягъындан къарт, мени атама ушатыб, бир джыйылгъан джерде, къатына чакъырыб:

- Сен кимни джашыса? - дейди да.

- Мен кесим да танымайма атамы, сен да таныялмазса, - дейме.

- Унухну джашы болурмуса? О-о, мен Аллахны аты бла ант этеме, сени атангы бир аууз сёзюню багъасы болмагъан адамла бек кёбдюле. Таб сёзлю, уста сёзлю, акъыллы адам эди, - деб эркелетген эди.

Ана къарнашым Къанаматланы Умар да, - деб эсине тюшюреди атам, алай айтыучан эди: «Мен джашагъан дуниямда Унухдан - ауузлу, Ахьядан тынч адам кёрмегенме». Хубийланы Ахья - белгили джазыучуланы - Османны,  Магометни,  Назирни аталары эди.

Джёгетей элден Сылпагъарланы Гонай да айтханды атама Унухну юсюнден хапар: «Къанаматланы Умар иги омакъ джаш эди. Ол Тебердиден Джёгетейге къонакъгъа келеди да, джёгетейчиле аны къамасы бла герохун урлайдыла. Унухха, барыб, хапар айтсакъ, ол келиб: «Ой, хомух джашла, бу уллу элде къонакъ джашдан сора тонаргъа киши табмадыгъызмы? - дегенинде, ала, кечмеклик да тилеб, Умаргъа герохун, къамасын да терк къайтаргъан эдиле.

- Аллахдан кёб тилеучен эдим, меннге атамы бир таныт, деб да. Бир кече тилек тилеб джатама да, - деб хапар айтады атам, - тюшюмде кёреме: келиб, бир адам юсюме сюелиб: «Мен сени атангма», -  дейди. Джашыракъ, сары шилли адам. Бизде сары шилли джокъду, билмейме...

Атама термилгенлей ётгенди ёмюрюм, - дейди атам.

Файгъамбарны тюшюнде кёрген

Атама бир 35-36 джыл болгъан кёзюуде (1953-54 джылла), Къыргъызстанда джашагъан кёзюулеринде, тюшюнде Мухаммат файгъамбарны (Аллахны саламы анга) кёргенди. Андан бери 45-46 джыл озса да, атам ол тюшюн, бюгече кёргенча, эсинде тутады:

- Къарнашым Хамит бла арбада кетиб барабыз. Аллыбызгъа бир адам чыгъады. Сора мен Хамитге: «Файгъамбар келе турады, тилек тилейик», - дейме.

Хамит къолларын джайыб, анга, тилек тилесенг, десе, ол къолун силкиб къояды. Меннге да тамам алай этеди. Сора, Аллах ауузума мен билмеген бир сураны салыб, мен аны айтыб-айтыб-айтыб, сыйлы файгъамбарны кёзюне къарагъанымда, ол къолларын джайыб, дууа этиб, тилегими къабыл этди. Сора кетиб тебрейди да, арбаны джаны бла ётген кёзюуюнде, бир иги таныйым деб, анга джити къарадым: джылы келген, орта бойлу адам, сют бетли бир ариу бойну бла. Бюгюн да кёзюмдеди сыфаты, адамланы ортасында кёрсем да, танырыкъма деб, алайды акъылым, - дейди атам.

Сыйлы файгъамбарны тилегин, Аллах къабыл этиб, андан бери къарагъан джыллада, тырнагъымы ташха ургъанча, бир инджиуюм болмай, юйдегим тюзелиб, мен да алагъа къууана, джюрегим къарт болургъа унамай, тёрт джыйырма джылны башындан къарадым. Файгъамбар мени сёзюмю ангыларча, мен билмеген сыйлы сураны, Аллах ауузума салыб, файгъамбар меннге тилек тилерча этген Аллахха, минг кере шукур этеме, - дейди атам.   

Атамы  тилеги

«Сыйлы Аллах, Кюн батхан бла Кюн чыкъгъанны ортасында джатхан муслиман ёлюклени гюнахларын, Сен къурут. Аланы ичинде менден умут этген, менде хакъы болгъан адамланы гюнахларын, Сен къурут. Сыйлы Аллах, юйдегими, башымы да, билиб-билмей этген гюнахларын, Сен къурут.

Сыйлы Аллах, къралыбызгъа, джамагъатыбызгъа, халкъыбызгъа сен тынчлыкъ бер. Къралны ичинде иги муратла эте да, анга джете, анга джете да, къууанч эте джашаргъа, халкъыма онг, насыб бер. Сыйлы Аллах, халкъымы да, юйдегими да, башымы да эки дунияны къыйынлыкъларындан сен сакъла. Сыйлы Аллах, юйдегиме саулукъ бла, байлыкъ бла, балаларындан къууана, джашар насыбны бер. Алача деб, алгъышда айтылырча, балаларымы ол джолгъа сал. Сыйлы Аллах, балаларым балаларыны ачыуларын кёрмегенлей, джашаудан толу хакъ алыргъа, сен насыб эт.

Сыйлы Аллах, уллу насыб бергенсе, берген насыбынгы джашау бла байлаб, кишини ачыуун кёрмегенлей, иман бла, дин бла дуниядан къайтыргъа меннге Сен насыб эт…»

Сыйырылмазлыкъ байлыкъ

- Мен сабий-джаш заманда миллет джарыкъ эди. Тойну-оюнну бек сюе эди. Миллет бусагъатда мыдахды, нек эсе да мыдахды, - деб джарсыйды атам. - Кюн сайын элде юч-тёрт джерде той болуучан эди. Тойда уллу къарнашым Хамит джокъ эсе, алайда чыгъыб тебсеген да, джырлагъан да эте эдим. Къошакъланыб, къайсы къызны болса да, тутуб, абезекге бара тургъанлайыма, Хамит алайгъа келиб къалса, къызны да джетген джерибизде, къоюб, тойдан чыгъыб кетиучен эдим. Алай этерге уа болмайды! Тойда кёзюу бериб джырлагъан адет бар эди. Бусагъатдача, джаш адамла олтуруб, ашаб тургъан къой, «тойгъа барсанг, тоюб бар» деб, ушхууурну кёзюнг да кёрмей эди. Сора, сизнича, бусагъатдагъы поэтлеча, къагъыт, къалам алыб, сагъыш этибми къурай эдик джырла, назмула?! Тойда, сёзле ауузунга келиб, айтыб-айтыб бара эдинг. Тойлада ненча кере алай этген эсем, аллай бир игилигим болсун, - деученди  атам.

Бюгюн да туудукъларын эркелете, назму тизгинле бла алгъыш этиученди,  эсимде  къалгъан тизгинле:

Мени джашым окъугъанды, алимди. 

Мени джашым къалгъанладан залимди.

Дагъыда:

Мени джашым джашасын,

Кърал къыйын ашасын.

Акъылы болуб ойлансын,

Патчахлыкъгъа сайлансын.

Атамы ариу джырлагъанын кёбле биледиле. Кеси да бир къауум халкъ джырланы бусагъатда сакъланмагъан вариантларын джырлайды. «Орайданы» уа, атамдан ариу айтханны эшитмегенме. «Гапалауну» да бир тюрлю бир ариу эжиу бла келтириучен эди.

Окъугъаннга, билим алгъаннга атам бек уллу магъана береди. Биз гитче заманда хаман: «Адамны джуртун да, рысхысын да, юйюн да, насыбын да сыйырыргъа боллукъду, джангыз киши сыйыралмазлыкъ - алгъан билиминг, юреннген усталыгъынг, джюрек байлыгъынг. Билим алыргъа керексиз! Кёзюгюзню джангыз анга къаратыгъыз. Бюгюн табмагъан  чепкенигизни, тамбла киерсиз, бюгюн киралмагъан юйгюзде, тамбла джашарсыз. Акъыл бла билим ачхагъа сатылмайдыла, акъылны Аллах кеси береди, билим а кеси къыйыныгъыз бла табар насыбыгъызды», - деб туруучан эди бизге.

Сабийлерине  билим алдыралгъанын, кесини энчи насыбына санайды...

Сабий эсим сакълагъан

Сабий болуб эсимдеди, джай кёзюуде тау джайлыкъда джашаучубуз. Атам къойчу эди. Ол джыргъа бек ёч эди. Аны джырына бёлениб джукъларгъа кёб тюше эди. «Къайдан билесе аллай бир джырны?» - десем, ол: «Ала халкъ джырладыла, мен кесегин билеме», - деучен эди. «Халкъ джыр» дегенни магъанасын ангылаялмай эдим, алай а аллай ариу джырла джангыз таулада тууаргъа боллукъларын сезе эди сабий джюрегим. Тау тёппеле, тау этекле, чучхурла, шоркъала туудурургъа боллукъ эдиле ол тукъум сейирлик джырланы.

Атам тамам ариу джырлай эди. Аны ауазы тау шоркъаланы, кёксюл тангланы, сакъ ингирлени, булбул джырланы сюйюмлеринден согъулгъан эди. Ол джырлаб башласа, сагъышлагъа бёлениб тургъан, деу нартлагъа ушагъан мийик таула, атамы ауазына сагъайыб, эс ийиб тынгылагъаннга ушай эдиле.

Тау этекни чичекли баууруна, сабий башымы салыб, кёзлерими - тау тёппелеге, джюрегими атамы джырына буруб, зауукъда ашыра эдим джайгъы айларымы. Джыр а, халкъ джыр, атамы джюрегинден чыгъыб, гокка хансланы, маркъа къозуланы, джашил ёсюмлени тау аязчыкъ бла бирге сылай, тау тёппелеге джете эди...

Атам ол заманлада джаш эди. Кёзю - джити, джюреги - таукел, джыры - джарыкъ, саны - дженгил, мураты - кёб...

Сюйген тауларын, сабийлерине бешик этиб, халкъ джырланы, белляу этиб, алай джырларча, учунмакълыгъы бар эди!

Атам къарт болгъанды. Энди тилесем, билген джырларыны бир-экисин тарталады. Алай а бюгюнлюкде атам да, мен да, ол джырла да ушамайбыз кеси кесибизге. Ала сабийлигимде къалгъандыла: ётгюр таулу да, бурмабаш къызчыкъ да, джарыкъ тёгюлген сейирлик джырла да...

1999

КИТАБХА КЪОШАКЪ

ДЖАЗЫУЧУЛА -  ДЖАЗЫУЧУНУ ЮСЮНДЕН

…Я стараюсь следить за развитием сегодняшней карачаевской поэзии. В ней, наравне с положительным, к сожалению, много позы: чувствуется какая-то вымученность, выражающаяся в вычурности; языковые погрешности; желание поучать читателя.

Стихи Фатимы Байрамуковой, к счастью, лишены всего этого. Она ведет естественный задушевный разговор с читателем, делится с ним  сокровенным.

Хочется отметить и то, что её стихи написаны хорошим карачаевским языком. Отрадно и то, что стихи Фатимы афористичны, их хочется всё время цитировать. Это говорит об их народной основе: «Къаллай джыргъа тынгыларгъа излер эдим, сен болмасанг?», «Джюрегимден кёлюм къалад, сюймекликге сен тарса, деб». Как прекрасно сказано! 

Перед нами истинный талант:

Кюн таякъгъа бетим бла тиеме,

Сау дуньягъа исси салам иеме.

Бир-бирледе кесими да сюеме,

Джашау сеннге сюймеклигим –

терк-тенгиз.

Даже одна единственная строка: «бир-бирледе кесими да сюеме» наполняет всё стихотворение поэзией…

...Фатима в начале пути и творческая струя, привнесенная, ею в карачаевскую литературу, не замутила её, а влилась горной речкой, воды которой желанны всем...

Она принесла в нашу литературу новые образы и формы, не повторяя никого из предыдущих. Её заслуги вижу в этом... Перед нами - талантливый поэт, скромный и вдумчивый человек. Та​лант кровно, органично слитый со всеми народными традициями… 

Халимат Байрамукова, писатель.

"Слово об авторе", 1985 год

…В последние годы, нам на радость, в карачаевской поэзии появились новые, яркие имена молодых поэтов. Среди них одно из первых мест заслуженно занимает Фатима Байрамукова.

Фатима талантлива. И это главное. Вместе с тем она прекрасно владеет словом, отлично знает родной язык. В её стихах - музыка души, музыка карачаевского языка, выраженная словами. Меня, немолодого балкарского стихотворца, всегда радует новизна мыслей и образов в её произведениях. Выпустила она три сборника: "Семь дорог любви", "Солнечная колыбель", "Небо назовет меня сестрой". Если учесть, что любая книга начинается с названия, то она, как видим, умеет находить поэтические названия своим сборникам. Читая их, входишь в мир глубоких мыслей и ярких образов, перед взором встает картина горного края, осенен​ного светом белоснежных вершин, где по-горски шепчутся травы, по-горски журчат ручьи.

Фатима работает много, с каждым днём поднимая своё мастерство. Она верна традициям наших старых мастеров - Кязима, А. Уртенова и К. Кулиева. Я с уверенностью могу сказать, что Фатима со своей поэзией сумела стать младшей сестрой Халимат Байрамуковой и Танзили Зумакуловой, чьи произведения давно известны нам и всесоюзному читателю...

Магомет  Мокаев, балкарский поэт. 1990 год

…Поэтесса умеет  находить  свежие  образы, мысли. В её  творчестве  особое  место занимает гуманизм. Многие произведения имеют лирическое начало. Тонкая грусть, трепетная любовь, совестливость, сдержанность, умение ждать и радоваться отличают стихи Фатимы Байрамуковой и делают их тёплыми и своеобразными, я бы сказал, неповторимыми.

Как хорошо сказано о смерти молодой горянки в стихотворении "Джулдуз джукъланса":

Окъулмайын къалгъан ашхы назмуча,

Джукъландыла сезимлери джюрекде.

Джаз кесилген субай къайын терекча,

Турады къыз, бёлениб, акъ кебинде.

 Да, действительно, только поэт может говорить так.

Огромная  влюбленность  в  жизнь, активная  жизненная  позиция, ответственность  за слово, нравственная чистота, моральная устойчивость - всё это органические элементы творчества молодой поэтессы. Её  волнует  не  то, что  лежит  на  поверхности, а  то, что глубоко запрятано в человеческих сердцах. А это на мой взгляд, главное, без чего невозможно стать художником.

...Мне по душе взгляд автора на прошлое, настоящее и будущее нашей Родины. Приятно отметить, что  в сердце человека, родившегося после Великой Отечественной войны, всё ещё заживают раны, нанесенные войной. Пожалуй, этим и определяется то, что мы говорим: "Чужо​го горя не бывает", повторяя слова великого поэта Константина Симонова.

Фатима тонко чувствует неповторимую красоту родного края. Порой сливается с утренней зарей, лепестками альпийских цветов, каплями хрустального дождя, звоном водопада, песней весенней ласточки, которая лепит гнездо у окна человеческого жилья. Во многих произведениях я слышу музыку дождя, шелест трав и воркованье голубей. А порой это нежное и хрупкое сердце становится грозным судьей над теми, кто  вершит  злодеяния... Тонкий и нежный голос горянки превращается в гром и молнию...

Чтобы не писала Фатима Байрамукова, у неё всегда свой почерк, свой личный след, своя неповторимая тропа...

Назир Хубиев, поэт 

"Живое слово девичьей души", 1981 год

…Каждый истинный поэт в литературу приходит своей дорогой, совершая открытия. И  что удивительно, голосистый жаворонок без лишнего шума восходит к небесам, чтобы засиять над землей яркой песенной звездой.

 В последние годы в карачаево-балкарской литературе по​являются новые имена, среди которых, на мой взгляд, Фатима Байрамукова занимает особое место. В чем это выражается?

Прежде всего высоким профессиональным уровнем поэтическо​го дарования, разнообразием тематаки,  богатством языка, образностью мышления, отточенностью формы. Это заметно в поэтических сборниках Фатимы, изданных в Карачаево-Черкесии  и в Москве: «Семь дорог любви», «Небо назовет меня сестрой»,  «Солнечная колыбель». Поэтессу волнуют судьбы родного многострадального народа, прошлое, настоящее и будущее нашей великой Родины и всей древней планеты. Меня, как и многих читателей, покоряют документальные лирические рассказы Фатимы Байрамуковой из «Книги скорби». Они повествуют о трагедии карачаево-балкарского народа, который прошел через ад сталинского геноцида. Дочь фронтовика сумела правдиво показать кровавые дороги войны, раны отца, который роняет слёзы, вспоминая своих погибших однополчан.

Любовная лирика поэтессы подкупает трепетной грустью, ласковым теплом, искренней  нежностью.

Азрет Семенов, поэт. 1991 год

Эту поэтессу я открыла вторично. Раньше она мне казалась камерной, поэтесса, которая как бы боялась встречи, боялась в пределы её души заглянет чужой, неосторожный, не в меру любопытный читатель. Тиха, застенчива и чуть-чуть нелюдима. Нет. Осторожность, нет. Боязнь, что кто-то своей грубостью отпугнет её, бояться, что тебя не поймут в данном случае - пытаться сберечь то, что тебе дорого.

Вот с какими мыслями я пересмотрела поэзию Фатимы Байрамуковой, поэзию, которую каждый должен защищать, понимать и беречь.

Поэзия Ф. Байрамуковой сегодня глубоко философична, человечна, близка и понятно

чуткому сердцу. В рукописи, представленной мне, восемь стихотворений и одна поэма-баллада, целый роман.

Вступительное слово - драматическое, одическое стихотворение «Джырымда... ауазы, хауасы» как  бы предупреждает читателя, что ему предстоит. А предстоит окунуться в святая святых души поэтессы, в боль святую, народную.

Начинается это святое вторжение с баллады-поэмы, которую так и хочется назвать драматической  повестью, романом  о  судьбе  горянки, о  судьбе  народа. Называется  она "Чилле джаулукь".

Все мы знаем, что "чилле джаулукь" - белая подвенечная шаль. Это честь и совесть девушки, дочери,  возлюбленной, невесты...

Поэтесса  утверждает, что  белая шелковая  шаль, как  и  каждая  девушка, имеет  свою судьбу, свой цвет, свою душу:

Хар къызныча, джаулукъну да

  Барды энчи джазыуу.

Кёк джазныча, акъ тангныча,

  Къууанчлары, джарсыуу...

Балладу эту нельзя читать с эстрады. Она ничего не скажет и скучающему от безделья, в ней ничего не найдешь от развлекательного. Её надо читать в полголоса. Тихо, у очага, в кругу друзей, мысляшего читателя при абсолютном напряжении ума и сердца, потому что перед тобой - твоя сестра, возлюбленная, мать, уставшая от жизненных невзгод, от горя поседевшая... вновь перед тобой - белая шаль, твоя дочь, девочка, которой ты желаешь только солнца.

Белая шаль - это судьба той, на чьих плечах она находится - судьба женщины. Она бела, как совесть, чиста, красива, трепетна на плечах девушки! Ею любуются возлюбленный и прохожий.

Она печальна, траурна, одинока, обретает цвет горя на плечах молодой вдовы. На ней слезы  вселенной, плачут все вдовы мира - молодые, прекрасные, обреченные на  вечное одиночество, вынужденные слабой ладонью печально гладить головы сирот. Седа, молчалива и мудра белая шаль на голове поседевшей матери. Она уже не шаль, а "беллик", согревающий надеждой слабую материнскую талию, она устает, она больна...

Она вновь крылата, на ней играет солнце - она на плечах дочери...

Шаль  Фатимы  Байрамуковой  имеет  цвет, душу, голос, любовь... Имеет  всё, что  имеет женщина. Потому что она подана талантливо, как судьба женщины в самые трагические годы нашей истории - в годы Великой Отечественной войны.

Баллада состоит из 120 строк - мыслей же - тысяча. Это очень глубоко, талантливо поданная вещь, я повторяю - драматическая повесть в стихах о судьбе женщины-горянки в годы войны.

Остальные семь стихотворений Фатимы обычные для её почерка - лирико-драматические, где опять-таки много раздумий, тепла души автора. Они, как и поэма, имеют цвет, душу, много личного. Потому близки и понятны каждому.

Фатима Байрамукова много обещает. Пусть судьба будет милосердна к ней, а мы, старшие, чуткими и внимательными.

Нина Байрамукова, критик. 

1985 год

…Арт кёзюуде ёсюб джетиб, къарачай литературагъа къошулгъан джаш къауумну арасында Байрамукъланы Ибрагимни къызы Фатиманы хаты, дуниягъа суратлау кёз бла къараб, творчестволу оюмлаб джаза билгени бла айырылыб танылады деген, джангыллыкъ тюлдю. Ол да, джазгъан адамланы   хар   бирича, туугъан   джерини, халкъыны, ашхылыкъны, адамлыкъны, сюймекликни юслеринден джазады. Сейирсине, къууана, мыдахлана, къыйнала   джюрегиндегин   айтады. Ол себебден ала, танг джарыкъча, чыкъ тамчылача, биринчи тюшген къарча, джангыдыла. Ала, къууатлыдыла. Омакълыкълары, къошакълыкълары болмай, адебли, тартынчакъ таулу къызгъа ушайдыла. Ма аллай фахмулулугъу ючюн болгъанды Фатима джаш джазыучуланы IX Бютеусоюз бирлешлигини делегаты да. Анга къошулгъан алай тынч тюл эди - уллу литература конкурсда хорлаб табхан эди ол сыйны джаш поэтесса.

Фатима къаджыкъмай ишлеген, тынгысыз адамды. Халкъыбызны къайгъысын, сагъышын этиб, анга игилик излеб джашагъанладанды. Къычырыб айланмай, тири кюрешгенледенди. Анга назмулары да, журналистча баджаргъан ишлери да шагъатлыкъ этедиле. Ана тилибиз, ашхы адетлерибиз, миллет культурабыз джашнар ючюн, къаны-джаны бла кюрешеди. "Ленинни байрагъында", биринчи болуб, Фатима башлагъанды таулу тиширыуну - тыбырны джылыуун сакълагъан ананы, огъурлу эгечни, сюйюмлю, адебли-намыслы къызны - сагъышыны, излемини, борчуну юслеринден сёзню, магъаналы ушакъны. «Сулахат» бет алай бла къуралгъанды, бюгюнлюкде да аны Фатима бардырады…

Джаубаланы Хусей, поэт.

"Джырымда... ауазы, хауасы", газетден, 

1989 джыл

..."Бушуу китаб" ("Книга скорби") Фатимы Байрамуковой вобрала в себя волнующий и правдивый материал о переселении, а потому читается от начала до конца с неослабеваю​щим интересом.

Всё собранное Ф.Байрамуковой пережито ею, пропущенно через её неравнодушное сердце. Благодаря этому, огромный материал, представленный в книге, обрел целостность и органичность. Книга  получилось  умной, трогательной, выношенной. Спасибо  Фатиме  Байрамуковой за талант, за боль, за сопереживание, за память. А память очень нужно людям, так как она не только "помнит". Память учит, память воспитывает, память предостерегает, память объединяет людей...

Римма Ортабаева, кандидат 

филологических наук.

"Книга, которую нельзя читать без слез",

1990 год

«...Писательница Ф.Байрамукова в "Книге скорби" повествует о трагическом периоде в жизни карачаевцев и других депортированных народов. Она правдива, ибо состоит в основном  из  рассказов-исповедей тех, кто  ребёнком или молодым человеком пережил годы ссылки, годы унижений и бесправия. В книге много и архивного материала, за которым автор дважды ездила в архивы Средней Азии.

"Книга скорби" внешне - это хроника тех страшных лет, которых сегодня вспоминают с горечью и болью. Но из страницы в страницу ярко высвечивается душа народа, который, находясь в нечеловеческих условиях, сохранил веру в доброту и в справедливость, любовь к Богу и к Родине, надежду на лучшую долю.

Одно из достоинств книги - её гуманистическая направленность. В рассказах-исповедях хорошо прослеживается, как матери в условиях полного бесправия и унижений воспитывали в своих детях любовь ко всему доброму, честь и достоинство, как они старались спасти им не только жизнь, но и душу, чтобы не заронились в их сердца семена зла, жестокости и обиды.

Эта книга - о духовной стойкости народа, это страстный призыв защищать всегда, в любых условиях доброе начало в человеке, защищать жизнь, свободу, любовь и достоинство... 

Софья Блимготова, кандидат 

филологических наук.

"О книге Ф. Байрамуковой", 1997 год

..."Бушуу китабынг" эсибизге кёб затны тюшюрдю. Мен тюшюрдю десем да, кёчгюнчюлюкню къыйынлыгъы бир джангыз къарачайлыны эсинден кетмейди, кетерик да тюлдю.

Уллу иш этгенсе, Фатима, сау бол. Мен сени чыгъармаларынгы бек онгсунуб окъуйма. Бу китабынга уа мардасыз уллу разы болдум. Мындан ары айтырынгы да ашыгъыб сакълайма... Къайтарыб  айтама, этген  ишинг  ауур  ишди, къыйын  ишди, бушууубузну  къозгъагъан  ишди эмда миллетибизге, джаш тёлюбюзге керекли ишди. Разы бол къыйынынга.

          Баболаны Сапар, джазыучу. 

Письмодан, 1990 джыл

...Бу джаш поэтессаны назмуларын толу ангылагъан адам аман болаллыкъ тюлдю. Ала лирикалы героину ич дуниясыны ариулугъу бла джюрек кючюн ачыкълайдыла. Аны сейирлик, джарыкъ дунияны кемликсиз, толу сынай билиуюн, назик сезимлерин, сагъышларыны кирсизлигин, адамлагъа уллу хурмет этиу бла сюймеклигин, берилмеклигин кёрюзедиле. Байрамукъланы Фатиманы поэзиясында джашауну къууанчын ангылагъан, заманны игилигине да, ачыуларына да эс ие билген, халкъына хайыр келтирирге излеген адамны тюрсюню къуралады. Ол сансызлыкгъа къаршчыды. Джашаугъа адамны халисинде чынг иги къылчыкъларын уятады, чакъырады. Поэтни назмулары адамны джюрегине джораланыбдыла, анга кесини кючюн бегитирге болушадыла, игилик ёлюмсюз болгъанына ышандырадыла. Мени сартын, Байрамукьланы Фатиманы творчествосу поэзияны чынг уллу муратына: «акъылны, ашхылыкъны, адамлыкъны орнатыугъа», сёзсюз да джууаб этеди. Быллай творчество къарачай литератураны тамблагъы кюнюне кёл салдырады... 


Тотуркъулланы Къази-Магомет,                            литературовед. 

"Иннети - назму тизгинлеринде». Китаб: Эркин дуния, Черкесск, 1999.

АЛ СЁЗ  ОРНУНА

Муну джазаргъа акъылымда джокъ эди, алай а... Алай а Фатиманы назмуларын окъуй баргъаным  бла, аланы юслеринден  бир-эки  сёз  айтыргъа  излегеним кесин  бекден-бек сездире тебреди. Окъуйма:

Мен сюймейме ариу джазны, сюялмайма,

Мен башымы сагъышладан тыялмайма.

«Бек   сюеме»

Дагъыда:

Джер джюзюне оноу эт деб берселе,

Не болуред сабийлеге тилегинг.

«Анама»

Джюрегимден кёлюм къалад,

Сюймекликге сен тарса, деб.

«Сен болмасанг»

Мен тынч джолну излемейме барыргъа,

Ала барыб, къум тюзюне элтеди.

Сезимлени игилерин ёлтюрюб,

Джюрегинги къуу-шуу этиб кетеди.

«Тынч джол»

Кюн таякъгъа бетим бла тиеме,

Аны бла кёкге салам иеме,

Бир-бирледе кесими да сюеме...

«Джашау, кимме мен»

Мен тыйыншлы бир таулу къыз болалсам...

«Сейир умутла»

Керек кюнде сен джолунгдан

Къайтмасанг да, мени ючюн,

Башхалагъа насыбса сен,

Сау бол, джашагъанынг ючюн.

«Сау бол...»

Быллай керти поэзиялы тизгинле, Фатиманы джазгъанларында кёбдюле. Бу зат аны хар неде да поэзияны кёре, таба билиуюне шагъатлыкь этеди. Аллай тизгинлени былайда энтда келтирирге излесем да, кесими тыяйым…

Джаш джазыучуну биринчи китабына Ал сёз джазыуну юсюнден мени кесими оюмум барды: аны сёз бла махтаргъа кюрешмей, китаб окъуучуну эсинде къалырча, болушуб, аманын иги этдиртиб, басмаларгъа борчду;  бусагъатда окъуучуну, билими, ангысы терен болгъаны себебли, китабха багъа бериуню окъуучуну кесине ышаныргъа керекди, ол китабны игисине – иги, аманына  - аман, дей билликди. Ал сёзню джазгъан адам а,  анга  ышанмагъанча,  экисини  арасына  кириб,   китабда   джазылгъан оюмланы «ангылатыб», кескинлеб кюрешеди – ма былайы былайды, былайы да былайды деб, кесини оюмун окъуучугъа «джукъдурургъа» излегенча болады.
Ал сёз кеси да кёбюсюне махтау сёз болуб джазылады, махтауну уа хар адам да бирча «кёлтюралмайды» - махтау сёз артыкъ борч салгъанын эсгермей, бир къауум адам, бурнун кёкге чончайтыб, тебрегени амалтын, аллына атлам эталмай, дынг болуб къалады. Алай бла бизни бир къауум Ал сёзлерибиз окъуучугъа джазыучуну, джазыучугъа окъуучуну илешдирир орнуна, араларына асыры эртдеден кириб, бир-биринден кёллерин чыгъарыб къояды.

Махтауну бизде кереклиге, керексизге да, бурчакъ бюркгенча, бюркюб баргъанла тюбейдиле, алай а аллай махтауну багъасы къалмайды. Махтаб, тишинг тюшерге джетсе да, махтау келтирлик тюлсе, - адамгъа ол кеси келеди, аны халкъ береди, халкъ келтиреди. Ол себебден къолуна къалам алгъан адамны тёзюмю сакъларгъа джетерге керекди: сени танымагъан, билмеген адамланы сёзлерин, багъа кесиулерин сакълаугъа. Бу сёзлени айта, мен джаш джазыучуну биринчи китабына Ал сёз керек тюлдю, демейме. Огъай, керекди, алай а хар бирине да керек  тюлдю, окъуучуну ауузуна чабмай, джазылгъан затха багъа бериб кюрешмей, джазгъан адамны юсюнден бир-эки сёз айтыргъа керекди. Китаб а басмадан чыкъды эсе, аны басмагъа тыйыншлы кёрюб чыгъарадыла (тюзю, бу затда джангылыу да аз тюлдю), ол себебден, Ал сёзде аны чайнаб кюрешиу кимге керекди?

Бир къауум джазыучуланы (джаш джазыучула да ичлеринде болуб) шохлары, тенглери, шагърейлери махтаб кюрешедиле, бир-бирледе ала махтагъанны окъусанг а, сейирсиниб къаласа – сёгюлюрге тыйыншлыны махтаб къоядыла. Бу шарт бизни литературагъа заран тюшюрген бир затды.

Джангы китаб чыгъа эсе, ол окъуучугъа джангы сёз айтыргъа керекди, джангы сёзню уа, биринчи  китабы бла огъуна, фахмулу адам айтады. Аллай (фахмулу)  адам кесин алгъа уруб, бетин атыб, кесине джол ачаргъа излемейди, фахмусуз адамды уруш-тюйюш бла джол ачаргъа кюрешген.

Байрамукъланы Фатима кеси кесинден тартына тургъан бир къызды, асыры тартынчакъдан, бетинге къараб да сёлешмейди. Мен Фатиманы таныгъанлы кёб болмайды, назмуларын окъугъанлы уа, ёмюрю къатымда джашаб тургъанча, аны джюрегин, иннетин да ангылагъанма. Мени кёзюм поэзияда тюз кёре, джюрегим тюз сезе биле эселе, Фатиманы назмуларында джангы затла эслегенме:

"Мен сюймейме ариу джазны - сюялмайма,

Мен башымы сагъышладан тыялмайма." -

дейди ол.

Джазны асыры сюйгенден, сюймейди. Магъананы бу тукъум халда бериу, керти поэзияны тилиди. 

"Ачыуланад шорбат чыпчыкь юй башында,

Уллу кёкню юлеширге умут эте..."

"Джаз келеди меннге насыб берир ючюн,

Ай чыгъады сагъышымы бёлюр ючюн..."

"Бир излейме уллу арбазда

кёк ингирде тебсерге,

Тебсей барыб, узакъ кёкде

джулдузуму эслерге..."

"Кёзлеринден къууанч джилтин

болду меннге тийгенча..."

Назмуланы къайтарыб окъуб барырынг келеди. Фатима кеси джаш адам болгъанлай (устазлыкъ институтну бошаб, школда бир кесек ишлегенди), джашауну кючлю сезеди, назмуларында джашау бла философия къатланыб келедиле: 

"Джолгъа чыгъа, ишге кире, оноу сора,

аллы бла сабий кёзлеге бир къара". 

Къалай ариу, къалай терен айтылгъанды. Не уа "Дедим да", "Тилейме" деген назмулары уа!

"Сау бол дейме, сейир тюшча,

мен насыблы тюнюме.

Сау бол дейме, ызын къоя,

ётюб баргъан кюнюме", -

дейди Фатима бир назмусунда да. Джашауда ызын къоймакълыкъ уллу затды. Фатима ызын ариу башлагъанды, алай а, къара ищде ишлегенча, ишлерге, хар къуру да халкъ бла болургъа  кереклинги унутма, Фатима. Махтагъан, махтасын, сёкген, сёксюн, сен  а  тутхан джолунгдан таймай, кесинги ызынг  бла бар.

Байрамукьланы Халимат.

1981 джыл

САГЪЫШЛАНЫ  АШХЫ  ШАРТЛАРЫ

"Сюймекликни джети джолу"  (Черкесск, 1985) - умутчу боласа бу авторладан: талай джылны мындан алгъа къарачай джазыучуланы юслеринден айтылыучусуча, "Иги джолгъа", "Биринчи атлам", бёлек авторну джыйымдыгъыны юсюнден - "Джангкъылыч", "Шоркъа" дагъыда аны кибик штамп болмай, джангы, кеси да оюмлу, сагъыш этерге алландыргъан ат болгъаны себебли. «Сюймекликни джети джолу» Байрамукъланы Фатима кесини назмуларына атагъан сёзледиле. Анга кёре назмуларында, поэзияда болургъа кереклисича, джангылыкъ ачыу, ары дери айтылмагъан джангы оюмла бардыла. Сёз ючюн, биринчи бетде басмаланнган назмусу "Сюймеклик". Не заманладан бери неллай бир джазылгъанды джер юсюнде тюрлю-тюрлю затлагъа сюймекликни темасына? Фатима дагъыда анда джангылыкъ табады:

Кюнню джерге сюймеклиги 

Атдырады сейир тангны, 

Джерни адамгъа сюймеклиги 

Келтиреди ариу джазны.

Ата джуртха сюймеклигинг

Ётгюр этед джюрегинги! 

Адамлагъа сюймеклигинг 

Таза этед иннетинги.

Ата-ана сюймекликден

Башланады хар бир насыб.

Джашау тамал сюймекликди, 

Бошалгъанды ол сыналыб.
Сюймекликни тюрлю-тюрлю джоллары адамны кёб игиликге тюбетедиле. Аланы бири - адамлагъа сюймеклик, къуру алагъа тюл, сюйген адамны кесине насыбды, аны джашауун джылытады, кюч келтиреди, уллу ишлеге учундурады эмда аланы баджарыргъа уллу болушлукъ этеди, дейди поэт. Аны бла бирге айтханын, тюз джараштырылгъан метафораланы, символланы, джангы айтыуланы юсю бла кескин белгилейди:

Адамлагъа сюймеклигим -

Кёгет берген терегимди,

Джазны, къачны айырмайын, 

Чагъыб тургъан нёгеримди.

Адамлагъа сюймеклигим

Мийиклеге басхычымды.

Не джюрекни да ачарча, 

Мени алтын ачхычымды.

Адамлагъа сюймеклигим

Къыйын кюнде дагъанымды, 

Джашауну сюйген джаныма 

Къарыу берген дарманымды.
("Адамлагъа")

Сюймекликни джолларыны энтда бири - джерни сюймеклик. Поэт джер юсюнде аны уллу-ууакъ да джашау белгилерин, кёре, аланы, хазнагъа санай, багъалата биледи. Ала бар болгъанлары ючюн, аны джашатхан джер джюзюне бюсюреу этеди. Джерни адамны кьууандыргъан ышанлары, адамны кесини юсюнде болгъан иги шартлары ючюн, джерге огъурлу кёзден къараргъа талпыйды, андан къуру игиликле келирин сакълайды:

Джаз башында гюлюнг ючюн, 

Элей тургъан унум ючюн, 

Кёкню сюйген къушунг ючюн, 

Джер, джюрекден разыма сеннге.

Кюле тургъан кёзле ючюн, 

Джарыкъ чыкъгъан сёзле ючюн, 

Ишни сюйген къолла ючюн, 

Ышанама, джер, хурметинге.

Къарылгъачны джыры ючюн,

Ариулукьну нюрю ючюн,

Халаллыкъны кючю ючюн,

Айтама, джер, алгъышны сеннге.

("Джерге")

Сюймекликни дагъыда бир джолу - джашауну сюймеклик. Джашауну сюймеген адам барды деген болса, анга киши да ийнанмаз. Ол себебден, "джашауну сюйюгюз" деб, юретир кереклиси да джокъду. Ёзге джашауну джоллары къыйын тийген заманда, аланы кёлтюрюрге болушлукъ этиу поэтни, джазыучуну, литератураны борчуду. Аллай поэтле, алай литература да барды. Джашаууну къыйыны алай уллу да болмагъанлай, ол уллу кёрюнюб, "джаханимни кёрмеген, джандетге кёл салмаз" деген аламат, тюз, халкъны акъылы билиб, сынаб, кёрюб айтханы, кесибиз абыннгынчы билалмай, ары дери насыблы болгъаныбызны ангыламай, кеси насыбыбызны кесгенибиз болады. Ол себебден джазыучула адамгъа аны да эсгерте турургъа амалсыз керекдиле. Байрамукъланы Фатиманы алкъын аллай джашау сынамы азды, джолу сыйдамды. Ол се​бебден джашаугъа сюймекликни юсюнден оюму, назмусу да къуру къууанчлы, къанатлы, кесине базыныуду:

Хар кюнюме салам бере, 

Джырлаучанма.

Тёгерекге кёзюу къарай,

Айтыучанма:

Джаз келеди, меннге насыб

Берир ючюн,

Ай чыгъады, сагъышымы

Бёлюр ючюн.

Танг алада булбул джырлайд,

Эштсенг а, деб,

Гокка ханс да чагъад тауда,

Кёрсенг а, деб.

Суу шоркъулдайд, меннге хапар 

Айтыр ючюн...

Мен туугъанма, бу джашауну

 Сюер ючюн...
("Джашауну сюер ючюн")

Бу тукъум оюмланы, джашаугъа булутсуз-чууакъ, къууанчлы къарагъанын Фатима "Сау бол, дер эдим" деген назмусунда да айтады.

Фатиманы бу назмулары чынг алгъа, эм джашлыгъында джазылгъан назмуларындан болгъаннга ушайдыла: аллай кёзюуде болады джашау былай булутсуз. Алай болса да, биз артда айтхан сёзлеге джууукъ - гитче къайгъыны уллугъа тергеген, къайгъы болмагъанлай, болгъаннга санагъан, алай бла джашауун мутхуз, мыдах кюнлю этгенни, аллай халини терс болгъанын, джашауну къалай къачын кёре билирге керек болгъанын ачыкъ ангылатхан, дунияда джашагъанынгы къалай багъалата билирге керек болгъаныны юлгюсюн кёргюзтген оюму барды Фатиманы  "Джерде кюн" деген назмусунда:

Джукъ болмагъан сагъышланы, 

Джюрегиме орнатыб,

Бир ариу кюн мен барама, 

Мыдахлыкъгъа хорлатыб.

Кёзлерини джилтинлери

Тёгерекге нюр джая, 

Чыкъды аллыма, тири атлай, 

Тенгим кюннге къууана.

Къара булутну, джел сюрюб, 

Кюн джылыуун ийгенча, 

Кёзлеринден къууанч джилтин 

Болду меннге тийгенча.

Аны джарыкъ ауазындан

 Шош джюрегим джылынды. 

Эки кёзю тёкген нюрден 

Джюрек отум къабынды.

Аны алай джарыкъ кёрюб,

Сагъышыма уялдым.

Джерде кюннге тюбедим деб,

Мен, сабийча, къууандым.
 Джашауну башха игиликлерин къоюб да, къуру "Джерде кюннге тюбеген",- дунияда сау джюрюген насыбды, деб ойлашады автор. Ма быллай халны, быллай оюмланы хаман да эсибизде тутсакъ, неда джетген кюн, унутуб къоймай, эсибизге тюшюрюрге юренсек, кёб орунсуз джарсыудан къутуллукъ эдик.

Бу темагъа дагъыда къайта, аны ачыкъдан ачыкъ эте, бегитгенден бегите барады автор. Иги этеди аны - джашаугъа былай къарамакълыкь адамны джанына ышаннгылы дагъанды. Бу джол поэт джашауну  багъасын билиуню, алай билмекликни адамгъа магъаналылыгъын, къууанчлылыгъын,  тынчлыкълылы-гъын кесини юсюнден айтхан бла къалмай, бизге, окъуучулагъа атаб, ачыкъ айтады. Назмуну аты да алайды: "Кёбмю керекди?" - насыблы болур ючюн, кёб керек тюлдю деген магъана. Акъыллы назмуду, болумлу айтыуду, бу эслиликни оюмуду:

Кёре эсенг, тангны джарыб келгенин, 

Эшите эсенг, джаз джыры бла киргенин, 

Сезе эсенг, джерни, сууну хурметин, 

Насыблыса, къууан анга, насыблыса.

Бир иш сайлаб, анга бериб эсинги, 

Аямайын керек джерде кесинги, 

Ишлей эсенг, мутхуз этмей бетинги,  

Насыблыса, къууан анга, насыблыса.

Къыйналсанг да, джетген эсенг муратынга, 

Толу бола биле эсенг антынга, 

Адам сюйюб келе эсе къатынга, 

Насыблыса, къууан анга, насыблыса.

Сюйген тенгинг джюрегинге къанат бола, 

Керек кюнде адамладан арбаз тола, 

Джашай эсенг, къарт атанга оноу сора, 

Насыблыса, къууан анга, насыблыса.

Бу джашауну сынагъанса тюшюн, тюнюн, 

Сюймекликни билген эсенг, уллу кючюн. 

Мен сукълана къайтарама аны ючюн:

Насыблыса, къууан анга, насыблыса.
Алай а былайда автор эсинден ийген - не теренирек чучхуб, алайын кесине ачыкъламагъан, не унутхан зат барды. Ол - "джетген эсенг муратынга" дегени. Муратла тюрлю-тюрлю боладыла. Аланы арасында - бек уллула, эсебсиз уллула! Ала "кёбмю керекди" дегеннге, назмуну ара магъанасына - кёб затынг болмагъанлай, насыблы боллукъса, дегенине, аны назмуну бютеу къалгъанында, керти айтханыча, ийнамлы кёргюзтгенине келишмейди. Андан сора да, уллу мураты, эсебсиз уллу мураты (излеми) болгъанланы муратларына джетгенлери, аны бла насыблы болгъанлары барды, кёбю уа не зат болса да, не кеслерини болумлары, къарыулары джетмей, не тышындан чюйре чурум, заран болуб, алларына кёнделен тюшюб, бек ариу, адамлагъа да бек керекли муратларына да джетмейдиле. Аны ючюн насыбсызгъа санайдыла кеслерин, аны ючюн "кёбмю керекди" дегеннге бойсуналмай, алай бла унутадыла аны - джашауну, уллу мурат толмагъанлай да, багъалы болгъанын, алайсыз да - бу назмуда айтылгъан башха затла ючюн - насыблы болгъанларын эсден чыгъарадыла: керти насыбсызлыкъ-къыйынлыкъ тюшгюнчюннге дери.

Аны тышында, муратланы тюрлю-тюрлюлюклери - аланы мийик нюзюрлю тюл, джыйгъышчылыкъ, джыртхышчылыкъ, зарчылыкъ-зорчулукъ, озгъун байлыкъ излеген, дагъыда аны кибик. Ала да, не сёз, муратларына джетерге излейдиле. Керекмидиле аллай муратлагъа джетерге?!

Фатиманы бу назмуларында темасына джууукъ, эс бёлдюрген, ке​рекли, поэтни сагъышлы, хаман джашау болумну сюзюучю болгъанын кёргюзтген дагъыда бир къауум сынамы, оюму барды:

Нек эсе да, салкъынд бюгюн джюрегим, 

Болмагъанлай анга аз да бир сылтау, 

Этиучюмча, ышармайма мен кюннге, 

Джырларымы эшитмейд мени бюгюн тау.

Автор, не кимге болса да терслик этиб, адамны къыйнагъаны, не башха зат бла кишини джарсытханы болуб билмейди, тёгерекде табигъат, хауа ариудула, поэт джуртуну келбетлилигин кёреди. Алай а, кеси да билегенлей:

Нек эсе  да, салкъынд бюгюн джюрегим...

Неди, неди мени былай этдирген?

Тура-туруб мыдахлыкъ сынамаса,

Сокъур болуб къаллыкъ болурму джюрек? – 

дейди.

("Джюрегим")

Адам кесини башына джетмегенни ангыламагъан адет барды. Биреу биреуню, адамла бир-бирлерин ангыламасала уа, джашау къыйын боллугъуна, не сёз. Ол себебден, тюз айтады автор: мыдахлыкъ сынагъанны магъанасы барды - аллай адам башханы джарсыуун кёре, джазыкъсына билликди, таб, ары дери къаты болса да, ол сынамындан сора джумшагъан этерикди.

Ёзге бу затны юсюнде адамла бары да бирча тюлдюле. Асламысына, эки тюрлю боладыла. Бир къаууму, былайда айтылгъанлача, Фатимада айтханлача, кеслери чекмегенни кёрмеучю боладыла. Башхала уа, кеслерини джашаулары тюзелсе, чырмаула, ачыула басмайдыла юслерин, джюреклери сокъур болгъан огъай, олсагъатда иги кёредиле: кеслерини ауурлукълары унукъдурмай, эслери, джюреклери башханы джарсыууна ачыкъ, болушургъа джан-сан да къарыуулары болады. 

Джашауну биз кесибиз таныгъан, алагъа, неда аланы чурумлары бла ачыгъан, алай а заманында, ангылаб, кесибизге ачыкъ этиб, юсюбюзден атмагъан адамны кёб тюрлю халларын суратлайды Байрамукъланы Фатима. Бек эсли да кёргенди аланы, кёргюзте да билгенди, кеслери да бир-эки болуб къалмай, кёбдюле; окъуб баргъанынг сайын, адам халини джетишимсизликлерине кёзюнг ачылыб барады:

Заман табыб келелмейин

Сакълагъаннга,

Хар кюнде да, тансыкъ бола,

Джокълагъаннга,

Кеч этмейин, джарсыулуну

Эслемейин,

Заманында, "керекме" деб,

Эсгермейин,

Кюсегеннге керек сёзню

Айталмайын,

Бош хатерни, терк ангылаб,

Эталмайын,

Биз джашайбыз кесибизден

Озалмайын…

Алай бла ётедиле

Кюнле, джылла...

Кечиксек а, юзюлелле

Джюрек къылла.
"Джашау джолда" деб, тамам кескин, болушлусуча, атагъанды Фатима бу назмусуна. Джашау джолланы хазна ачылмагъан бетлерин ачады. Адамлагъа бек керекли оюмладыла была да.

Бу назмугъа - муну идеясына - ушагъан, алай а аны орнун алмагъан, башха болумну ачыкълагъан, адам халини бир къауум башха джарсытхан халларын тинтген, айгъакълагъан назмусу барды авторну. Джашауну джолларыны, адам халини бир джаныны талай шартларын суратлайды ол да. Аланы биз кёре тургъанбыз, эсге алыб, ойлашыб, кесибизге дерс а, этмегенбиз. Аны кёрюб, белгилейди автор, окъуучугъа эсгертеди:

Эй, шахарчы, тохта алай, 

Джюрюшюнгю сабыр эт, 

Мен сеннге тансыкъ болгъанма, 

Саламымы ала кет.

Ашыкъгъанлай айланаса –

Азды сени заманынг. 

Эл хурметни унутханса –

Олду, тенгим, аманынг.

Сёзюм джокъду, ишинг кёбдю, 

Джумушунгу этерсе. 

Насыбынгы къаты бла да, 

Кёрмей, ётюб кетерсе...

Ма быллай магъаналы - ашыкъгъандан насыбыны къаты бла ётюб кетер деб - уллу затны чертеди автор. Андан ары алай болмаз ючюн, не этерге кереклисин белгилейди:

Бара туруб, сен тохта да,

Тёгерекге бир кьара. 

Табигъатны, адамны да 

Хурметлерин бир сына.

Танг аязны, кёк ингирини 

Алларына бир къара.

Чыпчыкъ джыргъа тынгылай тур, 

Эртденде ишге бара.

Ашыкъма да, иги къара, 

Сейирликди шахарынг, 

Ариулукьну толу сезсенг, 

Артыкъ келед джашарынг.
("Шахарчы тенгиме")

Игиликни кёрюрге болушхан литератураны борчуду. Фатима да, "борчумду деб" этмесе да, кесини поэтлик ишинде дуниягъа къалай къарагъанын билдирсе, ол болушуу болады, поэтни борчун толтуртады.

Фатиманы башха назмусу бу теманы мындан арлакь, гитчерекден - уллугъа, шош айтыудан - къаты айтыугъа, джазыкъсынмакълыкъны къозгъагъан, окъуучуну джюрегин аурутхан сыфатны юсю бла джашауну ариулугъун, аллындагъы назмудача, башха джашау келтирген, ишни-джумушну кёблюгюню чуруму болмагъанлай, кеслерини халилерини табсызлыгъы ючюн, кёрмегенлени ачыкълайды. Назмуну, андан да тюзюрек айтсакъ, оюмланы аты - "Сокъур джюрек". Ол джангы сёз болмаса да, бу назмугъа - тилине, хапарына, сюжетине болушлусуча джарашхан, ол себебден суратлау кючю болгъан метафорады:

Сокъур адам барад джолда акъырын, 

Маскечиги джол таныта аллында. 

Магъанасыз джашамайма дегенча, 

Ёхтем къарайд, адам болса къатында.

Ол адам а, кёрмесе да, джашайды, 

Адам борчун деменнгили толтура. 

Къаджыкьмайын уруннганлай турады, 

Муратларын джашауунда толтура.

Ол къууанад джылыууна, джырына 

Ариу джазны, кёрмесе да сыфатын. 

Бетин тутуб, джылы джазгъы джангургъа, 

Тюшюреди эсге ашхы муратын.

Сокъур адам барад джолда акъырын. 

«Ах, насыбсыз!»- деб къарайдыла анга. 

Джюреклери сокъурла уа джашайла 

Сау кёзлерин, бёлеб, сууукъ тубаннга.
Къуру кёзю дуния джарыкъ кёрмеген бла тенглешдиргени ючюн да тюл, автор ол адамны къалай суратлагъанындан - джашауну багъасын кёре билгенин ийнандырыб айталгъанындады назмуну оюмлулугъу, поэзиялыгъы.

Байрамукъланы Фатиманы эм иги назмуларыны бири, не бишген поэтге да сый берирча, уллу поэзияны сафына джетген «Айтсанг а» деген назмусу.

Не адамны ишлей тургъан джеринде юсюне, бетине чырмалыб, кёзюне тийиб, не терезени джабаргъа-ачаргъа къоймай тыйгъыч болгъан, джюрюген джолунда илиннген бутакьчыкъланы арлакъ тюртюб, аланы, кесин да джарсытмай къойгъан, аз тюбемейди. Ёзге, истемей, неда, чамланыб, бутакъланы ууатыб барыргъа, ёчлюк да барды. Барыбыз да кёрген ол белгили, биринчи къарагъан кёзге алай уллу да, заранлы    да кёрюнмеген затны алыб, поэт философия, идеялы, адам ангыны, джюрек къатылыкъны, аяусузлукъну, халини къуралгъаныны, сыфатыны юсюнден лирикалы халда магъаналы оюмла айтады, назмуда джангы къайгъырыу сезимле поэтлик кёзден кёрюнедиле:

Джел силкеди ары=бери терекни, 

Терезеге урад кесин джаш бусакъ.

Ачыуланыб, амма созуб, билекни, 

Ууатады къоймай анда сау бутакъ.

Ёсе келген, алкъын ингил бутакъла 

Бюгюлелле, сына билмей, къарт къолда. 

Нек, не ючюн болдукъ былай деялмай, 

Джатадыла, букъу болуб, тюз джолда.
Амманы этгенине автор уллу терслик салгъаны, ачыулу сейирсиннгени былайда белгили болуб бошайды. Бутакъланы эсебсиз къырылгъанларын бек джарсыу эм окъуучуну джарсытыр болумда суратлайды автор, алай бла айтыр оюмларын, сезимлерин окъуучугъа, сёзсюз,  сингдире: «джатадыла, букъу болуб тюз джолда» дегенинден къалгъаны: бу сёзле штампдыла, ол себебден магъана, поэзия кючлери джокъду). Алай а Къарачайда къартлыкъгъа сый берген, аны акъыллыгъа  тергеген, сёзюне бой салгъан, аны ишинден, атламындан юлгю алгъан адет болгъанын барыбыз да билебиз. Киши анга къаршчы сёз къошхан, аны айыблагъан джорукъ а джокъду. Былайда строфаланы окъуб бошагъанлайынга: «Энди не этерикди андан ары, не айтырыкъды автор?» - деген соруу чыгъады. Анга Фатима бек тыйыншлы джууаб табады. Къартны сыйына да, мусхамлыкъ салмагъанлай, адебин этер ючюн да къалмай, айтыргъа кереклисин да, айтмай къоймай:

Сыйлы къартлыкъ, ма бу тукъум сыфатда

Къалай келдинг бюгюнюнге, айтсанг а.

Джашау джолда, бара туруб, къалайда

Тас этгенсе хурметинги? Айтсанг а…

Тамам джангы оюмлу, назик сезимли, ариу тил бла джазылгъанды Фатиманы "Джанкъоз" деген назмусу. Джанкъоз ингил, ариу, сууукъ къыш эрикдириб бошагъан адамны кёзюне тюртюле, таб тюртюлмесе да, къуру аты айтылгъанлай да, кёлюнгде джарыкъ, джылы сезим къозгъагъан гокка хансчыкъ, табигъатны да биринчи джасагъан ненча кере тюшгенди поэтлени ауузларына! Анга да къарамай, былайда Фатима кесича айта, джангы тема, джангы оюм кёре билгенди. Ол, джанкъозну сууукъ кетгинчи, аз джылыу ургъанлай, эрлай чыгъыб, джашауу хауаны дженгил тюрлениуюнден хыны болумгъа тюшюб, сууукълукъ халны сынагъанын ачыкълайды. Сууукълукъ а кимни джанын джылытады, къууанч береди?! Джанкъозну эртде чыкъгъанын поэт былайда аны джашаргъа ашыкъгъан джанындан къараб кёреди (башха поэтле, башха джанындан къараб, кеслерича джангы оюмла айтыргъа, джангы сыфат суратларгъа боллукъдула). Ашыкъмакълыкъ, керти затны аны кёрюмдюгю бла къатышдыртыб, алджатыб, алай бла абындыргъан, инджитген этеди; тюз кёзюулю инджитген бла къалмай, насыбсызлыкъгъа джетдиреди, алай бла бютеу джашауун кеседи деб, кескин метафорала, тенглешдириуле бла джанкъозну сыфатын, кесини темасына кёре, ачыкъ, поэзиялы суратлаб кёргюзтеди поэт:

Алданаса, ариу джанкъоз,

Нек эсе да къышхы кюннге.

Джылыучукъну аз да сезсенг,  

Чагъар къайгъы киред сеннге.

Джаз келгенди, деб, къууаныб, 

Сууукъ кюннге джылы къарай, 

Джашаргъа сен ашыгъаса, 

Хыны аяз сени сылай.

Джаз кюн чакъсанг, сынар эдинг 

Джерни, сууну насыбларын. 

Шош кечеде эшитир эдинг 

Джулдузланы ушакъларын.

Танг чыкъ сеннге, дарман болуб, 

Къарылгъашчыкъ хапар айта, 

Ёсер эдинг, ариу джанкъоз,

 Джаз кюн сеннге хаман къайта.

Аз джылыугъа ышаннгандан

Чыгъалмайса керти джазгъа.

Джазыуунг ушатад сени 

Алданнган насыбсыз къызгъа.
Джанкъозну кесини сыфаты да, къызны джанкъоз бла бирге суратланнган сыфаты да джангыдыла, магъаналыдыла, поэзиялыдыла.

Фатиманы иги назмуларыны бириди - "Джырла, атам" деген назмусу.  Бир джанындан къарасанг, белгили затланы юсюнден айтады: Уллу Ата джурт къазауатны юсюнден, атасыны ётген джылларыны, аны къазауатдан къайтмай къалгъан аскерчи тенгине къыйналгъаныны юсюнден. Алай а сёз къураш, алай демеклик - белгили затны юсюнден къалай айтылгъаны, автор кеси, атасына ётген джылларындан, къазауатдан, джашлыгъынгдан хапар айт деб тилегени, атасыны аскер тенгини юсюн​ден хаман айта турууу, ол сёзлени, адамны джюрегин къозгъарча, джумшакъ, огъурлу болгъанлары белгили затны лирикалы этедиле. Ав​тор кеси атасыны джырына, «эжиу этерге», аны джырларын «тюненесинден келлик кюннге элтирге" излегени былайда, башха адам тюл, поэт сёлешгенин билдиреди, поэзияны къаллай амалы болгъанын чертеди; ол сёзле энчи оюмлу айтылгъандыла, аны бла окъуучуну эсине тюйреледиле. «Мен да болдум тамада эгеч сени ёлген тенгинге» дегени да авторну оюмлулугъуна шагъатлыкъ этедиле, джылыулу айтылгъандыла:

Атам, меннге джашлыгъынгдан –

Къазауатдан хапар айт. 

Тюнененге, мени да алыб, 

Бир кесекге бюгюн къайт.

Мен таныгъанлы джюрюйсе 

Кърау ургъан чач бла. 

Ауушдуруб, кёк джазынгы 

Эртде келген къач бла.

Аскер тенгинг дженгил-дженгил 

Тюшед сени эсинге. 

«Аныча мен юч джашадым»,-

Дейсе хаман кесинге.

Мен да болдум тамада эгеч 

Сени ёлген тенгинге. 

Атын айтсанг,  джыламукъла 

Келедиле кёзюнге.

Джырла, атам, джырларынгы,

Сюйсенг, эжиу этейим. 

Тюнененгден келлик кюннге

Джырларынгы элтейим.
Иги нюзюрню, ариу халини, дуния джарыкъны д.а.к. махтагъаны бла бирге поэтни чюйре акъылгъа, къара иннетге эси бурулады. Аллай болумну айгъакълагъан, айыбын толусу бла кёзюне кёргюзтген, хатасына тыйыншлы джолукъдургъан бек иги назмусу Фатиманы –  «Къазма уру...»

Къара иннетлини, зарны адамны абындырыргъа излегенине, арымай-талмай, эрикмей анга аманлыкъ излеб кюрешгенине "уру къазгъан" деген халкъ айтыу кенг джюрюгени ачыкъды. Фатима назмусун ол сёз бла да башлайды, ол бютеу назмуну ичи бла ётеди, ёзге анда ары дери айтылгъандан башха тюрлю айтылады. Адамны аман атламдан тыяр ючюн, поэт тилекчи да болады - ариу бла ангылармы эди, деб, кюрешиб. Тилегини (назмуну бютеу) тили энчиди.
Къазма уру, къазма, тилеб айтама, 

Ол урудан тюлмюд джерни джарасы? 

Джерде джара джюрекде да джарады, 

Хар джюрекни барды иеси, анасы.

Къазма уру, ол къазыла, сен тюше, 

Адамлагъа тюблеринден къарайса. 

Къазма аны, къазма къабыр саулагъа, 

Ёлгенле да аз тюлдюле алайсыз.

Къазма уру, юйле ишле, адамса,

Ол ишингден сеннге насыб табылмаз.

Аджал келсе, хазыр урунг тургъанлай, 

Хар кимгеча, джылай, къабыр къазылмаз.
"Уру къазгъан" деген айтыуну керти уру бла, аны адамны халисине кёчюрюлген магъанасы хаман бир-бири бла байланыб, эки кёзюуюнде да метафорала болуб келедиле: адамгъа аманлыкь излениб «къазылгъан уру», джерде къазылгъан уругъа ушатылады, алай бла джерге «тюшген джара» бла адам джюрекге салыннган джан джара (ачыу) бир-бирлерин тутуб, джангы ючюнчю метафора къуралады. Ол авторну оюмларын джангыла, энчиле этеди. Аны ючюндю аланы окъуучуну сезимлерине джетгенлери, ангысына къошулгъанлары - юретиу кючлери болгъаны.

Уру «къазыла, сен тюше, адамлагъа тюблеринден къарайса» - зардан, адамлагъа уру къазыб, аны бла джашауну башына кёлтюрюлюрге излеген, уругъа тюшсе, ол адамланы тюблеринден ёрге къарайды.

Бу бек деменнгили, сезимге да джетген, кёзге да кёрюннген суратлау сыфатды. Ол поэзияны амалсыз керекли баш шартларыны бириди.

«Къазма къабыр саулагъа, ёлгенле да аз тюлдюле алайсыз», «Аджал келсе, хазыр урунг тургъанлай, хар кимгеча, джылай, къабыр къазылмаз». Тамам таб айтылгъан, магъана-эстетика кючлери болгъан, поэтлик сыфатладыла была. «Къазма уру, юйле ишле, адамса» - бу да адамлыкъ айтыу, ийнамлы дерсди.

Адамла, халкъ багъалатмагъанлай, кеси-кесин багъалатхан, кесин уллу кёрген, хаман кесин махтагъан, тышындан къарагъан кёзге джити тюртюлген эмда эрши кёрюннген халини юсюнденди Фатиманы башха иги назмусу  - "Умут эте..."

Афоризмли джазылгъанды, тилинде керексиз омакълыгъы болмагъан, идеясы кескин, тюшюнюулю айтылгъан:

Азлыкъ этиб, гитче шорбат чыпчыкъгъа 

Чууакъ кёк да, юй башла да, терек да, 

Ачыуланыб, орун табмай кесине, 

Чамланады, къаты ура джюрек да.

Арлакъчыкъда къарылгъашчыкъ джырлайды, 

Келе тургъан джашил джазгъа къууанч эте, 

Ачыуланад шорбат чыпчыкъ юй башында, 

Чексиз кёкню юлеширге умут эте.
Юй башындан ёрге учалмагъан, уясын шорбатлада салгъан чыпчыкь, сёз ючюн, тау къуш тенгли къайдан болсун, уллу, мийик кёкню аны бла тенг юлеширча(!) - юлешинсе да хайырландыраллыкь тюлдю. Уллу тюл эсе да, бек мийикге чыкъмай эсе да, къарылгъашчыкъ да тёгерекде ариулукъгъа къууана биледи, джашауну иги затларын татыуларын сынайды. Ачыулу, уча билмеген чыпчыкъ да, Аллах берген игиликлени кёрюб, разы болуб, рахат, къууанчлы джашаргъа билмей, кеси-кесине болмагъан къыйынлыкъны салыб турады. Бу метафорала шорбат чыпчыкъ маталлы адамны сыфатын, зарлыкъдан, анга керек болмагъан затдан юлюш излегенин иги айгъакълайдыла, кюлкюлю болгъанын кёргюзтедиле. Кёк да, джер да адамгъа къыйыны кирмегенлей табыла болмазла; не кесек затны болдурур ючюн да, бир иш этерге, кесинги бюгерге, къылларгъа керек болады. Адамны сюйюб этген иши да болады, кёбюсюне сюймегенлей эте болур. Не ючюн десек, этген къыйынды, этмеген тынчды.

Байрамукъланы Фатима ишлерге юреннгенледен болур, былай джазады:

Мен тынч джолда излемейме барыргъа, 

Сагьышладан кери этед адамны. 

Туудурмайды излемле бла сезимле. 

Алдырмайды ол къолунга къаламны.

Мен тынч джолда излемейме барыргъа, 

Юретмейди ол сыйларгъа джашауну. 

Джюрегинге, шошлукъ бериб, джукълатыб, 

Эм баш ишге санатады ашауну.

Мен тынч джолда излемейме барыргъа, 

Тынч бла къыйын не болгъанын танытмайд.

 «Хорлам»  деген сыйлы сёзню азчыкъ да 

Магъанасын джолоучугъа сынатмайд.

Мен тынч джолда излемейме барыргъа, 

Ала барыб, къум тюзюне элтеди. 

Сезимлени игилерин ёлтюрюб,

Джюрегинги къуу-шуу этиб кетеди.
(«Тынч джол»)

Джашауну къыйыны кёб болгъаны себебли, бу оюмла тюздюле. Тынч джашау адамны кёбюн керти да сагъышсыз этеди. Кеси, тынч джашаб, башхаланы къыйын джашагъанларын кёрмеген, ангыламагъан кимге джарашса да, джазыучугъа джарашмайды. Биреу джылай тургъанлай, джа​зыучу аны къатында джарыкъ джырлай турса, ол адамланы арасындан къысталыргъа тыйыншлы фыргъауунду, ансы джазыучу тюлдю. Джазыучу джырлагъанла бла джырлагъан, джылагъанла бла джылагъан адам болургъа керекди. Бирлерини керти да ашарыкъ, мюлк сезимледен сора джукълары къалмайды. Алай а "тынч джол" дегенни талай магъанасы барды. Юй турмушну тынчлыгъына айтылгъан заманда, аллай адамла бары да бирча болмайдыла: бирлери, Фатима айтханча, излемлери, сезимлери къалмай, джашаулары къуру болуб къалгъанла боладыла. Башха джанындан, бюгюнлюкню джашаууну къыйын болумларына кёре, поэт кесине тынч джол излемегени тюздю, ёзге къыйын джолну байракъ этерге да керек тюлдю: адам улу кеси да ёмюрлени узуну, тюзлюк туталгъан кърал башчыла да джашау не къадар тынч–иги болсун, деб кюрешедиле. Башхалары уа, юй турмушну къайгъыларындан ычхынсала, мыйылары, джюреклери, джанлары башларына бош, эркин, заманлары аслам болуб, илмуну, литератураны, искусствону башха магъаналы ишлени джолларында излемле, сезимле кючлеб, аланы баджарыб, уллу джетишимле этгенле, уллу хорламла сынагъанла, джюреклеринде сезимлени эм мийиклери, ариулары ёлген огъай, ахыр кюнлерине дери джангыдан чакъгъанлай, джашнагъанлай баргъанла аз тюлдюле. Быллайланы юй турмушлары - тынч, кеслерини тутхан ишлери къыйын болады.

Анга, бир кесек чам халда айтылса да, адамны керти излемин, ичиндегин билмей тургъанлайына кеси аллына тёкдюрген, ариу, суратлау амалларыны - тилини энчилиги бла эс бёлдюрген «Кюле тургъан эки кёзюн…»  деген назмусу огъуна шагъатлыкъ этеди:

Кюле тургъан эки кёзюн джума-ача,

Бир чыган къыз келди аллыма, нюрюн чача:

-Аязынга къараб, тамблангы айтайым, 

Сюе эсенг, тюнененге да къайтайым…

-Сеннге - ачха, меннге -  насыб джетмей эсе, 

Ариу сёз да терс сагъышха элтмей эсе, 

Алда сора, алда мени, билгенингча, 

Алдау сёзюнг ариу эсе, кюлгенингча.
Байрамукъланы Фатиманы сюймеклик назмуларны хазна къалмай бары да сюймеклик сезимни мийик дараджада кёредиле, ол халда суратлайдыла, алай бла уллу ариу сюймекликни джакълайдыла, окъуучуну аллай джолгъа учундурадыла.

Тюрленнгенди кёзлери да,

Халиси да, деселе.

Унутханды сыфатынгы,

Атынгы да, деселе.

Башхагъа бергенд джюрегин,

 Сагъышын да деселе. 

Ол сенсиз да бек джарыкъды –

Насыблыды, деселе.

Джашаууна бек разыды –

Къууанады, деселе.

 Джолда сени кёрейим деб, 

Къарамайды, деселе…

Халим, джолум тюрленсе да, 

Башха тюлдю джюрекге. 

Сеннге сезимим ушайды

Чагъыб тургъан терекге.

("Ийнанма")

Сюймекликни эм кючлюсю, эм джарыгъы бу болурму, сюйген адамы анга тюрленнгенине, аны излемича кёрмегенине да, къарамай, кесини сезимин тутуб, сыйлаб тургъан, кесин сюймегенлери ючюн, сууумагъан, ёнгелемеген халал сезим?

Поэт "Унутма атымы" деген назмусунда уа къызны сыфатын чыртда башха тюрлю суратлагъанды: кесине базгъаны, кесини багъасын билгени, ышаннгылы сёзю, джити кёргени, тири джюреги, кеси оноуун кеси къолуна алгъаны, алай бла, ким биледи, кеси насыбын къурары:

Мени атамы унутма,

Къайсы джерде айлансанг да.

Турсун сени джюрегингде,

Ким бла къайда байлансанг да.

Унутма сен сёзлерими,

Сёз орнуна джыр эштсенг да, 

Менме сени къанатларынг, 

Джулдузну ызлай кетсенг да.

Менме сени ангыларыкъ,

Кесинги кимге берсенг да.

Тюнененги менме кюню, 

Бюгюнюнгде не этсенг да.

Унутма мени атымы, 

Сени не бек сюйселе да.

Джетелмезле ала меннге, 

Аны отунда кюйселе да.

Сюймеклик бирге болса, къаллай къууанч бергенин поэт ариу суратлайды. Ол сюймеклик къанатлыды, ингилди, сакълауду, игиликге джюреги ачылыб, ийнаныргъа хазырды:

Чакъыр мени, мен къонайым 

Чыпчыкъ болуб къолунга. 

Чакъыр мени, мен джаяйым 

Джангкъылычны джолунга.

Чакъыр мени, мийик тауну

Тёппесине чыгъайыкъ.

Тау къушну энчи кёгюне 

 Джууукъ барыб къарайыкъ.
("Чакъыр мени")

Кеси-кеси бла ушагъында болумун ачыкъ айтса да, поэт таулу тиширыуну намысын сакълагъаны, къыз - къыз бетин ачалмагъаны, джаш - джаш орнун билирин, толтурурун излегени, сюймеклик ангыланмай, чырмалыб тургъаны кёрюнедиле Фатиманы назмуларында; алада таулу кьызны, аны сюймеклигини, халисини шартлары ачыкъланадыла.

Не хапарынг барды мени халымдан, 

Къатыса деб, меннге айыб салырча? 

Болсанг эди, былай къараб кёргенлей,

Болумуму къарамымдан танырча.

Не хапарынг барды мени халымдан?

Сени кёрсем, мен мыдахлыкъ сынайма. 

Джангыз къалсам, орун табмай кесиме,

Сезимими хорлар ючюн джырлайма.

Не хапарынг барды мени халымдан?

Сенден башха сагъыш келмейд башыма.

 Сау дуньягъа, базман болуб, джангызлай, 

Заран салдынг джашауума, джаныма.

Не хапарынг барды мени халымдан? 

Сезимлерим тунчугъалла джюрекде.

Сени амалтын мен сынагъан болумну 

Эшитмегенме къаргъышда, не  тилекде.

Не хапарынг барды мени халымдан, 

Джюрегими къаллайлыгъын айтырча? 

Болсанг эди, былай къараб кёргенлей, 

Болумуму къарамымдан танырча.
("Не хапарынг барды...")

Ангыланмагъан сюймекликни къыйынлыгъы бу назмуда, тилини, ауазыны, композициясыны, къайтарыуларыны джарашыулу болгъаныны себебинден, окъуучугъа бек ачыкъ ангыланады, анда суратланнган сыфат туура окъуучу кеси болгъанча кёрюнеди.

Поэтни ангыламына кёре, эркиши бла тиширыу къаллайладыла эмда къаллайла болургъа керекдиле? Аны, былай болсун дерча, суратын салгъан бир кескин назмусу, магъаналы сезимлери барды Фатиманы:

Бу джашауда сен тау къушса,

Къанатларынгда - деу кючюнг.

Мен къарылгъач... Джаз керекди, 

 Къууанч эте учар ючюн.

Бу джашауда сен терексе,

Уруб ёсген, уллу терек.

Мен а - гюлчюк, назик гюлчюк,

Чагъар ючюн, джылыу керек.

Бу джашауда сен тенгизсе, 

Джагъалары тарлыкъ этген. 

